
        
            
                
            
        

    
	ЮЛИАН СЕМЕНОВ

	 

	ХАВРЫН АРВАН ДОЛООН УЧРАЛ - 1

	(Романы 1—10-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зөвлөлт Холбоот Улсын эх орны их дайны үед хосгүй гавьяа байгуулсан алдартай тагнуулчид олон бий. Аймшиггүй чин зоригт үйлсийг бүтээж байсан тэд одоо зөвлөлтийн уран зохиолын бодит баатрууд болж товойн гарч ирсээр байна.

	Толилуулан буй «Хаврын арван долоон учрал» роман бол зөвлөлтийн зохиолч Ю. Семеновын сүүлийн үед бүтээсэн нэртэй том бүтээлийн нэг юм. Зохиолдоо, фашистын Германы гол төвд олон жил осол эндэлгүй ажилласан зөвлөлтийн агуу гайхамшигт тагнуулчийн увдисыг яруу сайхан өгүүлсэн билээ.

	Штирлиц хэмээх Максим Исаев бол дайн дуусахын өмнөхөн, фашистууд хүн төрөлхтнийг сүйрүүлэх дайн дэгдээсэн намынхаа бичиг баримтыг нууж байгааг, фашизмын ичээ - Берлинийг хамгаалах хориглолтын бүс яаж байгуулсныг, олон улсын харгис хүчин - империализмтай хуйвалдан фашизмыг аврахаар улайран хөөцөлдөж байгааг тухай бүр эх орондоо мэдээлж байсан маш ухаантай хурц сэргэлэн, үлэмж тайван, өгүүлшгүй зоригтой тагнуулч юм.

	«Хаврын арван долоон учрал»-ын гол баатар Максим Исаев бол Юр. Корольковын «Харь газар нууц албанд» туужийн баатар Р. Зорге, Д. Медведевийн «Хатан зоригтон» туужийн баатар Н. Кузнецов, Б. Гусевын «Үүр цайхаас гурван цагийн өмнө» туужийн баатар К. Гнедаш мэт алдарт тагнуулчдын адил биет тагнуулчин мөн. Эсвэл, их дайны ширүүн цаг фашистуудын дотор, үхлийн аюултай нүүр тулан ажиллаж байсан эх орныхоо даалгаврыг нэр төртэй биелүүлсэн зөвлөлтийн золбоот тагнуулчдын нийтлэг дүр мөн.

	1970 онд хэвлэгдсэн номыг эх болгон орчуулав.

	 

	 


ЭЦГИЙНХЭЭ ДУРСГАЛД ЗОРИУЛЪЯ

	 

	 

	Юлиан Семенович Семенов

	Хэдийгээр хаа хаанагүй цагийн урь орох янзтай, усан будгийн зураг мэт сиймгэр болсон ч, зэвэргэн цийлгэр цас шөнө ч хайлдаг хөхөлбөр өнгөө олоогүй, сэвсийгээгүй байхад цэцэрлэгт алтан гургалдай жиргэхийг сонсоод Штирлиц эхлээд чихэндээ итгэсэнгүй.

	Цэцэрлэг дэх өнө удсан бүдүүн бүдүүн модод бараантаад, шинэхэн хөлдөөсөн загасны адил үнэр ханхална. Хавар болохлоор гачуур, улиасны хуучин жилийн нигшмэл үнэр хамар өөд сэнхийдэг нь огт алга. Тийн атал энэ дүнсгэр бараан цэцэрлэгт алтан гургалдай аль байдгаараа жиргэж, нэгэнтээ час - час жиргэж, нэгэнтээ дуржигнан дуугарах нь илүүц бөгөөд өрөвдөлтэй.

	Штирлиц өвөг эцгээ дурсан санав. Бавгар сахалтай, өтгөн хөмсөгтэй өвөг эцэг нь шувуутай ярьж чаддаг хүн юм сан. Өвгөн хөх цөцгий дуудан цуглуулж, модны ёроолд очиж суугаад шувуухайг удтал ажиглан байхдаа нүд нь бас шувууных шиг түргэн түргэн бүлтэлзэж байдаг сан. Өвгөнөөс шувуу огт үл айна.

	— Динь-динь-дарр-рах! гэж өвгөнийг шогшрон исгэрэхэд хөх цөцгий итгэлтэй болоод баясгалантай хариулдаг байж билээ.

	Нар жаргаж, моддын нил хөх сүүдэр цагаан цасан дээр жигд буужээ.

	«Хөөрхий амьтан, осгож үхнэ дээ. Ядахдаа туслах арга алга. Жигүүртний дотроос ганц алтан гургалдай л хүнд дасдаггүй юм» гэж Штирлиц бодоод шинелийнхээ захыг босгож, байшиндаа эргэж ирэв.

	Цагаа харвал яг долоо болж байлаа.

	«Өнөөх тагнуул төлөөлөгч одоо ирнэ. Цаг нарийн баримталдаг хүн. Би түүнийг өртөөн дээрээс ой дотуур, хүний нүдэнд харагдалгүй ирээрэй гэж захисан юм сан. Давгүй. Хүлээж л байя. Ийм үзэсгэлэнт сайхан газар хүлээгээд сууж байхад таатай юм байна» гэж Штирлиц бодлоо.

	Штирлиц тэр тагнуул төлөөлөгчийг нуурын хөвөөнд байдаг энэ бяцхан байшинд хүлээн авч уулздаг юм. Энэ нууц байр нь амьтан хүний нүднээс далд, ойд байдаг болохоор их тохиромжтой. «Дуурийн» театрыг бөмбөгдөхөд амь үрэгдсэн бүжигчдийн хүүхдүүдээс энэ зуслангийн байшинг худалдаж авахад зориулан мөнгө гаргаж өгнө үү гэж СС-ийн обергруппенфюрер1 Полийг Штирлиц гурван сар гуйж ятгасан юм. Тэр хүүхдүүд нь их үнэ хэлсэн учир СС2, СД3 албаны аж ахуйн алба хариуцсан Поль, Штирлицийн хүсэлтийг эрс татгалзаж: «Та солиоров уу. Арай хямд төсөр юм хөлсөлж аваач. Яагаад ингэж баян тансаг байх гэж зүтгэдэг юм бэ? Бидэнд тэгж хамаа намаагүй үрж байдаг илүү мөнгө алга! Энэ чинь дайны хүндийг үүрч байгаа герман үндэстнээ эс хайхарсан шударга биш явдал мөн» гэж хэлсэн байжээ.

	Тэгэхэд нь Штирлиц өөрийн шууд удирдагч, аюулаас хамгаалах албаны улс төрийн тагнуулын газрын дарга, СС-ийн бригаденфюрер4, гучин дөрвөн настай залуу Вальтер Шелленбергийг энд дагуулан авчирч үзүүлэхээс өөр аргагүй болов. Гоо сайхныг нарийн таньдаг, эрдэм номтой, ухаантай Шелленберг чухал чухал тагнуул - төлөөлөгчидтэй уулзаж ярилцахад үүнээс илүү аятай газар олдохгүй гэдгийг маш сайн ойлгожээ. Тэгээд хөндлөнгийн хүний нэрээр уг байшинг худалдан авч, «Роберт Лейн нэрэмжит ардын химийн үйлдвэрийн» ерөнхий инженер Бользен гэгч хүн тэр зусланг эдэлж ашиглах эрхтэй болов. Тэр хүн ахиухан цалин хөлс, хүнсний норм өгөхөөр хэлэлцэж нэгэн манаач олж авлаа. Бользен гэдэг нь үнэндээ СС-ийн штандартенфюрер5 фон Штирлиц байжээ.

	... Штирлиц ширээ засаж дуусаад хүлээн авагчаа залгавал Лондоноос баясгалант хөгжим нэвтрүүлж, Глэн Миллер хэмээн америк хүний удирдсан найрал хөгжмийнхөн «Нарлаг хөндийн эгшиглэн» гэдэг киноны нэгэн зохиомжийг тоглож байлаа. Тэр кино Гиммлерт сайхан санагдсан учир Шведээс нэг хувийг худалдан авч, түүнээс хойш ялангуяа шөнийн бөмбөгдөлтийн үед, баривчлагдсан хүмүүсийг байцаах аргагүй байх хооронд, Принц Альбрехтштраас6 дахь зооринд нэлээд олон дахин гаргаж үзүүлэв.

	Штирлиц, манаачийг дуудаж ирүүлээд

	— Өнөөдөр хот орж, хүүхдүүд дээрээ оч. Маргааш өглөө зургаан цагт эргэж ирээд, намайг яваагүй байвал тун аагтай кофе чанаж өгөөрэй... гэж хэллээ.

	 

	Юстасаас Алекст

	Берлинээс

	Дорнод фронт дахь бүлэг армийн тоо, хүний тоог хоёрдугаар сарын байдлаар гаргасан баримтат магадалгаа

	1. «Курлянд» бүлэг арми — 20 нэгтгэл нийт — 232 мянган хүн, байлдаж байгаа нь — 110 мянган хүн 

	2. «Умард» бүлэг арми — 28 нэгтгэл нийт — 384 мянган хүн, байлдаж байгаа нь — 141 мянган хүн

	3. «Висла» бүлэг арми — 37 нэгтгэл нийт — 527 мянган хүн, байлдаж байгаа нь — 280 мянган хүн

	4. «Төв» бүлэг арми — 43 нэгтгэл нийт — 413 мянган хүн, байлдаж байгаа нь — 191 мянган хүн

	5. «Өмнөд» бүлэг арми — 35 нэгтгэл нийт — 449 мянган хүн, байлдаж байгаа нь — 143 мянган хүн 

	 

	Бүх цэрэг нийтдээ — 2 сая 5 мянган хүн, 

	Байлдаж байгаа нь нийтдээ — 865 мянган хүн

	Мэдээлэгч нь: бэлтгэл армийн дэд хурандаа ЮСТАС»

	 

	 

	«Шварцаас Алекст

	Венагаас

	Агуулга нь: бэлтгэл армийн тоо 1945 оны хоёрдугаар сарын 1-ний байдлаар

	а) бэлтгэлд байгаа хүн, эдгэрч байгаа хүмүүсийг оролцуулаад — 546 мянга;

	б) сургуулилж буй цэргийн ангиудын байнгын хүн 147 мянга:

	в) цэргийн сургууль, курсийн сонсогчид —113 мянга

	г) цэргийн эмнэлэгт эмчлүүлж байгаа хүн — 650 мянга

	д) бэлтгэлээс дайчлагдсан ангиудын хүн — 205 мянга

	е) гарнизоны ангиудын хүн — 18 мянга 500;

	ж) бусад алба, цэргийн ангиудын хүн — 143 мянга

	з) бүртгэгдээгүй цэргийн албан хаагчид — 310 мянга

	Бүгд — 2 сая 132 мянга 800 хүн 

	Мэдээлэгч: ОКВ-ын түргэн бичээч. ШВАРЦ

	 

	 

	«Греттээс Алекст

	Олж авсан баримтаас үзэхэд Германы аж үйлдвэр 1945 оны нэгдүгээр сард дор дурдсан хэмжээний зүйлсийг үйлдвэрлэж байсан гэж дүгнэж болох байна. 

	Үүнд:

	Байлдааны хэрэгсэл —1941 оныхоос гурав дахин ихийг;

	зэр зэвсэг — 1941 оныхоос хоёр дахин ихийг; 

	танк — 1941 оныхоос долоо дахин олныг;

	нисэх онгоц —1941 оныхоос гурав дахин олныг 

	хөлөг онгоц — 1941 оныхоос бүтэн хагас дахин олныг тус тус үйлдвэрлэж байв.

	Мэдээлэгч: төлөвлөлтийн асуудал эрхэлсэн Райхын7 сайд Шпеерийн туслагчын нарийн бичгийн дарга. ГРЕТТА»

	 

	 

	«Згифридээс Алекст 

	Копенгагенаас

	Өчигдөр испанийн далбаа бүхий жижиг хөлөг онгоц, СД албаны хоёр ахлах офицерыг суулгав. «Номин тэнгэр» хэмээх тэр хөлөг онгоц Стокгольм орохоор гарлаа. СД-гийн офицерууд нь усны инженер гэсэн бичиг баримттай одов. Тэднийг улс төрийн тагнуулын газрын удирдагч Шелленберг үдэж гаргасан

	Мэдээлэгч нь: Боомтын хөл хорих албан.

	ЗИГФРИД»

	 

	«Анжелаас Алекст

	Мюнхенээс

	Райхын аюулаас хамгаалах байгууллагын орон нутгийн хэлтэст СС-ийн дээд тушаалын офицерууд суусан машин ирж байна. Тэд эндээс голцуу франц буюу америк хийцтэй өөр машин аваад, түүгээрээ Швейцарт очиж байна. Өчигдөр ганцхан өдрийн дотор таван тийм машин Швейцар орохоор явлаа.

	Мэдээлэгч нь: Хязгаарын районы автомашины техникийн үйлчилгээний мастер.

	АНЖЕЛА»

	 

	 

	«Томасаас Алекст

	Лейпцигээс

	Нэрийг нь хараахан тодруулан мэдэж чадаагүй байгаа Испанийн банкнуудад худалдааны банкнаас өдөр бүр үлэмжхэн хэмжээний мөнгө гуйвуулж байна. Намын жирийн гишүүд буюу тэдний эхнэр нь 10000-аас 400 000 марк оруулж байна. Олдсон мэдээнээс үзэхэд тэр мөнгө нь тэдний хувийн мөнгө байх ёсгүй юм.

	Мэдээлэгч: Банкны нярав. ТОМАС»

	 

	 

	Зөвлөлтийн тагнуулын албаны удирдагч Алекст ирсэн энэ бүх мэдээ баримтыг бололцооны хэрээр туйлын нягт нямбай дахин дахин шалгажээ. Ийнхүү шалгахад ирсэн мэдээний үнэн зөв нь нотлогдлоо. Үүний дараа эдгээр мэдээг Улсыг батлан хамгаалах хорооны гишүүдэд танилцуулахаар явуулсан байна.

	Тагнуулын албаны удирдагч ойрын үед ямар нэг маш нарийн даалгавар авах нь байна гэж зүй ёсоор үзжээ. Учир нь туйлын нарийн адармаатай, олон «асуултын тэмдэгтэй» тийм нөхцөл байдал бүрдээд байлаа. 

	Алекс нарийн бичгийн даргадаа өгүүлсэн нь:

	— Ямар ч атугай радиогийнхонтой яриарай. Тэднийхэн Юстаст зориулж тусгай нэвтрүүлэг бэлтгэг. Тодорхой юмгүй, даалгавар хүлээж бай гэж дамжуулна. Яагаад ч юм бэ, өгөх даалгаврыг Юстас биелүүлэх болно гэж бодож байна. Юстас тэр даалгаврыг биелүүлж чадна, энэ бол түүнд өгөх сүүлчийн даалгавар болно гэж тун их найдаж байна гэжээ.

	 

	 

	... 1945 оны нэгдүгээр сард оросууд Краков хотыг дайран эзэлтэл маш нарийн нягт минажуулсан тэр хот огт гэмтэлгүй бүтнээрээ үлдсэнээс хойш тэрхүү өшөө авах ажиллагааг хариуцан гүйцэтгэх ёстой байсан гестапын дорнод газрын удирдагч Крюгерийг дуудаж ирүүл гэж Кальтенбруннер тушаажээ.

	Генерал Крюгерийн махлаг зузаан царайг Кальтенбруннер харж харж, эцэст нь:

	— Танд фюрер8 үнэмшмээр биеэ өмөөрөх ямар нэг үнэн бодитой шалтгаан байна уу? гэж туйлын аяархан асуув.

	Хөдөөгийн байдалтай, гэмгүй царайлсан Крюгер ингэж асууна гэдгийг анаж хариулах үгээ зэхсэн байжээ. Харин их нарийн аяг араншин гаргах хэрэгтэй байв. Крюгер СС-ийн албан, нацист намд арван таван жил болохдоо жүжиглэж сурсан хүн юм. Тэгээд шууд хариулж болохгүй, биеэ өмөөрч бас болохгүй гэдгийг мэдэж байв. Хаа ч явсан, юм бүхэнд нарийн жүжиглэж, зан байдлаа найруулж сурсан болохоор гэртээ байхдаа хүртэл огт өөр хүн шиг байдаг аж. Заримдаа шөнө сэрж нам гүмийг чагнаад нүдээ аниастай хэвтэж байхад гэртээ байгаа мөртөө харанхуй тасалгаанд нь хүйтэн нүдтэй, ажиггүй тайван нэг хүн өөрийг нь ажиглаад байх шиг санагддаг болжээ. Крюгер анх эхнэртэйгээ шөнө шивгэнээд ч болтугай ярьдаг байснаа тусгай техник яаж хөгжсөнийг хэн хэнээс илүү сайн мэддэг болохоор сүүлдээ өөрийн бодож санасныг ярихаа бүрмөсөн больжээ. Ой дотуур эхнэртэйгээ зугаалж явахдаа ч хүртэл тагнуулын төвд нэг буюу хэдэн километрийн тэртээгээс хүний яриаг буулгаад авдаг тусгай аппарат зохиочихсон байх гэж айгаад огт дуугарахгүй байх буюу эсвэл аар саархан юм ярьдаг байлаа.

	Ийнхүү яваа яваандаа зан авир нь хувирч, гаднаас нь харахад хэн бүхний таних урьдын Крюгер хуучин хэвээрээ байгаа юм шиг атлаа тэр өнгөн бүрхүүлийн цаана хэний ч үл таних, үнэн юм ярих нь бүү хэл, тийм юм бодохоосоо ч айдаг огт өөр хүн буй болсон аж.

	Крюгер хөмсгөө атируулж, ихэд гуньж гутсан хүний царайгаар шүүрс алдан

	— Надад биеэ өмөөрөх бодитой шалтгаан байхгүй ээ... Байж ч таарахгүй. Би цэргийн хүн. Дайн болсон хойно дайн шиг л байхаас яах вэ. Тэгэхлээр би ямар нэг өршөөл уучлал горьдохгүй байна гэж хэлэв.

	Крюгер эгзгийг нь яг тааруулжээ. Өөрийгөө хэдий чинээ хатуу буруушааж зэмлэвэл Кальтенбруннерын буух нь төдий чинээ зөөлөн болно гэдгийг мэдэж байлаа. Булзаж мэлзвэл ял зэмлэл улам хатуурахыг үлгэрлэвээс туулай зугтах тусам тайган ноход улам их уурладгийн адил буюу. Харин зугтаж явсан туулай гэдрэгээ харж хэвтээд хөлөө сарвалзуулан эрхэлбэл ноход яахыг хэлэхэд бэрх. СС-ийн хувьд бол биеэ хэдий муулан зүхэж, хэдий чинээ бага мэлзэх тусам Кальтенбруннер ч юм уу, өөр хэн ч бай, зөөлөрнө гэдгийг Крюгер андахгүй.

	Кальтенбруннерийг тамхи асааж татаад,

	— Битгий эм зан гаргаад бай. Дахиад алдаа гаргахгүйн тулд алдаагаа шинжлэн дүгнэх хэрэгтэй гэж өгүүлэхэд нь Крюгер маш зөв онож аягласнаа ойлгоод

	— Обергруппенфюрер ээ, би цаглашгүй их буруу хэрэг хийснээ мэдэж байна. Харин та штандартенфюрер Штирлицээс асууж лавлавал зүгээр сэн. Манай ажиллагааны явц байдлыг Штирлиц сайн мэдэж байсан болохоор юм бүхнийг туйлын нягт нямбай, хичээнгүй сайн бэлтгэснийг баталж чадна гэсэнд Кальтенбруннер дал мөрөө хавчаад,

	— Тэр ажиллагаанд Штирлиц ямар хамаатай юм бэ? Штирлиц чинь тагнуулын газрын хүн, Краковт өөр асуудал эрхэлж байсан гэхэд нь,

	— Штирлиц Краковт байхдаа алга болсон ФАУ пуужингийн талаар ажиллаж байсныг би мэднэ. Гэвч Штирлиц эргэж ирээд ажил хэргийг бид яаж зохион байгуулсныг рейхсфюрер9 юм уу, танд илтгэнэ гэж зүй ёсоор үзээд манай ажиллагааны бүх нарийн ширийн зүйлийг түүнд танилцуулах нь миний үүрэг гэж бодсон юм. Танаас ямар нэг нэмэлт заавар тушаал өгөх болов уу гэж хараад байтал тийм юм очоогүй гэсэнд,

	— Тэр ажиллагааг танилцуулбал зохих хүмүүсийн бүрэлдэхүүнд Штирлиц орсон юм уу? гэхэд,

	— Тэр тухай мэдэхгүй байна гэлээ.

	Кальтенбруннер, нарийн бичгийнхээ даргыг дуудаад

	— «Шварцфайер» ажиллагааг гүйцэтгэхэд оролцуулах хүмүүсийн нэрсийн жагсаалтад зургаадугаар газрын Штирлиц орж уу, үгүй юу, мэдээд ирнэ үү гэж хүслээ.

	Нарийн бичгийн даргыг гарсан хойно Штирлицээр өөрийгөө халхлах гэж хэтэрхий яарч түргэдсэнээ Крюгер мэдээд үгээ буцааж, толгойгоо унжуулан дорой дуугаар

	— Хамаг бурууг би ганцаараа хүлээнэ. Та Штирлицийг шийтгэвэл би их гомдоно. Би түүнийг үнэнч тэмцэгч гэж туйлаас хүндэтгэдэг юм. Надад биеэ өмөөрөх юм байхгүй, тулалдааны талбарт очиж, халуун улаан цусаараа л гэмээ цагаатгаж чадах байна гэж өгүүлсэнд,

	— Тэгвэл энд дайсантай хэн тэмцэх юм бэ?! Би ганцаараа юу?! Фронтод очиж эх орныхоо төлөө, фюрерийн төлөө үхэхэд ядах цөхөх юм байхгүй! Энд бөмбөгдүүлэн байж элдэв хортныг устгана гэдэг түүнээс хавьгүй хэцүү! Энд эр зоригоос гадна ухаан хэрэгтэй! Нарийн ухаан хэрэгтэй, Крюгер ээ! гэв.

	Ашгүй фронтод явуулахгүй нь байна, тэр аймшигт шийтгэлээс мултрах нь байна гэж Крюгер ойлгожээ. Чухмыг хэлбэл оросуудын буун сумнаас айсандаа ч биш. Фронтод очлоо гэхэд командлах албан тушаалын ажил хийх нь магад. СД-гийн ажилтан байсан хүмүүсийг армийн офицерууд нэг нүдээр үздэггүйг сайн мэдэх болоод тэр. Армийн офицерууд СД-гийн хүмүүсийг намын юм уу, цэргийн шүүхэд өгөх аян шалтаг эрэлхийлж байдаг. Тийм шүүхэд нэг шилжвэл фронтын хууль гэдэг аминд халтай хууль байдаг болохоор өршөөл горьдоод нэмэргүй... 

	Нарийн бичгийн дарга нь хаалга чимээгүй онгойлгон орж ирээд Кальтенбурннерын ширээн дээр хэдэн нимгэн хавтас тавилаа. Кальтенбруннер хавтастай бичгийг эргүүлж тойруулж үзээд гайхан хүнгэнэж

	— Баярлалаа. Штирлиц Краковаас эргэж ирээд удирдах хүмүүстэй уулзаж ярилцсан байна уу, үгүй юу, уулзсан бол хэнтэй уулзсан байна вэ, мэдээд ирнэ үү. Бас ярилцахдаа ямар асуудал хөндсөнийг нь сонирхоорой гэсэнд,

	— Би хэрэг болж магадгүй гэж бодоод сонирхож үзсээн. Штирлиц эргэж ирсэн даруйдаа Москва тийш ажиллаж байгаа стратегийн нэвтрүүлэх аппаратыг илрүүлэх ажилд шууд орсон байна лээ... гэж нарийн бичгийн дарга хариулав.

	Крюгер Краковт байхдаа абверын10 хурандаа Берг фронтод явуулж өгөхийг хүсэж, генерал Нойбурттай ярьж байсныг сонссоноо санаж, өөрөө мөн тийм хүсэлтийг дахин тавихаар шийдэв. Кальтенбруннер бол аливаа хэрцгий догшин хүний нэг адил туйлын уян байна гэдгийг Крюгер гэнэт ухаараад

	— Обергруппенфюрер ээ, ямар ч гэсэн намайг тэргүүн шугамд явуулж өгөхийг хүсье гэсэнд,

	— Суу. Битгий хүүхэн зан гаргаад бай. Өнөөдөртөө амраад маргааш тэр ажиллагааны тухай бүх зүйлийг надад нарийн тодорхой бичиж өг. Тэгж байгаад таныг ямар ажилд тавихаа бодомз... Хүн бүл мөхөс, ажил гэж зөндөө байна, Крюгер ээ. Ажил тун их байна... гэлээ.

	Крюгерийг гарсны дараа Кальтенбруннер нарийн бичгийнхээ даргыг дуудаж

	— Штирлицийн сүүлийн нэг - хоёр жил хийсэн ажлын тухай мэдээ баримтыг Шелленбргт мэдэгдэлгүй олж ирнэ үү. Чимээгүйхэн хийгээрэй. Штирлиц бол сайн ч ажилтан, зоригтой ч хүн. Нэр сүрд нь сэв оруулах явдалгүй. Зүгээр л нөхөр журмын хувиар бие биеэ шалгаж байгаа юм... Крюгерийн тухай тушаал бэлтгээрэй. Түүнийг Прагын гестапын орлогч даргаар явуулъя. Хэцүүхэн газар шүү... гэжээ.

	 

	 

	— Хүнд хүнлэг шинж, адгуусны шинж хоёрын аль нь илүү вэ, ламтан та юу гэж бодож байна?

	— Аль алин нь адилхан бий гэж бодож байна.

	— Тийм байж болохгүй.

	— Яг л тийм байх учиртай.

	— Үгүй.

	— Эс тийм бол аль нэг нь хэдийний давж гарах байсан сан.

	— Биднийг нүгэлт биеэ дээгүүр тавиад, сэтгэлээ хоёрдугаар зэрэгт үздэг гэж та зэмлэж байна. Сэтгэл оюун бол үнэндээ хоёрдугаар зэргийн зүйл. Анхны хөрөнгөнөөс сэтгэл оюуны талын юм мөөг шиг ургадаг юм.

	— Тэр анхны хөрөнгө нь юу вэ?

	— Нэр төр олох шунал. Энэ бол таны хэлдгээр тачаангуй хүсэл, миний бодлоор бол эм хүнтэй хонох, эм хүнийг хайрлах гэсэн жам ёсны хүсэл. Энэ бол эрхэлсэн ажил төрөлдөө толгой барих гэсэн эрүүл зөв эрмэлзэл. Ийм хүсэл эрмэлзэл байхгүй бол хүн төрөлхтний бүх хөгжил зогсох сон. Хүн төрөлхтний хөгжлийг саатуулах гэж шашин багагүй чармайсан. Шашны ямар үеийн тухай ярьж байгааг та ойлгож байна уу?

	— Тэр үеийг мэдэлгүй яах вэ. Бүр сайн мэдэж байна. Бас надад өөр мэдэх юм байна. Хүний тухай таны үзэл, фюрерийн номлож байгаа үзэл хоёрыг би ялгахаа болилоо.

	— Тийм үү?

	— Тийм. Фюрер бол хүнийг нэр төрд дуртай гайхал гэж үздэг байна. Амьдралын орон зай байлдан олохыг хүсдэг эрүүл чийрэг зальхай гайхал гэх юм.

	— Та хэчнээн буруу үг ярьж байгаагаа өөрөө мэдэхгүй байна. Фюрер бол герман хүн бүрийг зүгээр нэг гайхал амьтан төдий биш, цайвар үстэй цагаан царайтай гайхал гэж үздэг юм шүү.

	— Та бол хүн бүрийг зальхай амьтан гэж үзэж байна.

	— Би хүн бүрийг гарал үүсэлтэй нь холбож үздэг. Тэгвэл хүн сармагчнаас үүссэн юм. Сармагчин бол чухамдаа адгуус.

	— Энэ тухайд та бид хоёрын санал зөрж байна. Та хүнийг сармагчнаас гарсан гэж итгэж байна. Хүн үүссэн тэр сармагчныг та үзээгүй, тэр сармагчин таны чихэнд энэ сэдвээр юу ч хэлээгүй биз дээ. Түүнийг нүдээр үзэж, гараар бариагүй, ерөөс тийм боломж байхгүй. Таны итгэж баримталсан үзэл чинь таны сэтгэл оюуны байдалд таарч байгаа болохоор л тэгж итгэж байгаа юм.

	— Тэгвэл бурхан өөрөө хүнийг бүтээсэн гэж таны чихэнд хэлсэн хэрэг үү?

	— Надад хэн ч юу ч хэлээгүй л дээ. Тийм болохоор тэнгэр бурхан байдгийг би баталж чадахгүй. Энэ ерөөс баталж болох зүйл биш. Үүнийг зүгээр үнэмшиж итгэж болно. Та сармагчныг шүтдэг бол би тэнгэр бурхныг шүтдэг. Та сэтгэл оюуныхаа байдлыг дагаад сармагчныг шүтэж байхад би мөн сэтгэл оюуныхаа байр байдлыг дагаад тэнгэр бурхныг шүтэн сүсэглэж байна.

	— Энэ тухай та жаахан булхайлж байна. Би сармагчныг шүтдэггүй, хүнийг шүтдэг.

	— Хүнийг сармагчнаас гарсан гээ биз дээ. Та хүнд байгаа адгуусны чанарыг шүтэж байна. Би бол хүнд байгаа тэнгэрлэг чанарыг шүтэж байна.

	— Хүн бүрд тэнгэрлэг чанар байдаг юм уу?

	— Тэгэлгүй яах вэ.

	— Тэгвэл фюрерийн тэнгэрлэг нь хаа байна? Герингийн тэнгэрлэг нь хаана байна? Гиммлерийн тэнгэрлэг нь хаана байна?

	— Та хэцүү юм асууж байна. Та бид хоёр, хүний төрөлх чанарын тухай ярьж байна шүү дээ. Саяын нэрлэсэн өөдгүй амьтдын хэнд нь ч тэр, буяны эх байсан л даа. Даанч тэдний хамаг мөн чанар нь хэрцгий догшин, худал хуурмаг, өөдгүй авир, хүчирхийллийн хуульд захирагдаад бүр хүний нүнжиггүй болж гүйцсэн байна. Гэхдээ энэ хорвоод эрдэмт хүний биеийг олж төрөхдөө сармагчнаас гарсны нүглийг биедээ заавал шингээсэн байх ёстой гэж би зарчмын хувьд үнэмшихгүй байна.

	— Яагаад сармагчнаас гарсны нүгэл гэж байна вэ?

	— Би ярьж сурснаараа ярьж байна.

	— Тэгэхлээр сармагчныг устгах бурхны хууль батлах хэрэгтэй байх нь уу?

	— Үгүй байлгүй дээ.

	— Та миний сэтгэлийг зовоож байгаа асуудалд «тийм», «үгүй» гэж шууд хариулахын орондоо дандаа ёсорхуу бултаад байна. Үнэн итгэл эрж байгаа аливаа хүн шулуухан «тийм», «үгүй» гэсэн түс тас хариу дуулахыг хүснэ. Та бол «үгүй байх аа», «үгүй л дээ», «бараг л үгүй болов уу» гэх шиг олон өнгө аястай үг хэлж байна. Чухам үүнээс болоод би таны аргыг жигшихээсээ таны ажил практикийг илүү жигшиж байна.

	— Та миний ажил төрлийг хуншгүй үздэг нь ил байна... Тэгсэн мөртөө хорих лагериас зугтаад над дээр ир ээ биз дээ. Үүний чинь авцалдаа нь хаа байна?

	— Энэ бол таны саяын хэлснээр хүн бүрд тэнгэрлэг чанар, адгуусны чанарын аль алин нь байдгийг давхар баталж байна. Хэрэв надад дан тэнгэрлэг чанар байсан бол би тан дээр ирэхгүй байсан. Хорих лагериас ч зугтахгүй, СС-ийн зандалчдын гарт үг дуугүй амиа алдах байсан. Нэг хацрыг минь алгадахад тэдний хүнлэг сэтгэлийг хөдөлгөхийн тулд нөгөө хацраа тавьж өгөх байсан. Харин та өөрөө тэдний гарт орвол нөгөө хацраа тавьж өгөх үү, эсвэл алгадахаас нь зайлахыг хичээх үү?

	— Нөгөө хацраа тавьж өгнө гэдэг чинь ямар утгатай үг болж байна? Та дахиад л хоосон чанарын сургаалыг нацист төрийн бодит машин дээр аваачиж байна. Хоосон сургаалаар хацраа тавьж өгөх нэг хэрэг. Энэ бол хүний бодь сэтгэлийн сургаал гэдгийг танд хэлэхээ хэлсэн. Нөгөө хацраа тавьж өгөх нь үү, үгүй юу гэж асуудаггүй машин бол өөр жич хэрэг. Машин гэдэг чинь зарчмын хувьд, үзэл санааны хувьд бодь сэтгэлгүй эд... Машин ч юм уу, зам дээр байгаа чулуу ч юм уу, өмнөө тулгарсан ханатай харилцахдаа амьд амьтантай харилцдагаас өөрөөр хандах шүү дээ.

	— Ламтан аа, уг нь эвгүй л юм. Би таны нууцыг хөндөж байж магадгүй. Айзенштадт авгай хэлэхдээ... Тэр авгай үг алдсан байж болох юм. Танаас би энэ тухай асуух ёсгүй л байх... Та тухайн үедээ гестапод хоригдож байсан юм уу?

	— За юу гэж хэлэх бил ээ дээ? Би тэнд хоригдож байсан... 

	— Мэдлээ. Энэ асуудал таны сэтгэлийг зовоодог болохоор та ярих дургүй байгаа биз. Ер, нь дайн дууссаны дараа таны сүсэгтэн нар танд итгэж сүсэглэхээ болино гэж бодохгүй байна уу?

	— Гестапод хоригдож байсан хүн цөөн биш дээ.

	— Ламтныг амьд үлдээгүй бусад хоригдлын өрөөнд өдөөн тагнагчаар суулгаж байсан гэж сүсэгтэн олонд нэг нь шивгэнэчихвэл яах вэ? Гестапод хоригдож байгаад тан шиг гарч ирсэн хүн хэдэн саяын дотор ганц нэг л бий... Сүсэгтэн олон танд онц итгэхгүй л байх... Тэгвэл та үнэн номоо хэнд номлох вэ?

	— Хүнийг иймэрхүү аргаар хавчаад байвал хэнийг ч гэсэн хөөдөж болно л доо. Тийм дээр тулбал би өөрийн байдлыг засаж чадах нь юу л бол.

	— Тэгээд яах вэ?

	— Тэгээд үү? Тийм яриаг няцаана. Миний үгийг үнэмшин үнэмштэл няцаана. Үнэмшихгүй байвал дотоод сэтгэлээрээ үхнэ.

	— Дотоод сэтгэлээрээ гэнэ. Тэгэхлээр та махан биетэй амьд хүн хэвээр үлдэнэ биз дээ?

	— Тэнгэрийн тааллаар үлдвэл үлдэнэ.

	— Танай шашин амиа хорлохыг цээрлэдэг үү?

	— Тийм болоод л би аминдаа хор хийхгүй байхгүй юу.

	— Ном номлох боломжгүй болохоор та юу хийх вэ? 

	— Ном номлолгүй сүсэглэн залбирна.

	— Та яагаад хамаг олонтой хамт хөдөлмөрлөх өөр арга мөр хайдаггүй юм бэ?

	— Хөдөлмөрлөх гэж та юуг хэлж байна вэ?

	— Эрдмийн ордон барьж байгуулахын тулд ядахдаа чулуу үүрэхийг хэлж байна.

	— Шашны номын дээд сургууль төгссөн хүн, чулуу үүрэхийн тулд л нийгэмд хэрэгтэй байдаг бол та бид хоёрт яриад байх юм алга. Тийм дээр тулбал би нээрээ хорих лагерьд буцаж очоод хүүр хайлах газар шатаалгасан нь дээр... 

	— Би зүгээр «хэрэв тэгвэл яах вэ?» гэж асууж байна. Таны санаа бодол, таны сэтгэлгээний зангилгааг сонсоход сонин байна.

	— Сүсэгтэн олонд шашны ном номлодог хүнийг хийх ажлаа олж ядсан зальт этгээд гэж та бодож байна уу? Та үүнийг ажил биш гэж бодож байна уу? Та бол чулуу зөөхийг ажил гэж үздэг байхад би бол сэтгэл оюуны хөдөлмөрийг өөр аливаа хөдөлмөртэй эн чацуугаар барахгүй, онцгой чухал зүйл гэж үзэж байна.

	— Би өөрөө сэтгүүлчийн мэргэжилтэй хүн. Миний сурвалжилгааг нацистууд, үнэн шашны аль алин нь мөрдөн хавчиж байсан.

	— Та хүний тухай буруу тайлбарлаж байсан болохоор сурвалжилгааг чинь үнэн шашны зүгээс арга буюу буруушааж байжээ.

	— Би хүний тухай тайлбарлаагүй. Би Бремен, Гамбургийн зооринд үүрлэдэг хулгайч, янхны байдлыг л харуулсан юм. Гитлерийн төр үүнийг маань дээд төрөлтнийг булай муухай гүтгэсэн хэрэг гэж нэрлэсэн, шашин бол хүнийг гүтгэсэн хэрэг гэж нэрлэсэн юм.

	— Бид амьдралын үнэнээс айдаггүй.

	— Айдаг шүү! Тэр хүмүүсийг сүмд ирэх гэж оролдоход нь сүмийнхэн хөөж байхыг би харсан. Тэднийг чухам сүсэгтэн олон хөөж байсан. Ламтан нь сүсэгтнээ эсэргүүцэж чадахгүй.

	— Мэдээжээр чадахгүй. Үнэн юм хэллээ гэж би таныг зэмлээгүй. Үнэн юмыг харууллаа гэж би таныг зэмлээгүй. Хүний хойч ирээдүйг таамаглах талаар та бид хоёрын санал зөрж байна.

	— Ламтан та санваартны ёсоор хариулахгүй, улс төрийн бодлоготон шиг хариулж байгаа юм биш биз?

	— Ердөө л та өөрийнхөө ухаанд багтсаныг надад тохож байна. Та олон талын юмнаас ганц улс төрийн талыг л харж байна. Логарифмын шугамыг хадаас хадах хэрэгсэл гэж үзэхтэй адил. Логарифмын шугамаар хадаас хадаж болно л доо. Харин шугамаар хадаас хадахын оронд тоо бодож болох байтал огт өөр зүйлд хэрэглэх гэсэнтэй адил байна.

	— Ламтан танаас юм асуухад хариу хэлэхийн оронд над руу хадаас шааж байна. Та миний асуултыг хариулахын оронд надаас юм асуугаад байна. Би замаа олох гэж ядаж байхад та намайг буруу номтон болгож байна. Та тэмцэлдэж байгаа мөртөө яагаад өөрийгөө тэмцлээс ангид хүн гэж хэлж байна вэ?

	— Би тэмцэлдэж байгаа нь үнэн. Би нээрээ дайтаж байна. Тэгэхдээ дайны эсрэг дайтаж байна.

	— Та их материалист маягаар маргалдаж байна.

	— Би материалист хүнтэй маргаж байна.

	— Тэгвэл та миний зэвсгээр надтай үзэлцэх юм биз ДЭЭ?

	— Тэгэхээс өөр аргагүй болж байна.

	— Ингэхэд байна шүү... Та сүсэгтэн олныхоо тусыг бодоод миний нөхөдтэй холбоо тогтоох хэрэгтэй байна. Хаягийг нь би танд өгнө. Би танд нөхдийнхөө хаягийг итгэж өгье... Ламтан та гэмгүй хүмүүсийг барьж өгөхгүй биз ээ... 

	 

	 

	Штирлиц соронзон хальсанд буулгасан энэ яриаг сонсож дуусаад, өчигдөр ламтнаас тусламж гуйж байсан атал өнөөдөр түүний дууг чагнаж, коньяк ууж, тамхиа шуналтай сорж жуумалзан суугаа хүн лүгээ харц тулгарахгүйн тулд даруй босож, цонхны дэргэд очлоо.

	— Ламынд тамхи татаж болохгүй хэцүү байв уу? гэж Штирлиц эргэж харалгүй асуув.

	Штирлиц бүх ханын дагуу том цонхны дэргэд зогсоод, цасан дээр хар хэрээ талх булаалдан зодолдож байхыг харав. Эндхийн манаач хоёр хүний норм авдаг, шувуунд хайртай хүн юм санж. Штирлицийг СД албаны хүн гэж манаач нь мэдээгүй. Энэ байшинд эм хүн огт ирдэггүй, эрчүүд цуглахаараа аяархан ярилцаж, тамсаг сайхан идээ будаа, америкийн голцуу дээд зэргийн сайн архи дарс идэж уудаг болохоор нь энэ байшинг нэг бол хоорондоо садар самуун явдаг эрчүүдийн нууц орон, эсвэл худалдааны эздийн байр байх гэж манаач боджээ.

	— Тийм ээ, тэнд би тамхигүй тамаа цайсан... Тэр өвгөн далан долоон үг дэлгээд, би тамхигүй боож үхмээр байлаа!..

	Тагнуулын нэр нь Клаус. Түүнийг хоёр жилийн өмнө элсүүлжээ. Хэвлэлийн хянагч байсан энэ Клаус хурц сэрэл сэтгэгдэлд дурлаж, өөрөө ирж элссэн юм. Энэ агент уулзаж ярилцсан хүнээ элэгсэг дотно түс тас үг яриагаар эрхэндээ оруулж, жүжигчин шиг сайн ажилладаг байв. Ажил нь үр дүнтэй хурдан бүтэж байвал юу ч хамаагүй ярихыг зөвшөөрсөн ажээ. Штирлиц Клаусыг танилцсан цагаас хойш ажиж шинжсээр өдөр ирэх тутам улам их айх сэтгэл төрөх болжээ.

	«Энэ хүн өвчтэй юм биш байгаа даа? Урвах шунал бол бас л нэг ёсны өвчин. Ломброзогийн11 дүгнэлтийг Клаус бүр давж байна. Энэ Клаус урьд миний үзсэн бүх гэмт хэрэгтний дотроос хамгийн аймшигтай нь юм. Тэгсэн мөртөө харах царайнаасаа томоотой сайн хүний байдалтай...» гэж Штирлиц нэгэн удаа бодож билээ. 

	Штирлиц ширээний дэргэд ирж, Клаусын өөдөөс харж суугаад инээмсэглэн асуусан нь 

	— За тэгээд? Тэр өвгөнийг бидэнд холбоо залгуулна гэж та бат итгэж байна уу?

	— Итгэж байна. Энэ бол шийдсэн асуудал. Би сэхээтэн, санваартан нартай ажиллах их дуртай. Замаа алдаж яваа хүнийг ажиглахад гайхалтай байх юм даа. Заримдаа бүр «Хүүе тэнэг минь, зогс! Хаачих гээ вэ?» гэж хэлмээр санагддаг.

	— Тэгэхийн хэрэггүй дээ, өөдгүй юм болно гэсэнд,

	— Танд лаазтай загас байхгүй юу? Би загас идэхгүй бол солиорох нь . Мэдрэлийн эсэд хэрэгтэй. Фосфор байдаг юм шүү дээ... 

	— Би танд сайн лаазтай загас олж тавья. Ямарт нь дуртай вэ?

	— Тосонд хийсэнд нь дуртай... 

	— Учир ойлгомжтой байна... Хаана үйлдвэрлэснийг авах вэ? Манайхыг уу, эсвэл... гэсэнд Клаус инээд алдаж хэлсэн нь:

	— «Эсвэл» гээд яах вэ. Уг нь эх оронч биш л юм. Гэсэн ч би Америк юм уу, Францад хийсэн хоол хүнс, архи дарсанд дуртай... 

	— Би танд нэг хайрцаг ёстой франц сардин загас олж тавья. Чидун жимсний тосонд хийсэн нь их амттай сайхан... Зөндөө фосфортой... Ингэхэд би өчигдөр таны хувийн хэргийг үзлээ... 

	— Түүнийг чинь нүдний булангаар ч болтугай харахын тулд юугаа ч хайрлахгүй сэн...

	— Таны санасан шиг тийм сонин биш... Та саяхан толгой эргэмээр ажиллагаа гүйцэтгэж ирээд одоо ажиггүй ярьж, инээж, элэг өвдлөө гэж гомдол тавьж байгаа нь илүү их сэтгэгдэл төрүүлнэ. Таны хувийн хэрэгт илтгэл рапорт, мэдүүлэг гээд сонин юм алга. Таны мэдүүлэг, таны тухай бусдын мэдүүлэг хутгалдсан байна лээ... Үгүй, ер сонин биш... харин таны рапортыг баримталж, таны санаачилгын ачаар ерэн долоон хүнийг баривчилсан байгаа нь сонин хэрэг... Тэр хүмүүс таны тухай хэлээгүй байна лээ. Нэг нь ч үгүй шүү. Тэднийг гестапод тун ширүүн байцаасан даа...

	— Та үүнийг надад ярьдаг нь юу вэ?

	— Бүү мэд... Задлан шинжлэх гэсэн юм уу, даа... Таныг хоргодуулсан хүмүүсийг сүүлд нь барьж аваад явахад таны өр өвддөг үү?

	— Та юу гэж бодож байна?

	— Мэдэхгүй байна.

	— Чөтгөр бүү мэд... Би тэдэнтэй үзэлцэж байхдаа өөрийгөө хүчтэй хүн гэж бодож байсан бололтой. Тулалдах нь сонин сайхан байдаг... Тэд сүүлдээ юу болохыг мэдэхгүй... Бид сүүлдээ яах вэ? Ер нь бүгдээрээ яах вэ? гэхэд нь,

	— Бас л зөв юм даа гэж Штирлиц зөвшөөрөв.

	— Биднээс хойш галав юүлсэн ч хамаагүй. Бас тэгээд манай хүмүүс чинь аймхай хулчгар, өчүүхэн дорд, шунахай, ховч. Хүн болгон тийм. Боолчуудын дотор эрх чөлөөтэй байх аргагүй... Тэр үнэн. Тэгэхлээр боолчуудын дунд арай дөмөг эрх чөлөөтэй байвал дээр биш үү? Би хувьд энэ бүх жилийн турш сэтгэл оюуны бүрэн эрх чөлөө эдэлж ирлээ... 

	— Ингэхэд урждар орой ламтныд хэн очсон бэ? гэж Штирлиц асуусанд,

	— Хэн ч очоогүй... 

	— Есийн үед... 

	— Та эндүүрч байна... ямар ч атугай танайхнаас хүн очоогүй, би тэнд гав ганцаараа байсан гэж Клаус хариулав.

	— Ламтныд хүн очсон байж болох юм... Манай хүмүүс царайг нь харж чадаагүй байна.

	— Та ламын байшинг ажиглаж байсан юм уу?

	— Тэгэлгүй яах вэ. Цаг үргэлж... Тэр өвгөнийг таны талд орж ажиллана гэж бат итгэж байна уу?

	— Ажиллана аа. Ер нь би өөрийгөө сөрөн тэмцэгч, илтгэгч жолоодогчийн авьяастай хүн гэж бодох юм. Миний шахалт шаардлага, сэтгэхүйн учир зүйд хүмүүс захирагдаж эрхэнд минь ордог... 

	— Их сайн байна, Клаус аа. Харин өөрийгөө хэтэрхий их бүү магт. Одоо ажлын тухай ярья... Та манай нэг байранд хэд хоног сууна... Учир юу вэ гэвэл дараа нь та чухал ажил гүйцэтгэх болно, тэгэхдээ миний эрхэлж байгаа ажилд холбогдолгүй зүйл... гэлээ.

	Штирлиц үнэн хэлжээ. Гестапод ажилладаг танилууд нь өнөөдөр Клаусыг нэг долоо хоног өгнө үү гэж гуйсан юм. Кельнд хоёр орос «төгөлдөр хуурч» буюу тагнуулын холбоочныг радио аппаратынхаа дэргэд ажиллаж байхад нь барьж авсан байна. Тэд өчиг өгөхгүй байгаа учир нэг сайн хүнээр туршуулах хэрэгтэй байлаа. Клаус шиг сайн өдөөн тагнагч олдохгүй тул Клаусыг олъё гэж Штирлиц амласан байжээ.

	— Бор хавтаснаас хуудас цаас аваад миний хэлж өгөх зүйлийг бичээрэй. «Штандартенфюрер ээ! Би үхтлээ ядарлаа. Хүч тамир маань барагдаж байна. Би үнэнч шударга ажилласан. Цаашдаа дийлэхээ байлаа. Би амармаар байна...» гэж Штирлиц хэлж бичүүлэв.

	Клаус гарын үсэг зураад

	— Энэ ямар хэрэгтэй юм бэ? гэж асуусанд,

	— Таныг нэг долоо хоног Инсбурк ороод ирэхэд зүгээр гэж бодож байна. Тэнд мөрийтэй тоглоомын газар ажиллаж, цаначин хүүхнүүд урьдын адил уулнаас цанаар гулгаж байгаа. Ийм бичиг хийхгүй бол би танд долоо хоногийн жаргал олж өгч чадахгүй гэж Штирлиц хариулаад Клауст багц мөнгө өглөө.

	— Баярлалаа. Харин надад мөнгө их бий шүү...

	— Их байхад илүүдэхгүй биз дээ, аан? Эсвэл илүүдэх юм уу?

	— Уг нь илүүдэхгүй л дээ гэж Клаус зөвшөөрөөд, мөнгийг өмднийхөө арын хармаанд хийж, — Одоо чинь хүйтэн өвчнийг их үнэтэй эмчилдэг болсон гэнэ лээ гээд инээд алдав.

	— Дахиад сайн бодоорой. Таныг ламынд байхад хүн хараагүй юу?

	— Бодох юу байх вэ. Хэн ч хараагүй...

	— Би манайхны хүмүүсийг хэлж байна.

	— Ер нь танайхан тэр өвгөний байшинг ажиглаж байсан юм бол намайг харсан байж болно. Гэхдээ юу л бол... Надад нэг ч хүн харагдаагүй... гэжээ.

	Одоо Шлаг ламтны сууж байгаа тосгоны дундуур хоригдлуудыг зориуд тууж гаргахын өмнө долоо хоногийн урьд Штирлиц өөрөө Клауст хоригдлын хувцас өмсгөснөө санав. Тэгэхэд Клаусын царай ямар байсныг бас санав. Нүдэнд нь сайхан санаа, эр зориг тодорч тоглох рольдоо нэгэнт итгээд байж билээ. Тэгэхэд машин дотор хажууд нь гэгээнтэн сууж явна уу гэмээр байсан учир Штирлиц Клаустай өөр янзаар ярилцлаа. Түүний царай тун сайхан, дууны өнгө гунигтай мөртөө хэлсэн үг нь оновчтой байж билээ.

	— Энэ бичгийг чинь бид танай шинэ байранд очих замдаа шуудангийн хайрцагт хийе. Бас өөр нэгийг бичээрэй. Сэжиг төрүүлэхгүйн тулд ламтанд бичнэ. Үүнийг өөрөө бичээд үз. Би танд саад хийлгүй, кофе цай чанаж байя гэж Штирлиц өгүүлэв.

	Штирлицийг эргэж ирэхэд Клаус нэг хуудас цаас барьж байлаа. Тэгээд инээд алдан бичгээ уншсан нь:

	«Шударга байхын тулд ажиллах ёстой. Итгэл сүсэг бол тэмцэлд тулгуурладаг. Огт ажиллахгүй байж шударга журмыг номлох нь сүсэгтэн олондоо, өөртөө тэрсэлснээс өөрцгүй. Хүн өөрийн шударга бишийг өөрөө уучилдаг юм гэхэд хойч үеийнхэн хэзээ ч уучлахгүй. Ийм учраас бидний зүгээр сууж байгаа нь уучилж болшгүй хэрэг. Зүгээр суух нь урван тэрсэлснээс дор. Би явлаа. Өөрийгөө цагаатгаарай. Таныг бурхан тэтгэх болтугай». 

	За ямар байна? Зүгээр үү?

	— Мундаг болжээ. Та үнэнээсээ бичиж байгаа юм уу?

	— Тэгэлгүй яах вэ. Би ямар нэг хүнтэй ажиллахдаа рольдоо итгэдэг юм чинь мянган жил амьд явна. Харин таны өмнө сууж байгаа тэр хүн шиг биш, би өөрөө ч мэдэхгүй, санаа оноонд ороогүй, зоригтой, цэвэрхэн, хүч чадалтай тийм нэг хүн болж тоглодог юм... 

	— Та зохиол бичиж туршсан уу?

	— Үгүй. Би зохиол бичиж чаддаг сан бол ийм дэмий... гээд Клаус гэнэт үгээ дутуу орхиж, Штирлицийг хулгай нүдээр харахад нь,

	— Цааш нь яриач. Хачин хүн шүү... Та бид хоёр илэн далангүй ярьж байж. Зохиол бичиж чаддаг сан бол манай энэ ажлыг хийхгүй байсан сан гэж та хэлэх гээ биз дээ?

	— Тиймэрхүү л үг хэлэх гэсэн юм гэхэд нь 

	— Тиймэрхүү үг биш ээ. Яг ингэж хэлэх гэсэн байна гэж Штирлиц залруулаад, — Тийм үү? гэж асуувал

	— Тийм гэв.

	— Сайн байна. Надад худал хэлээд ямар хэрэг байна вэ? Ямар ч хэрэг байхгүй. Виски уу, тэгээд хөдөлье. Харанхуй боллоо, удахгүй өнөөх онгоцнууд нисээд ирнэ.

	— Байр чинь хол уу?

	— Ойд арваад километрийн зайтай. Тэнд нам гүм. Маргааш болтол унтаж ав... гэж Штирлиц өгүүлээд, бүр машинд орж суусан хойноо, асуусан нь 

	— Канцлер агсан Брюнингийн12 тухай ламтан үг дуугарсангүй юу?

	— Би танд өгсөн тайландаа бичсэн шүү дээ. Дорхноо дуугаа хурааж байсан. Би шахаж шаардахаасаа зовоод... 

	— Зүйтэй болжээ... Швейцарын тухай бас үг дуугарсангүй юу?

	— Бүр таг.

	— За яах вэ. Өөр талаас нь оролдоод үзнэ. Коммунист хүнд туслахыг зөвшөөрсөн нь хэрэгтэй байна. Ай даа, сүрхий ламбугай юм! гэлээ.

	Штирлиц Клаусыг санчиг руу нь буудаж алав. Тэгэхдээ зарим кинонд гардагтай адил юуны учир хэний шийдвэрээр алж байгааг хэлсэнгүй. Тэр хоёрыг нуурын захад зогсож байтал холбоотны нисэх онгоц бөмбөгдөж эхэлжээ. Тэр бол хориотой бус боловч харуул хамгаалалтын пост нь хоёр километрийн зайтай байдгийг Штирлиц сайн мэднэ. Бөмбөгдөлтийн үед гар бууны хөндийхөн тасхийх дуу сонсдохгүй. Урьд загас барьдаг байсан бетон талбай дээрээс Клаус шууд усанд унаж, тэнд цусан мөр үлдэхгүй гэдгийг Штирлиц бодов. Ер нь энэ нь тийм онц чухал зүйл биш. Шөнөдөө цас бороо холилдон ордог болохоор хориотой бүсийн бетон талбай дээр цус дуссан ч тийм их аюултай биш. Ерөөс аюулгүй гэж хэлбэл илүү онох биз ээ.

	Клаусыг дуугарч завдалгүй усанд пүлхийн унахад Штирлиц түүний унасан газар луу гар буугаа шидлээ (мэдрэлийн ядаргааны улмаас амиа хорлож үхсэн гэдэг таамаг шалтгааныг нарийн бэлтгэж, Клаусаар өөрөөр нь холбогдох захидлыг бичүүлж авсан) Тэгээд бээлийгээ сугалаад ой дотуур машиндаа очиж суув. «Ам Дорф» хүртэл дөчин километр, Шлаг ламтных тэнд байдаг ажээ. Штирлиц нэг цаг яваад тэднийд хүрнэ гэж бодов. Ерөөс юм бүхнийг урьдаас нарийн бодож, цаг хугацааны талаар ч энэ хэрэгт холбогдолгүйгээ батлах баримт бэлтгэх гэсэн нь тэр... 

	 

	«Төвөөс Юстаст

	Нацистууд Стокгольм хотноо өрнөдийн дипломатуудтай холбоо тогтоож байгааг та мэдсэн үү? Мэдсэн бол чухам ямар холбоо вэ? Риббентропын ажилтан Клайстын талаар юу мэдээлж чадах вэ?»

	 

	Юстасаас төвд

	Миний бодоход нацистууд одоо өрнөдийнхөнтэй ямар нэг буурьтай холбоо тогтоох нөхцөлгүй. Холбоотонтой хэлхээ холбоо тогтоож эхэлсэн аливаа урвагчийг цаазаар авна гэж Гитлерийн тушаалаар СС-ийн райхсфюрер Гиммлер зарласан. Доктор Клайст бол ГЯЯ дахь гестапын тагнан мэдээлэгч. Урьд өрнөдийнхөнтэй ямар нэг гойдын холбоогүй байсныг олж тодорхойллоо. Түүний Стокгольмд очсон нь ёслолын асуудалтай холбоотой бөгөөд миний олж мэдсэнээр холбоотонтой хэлхээ холбоо тогтоох ямар нэг даалгавар аваагүй байна.

	ЮСТАС»

	 

	 

	Гүрний аюулаас хамгаалахын СД албаны тэргүүн Эрнст Кальтенбруннерын хэл яриа нь Вена аялга ихтэй. Үүнд нь фюрер, Гиммлер нар дургүйцдэгийг Кальтенбруннер мэдэх учир нэг үе авиазүйн сайн мэргэжилтнээр заалган жинхэнэ «хохдейч» аялга13 сурахаар оролдоод огт нэмэр болсонгүй. Кальтенбруннер Венадаа үнэн голоос хайртай болохоор өөрийгөө албадаад албадаад, жаахан бүдүүлэгдүүхэн ч атугай хөгжилтэй сайхан вена аялгаараа ярихгүй, өдөрт ядахдаа ганц цаг «хохдейч» аялгаар ярья гэх нь ээ чаддаггүй байжээ. Ийм учраас Кальтенбруннер сүүлийн үед жинхэнэ германчуудыг дуурайхаа болиод, хэнтэй ч гэсэн дасаж дадсан вена аялгаараа ярьдаг болов. Гарын доорх хүмүүстэйгээ бол вена аялгаар ч ярихгүй, Инсбуркийн аялгаар ярьдаг юм. Уулархаг нутгийн австричуудын хэлний аялга нь их онцгой ялгаатай болохоор захиргааны доорх ажилтан нар нь ойлгоогүй үгээ асууж лавлахыг зовоод сандран мэгдэцгээхэд Кальтенбруннерын бах нь ханадаг билээ.

	Кальтенбруннер утсаар ярьж байснаа тас тас хөхөрч:

	— Сиблиц биш, Штирлиц. Орон тооны ажилтан нарын дотор Сиблиц нэртэй хүн байхгүй шиг билээ дээ. Танай агентууд надад хэрэг алга. Тэг тэг, болбол хурдхан ирнэ үү. Баярлалаа. Хүлээж байя гэлээ.

	Кальтенбруннер гестапын тэргүүн, СС-ын группенфюрер Мюллерийг харж

	— Би танд хамт ажилладаг нэгэн намын нөхдөө хий хардаж сэрдэх хорон санаа төрүүлэх гэсэн юм биш. Гэвч баримтыг үзэхэд ийм байна. Нэгдүгээрт, Штирлиц хэдийгээр шууд биш ч гэсэн, Краковын ажиллагаа нурсан хэрэгт холбогдолтой юм байна. Штирлиц тэнд очсон юм. Гэтэл тэсэрч үнсэн товрог болох ёстой байсан тэр хот жигтэй хачин эгзэгтэй байдлаар бүрэн бүтэн үлдсэн. Хоёрдугаарт, Штирлиц алга болсон ФАУ-г олох ажил эрхэлж байсан боловч тэр нь олдоогүй, бүр алга болчихсон байна. ФАУ пуужин Висла, Висловка хоёр голын хоорондох намагт живсэн байх болтугай гэж би тэнгэр бурханд залбирч сууна... Гуравдугаарт, Штирлиц одоо ч гэсэн өшөө авах зэвсэг бүтээхтэй холбогдсон асуудлын хүрээнд оролцож байна. Хэдийгээр ажил илт нураагүй ч нүдэнд үзэгдэж, гарт баригдахуйц амжилт ялалт алга байна. Асуудалд оролцоно гэдэг бол зөвхөн өөр үзэл бодолтыг шоронд хорихын нэр биш. Энэ бол алс хэтийгээ оновчтой зөв боддог хүмүүст тусална гэсэн үг... Дөрөвдүгээрт, нууц түлхүүрийг нь ажихад большевикуудын стратегийн тагнуулд мэдээ дамжуулдаг байж таарах тэнэмэл радио нэвтрүүлгийг Штирлиц олж илрүүлэх ёстой байсан атал тэр радио нэвтрүүлэгч одоо болтол Берлиний хавьд ажилласаар байна. Мюллер та Штирлицийн хувийн хэргийг авчрахыг хүлээлгүй миний энэ сэжгийг одоохон тайлаад өгвөл баярлах байна. Би Штирлицийг талархдаг болохоор миний сэтгэлд гэнэт төрсөн хар сэжгийг няцаах иш баримттай үг танаас дуулмаар байна гэлээ.

	Мюллер шөнөжин ажиллаж, нойргүй хоносны улмаас толгой нь дүйрч байсан учир ерийн зангаараа бүдүүлэг наргиа үг хэлсэнгүй, зүгээр л

	— Түүний тухай надад ямар нэг мэдээ дохио ирж байгаагүй. Манай ажилд алдах, бүтэлгүйдэх явдал бол хэнд ч тохиолдож болох биз ээ гэсэнд,

	— Тэгвэл та намайг айхавтар эндүүрсэн гэж бодож байгаа юм шив дээ? гэж асуув.

	Мюллер хэдий их ядарсан ч гэсэн Кальтенбруннер ширүүн байгааг мэдээд,

	— Хаанаас даа... Сэжиг төрвөл тал бүрээс нь сайн нарийвчлах хэрэгтэй. Юуны төлөө манай аппарат байгаа бил ээ дээ? Эс тэгвэл биднийг фронтод очихоос зайлсхийсэн хийх ажилгүй амьтад гэж үзэхэд болно. Танд өөр баримт байна уу? гэлээ.

	Кальтенбруннер дуугарсангүй, янжуураа хурдан хурдан зажилж байтал буруу хоолойгоор нь тамхи орж, удтал хахаж цацан ханиалгаж, нүүр нь минчийж, хүзүүний нь судас шөрмөс чинэрэн гүрийж, нүднээс нь нулимс гарав. 

	Тэгснээ амьсгаа авч

	— Танд юу гэлтэй юм бэ дээ, юу хэлэхээ мэдэхгүй л байна шүү... Би хэд хоногийн өмнө манай хүмүүстэй Штирлицийн ярьсан яриаг хальсанд буулгуулж авсан. Миний эргэлзээгүй бат итгэдэг хүмүүс өөр хоорондоо ярихдаа эмгэнэлт байдал буй болж байгаа, манай цэргийнхний тэнэг мохдогийг, Рибентропын мангууг, Герингийн усан тэнэгийг, оросууд Берлинд дайран орж ирвэл бид бүгд юу болохыг нуухгүй ярьдаг юм... Штирлиц бол «Гайгүй байна аа, ёстой юм ёсоороо л бүтэмжтэй сайн байна...» гэж хариулдаг байна. Эх орондоо, фюрерт хайртай байгаа нь энэ гээд хамт ажил хийдэг сайн нөхдөдөө голгүй худал хэлэх нь ямар вэ... Шпирлицийг мулгуу амьтан юм уу ч гэж бодож үзлээ. Манайд Геббельсийн балай үгийг тэр хэвээр нь давтаж байдаг тэнэгүүд бишгүй л бий. Үгүй, Штирлиц мулгуу хүн биш. Тэгвэл яагаад үнэнч биш байна вэ? Нэг бол хэнд ч итгэдэггүй муу санаатай, эсвэл нэг юмнаас айж явдаг, үгүй бол дотроо нэг юм сэдээд, өөгүй цэвэр байхыг хичээдэг байх. Тэгвэл юу хийхээр сэдэж байгаа хүн бэ? Түүний гүйцэтгэх бүх ажиллагаа нь гадаадад, төвийг сахисан оронд очих шаардлагатай ажил байдаг... Тэгээд Штирлицийг тэндээс эргэж ирэх болов уу, яах бол? гэж бодох юм. Эргэж ирсэн ч гэсэн тэнд очоод сөрөг үзэлтэн юм уу, элдэв муусайн юмтай нөхцөхгүй байгаа даа? Би тийм ч гэж хэлж чадахгүй, үгүй ч гэж хэлж мэдэхгүй байна... гэлээ.

	Үүний түрүүн тоочсон бүх зүйлийг Мюллер юман чинээд бодсонгүй. Кальтенбруннер бол тагнуулын талаар баримжаа муутай хүн. Гэхдээ обергруппенфюрерийн сүүлийн хэлснийг Мюллер дуулаад, юмны цаад наад учрыг ялгаж чаддаг нарийн хар ухааныг нь зүй ёсоор тоож үзлээ. Кальтенбруннерын дөнгөж сая хэлсэн шальгүй зүйл нь Штирлицийг огт санаанд ороогүй талаас нь харуулж байна.

	— Хувийн хэргийг нь эхлээд та үзэж танилцах уу, эсвэл би шууд аваад явах уу? гэж Мюллерийг асуухад бүх материалыг хэдийн үзэж завдсан Кальтенбруннер заль гаргаж,

	— Та шууд аваад яв. Би одоо фюрертэй очиж уулзах ёстой гэжээ.

	Кальтенбруннерыг фюрерийн хоргодох төв байрны шинэ сонин юм ярих нь уу гэж Мюллер хүлээтэл юу ч ярьсангүй, харин ширээнийхээ доод шургуулгыг нээж, нэг шил «Наполеон» коньяк гаргаж ирээд, Мюллерт хундага дөхүүлэн асуусан нь 

	— Та их уугаа юу?

	— Огт уугаагүй

	— Нүд чинь яагаад улайгаа вэ?

	— Нойргүй хоносон юм. Прагатай холбогдсон ажил их байлаа. Манай хүмүүс тэндхийн нууц бүлгийнхний халуун мөрөөр орсон байна. Тэнд ойрын хэдэн долоо хоногт сонин явдал болно.

	— Танд Крюгер их дэм болно. Тэр бол уран сэтгэмж муутайхан ч болов зүтгэлтэй сайн хүн. Коньяк уу, толгой тань сэргэнэ.

	— Коньяк уухаар миний толгой бүр мансуурна. Би цагаан архинд дуртай гэсэнд, Кальтенбруннер инээмсэглэж, хундагаа өргөөд,

	— Үүнийг уухад мансуурахгүй. Эрүүл мэндийн төлөө! гээд хундагатайгаа нэгмөсөн хөнтрөхөд төвөнх нь архинд орсон хүнийх шиг огцомхон дээшлэв.

	Мюллер коньякаа шимэх зуур «Сурамгай ууж байна шүү. Одоо өөртөө дахиад хундагалах байх даа» гэж бодож суув. 

	Кальтенбруннерыг хамгийн хямд, хатуу «Каро» янжуур асааж татаад

	— За дахиад нэг дугтрах уу? гэж асуухад нь,

	— Баярлалаа. Дуртайяа зөвшөөрье. Нээрээ гоц сайхан коньяк байна гэж Мюллер хариулжээ.

	Штирлиц өнөөдөр ажлаа эртхэн дуусгаад Принц Альбрехтшрассаас Науэнд очъё гэж бодсон байжээ. Тэнд, ой дотор замын бэлчирт Паулийн бяцхан ресторан байдаг бөгөөд нэг жил, таван жилийн өмнөхтэй адил Паулийн хүү хөлгүй Томас ямар нэг ид шидээр гахайн мах олж, үргэлж очдог сайн танилуудаа байцаагаар хачирласан ёстой айсбайнаар14 дайлах буюу бүр ядахдаа дарсан манжинтай туулайн жигнэсэн махаар дайлдаг билээ.

	Бөмбөгдөөгүй үед бол урьдын адил радиол дуугарч, баргил бүдүүн хоолойтой Бруно Варнке «Аяа, тэр Могельзейд юутай үзэсгэлэн сайхан байлаа...» хэмээн дуулахад ерөөс ямар ч дайн дажин болоогүй юм шиг санагдана.

	Гэтэл Штирлиц ажлаасаа эрт мултарч чадсангүй. Гарах гэж байхад нь Гестапын дөрөвдүгээр хэлтсийн Холтофф орж ирээд

	— Бүр толгой эргэж орхилоо. Нэг бол миний байцааж байгаа хүн сэтгэл мэдрэлийн талаар эрүүл биш байх, эсвэл түүнийг танай тагнуулын газар шилжүүлбэл таарах байх. Өнөө муусайн англи гахайнуудын радиогоор ярьдагтай адил юм яриад байна гэж хэлжээ.

	Штирлиц Холтоффын тасалгаанд очиж, урждар Ванзейд тэндхийн гестапынханд баривчлагдсан одон орны судлалчийн галзуурч ганирахыг чагнасаар оройн долоон цаг хүргэв. Тэр хүн өөрөө бичсэн ухуулах хуудсаа тарааж байжээ. Ухуулах хуудас нь өөр өөр эхтэй байв. Холтофф Штирлицэд хавтас дүүрэн бичиг дөхүүлж өглөө. Сурагчийн дэвтрийн цаасан дээр бичсэнийг нь Штирлиц үзвэл «Германчууд аа! Сэхээрэгтүн! Танайхны тэнэг удирдагчид чинь та нарыг сүйд хийх нь ! Ертөнц дахин та нарыг зүхэж байна! Дайныг дуусгагтун! Бууж өгөгтүн!» гэсэн үгтэй хуудас хамгийн олон. Бусад нь «Та нарыг солиотой этгээдүүд удирдаж байна. Гитлер сөнөтүгэй! Энх тайван мандтугай!» гэсэн цөөн үгтэй аж.

	Одоо шаланд эрэгдсэн мухар сандал дээр сууж байгаа тэр одон орны судлалч

	— Би тэсэхээ байлаа! Би чадахгүй! Чадахгүй! Би амьд явах дуртай! Та нар мэдэж байна уу, үгүй юу! Фашизм, капитализм, большевизмын аль нь ч хамаагүй! Мөрөөрөө амьд явъя. Би тэсэхээ байлаа! Би та нарын нүдэн балай, галзуу тэнэгийг хараад амьсгаа багтарч байна! гэхчлэн зогсоо зайгүй хашхирсаар байв.

	— Чамайг ухуулах хуудас бич гэж хэн тушаасан бэ? Чи ганцаар ийм булай юм хийсэн байх учиргүй. Ухуулах хуудасны эхийг чамд хэн өгсөн бэ? Хар санаатай дайсан этгээд чамайг ашигласан байна. Чи дайсны хэнтэй хаана хэзээ сүлбэлдсэн бэ? гэж Холтофф намуухан дуугаар нухацтайхан асуусанд,

	— Хэзээ ч, хэнтэй ч сүлбэлдсэн юм байхгүй! Би ганцаараа ярихаас ч айдаг! Би юм бүхнээс айж байна! Та нар юм хардаг улс уу, үгүй юу? Сүйдэж гүйцээд байгааг та нар ойлгохгүй байна гэж үү?! Одоо өнгөрчээ! Цаашдаа хүний амийг бүрэлгэх нь балмад хэрэг гэдгийг та нар ойлгохгүй байна уу! Та нар герман үндэстнийхээ төлөө амьдарч байна гэж батлан хэлдэг байсан! Одоо зайлцгаа! Герман үндэстний үлдсэн хэсэгт тус болог! Та нар хөөрхий хүүхэд багачуудыг хөнөөж байна! Та нар засгийн эрхэнд дайрч орсон хэнээтэй амьтад, сувдаг шунахай хэнээтэн! Та нар нарийн хоол идэж, үнэтэй тамхи татаж, кофе цай ууж байна! Биднийг мал адгуус шиг байлгалгүй, хүн шиг аж төрөх бололцоо олгооч! гэж одон орны судлалч хашхичиж байснаа гэнэт дуугүй болж, санчгийнхаа хөлсийг арчаад, намуухан дуугаар

	— Эсвэл намайг энд бушуухан алаад аль. Өөрийнхөө арчаагүйг мэдэж, та нарын аймхай адгуус мэт болгосон герман үндэстний тэнэг мохдогийг бодсоор байгаад солиорсноос үхсэн нь шулуун байгаа гэж өгүүлэхэд нь,

	— Байзнаарай. Хий хашхираад учраа ололцохгүй. Танд ямар нэг тодорхой санал байна уу? гэж Штирлицийг асуухад, одон орны судлалч хирдхийж,

	— Юу? гэж дуугарав.

	Баривчлагдсан цагаас хойш үргэлж загнаж зандрах, зодож занчихыг үзсээр байгаад дөжирч орхисон түүнд Штирлицийн тайван дуу, үл мэдэг инээмсэглэн яаралгүй ярих байдал нь тэс өөр сэтгэгдэл төрүүлсэн байжээ.

	— Та ямар тодорхой саналтай байна вэ? гэж танаас асууж байна. Хүүхэд багачууд, эмэгтэйчүүд, өвгөд хөгшдийг бид яаж аврах вэ? Үүний тулд юу хийвэл зохих вэ? Шүүмжлэх, муулах амархан. Хийх ажлын ухаалаг зөв программ дэвшүүлэх их хэцүү гэж Штирлицийг өгүүлэхэд одон орны судлалч удтал бодлогошрон дуугүй байснаа сүүлд нь 

	— Зурхайн ухааныг би зөвшөөрдөггүй, харин одон орны судлалыг биширдэг. Намайг Киль хотод тэнхимийн эрхлэгч байхад минь буулгасан... гэхэд нь,

	— Чи түүнд хорссондоо ингэж байгаа юу, муу нохой?! гэж Холтоффыг хашхирахад, Штирлиц дургүйцэн ярвайж,

	— Байзнаач. Хашхирах хэрэггүй... Цааш нь ярина уу... гэсэнд,

	— Энэ жил нарны идэвхжилийн жил. Нарны гадаргад тэсрэлт үүсэж, нарны асар их нэмэгдэл эрчим хүчин гадагш дамжиж, орчлонт ертөнцөөс одон гарагт нөлөөлж, манай өчүүхэн хүн төрөлхтөнд бас нөлөөлнө... гэхэд нь Штирлиц түүний үгийг тасалж асуусан нь 

	— Та зурхайн төлөг зохиосон байлгүй дээ. Тэгээд таны зүрх хөөрөөд байна уу?

	— Зурхайн төлөг бол зөн билгийн юм уу, бүр суу залийн битүүлэг зүйл. Үгүй, би дэлхий дээр амьдарч байгаа амьтан бүр тэнгэр, нартай харилцан уялдаатай гэсэн тийм сод биш, ерийн нэг таамнал дэвшүүлэхийг оролдсон юм... Тэр холбоо уялдаа нь миний эх орны нутагт болж байгаа явдлыг нарийн зөв үнэлэн дүгнэхэд минь тусалж байна... 

	— Энэ сэдвээр тантай сүүлд тодорхой ярихад сонин байна байх. Одоо таныг өрөөндөө очиж, нэг хоёр хоног амрахыг манай нөхөр зөвшөөрөх биз ээ. Дараа нь бид энэ тухай эргэж ярья гэлээ.

	Одон орны судлалчийг авч гарсны дараа Штирлиц өгүүлсэн нь:

	— Хар аа биз дээ, энэ хүн тодорхой хэмжээгээр ухаан солиу юм байна. Ер нь эрдэмтэн, зохиолч, жүжигчин бүгдээрээ мэдрэлийн гажигтай байдаг юм. Тийм хүмүүс санаагаараа зохиосон амьдралаар амьдардаг болохоор онцгой өвөрмөц хандлага шаарддаг. Энэ өвчтэй амьтныг манай больницод хүргүүлж, экспертийн шинжилгээ хийлгэ. Манайд ноцтой чухал ажил зөндөө байна. Авьяастай байлаа ч хариуцлагагүй чалчаа амьтадтай зууралдаж цаг алдаж байх нөхцөл алга. Хэрэв одоо энх цаг сан бол үүнийг хорих лагерьд явуулах сан. Тэнд очиж түргэн засарч, дараа нь нэг тэнхим юм уу, хүрээлэнд ажиллаж, эх орон герман үндэстэндээ тус хүргэдэг болох сон... даанч... гэсэнд,

	— Энэ этгээд чинь Лондоны радиогоор англичуудын ярьдгийг яриад байна... Эсвэл Москватай сүлбэлдсэн хөөтэй муу социал - демократ шиг,

	— Хүн сонсож байг гэж радио зохиосон юм хойно цаадах чинь сонсоо биз. Үгүй, энэ ч чухал биш. Манай тагнуулын газар ийм юм сонирхохгүй. Энэ хүнтэй хэд хоногийн дараа уулзаж, нээрээ эрдэмтэн үү, эсвэл зүгээр нэг солио өвчтэй амьтан уу гэдгийг мэдмээр байна. Нээрээ тийм аюулын сайн эрдэмтэн юм бол бид Мюллер юм уу, Кальтенбруннер дээр орж, түүнд хүнсний сайн норм өгөөд, манай шинжлэх ухааны сор байгаа уулархаг нутагт явуулж өгөөч гэе. Тэнд тохитой байшинд суугаад бөмбөгдөлтөд өртөхгүй ажил хийж, тостой талх идээд ирэхлээр дэмий чалчихаа болино... Үгүй юм бол уу? гэсэнд Холтофф жуумалзаж,

	— Бүгдээрээ ууланд бөмбөгдөлтөөс айх юмгүй, тохилог байшинд тостой талх идээд сууж байвал дэмий ярих хүн гарахгүй л дээ... гэв.

	Штирлиц, Холтоффыг анхааралтай ширтэж байгаад өөрийн нь харцыг даахгүй тэвдэн бүлтэлзэж, ширээн дээрх цаасаа дэмий л нааш цааш хөдөлгөж эхэлсэн хойно нь сая хамт ажилладаг бага тушаалын нөхөр өөдөө найрсаг тэнүүн инээмсэглэлээ... 

	 

	 

	«Фюрерийн хийлгэсэн зөвлөгөөний тухай түргэн бичлэг. Кейтель, Йодль, Гадаад явдлын яамнаас элчин Хавель, райхслейтер15 Борман, СС-ийн райхсфюрерийн өргөөний төлөөлөгч — СС-ийн обергруппенфюрер Фегеляйн, райхын16 аж үйлдвэрийн яамны сайд Шпеер, бас адмирал Фосс, гуравдугаар зэргийн ахмад Людде-Нейрат, адмирал фон Путкамер, туслагч офицер, түргэн бичээч нар байлцав.

	 

	БОРМАН. Тэнд хэн холхиж, саад болоод байна аа? Чимээгээ аядаач, цэргийн дарга нар аа

	ПУТКАМЕР. Би хурандаа фон Беловыг Итали дахь манай нисэх хүчний байдлын тухай магадалгаа гаргаж өгнө үү гэж хүссэн юм.

	БОРМАН. Түүн тухай яриагүй байна. Бүгд яриад байхаар үргэлжийн залхуутай, шуугиан болж байна.

	ГИТЛЕР. Энэ надад саад болохгүй. Генерал та Курляндад өнөөдөр гарсан өөрчлөлтийг газрын зурагт буулгаагүй байна.

	ЙОДЛЬ. Эрхэм фюрер минь, та анзаарсангүй. Өнөө өглөөний засвар энэ байна.

	ГИТЛЕР. Газрын зургийн бичиг нь даанч жижигхэн юм. Баярлалаа. Би одоо харж байна.

	КЕЙТЕЛЬ. Манай дивизүүдийг Курляндаас гаргая гэж генерал Гудериан дахиад шаардаж байна.

	ГИТЛЕР. Тэр ч ухаангүй бодол доо. Одоо оросын гүн ар талд, Ленинградаас дөрвөн зуун километрийн зайтай үлдсэн генерал Рендуличийн цэрэг оросын дөчөөс далан дивизийг өөртөө татаж байна. Бид тэндээс цэргээ татаж авбал Берлиний дэргэдэх хүчний харьцаа дорхноо өөрчлөгдөнө. Тэр мөртөө Гудерианы бодож байгаа шиг манай талд тус болохгүй. Бид Курляндаас цэргээ татаж авбал Берлиний дэргэдэх германы дивиз бүрд дор хаяад оросын гурван дивиз ноогдох болно.

	БОРМАН. Ухаалаг улс төрийн бодлоготон байх хэрэгтэй, фельдмаршал аа... 

	КЕЙТЕЛЬ. Би улс төрийн бодлоготон биш, цэргийн хүн.

	БОРМАН. Энэ бол нэлэнхий дайны эрин үед салшгүй холбоотой ухагдахуун.

	ГИТЛЕР. Либавын ажиллагааны туршлагаас үзэхэд одоо Курляндад байгаа цэргийг татаж авъя гэвэл дор хаяад хагас жил хэрэгтэй. Тэгвэл бүр ч хөгийн юм болно. Хоосон их санаа саналгүй, бодит байдлыг харгалзан ялалтыг байлдан олохын тулд бидэнд хэдхэн цаг, чухам тоотой хэдхэн цаг үлдээд байна. Харах нүдтэй, бодох толгойтой, дүгнэж чаддаг хүн бүр удахгүй ялж болох уу? гэсэн ганц асуултыг өөрөө өөртөө хариулах ёстой. Тэгэхдээ би нүдэн балай түс тас хариу өг гээгүй байна. Балай итгэл миний санаанд таарахгүй, би учиртайхан итгэл эрж байна. Холбоотны эвсэл шиг ийм зөрчилтэй хачин эвсэл холбоо энэ дэлхийд урьд өмнө байгаагүй юм. Арга мухардсан үед л хоорондоо харш үзэл санаа, эрмэлзэл, зан чанар, өөртөө хор хохиролгүй зэрэгцэн оршиж болох юм биз. Би хорих лагерьд хорихыг хэлж байна. Тэнд жишээ нь нэг байшинд пап гэгээний төлөөлөгч, шашингүй коммунист, францын радикал, британийн консерваторуудтай их аятайхан таараад байдаг гэнэ лээ. Арга мухардсанаас холбоо үүсдэг. Тэр бол цөхрөнгөө барсны холбоо, найдлага, зорилгогүй холбоо юм. Орос, Англи, Америк гурвын зорилго нь эрс тэс өөр байхад манай зорилго бид бүхэнд тодорхой байна. Тэр гурав үзэл суртлынхаа эрмэлзлийн ялгаанд хөтлөгдөж байхад бид бол нэг эрмэлзлийг удирдлага болгож, түүнд манай амьдрал захирагдаж байна. Тэр гурвын хоорондын зөрчил ихсэж байгаа, хойшид ч улам ихсэх гэж байхад манай эв нэгдэл бол энэ хүнд бэрх, аугаа их кампанит ажлаар олон жилийн турш миний хүрэх гэж зүтгэсэн тийм бат цул байдалтай боллоо. Манай дайсны эвслийг эвдэхэд дипломатын юм уу, өөр бусад арга замаар тус болно гэдэг бол бүтэшгүй санаа. Тэр бол айж аливаа итгэлээ алдсаны илрэл биш бол сайндаа л бүтэшгүй санаа. Дайсанд гагцхүү цэргийн хүчээр цохилт өгч, гагцхүү манай сэтгэлийн чин зориг мятаршгүй бат, манай хүч чадал барагдашгүй ихийг батлан харуулж баймааж бид тэр эвслийн сөнөх цагийг хурдасгаж, манай ялгуусан их бууны дуу нижигнэмэгц тэр эвсэл нурж унана. Өрнөдийн ардчиллыг хүч давамгайлахаас өөр түүнд нөлөөлөх арга байхгүй. Нэг талаас Өрнөдийнхөн сандарч, нөгөө талаас бид өөрснөө цохилт өгөхөөс өөр Сталиныг ухааруулж чадах юм байхгүй. Сталин одоо Брянскийн ой юм уу, Украины хээр талд дайтаж байгаа биш гэдгийг бодолцоорой. Түүний цэрэг Польш, Румын, Унгарын нутагт ороод байна. Оросууд «эх орон нь биш» нутагт ороод нэгэнт хүч суларч, тодорхой хэмжээгээр санаа сэтгэл алдагдаад байгаа. Гэхдээ би оросуудыг ч юм уу, америкчуудыг хамгийн их анхаарч байгаа юм биш. Би германчууд тийш хараагаа хандуулж байна! Ганц манай герман үндэстэн л ялалт байгуулж чадна, ялалт байгуулах ч ёстой! Одоо үед улс орон маань бүхэлдээ цэргийн лагерь боллоо. Улс орон бүхэлдээ гэж би Герман, Австри, Норвег, бас Унгар Италийн хагас, Чех, Богемийн эзэнт улсын нутгийн үлэмжхэн хэсэг, Данийг, мөн Голландын зарим хэсгийг хэлж байна. Энэ бол Европын соёл иргэншлийн төв. Эд материал, санаа сэтгэлийн их хүчний бөөгнөрөл. Ялалтын материал бидний гарт ороод байна. Энэ материалыг манай ялалтын тусын тулд хэр зэрэг түргэн ашиглаж чадах нь цэргийнхэн биднээс шалтгаална. Надад итгээрэй, манай армиуд анхны хүчит цохилт өгмөгц холбоотны эвсэл задарч унана. Холбоотон бүрийн аминчхан эрх ашиг нь асуудлыг стратегийн үүднээс харахад саад болно. Манай ялалтын цагийг ойртуулахын тулд би ийм санал тавьж байна: СС-ийн танкны зургаадугаар арми Будапештын дэргэд сөрөг давшилтад орж, ингэснээрээ нэг талаас Австри, Унгарт национал - социализмын өмнөд цайзыг бат найдвартай болгож, нөгөө талаар оросын жигүүрээр ороож очихын бэлтгэл болж өгнө. Чухам тэнд, Өмнө зүгийн Нальуанижид манай далан мянган тонн нефть байгааг бодолцоорой. Нефть бол дайны судсаар гүйж байгаа цус юм. Австрийн халдашгүй байдлыг хангаж Кесельрингийн захирсан Италийн сая хүнтэй бүлэглэл, түүнийг нэгдмэл байлгах тэр нефтийг алдсанаас Берлинийг тавьж өгсөн нь дээр гэж би үзэх байна. Цаашлаад: «Висла» бүлэг арми бэлтгэл хүчээ цуглуулаад оросын жигүүр өөд эрс шийдвэртэй сөрөг давшилт хийнэ, үүний тулд Помераны түшиц газрыг ашиглах хэрэгтэй. СС-ийн райхсфюрерийн цэрэг оросуудын хориглолтыг сэт татаад ар талд нь гарч, санаачилгыг гартаа авна. Штетиний бүлэглэлээр дэмжүүлсэн тэр цэрэг оросуудын фронтыг дундуур нь тастана. Сталины хувьд бэлтгэл хүчээ татаж авчрах асуудал бол хэцүүгээс хэцүү асуудал. Орон зай Сталинд ашиггүй. Харин ч бидэнд ашигтай. Берлинийг халхалж, чухамдаа халдашгүй дархан болгож байгаа хориглолтын долоон давхар шугам бидэнд цэргийн эрдмийн дүрэм горимыг зөрчин өмнө, умар зүгээс үлэмжхэн бүлэг цэргийг өрнө зүгт шилжүүлэн аваачих бололцоо олгож байна. Бидэнд цагийн нөөц бий. Сталинд бэлтгэл хүчээ өөрчлөн бүлэглэхэд хоёр - гурван сар хэрэгтэй байхад бидэнд бол армиудыг таван хоногт л шилжүүлнэ. Германы газар нутгийн зай нь стратегийн уламжлалыг харгалзалгүй үүнийг гүйцэтгэх бололцоо олгож байна.

	ЙОДЛЬ. Тэглээ ч гэсэн энэ асуудлыг стратегийн уламжлалтай уялдуулах нь зүйтэй болов уу.

	ГИТЛЕР. Йодль та юу хэлэх гээд байна?

	ЙОДЛЬ. Энэ их алсын бодолтой мэргэн санал гэж бодож байна. Харин энэ төлөвлөгөөг цэргийн шинжлэх ухааны уламжлалтай уялдуулахгүй гэсэн нэг зүйлийг зөвшөөрмөөргүй байна.

	ГИТЛЕР: Зүйлчилж яриагүй, ерөнхийд нь ярьж байна. Ер нь эцсийн бүлэгт жижиг зүйлсийг штабуудад нарийн мэргэжилтний хэсэг шийдвэрлэж хэзээд болно. Цэргийнхэнд эсэргүүцлийн хүчит нударга болгож зохион байгуулсан дөрвөн сая гаруй хүн бий. Тэр эсэргүүцлийн хүчит нударгыг хиартал ниргэх цохилт болгоход зорилт оршиж байна. Бид одоо 1938 оны наймдугаар сарын хил дээр зогсож байна. Манайх бат нягтарлаа. Манайх гэж герман үндэстэн. Манай цэргийн аж үйлдвэр 1939 оныхоос дөрөв дахин их зэр зэвсэг үйлдвэрлэж байна. Манай арми тэр жилийнхээс хоёр дахин их байна. Манай үзэн ядах сэтгэл аймшигтай бөгөөд ялах зориг эрмэлзэл хэмжээлшгүй их байна. Бид дайны арга замаар энх тайванд хүрэхгүй гэж үү? гэдгийг би асууж байна. Цэрэг дайны амжилтаас улс төрийн амжилт гарахгүй гэж үү?

	КЕЙТЕЛЬ. Райхслейтер Борманы хэлснээр цэргийн хүн бас улс төрийн бодлоготон болжээ.

	БОРМАН. Та зөвшөөрөхгүй байна уу?

	КЕЙТЕЛЬ. Зөвшөөрч байна.

	ГИТЛЕР. Маргааш болтол надад тодорхой санал бэлтгэж өгөхийг фельдмаршал танаас хүсье.

	КЕЙТЕЛЬ. За тэгье, эрхэм фюрер ээ. Бид ерөнхий тоймыг төлөвлөе. Хэрэв түүнийг та сайшаавал бүх зүйлийг нарийн боловсруулж эхэлнэ.

	 

	 

	Гитлерийн базаалин, СС-ийн оберргуппенфюрер Фегейляйн Гиммлерийн өрөөнд ирж төв байранд болсон сүүлчийн хуралдааны тухай Гиммлерт мэдээлээд

	— Асуудлыг улс төрийн аргаар шийдвэрлэх аливаа боломжийг фюрер эрс няцааж байна гэв.

	— Түүний төлөвлөгөөг цэргийнхэн ямар янзтай угтав? гэж Гиммлер асуувал,

	— Ёжтойхон угтсан. Гайхалтай нь чухам цэргийнхэн л одоо дайны эцсийн дүнг улс төрийн аргаас өөр арга замаар шийдвэрлэж болохгүй гэж бат итгэдэг болсон юм байна гэвэл,

	— Бууж өгөх гээ юм бол уу? Дайтаж ядраа юу? гэж Гиммлер бодлогошрон асуусанд,

	— Яагаад заавал бууж өгөх гэж? Хэлэлцээ хийж болно... гэжээ.

	 

	 

	Штирлиц оройн долоон цагт, бор гэгээ тасарч байх үед гэртээ ирэв. Цас бараг хайлж дуусаад өглөөгүүр нарсны дээд үзүүрт нар туссаныг харахад хэдийн зун болсон юм шиг санагдаж, Могельзейд очиж, тэнд өдөржингөө загас барих буюу эвхмэл орон дээр унтаж өнгөрүүлж болмоор юм шиг санагддаг хаврын ийм үед Штирлиц дуртай билээ.

	Потсдамаас холгүй, энэ Бабальсберг дахь бяцхан байшиндаа Штирлиц одоо ганцаар сууж байлаа. Гэр ахуйн ажлыг нь эрхэлж байсан авгай зогсоо зайгүй бөмбөгдөхийг тэсэж чадалгүй айгаад, уулархаг Тюринг нутагт, зээ охиныдоо очсон байжээ.

	Тэгээд «Анчинд» хэмээх архины мухлагийн эзний охин гэр орныг нь цэвэрлэж өгдөг болов. Тэр бол их ухаалаг, царайлаг бүсгүй байлаа. Том тоос сорогчоор зочдын өрөөний хивсийг цэвэрлэж байгааг нь Штирлиц ажиглаж суухдаа «Лав саксон нутгийнх байх. Бор царайтай, цэнхэр нүдтэй юм байна. Уг нь берлин аялгаар ярих юм, гэсэн ч Саксон нутгийнх байхаас зайлахгүй» гэж боджээ.

	Штирлиц янз маяг нь хуучирсан цагаа хараад «Солих хэрэгтэй болжээ. Энэ муу «ланжин» цаг маань түрүүлэх буюу сүүлддэг бол би аяыг нь олох сон. Гэтэл энэ цаг заримдаа хоцроод, заримдаа түрүүлж давхиад бүр аргалах аргагүй юм» гэж бодох зуур,

	— Цаг хэд болж байна? гэж асуувал,

	— Долоо хавь болов уу... гэлээ.

	Штирлиц мушилзан инээмсэглэж: «Жаргалтай охин юм... «Долоо хавь» гээд сууж байх боломжтой, сүүлд нь ийм тийм юм болно гэж айхгүй, дуртай цагтаа дуртай юмаа хийж байдаг хүн л энэ дэлхийд хамгийн жаргалтай нь ... Энэ бүсгүй берлин аялгаар ярьж байгаа нь гарцаа алга. Тэр ч байтугай мекленбургийн аялгууны хольцтой байна...» гэж бодов.

	Штирлиц машин ирж яваа чимээ сонсоод,

	— Бүсгүй ээ, цаана чинь хэн ирэв, хараадхаач гэж чангахан хэллээ.

	Штирлицийг ажлынхаа бяцхан тасалгаанд, ханан зуухны дэргэд сууж байтал хаалга онгойж, бүсгүй шагайгаад

	— Тан дээр цагдаагийн хүн ирлээ гэж хэлэв.

	Штирлиц босож, үе мөчөө шажигнатал суниагаад, үүдний өрөөнд очвол тэнд том сагстай юм барьсан СС-ийн унтершарфюрер зогсож байв.

	— Штандартенфюрер ээ, таны жолооч, өвдөөд би нормын юмыг чинь авчирлаа... 

	— Баярлалаа. Хөргөгч дотор хийчих. Энэ бүсгүй тусална гэж Штирлиц хэлэв.

	Унтершафюрерийг байшингаас гарахад Штирлиц гаргаж өгсөнгүй. Ажлын нь тасалгаанд бүсгүй чимээгүй орж ирээд, хаалганы тэнд зогсож

	— Таныг зөвшөөрвөл би хоноод явна гэхэд нь Штирлиц сая нүдээ нээж «Энэ охин ийм их идэх юм анх удаа үзэж байгаа ядуу юм байна» гэж ойлгоод, дахин суниаж

	— Хэрэггүй... Хиам, бяслагийн тэн хагасыг нь өөртөө авч болно шүү... гэв.

	— Юу гэсэн үг вэ, Штирлиц гуай. Би идэх юманд чинь болсон юм биш... 

	— Аа мөн, чи надад дурласан юм биз дээ, тийм үү? Чи надад ухаангүй хайртай юу? Миний буурал толгойг зүүдэлдэг үү, тийм үү?

	— Буурал үстэй эрчүүл надад хамгийн сайхан санагддаг... 

	— За яах вэ, бүсгүй минь, миний буурал үсний тухай хожим, чамайг хүнтэй суусан хойно чинь яримз... гээд, нэр чинь хэн бил ээ?

	— Мари... Би танд хэлсэн шүү дээ... Мари... 

	— Аа тийм. Өршөөгөөрэй. Мари, Мария Магдалина. Бяцхан Мари та нар бүгдээрээ нүгэлтэй улс уу, үгүй юу? Хиам аваарай. Битгий айлгүйт. Хэдэн настай вэ?

	— Арван естэй.

	— Өө бүр бие гүйцсэн бүсгүй юм. Чи Саксоноос ирээд удаж байна уу?

	— Удсаан. Эцэг эхийгээ энд ирэхэд хамт ирсэн.

	— За одоо Мари чи явж амар. Аягүй бол өнөөдүүл чинь бөмбөгдөөд ойчих вий гэж айж байна. Бөмбөгдвөл чи айгаад явж чадахгүй шүү дээ гэжээ.

	 

	 

	Бүсгүй яваад өглөө. Штирлиц гэрэл халхлах зузаан хөшгөөр цонхоо битүүлж, ширээний чийдэн асаагаад ханан зуух руу тонгойсон хойноо сая л хагалсан түлээг яг өөрийн нь дуртай маягаар жигд дөрвөлжлөн өрж, бас хусны үйсийг хүртэл бүдүүн хийцтэй цэнхэр пял дээр тавьсныг ажиглажээ.

	«Би тэр бүсгүйд энэ тухай хэлээгүй юм сан... Эсвэл... үгийн далимаар хэлсэн ч юм байх... Юм тогтоож чаддаг охин байна. Бид бүгдээр залуучуудын тухай хөгшин багш нь шиг л бодох юм. Хөндлөнгөөс харвал их инээдэмтэй харагддаг байх. Би бол өөрийгөө хөгшин хүн гэж бодож дасжээ. Дөчин есөн настай...» гэж бодох зуураа үйсийг асааж галын дөл улбалзаж хус модыг долоон дүрэлзтэл үлээгээд хүлээн авагчийн дэргэд очиж залгав. Москваг чагнавал хуучин цагийн уянгал дуу нэвтрүүлж байлаа. Геринг нэгэн удаа штабынхаа ажилтан нарт: «Дайсны радиог сонсох нь эх оронч биш юм даа. Гэвч заримдаа бидний тухай ямархуу балай юм донгосож байгааг дуулах сан гэж загатнах юм» гэж хэлж байсныг Штирлиц санав. Геринг дайсны радио нэвтрүүлэг сонсдог гэсэн мэдээ дохио зарц нараас нь ч ирж, Мюллерийн элсүүлсэн жолоочоос нь ч ирж байсан болохоор Герингийг ухаан муутай хулчгар хүн юм байна гэж Штирлиц тэгэхэд ойлгожээ. «Хоёрдугаар гэгдэх Геринг иймэрхүү янзаар хэрэгт холбогдолгүйгээ батлах гэж байгаа бол хойч өдрийн явдалд огт итгэдэггүй, аймхай хулчгараа харуулж байгаа хэрэг. Геринг зүй нь дайсны радиог сонсдогоо нуусны огт хэрэггүй байж. Зүгээр л дайсны нэвтрүүлэгт зохих тайлбар өгч, наргиа наадмын үг хэлж, олны инээд доог болгон өнгөрүүлбэл таарах байж. Тэгсэн бол гойдын нарийн ухаангүй Гиммлерт нөлөөлөх байсан биз гэж Штирлиц бодов.

	Уянгал дууны эцэст төгөлдөр хуурын намуухан аяз эгшиглэж дуусаад, алс тэртээх Москвагийн герман хүн бололтой нэвтрүүлэгч нь лхагва, баасан гарагт радио нэвтрүүлгийг ямар ямар долгионоор сонсвол зохих тухай нэвтрүүлж эхэллээ. Энэ бол Штирлицийн зургаан хоног хүлээж байгаа нууц түлхүүрийн эх мөн тул тоог бичиж явлаа. Тоог ярайсан жигдхэн үелж бичжээ. Тоо олон байсан тул бичиж авч завдахгүй байж магадгүй гэж бодсон бололтой, нэвтрүүлэгч тоог дахин уншив.

	Дараа нь чагнаад ханашгүй сайхан орос уянгал дуу дахин эгшиглэв.

	Штирлиц номынхоо шүүгээнээс Монтений бяцхан ботийг гаргаж, тоог үг болгоод, тэр үгсээ францын аугаа их, төлөв төвшин сэтгэгчийн цэцэн мэргэн сургаалын дотор нуусан хураангуй томьёотой жишиж тулгав.

	Хүлээж авсан радио мэдээний нууц түлхүүрийг тайлж уншсаныхаа дараа тоо, үг бичсэн цаасыг шатааж, үнсийг нь ханан зуухны үнстэй хутгаад, жаахан коньяк уув.

	«Тэд намайг сод хүн гэж боддог юм уу, бүхнийг чадагч гэж боддог юм уу, юу гэж боддог улс вэ? Яаж болох вэ дээ... Тийм хэлхээ холбоо байж болно гэж итгэхгүй байна...»

	Штирлицэд ингэж бодох бүх үндэс буй. Учир нь Москвагийн радиогоор дамжуулан түүнд өгсөн даалгавар нь ийм үгтэй байжээ... 

	 

	«Алексаас юстаст

	Бидэнд ирсэн мэдээгээр Швед, Швейцарт СС, СД албаны дээд тушаалын офицерууд очиж, холбоотны тагнуулын газрынхантай харгалдахыг оролдох болжээ. Тухайлбал Бернд СД-гийн хүмүүс Аллен Даллесын ажилтан нартай холбоо тогтоохыг оролдсон байна. Үүнд та дараах зүйлсийг тодруулж мэд. 

	Холбоо тогтоох тэр оролдлого нь: 

	1) хуурамч мэдээлэл байна уу, 

	2) СД-гийн дээд тушаалын офицеруудын хувийн санаачилга юм уу, 

	3) төвөөс өгсөн даалгаврыг биелүүлж яваа юм уу.

	СД, СС-ийн тэр ажилтан нар Берлинээс өгсөн даалгаврыг биелүүлж яваа бол хэн ямар даалгавар өгч илгээснийг тодруулж мэд, Нарийн хэлбэл: райхын дээд удирдагчдын хэн нь Өрнөдийнхөнтэй холбоо тогтоохоор эрэлхийлж байна вэ.

	АЛЕКС»

	Юстас гэдэг бол Москвад хурандаа Максим Максимович Исаев гэж гуравхан дээд удирдагч нь мэдэх штандартенфюрер Штирлиц өөрөө билээ... 

	 

	 

	... Энэхүү нууц түлхүүрт мэдээг Штирлицид ирэхээс зургаа хоногийн өмнө Сталин зөвлөлтийн тагнуулчдын сүүлчийн мэдээг үзэж танилцаад тагнуулын албаны даргыг ойрх зусландаа дуудан аваачиж өгүүлсэн нь:

	— Улс төрийн бодлогод харалган хүн л Германыг бүрмөсөн тамирдсан, одоо айдаггүйгээ авдартаа хийж авсан гэж үзэх юм биз ээ... Герман гэдэг бол аагтаа тултал шахагдсан пүрш мөн. Тэр пүршийг хоёр талаас нь адилхан хүчтэй дарж байж, сая эвдэж болно. Эс тэгвэл нэг талын даралт нь тулгуур болж хувираад, тэр пүрш нөгөө тийшээ харваж цохих магадгүй. Хүчтэй ч цохих болно. Учир юу вэ гэвэл, нэгдүгээрт, гитлерчүүдийн хэнхэг хэнээ нь асар их хэвээрээ байна, хоёрдугаарт Германы цэргийн хүч бололцоо бүрмөсөн шавхарч дуусах яагаа ч үгүй байна. Ийм учраас фашистууд Зөвлөлтийн эсрэг үзэл баримталж болзошгүй Өрнөдийнхөнтэй хэлэлцээр байгуулах аливаа оролдлогыг илрүүлэх нь тэргүүн зэргийн зорилт гэж та үзэх хэрэгтэй. Тиймэрхүү салангид хэлэлцээ хийх гол хүмүүс нь юуны өмнө намын аппарат, ард олны дунд нэр хүндтэй Гитлерийн шадар зүтгэлтнүүд байж болох юм гэдгийг та бодолцох ёстой нь зүйн доторх хэрэг. Тийм шадар зүтгэлтнүүдийг л та нарийн нягт ажиглах ёстой болж байна. Дээсэн дөрөөн дээр дэн дун байгаа эзэрхэг эзний шадар зүтгэлтэн нар амиа аврахын тулд эзнээсээ урвах нь гарцаагүй. Энэ бол аливаа улс төрийн тоглоомын илт үнэн нь . Та энэ болзошгүй үйл явцыг харахгүй өнгөрүүлчихвэл өөртөө л гомдоорой.

	 

	 

	Тэртээ хол агаарын түгшүүрийн дохио хангинуут, агаарын их буунууд нижигнэж гарав. Цахилгаан станц гэрэл тасалсан учир Штирлиц ханан зуухны дэргэд залтас дээгүүр хөх дөл өлбөлзөхийг удтал ажиглан суулаа.

	«Ингээд яндангийн хаалтыг хаачихвал гурван цагийн дараа би унтаад өгнө. Ухаан нь сэршгүй нойрсоод өгнө. Манайхыг Якиманкад байхад эмээ маань яг ингээд шатаж дуусаагүй залтас дээгүүр хөх дэл гүйлгэнэж байхад яндангийн хаалтыг хааснаас болж бид золтой л үхээгүй юм сан. Бидний угаартсан тэр хий өнгөгүй байсан. Бас огт үнэргүй... Санаваас...» гэж Штирлиц хайнгуудхан бодов.

	Цог бүрмөсөн унтарч дээгүүр нь хөх дөл үзэгдэхгүй болсон хойно Штирлиц яндангийн хаалтыг хааж, шампан дарсны лонхны хүзүүнд суулгасан том лаа асаагаад, лонхны гадуур урсаж байгаа лааны тосны хачныг гайхан суув. Олон лаа шатааж дууссан тул лонх нь бараг харагдахгүй болж, эрт цагийн цозон гүц шиг, гагцхүү цагаан улаан алагласан хачин иржгэр сав болжээ. Штирлиц Испани орсон нөхдийг зориуд гуйж, ийм өнгө өнгийн лаа, хэрэг болгож авчруулаад, сүүлд нь ийм жигтэй хачин лааны тосон саваа танил нөхдөдөө бэлэглэдэг юм.

	Хажууханд нь хоёр бөмбөг хүчтэй дэлбэрлээ.

	«Фугасын бөмбөг байна. Мундаг хүчтэй бөмбөг дөө. Энэ залуучуул сүрхий бөмбөгдөх юм. Бүр догь бөмбөгдөж байна. Хэдхэн хоног үлдээд байхад нухуулчихвал гомдолтой яа. Манайхан миний мөрийг ч олохгүй. Ер нь мэдээ сураггүй амь үрэгдэх муухай» гэж бодож байтал гэнэт эхнэрийн нь царай үзэгдэх шиг болсонд «Сашенька минь. Хайрт эхнэр Сашенька, хүү Сашенька хоёр минь... Одоо үхвэл даанч тоогүй. Одоо яаж ийгээд амь мэнд гарах хэрэгтэй. Ганц бие хүн бол үхэхэд айх юмгүй. Хүүтэйгээ уулзсанаас хойш үхэхэд аймшигтай байна. Тэнэг юмнууд романд: элгэн хайрт төрөл садныхаа гар дээр тайван үхлээ гэж бичсэн байдаг. Үр хүүхдийнхээ гар дээр тэднийгээ эцсийн удаа харж байна гэж мэдсээр байж, дэргэд байгаа тэднээсээ үүрд хагацаж байна гэдгийг мэдсээр байж, үр хүүхдээ гуниг зовлонд унана гэдгийг мэдсээр байж үхэх шиг аймшигтай юм байхгүй...» гэж бодлоо.

	Нэгэн удаа Унтер ден Линден гудамжнаа Зөвлөлтийн элчин сайдын яаманд хүлээн авалт дээр Штирлиц Шелленбергтэй хамт зөвлөлтийн залуу дипломаттай ярилцаж билээ. Тэгэхэд сахиус, тарни, муу ёр гэх мэт элчин сайдын яамны нарийн бичгийн даргын өгүүлснээр «зэрлэг муухай зайдсанд» хүн итгэх эрхтэй эсэх тухай тэр орос залуу, Германы улс төрийн тагнуулын газрын тэргүүн хоёрын маргалдахыг Штирлиц ерийн зангаар хөмсөг зангидан, чагнаж байв. Тэр хөгжилтэй маргааны үед Шелленберг аанай л бултамхай, нухацтай, найрсаг байлаа. Шелленберг орос залууг өдөж маргаанд оруулж байгааг нь Штирлиц үзээд дотроо уур нь хүрч байжээ. Тэгээд маргаж байгаа залууг ажиглах зуур: «Нүд нь гялалзаад байна. Маргааны үед хүний зан чанар сайн танигддаг. Шелленберг үүнийг хэн хэнээс илүү хийж чаддаг хүн дээ» гэж бодов. Шелленберг үргэлжлүүлэн, 

	— Хэрэв танд энэ дэлхийн юм бүхний учир тодорхой байгаа бол та сахиусны хүчинд хүний итгэх итгэлийг няцаах нь хэр. Танд юм бүхний учир тодорхой байна гэж үү? Би үзэл суртлыг хэлээгүй, физик, хими, математикийг хэлж байна... гэхэд нь элчин сайдын яамны нарийн бичгийн дарга яриандаа халаад,

	— Асуудлыг шийдвэрлэхийн тулд хүзүүндээ сахиус зүүдэг физикч юм уу, математикч хаана байгаа юм бэ? Энэ ч утгагүй зүйл гэж хэлэв.

	«Энэ залуу асуулт тавиад зогсох ёстой байсан юм. Гэтэл тэссэнгүй, өөрөө хариулчихлаа. Маргаж байхад асуулт тавих нь чухал. Тэгвэл эсрэг этгээд сайн танигдана. Ер нь асуухаас хариулах нь хамаагүй хэцүү байдаг...» гэж Штирлиц дотроо бодож байлаа.

	— Физикч юм уу, математикч хүн сахиус зүүсэн ч түүнийгээ хүнд мэдэгддэггүй байж болох биш үү? Эсвэл тийм боломж байхгүй гэж үзэж байна уу? гэж Шелленбергийг асуухад,

	— Тийм боломжийг няцаах нь гэнэхэн хэрэг. Боломжийн ай бол хэтийн төлөвийн ухагдахууны өөр утга гэлээ.

	«Сайн хариуллаа шүү. Уг нь хариугаа авахын тулд... Жишээ нь «Та үүнийг зөвшөөрөхгүй байна уу?» гэж асуух хэрэгтэй байсан юм. Гэтэл асуусангүй, дахиад өөрөө цохилтод орлоо» гэж Штирлиц дахин дотроо бодов.

	— Тэгвэл сахиусыг ч гэсэн бид үл ойлгогдох боломжийн айд аваачих юм биш үү? Эсвэл та эсэргүүцэж байна уу? гэж Шелленбергийг асуухад Штирлиц хажуугаас тусалж,

	— Энэ маргаанд германы тал дийллээ. Гэхдээ үнэн юм үнэнээрээ. Германы талын гялалзсан сайхан асуултад Оросын тал түүнээс дутуугүй сайхан хариулж байсныг тэмдэглэвэл зохино. Бид энэ сэдвийг дуусгалаа. Харин оросын тал санаачилгыг гартаа авч, асуултаар дайралт хийсэн бол бид яах байсныг бүү мэд... гэж хэлээд, «Одоо мэдэв үү, дүү минь?» гэж нүдээрээ асуун ширтсэн юм. Орос дипломатын шанаа товойж, дороо дуугүй болоход нь энэ сургамжийг ойлгожээ гэж Штирлиц мэдлээ.

	Цаашаа явж байгаа залуугийн араас харж «Битгий уурла, дүү минь... Өөр хүн ингэснээс би ингэсэн нь дээр... Харин чи сахиусны талаар буруу ярьж байна... Миний ажил тун урагшгүй болж, осолтой юм хийхээр шийдэхдээ хэзээд аминд хүрэх осолтой байдаг болохоор би цээжиндээ нэг сахиус зүүдэг. Тэр бол дотор нь Сашенькагийнхаа туг үсийг хийсэн, жижиг гуу... Өөрийн нь өтсөн гуу дэндүү орос хийцтэй болохоор би түүнийг нь хаяад, зориуд үнэ ихтэй хүнд герман гуу худалдан авч, Сашенькагийнхаа алтлаг цайвар үсийг дотор нь хийсэн. Энэ бол миний сахиус юм...» гэж Штирлиц бодлоо.

	Штирлиц хорин гурван жилийн өмнө Владивосток хотноо Сашенькатайгаа эцсийн удаа уулзаад гадаадад дүрвэн зайлсан цагаантантай хамт Дзержинскийн даалгавраар эхлээд Шанхайд очиж, дараа нь Парист очсон билээ. Аль эртний тэр салхитай аймшигт өдрөөс хойш Сашенькагийн дүр яс маханд нь шингэж, нэгэн биеийн нь салшгүй хэсэг болсон юм... 

	Штирлиц Краков хотноо шөнө орой болсон хойно хүүтэйгээ санамсаргүй уулзсанаа санав. Хувь зохиолын эрхээр эцгийнхээ нэгэн адил тагнуулын ажил хийх болж, «Гришанчиков» овогтой болсон хүү нь Штирлицийн сууж байсан зочид буудалд очиж, хоёул радио залгаж орхиод шивгэнэн ярилцаж байснаа, хүүгээсээ салж явахад. хэчнээн хэцүү байсныг эргэж санав. Хүү нь хошууч Вихрьтэй хамт Краков хотыг аварсантайгаа адил Прага хотыг тэсрэлтээс аврахын тулд одоо тэнд очоод байгааг Штирлиц мэднэ. Тэр ажлаа хийхэд хэчнээн хэцүү байгааг бас мэдэх бөгөөд түүнчлэн хэдийгээр Берлинээс Прага хүртэл зургаахан цаг яваад хүрэх боловч хүүтэйгээ уулзах гэж оролдвол хүүдээ гай чирч болохыг ойлгож байлаа... 

	Штирлиц босож, лаагаа бариад ширээний дэргэд очиж, хэдэн хуудас цаас гаргаж, хөзөр дэлгэж байгаа мэт өмнөө дэлгэж тавилаа. Нэг хуудас цаасан дээр өндөр бүдүүн хүн зураад дор нь «Геринг» гэж бичих гэснээ болив. Хоёр дахь цаасан дээр Геббельсийн нүүрийг зурж, гурав дахь цаасан дээр Борманы сорвитой зоримог царайг зурлаа. Жаахан бодож байгаад дөрөв дэх цаасан дээр «СС-ийн райхсфюрер» гэж бичив. Энэ бол өөрийн нь дарга Генрих Гиммлерийн хэргэм билээ.

	Штирлиц гурван цаасыг хажуу тийш нь болгоод, Герингийн зурагтай цаасыг ойртуулж, ганцхан өөрөө л учрыг нь мэдэх дугуй, дөрвөлжин дүрсүүд зурж, түүнийхээ заримыг хоёр бүдүүн шугамаар, заримыг ганц нарийн шугамаар, эсвэл мэдэгдэх төдийхөн цуваа цэгээр холболоо.

	... Тагнуулчин хүн нэн чухал үйл явдлын дунд орохлоороо жүжигчин лүгээ адил туйлын их сэтгэл хөдлөнгүй, бүр уян зөөлөн байх ёстой боловч сэтгэл хөдлөлийнхөө тэр илрэлийг бат хатуу оновчтой, учир шалтгааны ажиггүй амгалан дүрээр халхлах ёстой.

	Штирлиц шөнийн цагт, тэгэхдээ хааяа өөрийгөө «Би чинь Исаев билээ» гэж сэтгэхдээ дашрамд нь: Ёстой тагнуулч гэж юу вэ? Улс төрийн дүгнэлт хийж, шийдвэр гаргахад зориулан мэдээлэл цуглуулж үнэн бодит мэдээ баримтыг боловсруулж, түүнийгээ тагнуулын төвд уламжлахыг хэлэх үү? Эсвэл биеэ дааж, дан өөрийн дүгнэлт хийж, хэтийнхээ ажлыг төлөвлөн, өөрийн тооцоог санал болгох уу? Ирээдүйд юу болохыг ганц өөрөө л нарийн сайн мэдэрдэг гэж үзээд Максим Исаев чи тэр ирээдүйд нөлөөлөхийг зүрхлэх эрхтэй юу? Цаг үеийн өдий төдий мэдээлэл хэтийн төлөвийг халхлаад, үнэн байдал хэчнээн олиггүй муухай буюу баяртай сайхан байлаа ч яг үнэнийг задлан шинжилсний эцэст бодит шийдвэр гаргахын оронд субъектив шийдвэр гаргахад хүрвэл тагнуулын ажилд бөөн гай болно гэж Исаев боддог байлаа. Тагнуулын газарт улс төрийн төлөвлөгөө зохиох ажил эрхлэхийг зөвшөөрвөл санал зөвлөмж их, мэдээ бага болж мэднэ, тагнуулчин хүн нэн тэргүүнээ үнэнийг баримтлах ёстой гэж Исаев үздэг байв. Тагнуулын ажил урьдаас шалгаж тогтоосон улс төрийн шугамд бүрмөсөн захирагдсан байх нь тун тусгүй. Гитлер Орос улсыг санасантай адил тийм ч сул дорой биш гэж хэлсэн цэргийнхний хашир болгоомжтой санал бодлыг анхаарч сонсолгүй, Зөвлөлт Холбоот Улсыг сул дорой гэж бат итгэснээрээ тийм байдалд орсон юм. Түүнчлэн тагнуулын албан улс төрийн бодлогыг өөртөө захируулах гэж оролдвол бас тусгүй. Тагнуулчин хүн үйл явдлын нэн чухал өрнөлтийн талаар өөрийн гэсэн хэтийн бодолтой байхын сацуу хамгийн зөв зүйтэй гэж үзсэн нэлээд хэдэн янзын боломжтой шийдвэрийг улс төрийн бодлоготонд санал болговол яг ононо.

	Тагнуулчин хүн өөрийн угтан таамагласныг өөгүй зөв болсон гэдэгт эргэлзэх эрхтэй бөгөөд харин бодит байдлыг шинжлэн судлах объектив аргаас зайлсхийх эрх огт байхгүй гэж Исаев боддог юм.

	Ийм ч учраас Штирлиц одоо хэдэн жилийн турш цуглуулж чадсан материалаа сүүлийн удаа задлан шинжилж эхлэхдээ юм бүхний зохих зохихгүйг нарийн цэгнэх ёстой байлаа. Энэ бол үй олон сая хүний хувь заяанд хамаатай асуудал болохоор задлан шинжлэхдээ хэрхэвч эндэж болохгүй.

	... Штирлиц анх 1942 оны дөрөвдүгээр сард америкийн «нисэгч цайз» хэмээх найман зуун онгоц Киль хотыг дайран бөмбөгдсөнөөс хойш Гитлерийн залгамжлагч «хоёрдугаар хүн» Герингийг туйлын анхааралтай ажиглах болов. Тэгэхэд Киль хот эвдэрч сүйдэн түймэрт автсан билээ. Дайсны гурван зуун нисэх онгоц дайрав гэж Геринг фюрерт мэдээлжээ. Тэр хэдхэн хоногт үс нь бууралтсан, Киль хотын дарга Грохе, Герингийн хэлснийг баримтаар няцааж дайралтад найман зуун нисэгч цайз» оролцсон бөгөөд германы нисэх хүчин яах ч аргагүй хүч дутаад, хотыг аврах гэх нь ээ нь юу ч хийж чадаагүйг баталжээ.

	Гитлер, Герингийг дуугүй ширтэж, гагцхүү ой гутсан байдалтай царай нь хувьс хувьсхийж, хамаг бие нь хамуурсан юм болов уу гэмээр, солгой гар нь байж ядан татганаж байснаа гэнэт уур нь шатаж, Герингийг харалгүй, хилэгнэл харамсал хослуулан

	— Германы хотууд дээр дайсны ганц ч бөмбөг унагахгүй. Герман үндэстэнд хэн ингэж хэллээ? Манай намд хэн ингэж батлан илэрхийлж байлаа? Би мөрийтэй тоглоомын тухай ном уншсан. Хоосон сүр гэдэг ухагдахууныг би мэднэ! Герман бол мөрийтэй тоглоомын ногоон цэмбэн бүтээлэгтэй ширээ биш! гээд Герингийг муухай харж, — Геринг та тансаг баян жаргалдаа ташуурчээ. Та дайны үед эзэн хаан юм уу, еврейн засаг ноён шиг ямбалж сууна! Таныг нум сумаар буга намнаж явахад миний үндэстнийг дайсны нисэх онгоц их буугаар буудаж байна! Жолоодогч хүний үүрэг нь улс үндэстнээ гэдэг бус уу! Жолоодогчийн төөрөг нь даруу төлөв зан! Жолоодогчийн мэргэжил нь амлах биелүүлэх хоёрыг нарийн тааруулах явдал! гэж өгүүлжээ.

	Геринг Гитлерээс ийм үг дуулаад гэртээ харингуут зүрх багтарч ихэд халууран хэвтэрт орсон нь хожим илэрхий болжээ. Геринг уг нь бөмбөгдөлтөд нэрвэгдсэн хотод заавал очиж, ардуудтай уулзаж, хэлмэгдсэн хүмүүст нэн даруй туслахыг шаардаж, хотыг агаарын довтолгооноос хамгаалах албыг шинээр зохион байгуулаад, сүүлд нь халууран хэвтдэг байв. Даралт нь ихдээд гар хуруу нь цэв хүйтэн болж, толгой нь хагарах гэж байгаа юм шиг өвдөж, санчгаар нь хатгуулдаг байжээ. Гиммлер өөрийн хөтөлж буй Герингийн хувийн хэрэгт түүний талаар сэжиг бүхий баримтат материал олж авахын тулд Герингийг баашилдаг байж магадгүй гэж бодоод эмч нарын дүгнэлт магадалгаа олж ирэхийг хүссэн байна. Гэвч Герингийн цусны даралт үнэхээр эрс ихэсдэгийг эмнэлгийн шинжилгээний мэдээ баримт нотолжээ.

	Ингээд 1942 онд Гитлерийн албан ёсны залгамжлагч Геринг анх удаа, ядахдаа фюрерийн аппаратынхны дэргэд тийнхүү муугаа үзэж, гутамшигтай шүүмжлүүлэв. Энэ явдлыг Гиммлер хавтаст хэрэгтээ даруй тэмдэглэн авч, маргааш нь Гитлерээс зөвшөөрөл авалгүй, СС-ийн райхсфюрер өөрөө «фюрерийн шадар туслагчийн» утсаар ярьсан бүх яриаг зуураас нь сэм чагнаж байх захирамж өгчээ.

	Райхсмаршалыг өөрийн дүү Альберттай муудалцаж хэрэлдсэнээс хойш Гиммлер анх удаа, тэгэхдээ бүр фюрерийн зөвшөөрөлтэйгөөр Герингийн яриаг долоо хоногийн турш зуураас нь сэм чагналаа. Геринг ах нь Альбертыг Вена хотоос Прагад «Шкода» заводын экспортын удирдагчаар шилжүүлсний дараа хилсэдсэн хүмүүсийг өмгөөлөгч гэж нэрд гарсан тэр Альберт, ахынхаа албан тэмдэгтэй цаасан дээр Маутхаузен хорих лагерийн комендантад: «Буруутайг нь нотлох эд мөрийн ноцтой баримт илрээгүй профессор Кишийг нэн даруй суллагтун» гэсэн бичиг бичээд, хойно нь нэрийн үсгийг тавилгүй шууд «Геринг» гэж гарын үсэг зурсан байжээ. Хорих лагерийн комендант айж сандрахдаа Киш овогтой хоёр хүнийг суллачихсаны нэг нь профессор, нөгөө нь эсэргүүцлийн хөдөлгөөний нууц ажилтан байлаа. Геринг дүүгээ арай чарай аварсан байна. Геринг энэ явдлыг фюрерт хөгтэй сонин наргиант учрал болгон ярьсан нь ашгүй тус болж, Гиммлер ч даруй үл мэдэгч болоод тэр тухай фюрерийн нэгэн адил наргиа наадам болгон ярих болов.

	Килийг бөмбөгдсөний дараа Герингийг фюрер загнаж байх үед Исаевын дотроо ажиж тэмдэглэж авсан зүйл гэвэл тансаг баян, ямбархаг жаргалаараа байдлыг дурдсан үг юм. Чухам тийм ямбалах дуртайг нь фюрерийн бусад бүх хамтран зүтгэгчид арван жилийн турш далимдуулан матахыг оролдож, харин фюрер өөрөө ямагт түүнийг өмөөрч ирсэн бол тэр удаа Гитлер өөрийн залгамжлагчийг энэ талаар зэмлэн буруушаав.

	Гэхдээ тэр явдлаас хойш ч гэсэн Гитлер Борманд

	— Герингээс өөр хэн ч миний залгамжлагч болж чадахгүй. Нэгдүгээрт, Геринг хэзээ ч улс төрийн бодлогод толгой даах гэж зүтгэж байгаагүй, хоёрдугаарт, ард түмний дотор нэр хүндтэй, гуравдугаарт, дайсны хэвлэлийн шоолох гоочлох гол бай болдог хүн гэж дахин давтан хэлдэг байв.

	Засгийн эрхийг булааж авах бүх практик ажлыг гардан хийсэн хүний тухай, «Би эрийн сайндаа хүн болж яваа биш, фюрер л амин сүнс минь болж байгаа юм» гэж хэлсэн хүний тухай Гитлер ингэж хэлсэн хэрэг. Геринг энэ үгийг өөр хүнд хэлсэнгүй, бас дуу хураагч аппаратаар сонсвол сонсог гэж зориуд хэлсэнгүй. Ерөөс тэр үед өөрийнхөө яриаг «хамт тэмцэж яваа ах дүү нар» шиг хүмүүс сэм чагнана гэж итгэдэггүй байжээ. Харин шөнө орондоо хэвтэж байгаад эхнэртээ үнэн голоосоо хэлсэн үг нь энэ билээ.

	 

	 

	Дэлхийн анхдугаар дайны байлдааны нисэгч, Кайзерын Германы баатар Геринг нацистын анхны самуун дарагдсаны дараа Шведэд зугтан очжээ. Тэнд иргэний нисэх хүчний нисэгчээр ажиллаж байхдаа нэгэн удаа Розен гүнг авч яваад аймшигт их шуургатай үед нисэх онгоцоо Роклштадт шилтгээнд сохор азаар эсэн мэнд буулгаж чадсан байна. Геринг тэнд хурандаа фон Фокийн охин Карина фон Катцовтай танилцаж, нөхрөөс нь салгаж ханилаад Германдаа очиж, фюрертэй уулзан, 1923 оны арван нэгдүгээр сарын 9-нд үндэсний социалистуудын жагсаалд оролцож, шархтаад, баригддагийн даваан дээр бас сохор азаар мултран зайлж, Инсбрукт дүрвэн очиход, Карина нь хэдийн тэнд хүлээж байжээ. Тэр хоёр мөнгөгүй гар хоосон байсан боловч зочид буудлын эзэн нь тэднийг үнэгүй хооллож байв. Тэр бол Герингийн нэг адил үндэсний социалист бөгөөд Инсбрукийн зочид буудлуудын далан хувийг эзэмшдэг еврей нарт хавчигдсан зовлон үзсэн хүн байлаа. Дараа нь Герингтнийг Венецэд «Британия» зочид буудлын эзэн нь урьж, тэнд 1927 он хүртэл буюу Германд улс төрийн хэрэгтэнд өршөөл үзүүлэх тухай зарлах өдрийг хүртэл сууж байв. Түүнээс хойш хагас жил өнгөрөөгүй байтал Геринг өөр арван нэгэн нацисттай хамт райхстагийн17 депутат болжээ. Гитлер бол австри хүн учир сонгуульд нэрээ дэвшүүлэх аргагүй байв.

	Шинэ сонгуульд бэлтгэх хэрэгтэй байлаа. Фюрерийн шийдвэрээр Геринг намын ажлаас гарч, гагцхүү райхстагийн гишүүн хэвээр үлджээ. Тэгэхэд энэ дэлхийн эрхтэн дархтан лугаа холбоо тогтоох явдал Герингийн зорилт боллоо. Засгийн эрхийг булааж авах санаа өвөрлөж байсан нацист намд өргөн дэлгэр холбоо хэрэгтэй байв. Геринг намынхаа шийдвэрээр Баденштрасст нэгэн гял цал болсон тансаг харш хөлслөн авч, тэнд нь Гогенцоллер хунтайж, Кобург хунтайж, том толгой хөрөнгөтөн нар очиж уулздаг боллоо. Карина хүүхэн тэр айлын амин сүнс болно. Шведийн дээгүүр хэргэмтэй түшмэлийн охин бөгөөд зэрлэг большевизмыг эсэргүүцэж хүч хүрээгүй өрнөдийн завхарсан ардчиллыг сөрөн эсэргүүцсэн тэмцэгч, босуул заншлаач, дайны баатрын эхнэр болсон ааш зан сайтай, язгууртны хүмүүжилтэй тэр хүүхэнд хүн бүхэн нүүр тал олохыг хичээнэ.

	Хүлээн авалт хийхийн өмнө өглөө эрт Берлиний үндэсний социалистуудын18 байгууллагын удирдагч Геббельс заавал ирдэг аж. Геббельс бол нам ба Герингийн хооронд холбоо барьдаг хүн байлаа. Геббельс төгөлдөр хуурын дэргэд сууж Геринг, Карина, түүний түрүүч эхнэрийн хүү Томас нар ардын дуу дуулна. Райхстагт сонгогдсон нацистуудын толгойлогчийн гэрт америкийн буюу францын дагшаа хөгжмийн чихэнд чийртэй галзуу аяыг жигшдэг байжээ.

	Намын мөнгөөр хөлсөлсөн яг тэр харшид 1931 оны нэгдүгээр сарын 5-нд Гитлер, Шахт, Тиссен нар ирэв. Үндэсний социалистуудын толгойлогч Гитлертэй санхүү, аж үйлдвэрийн том толгой хөрөнгөтний хийсэн хуйвалдааны үгийг чухамхүү тэр харшийн хана туурга сонссон билээ.

	Дараа нь Гитлер ялав. Карина Шведдээ буцаж очоод нэгэн удаа унадаг өвчин нь хөдлөх үед нас баржээ. Үхэхийнхээ өмнө эр нөхөртөө хойшид ч фюрерийн үнэнч ажилчин байхын тулд хэрэгтэй бүхнийг хийж яваарай гэж захисан гэнэ билээ.

	Ремийн үймээнээс хойш, Гитлерийг капиталтай холбоо байгуулж, национал - социализмын үзэл санаанаас урвалаа гэж үзсэн олон ахмад гишүүд фюрерийг сөрөн эсэргүүцэх болсон үед намын доод хэсгийнхний дунд

	— Геринг маань урьдын Герман Геринг биш, ерөнхийлөгчийн ааш араншинтай болжээ... Геринг нэгэн yамын нөхдөө хүлээж авахгүй, өрөөнийхөө үүдэнд дугаарлуулан хүлээлгэж, гутаан доромжилж байна... Геринг тансаг баян жаргал цэнгэлд ташуурч байна... гэсэн яриа гарах болов.

	Анхандаа энэ тухай намын жирийн гишүүд шивэр авир ярьж байснаа Герингийг 1935 онд Берлиний дэргэд Каринхале шилтгээн бариулахад нь жирийн үндэсний социалистууд байтугай, дээгүүр албан тушаалтай Лей, Заукель нар хүртэл Гитлерт гомдол мэдүүлсэн байна. Герингийг бүр түрүүчийн харшид байхдаа зан нь эвдэрч эхэлсэн гэж Геббельс үзээд,

	— Хүн жаргалдаа ташуурдаг. Геринг бол бид бүхэнд тун их хэрэгтэй хүн, түүyд туслах хэрэгтэй гэж хэлжээ.

	Гитлер Каринхалед очиж, шилтгээнийг нь үзээд

	— Герингийг мөрөөр нь орхи... Өрнөдийн дипломатуудад ямар янзтай үзэгдэхийг явж явж ганц Геринг л мэднэ. Тэгэхлээр Каринхале шилтгээн гадаадын зочдыг хүлээж авах өргөө болог... Геринг тэр зэргийн гавьяа байгуулсан. Каринхалег ард түмний өмч гэж үзье. Геринг зүгээр тэнд сууж байгаа болог... гэж хэлжээ.

	Чехийн элчин сайдын мэдээллийг зуураас нь барьж үзэхэд Геринг тэр шилтгээндээ өөрийн хамгийн дуртай зохиолч Жюль Верн, Кал Мэй нарын зохиолыг эргэн эргэн уншиж хамаг цагаа өнгөрүүлдэг аж. Мөн тэнд хүний гарт дассан буга агнаж, оройдоо киноны танхимд олон цагаар сууж, нэг амиар адал явдлын тав - зургаан кино үзэж чаддаг байлаа. Кино гарч байх үед зочдынхоо сэтгэлийг тайвшруулж

	— Санаа бүү зовогтун. Бүгд сайн сайхнаар дуусна... гэж өгүүлдэг байжээ... 

	 

	 

	Штирлиц бүдүүн Герингийг зурсан цаасыг түлхэж, Геббельсийг хажуугаас нь зурсан цаасыг ойртууллаа. Геббельсийг райхын кино үйлдвэр байдаг, жүжигчин хүүхнүүдийн суудаг Бабельсбергийн түүгээр их явдалтай болохоор нь «Бабельсбергийн бухан бяруу» хоч өгчээ. Геббельсийг чехийн жүжигчин Лида Баароватай явалдаж байх үед гэргийтэй нь Герингийн ярьсан ярианы бичлэг Геббельсийн хувийн хэрэгт бий. 

	Геринг тэгэхэд авгайд нь 

	— Цаадах чинь эмс хүүхнээс болж толгойгоо алдана вий. Шившгийн юм! Манай үзэл суртлыг хариуцсан хүн байж, ийм завхай зайдан явдлаар шившгээ тарьж байх ч гэж дээ гэж хэлсэн байжээ.

	Фюрер, Геббельсийн авгайд салсан нь дээр хэмээн зөвлөж,

	— Би таныг дэмжинэ. Танай нөхрийг жинхэнэ үндэсний социалистын ёсоор биеэ авч явдаг, ариун дээд ёс суртахуунтай, эхнэр хүүхдийнхээ өмнө үнэнч журмыг бат сахидаг хүн болж засартал нөхөр журмын хувиар уулзахгүй... гэж хэлсэн юм.

	Одоо энэ бүхэн нэгэнт өнгөрсөн явдал болж, Гитлер энэ оны нэгдүгээр сард Геббельсийн төрсөн өдөр гэрт нь очиж, Геббельсийн гэргийд баглаа цэцэг бариад

	— Хожимдож ирснийг минь уучлаарай. Би цэцэг олох гэж Берлин хотыг хэд тойрлоо. Берлин хотын дарга, намын нөхөр Геббельс цэцгийн бүх дэлгүүрийг хаачихжээ. Нийгмийг хамарсан дайнд цэцэг хэрэггүй юм байх... гэсэн аж.

	Дөчин минутын дараа Гитлерийг явсан хойно Магда Геббельс авгай нөхөртөө

	— Герингийнд бол фюрер хэзээ ч очихгүй байсан даа... гэж хэлжээ.

	Берлин хот балгас болтлоо нурж, фронтын шугам мянган жил орших райхын нийслэлд зуун дөчин километр ойртож ирээд байхад Магда Геббельс авгай дийлж гарсандаа баясан царай нь туяарч байлаа. Фюрер зургаан жил босгыг нь алхаагүй байснаа ийнхүү гэрт нь морилж ирсэнд эр нөхөр нь бас хөл алдан баярлаж, царай нь өнгө оржээ... 

	«Энэ ч одоо онц чухал биш. Энэ бол хоосон чанарын аахар шаахар явдал...» гэж Штирлиц үргэлжлүүлэн бодох зуур том дугуй зурж, түүнийгээ жигд тодхон зураасаар яаралгүйхэн шугамдаж эхлэв. Геббельсийн өдрийн тэмдэглэлд холбогдолтой бүх зүйлийг Штирлиц дурсан саналаа. Геббельсийн тэмдэглэлийг тухайн үедээ райхсфюрерийн сонирхож байсныг Штирлиц мэдэх тул тэр тэмдэглэлийг үзэж танилцах гэж маш их мэрийж байв. Тэгээд хэд хэдэн хуудасны нь гэрэл зургаар татсан хуулбарыг олж үзсэн билээ. Штирлиц гоц сайн ойтой хүн болохоор бүх бичгийг онцын их чармайлгүй, бараг аяндаа нүдлэн тогтоож авсан байна. Геббельсийн тэмдэглэлд бичсэн нь 

	 

	«1943 оны арван хоёрдугаар сарын 9. 

	Англид халуун ханиад дэлгэрч байна. Ван эзэн нь хүртэл өвчилжээ. Тэр өвчин бүх Английг нэрмэвэл мөн сайхан аа. Даанч тийм сайхан юм болно гэж горьдсоны гарз юм уу даа.

	 

	1943 оны гуравдугаар сарын 2. 

	Бүх еврейчүүдийг Берлинээс зайлуулж дуусахаас нааш миний санаа амрахгүй. Оберзальцбергт Шнеертэй уулзаж ярилцсаны дараа Герингийнд очлоо. Тэр национал - социалист гуайн зооринд 25 мянган лонх шампан дарс бий! Түүний өмссөн гэрийн хувцасны хурц өнгөнд миний нүд эрээлжилж, дотор муухай болоод ирлээ. Ийм хүнийг одоо яая гэх вэ дээ, энэ байгаа янзаар нь тэвчихээс» 

	 

	гэжээ.

	Геббельсийн өөрийн нь тухай Гиммлер мөн яг ингэж хэлснийг Штирлиц санаад инээд нь хүрэв. Дөчин хоёр онд юм сан. Геббельс зусландаа, тэгэхдээ гэр бүлийнхэнтэйгээ хамт том байшинд суудаггүй, «ажил хийхэд» зориулсан бага шиг байшинд суудаг байлаа. Нуурын хөвөөнд байдаг тэр байшинд СС-ийн харуул манаанаас холуур, шагайгаар татсан устай, зэгс ургасан газраар хашааг нь тойрон очиж болдог аж. Жүжигчин хүүхнүүд цахилгаан галт тэргээр явж байгаад дараа нь ой дотуур явган явж, Геббельсийн тэр байшинд очдог байв. Машинаар хүүхэн авчрах нь үндэсний социалист намын хүнд үл зохилдох илүү маяг гэж үздэг байлаа. Геббельс өөрөө тэднийг угтан авч, зэгсэн дундуур дагуулж авчраад, үүр шөнөөр СС-ийнхнийг дугжирч байхад үдэж явуулдаг бөлгөө. Энэ тухай Гиммлер тагнаж мэдсэн нь мэдээжийн хэрэг. Тэгээд л «Ийм хүнийг чинь энэ байгаа янзаар нь тэвчихээс яая гэх вэ дээ...» гэж хэлсэн байжээ.

	Штирлиц Геринг, Геббельс хоёрын зурагтай цаасыг базаж, лааны дөлд барьж шатаагаад, дөл нь хуруу түлдгийн даваан дээр ханан зууханд хаяж, гоёмсог ширмэн шилээврээр шилээгээд ширээнийхээ дэргэд эргэн ирж, тамхи асааж татав.

	Дараа нь нөгөө үлдсэн Гиммлер, Борман хоёрын зурагтай хуудсыг өөртөө дөхүүллээ.

	«Геринг Геббельс хоёрыг хасъя. Энэ хоёрын хэнийг нь ч найдалтгүй. Геринг уг нь хэлэлцээ хийхээс буцахгүй байх. Гэвч өөрөө нүүргүй болж, хэнд ч итгэхээ больсон хүн. Геббельс яах бол? Хөдлөхгүй ээ. Тэр хэнээтэй амьтан, нэгийгээ үзэж дуусна. Түүнд ч түшиглэж болохгүй. Учир нь Геббельс шууд холбоо тогтоохыг эрэлхийлж эхэлнэ. Гиммлер, Борман хоёрын нэг л байна. Энэ хоёрын нэгнээс нь бусдынхаа эсрэг ажиллана гэсэн баталгаа авч чадвал би дийлж гарна. Эндэж алдвал би дорхноо хүүр болно. Энэ хоёрыг хэнийг нь гэж тааж найдах вэ? Гиммлер л байна даа. Гиммлер хэзээ ч хэлэлцээ хийж чадахгүй. Өөрийг нь хэчнээн үзэн яддагийг сайн мэднэ... За ер нь Гиммлер байж таарлаа...» гэж Штирлиц бодов.

	 

	 

	Яг энэ үед толгой нь хагартлаа өвдөж, нүд нь хөнхийж царай алдсан Геринг, фюрерийн төв зоориноос Каринхале шилтгээндээ харьж явлаа. Геринг өнөө өглөө, оросын танкнууд фронтын шугамыг сэт татсан тэр газар очих гэж машинаар гарсан байна. Тэндээсээ даруй Гитлертэй уулзахаар давхиж очоод,

	— Фронтод ямар ч зохион байгуулалт алга. Бүрмөсөн задарсан байна. Цэргүүдийг харахад өөрийн ухаангүй байна, согтуу офицерууд ч харагдаж байна. Большевикуудын давшилтад армийн зүрх нь үхээд адгууснаас дор болжээ... Ер нь ... гэж ярьжээ.»

	Гитлер сэт сэвээгүй татваганан байгаа солгой гарынхаа тохойг зөв гараар барьж, нүдээ аньсхийгээд чагнаж байлаа.

	— Ер нь ... гээд Герингийг цааш нь ярих гэтэл Гитлер түүнийг үг хэлүүлсэнгүй, улайсан нүд нь бүлтийж, жижигхэн сахалтай уруул нь шазавсхийж, хүрлийн босож ирээд, урьдынх шигээ хүчтэй дуугаар

	— Хойшдоо таныг фронтод очуулахгүй! Олныг айлгаж сандрахыг хориглож байна! гэж хэлэхэд нь Геринг энэ насандаа анх удаа фюрерийн өөдөөс үг сөрж, үүнээс болоод хөл гарын нь хуруу тэр дороо хүйт оргиж

	— Би айлгаж сандаргах гэсэн юм биш, эрхэм фюрер минь. Яг л тийм байна. Үнэнийг танд айлтгах нь миний үүрэг гэхэд нь,

	— Дуугүй бай! Геринг та нисэх хүчнээ эрхэлж байвал барав! Уужуухан дотортой, холч хараатай, чадал сайтай хүний хийвэл зохих ажилд оролцох гэж бүү зүтгэ. Тийм ажлыг та хүчрэхгүй нь ил боллоо. Хойшдоо таныг яасан ч фронт руу очуулахгүй, гэжээ.

	Геринг ийнхүү муугаа үзэж, сэтгэл гутраад гарч явахдаа фюрерийн туслагч өөдгүй муусайн Шмундт, Боргдорф хоёр араас нь дооглон инээмсэглэцгээж байгааг мэдлээ.

	Фюрерийн байрнаас гарахдаа өөрийн захиргааны хүмүүсийг цуглуулаад бай гэж тушаасан учир Каринхалед эргэж ирэхэд нь нисэх хүчний штабынхан хүлээж байв. Зөвлөгөөн хийлгэх гэж байтал СС-ийн райхсфюрер Гиммлер ирлээ гэж туслагч офицер нь мэдэгдээд,

	— Тантай хоёулхнаа ярих юм бий гэж хэлсэн... хэмээн орчны хүмүүст их нууцгай чухал ажил хийдэг хүн болох гэсэн царайтай өгүүлжээ.

	Геринг, Гиммлерийг номын сандаа хүлээн авч уулзвал хэзээний инээмсэглэнгүй тайван дөлгөөн хэвээр бөгөөд хар ширэн бүрээстэй зузаан хавтас барьжээ. Гиммлер зөөлөн сандалд суугаад нүднийхээ шилийг авч, илгээр удтал зүлгээд, дараа нь ямар нэг оршил хэлэлгүй, шулуухан:

	— Фюрер цаашдаа герман үндэстний жолоодогч байж чадахгүй болжээ гэж хэлэхэд нь СС-ийн толгойлогчийн хэлсэн үгнээс Геринг хирдхийн цочих ч завдал болсонгүй,

	— Одоо тэгээд яах вэ? гэж амандаа орсныг дуугарсанд,

	— Ер нь гэхэд төв зооринд СС-ийн цэрэг байдаг. Хэргийн учир үүнд байгаа юм биш. Фюрерийн зүрх үхсэн байна. Цаашдаа шийдвэр гаргаж чадахгүй болж. Бид ард түмэнд хандах ёстой гэж Гиммлер өнөө л тайван жигд дуугаараа өгүүлэв.

	Гиммлерийн өвдөг дээрээ тавьсан зузаан хар хавтсыг Геринг харах зуур дөчин дөрвөн онд Гиммлерийн эхнэр нь найз хүүхэнтэйгээ утсаар ярьж байхдаа: «Манайхаар хүрээд ир. Утсаар ярих осолтой. Бидний яриаг зуураас чагнаж байгаа» гэж хэлж байсныг санав. Геринг тэгэхэд ширээ тогшин Эммад дохио өгч, «Энэ тухай бүү ярь. Энэ чинь болохгүй ажил» гэж учир таниулж байснаа санав. 

	Одоо Гиммлерийн зузаан хар хавтсыг харж суухдаа дотор нь нууц дуу хураагч байж магадгүй, энэ яриаг маань хоёр цагийн дараа фюрерт сонсгож мэднэ, тэгвэл өнгөрөх нь тэр гэж бодлоо.

	Гиммлерийн тухай Герингийн дотроо бодсон нь «Энэ ч юу дуртайгаа ярьж болно. Өдөөн тагнагчдын толгойлогч нь шударга хүн байж чадахгүй. Өнөөдөр намайг фюрерийн дэргэд шившгээ тарьсныг энэ лав мэдэж байгаа. Тэгээд хийдэг ажлаа гүйцээх гэж ирсэн биз»

	Гиммлер ч гэсэн «хоёрдугаар хүний» юу бодож суугааг мэдэж байв. Ийм учраас нэгэнтээ санаа алдаад, түүнд туслахаар шийдэж:

	— Та бол залгамжлагч. Тэгэхлээр та ерөнхийлөгч болж таарна. Тэгвэл би райхсканцлер19 болно гэж хэлжээ.

	Гиммлер өөрийг нь СС-ийн удирдагч гээд герман үндэстэн хойноос нь дагахгүй гэдгийг ойлгож байв. Түүнд халхавч болох хүн хэрэгтэй байлаа. Герингээс өөр сайн халхавч болох хүн олдсонгүй.

	Геринг бас олныг бодолгүй шууд,

	— Яаж болох вэ... гэж дуугарснаа хоромхон зуур бодолхийлээд шивгэнэж хэлбэл хар хавтас дотор нуусан байж болох дуу хураагчаар бичиж чадахгүй болов уу гэж санахдаа, — Яаж болох вэ. Нэг л хүн ерөнхийлөгч, канцлер хоёрыг хавсрах ёстой гэж маш аяархан хэлжээ.

	Гиммлер үл мэдэг инээмсэглэж, хэсэгхэн зуур дуугүй сууж байснаа нахисхийн босож, Герингтэй намын ёсоор ёслоод, номын сангаас чимээгүйхэн гарч одов... 

	Штирлицийг тасалгаанаас гарч гараашинд очиход бөмбөгдсөн хэвээрээ, тэртээ хол Цоссены районд ч бөмбөг тэсэрч байх шиг санагдав. Штирлиц хашааныхаа хаалгыг онгойлгоод машиндаа сууж асаавал «Хорьх» машины хүч нэмэгдүүлсэн тэнхээ сайтай мотор нэгэн жигд хүржигнэлээ. Штирлиц гараашнаас гарч, хашааныхаа хаалгыг хаагаад, огцом ухасхийлгэв. Штирлиц зөвхөн шөнийн цагт, гав ганцаараа байхдаа, бөмбөгдөлтийн үеэр л ийнхүү огцом ухасхийн давхидаг билээ. Герман жолооч нар бол их нямбай улс. Славянчууд буюу америкчууд, ер нь гадаадын хүн л машинаар ингэж огцом ухасхийдэг байлаа.

	«За давхия, машин минь!» гэж оросоор дуугараад радиогоо залгатал хөнгөн хөгжим нэвтрүүлж байлаа. Ер нь бөмбөгдөлтийн үед дандаа хөгжилтэй дуу хөгжим нэвтрүүлдэг юм. Фронт дээр сүрхий балбуулах буюу агаараас хүчтэй бөмбөгдөж байх үед радиогоор хөгжилтэй, инээдтэй зүйл нэвтрүүлж байдаг нь гэм биш зан болжээ. «За давхиад байгаарай, машин минь. Бөмбөгөнд оногдохгүйн тулд хурдан давхия. Бөмбөг хөдөлгөөнгүй байг онож буух нь олон, хөдөлж байгаа байг онох нь бараг байдаг шүү дээ. Тавин километрийн хурдтай давхивал бөмбөг онох боломж тавь дахин багасах юм байна...» гэж бодлоо.

	Штирлиц машин барих дуртай учир зорилт тулгараад яаж шийдэхийг сайн тулгуурлахгүй байгаа үед «Хорьх» машиндаа сууж, Берлинийг тойрон, замаар хэдэн цаг давхидаг юм. Анхандаа зүгээр замаа харж, хурдлуурыг байдаг тэнхээгээрээ гишгэнэ. Хурдан давхихад анхаарлаа хөвчилж, машинтайгаа нийлж ургасан юм шиг болох хэрэгтэй тул нэг нэгийгээ үгүйсгэсэн буюу эсвэл нэг нэгэндээ нэмэлт дүүргэлт болсон элдэв хангайн их бага санал бодол түр мартагдаж, тархи нь амардаг билээ. Хурд бол ухааны туслагч мөн. Хурд бол өөр элдэв юм бодохгүй байх боломж олгоно. Тийнхүү ослоос айхгүй хар хурдаараа давхиж давхиж, сүүлд нь замын хажуугийн аль дайралдсан жижиг гуанзанд орж, цонхны дэргэдэх нэгэн ширээнд сууж, дайны хамгийн хүнд бэрх үед ч карт талонгүй өгдөг байсан коньяк захиалж хатуу «Якоби» хоёр нэгэн хундага шимэх зуур шийдвэл зохих юмаа тавтайхан бодож боловсруулахад болно. Хар хурдаараа давхисны дараа тархи зугуухан ажиллана. Осолтой юм хийж явсны дараа юм бодоход сэтгэл тайван байдаг, ямар ч атугай Штирлицэд тийм байдаг ажээ.

	 

	 

	Радист Эрвин, Кэт хоёр нь Шпрее голын эрэгт, Кепеникт суудаг байлаа. Штирлицийг очиход Эрвин, Кэт хоёр унтаж байв. Кэтийн амаржих нь ойртсон учир тэр хоёр сүүлийн үед их эрт унтацгаадаг болжээ. Штирлиц тэднийд очоод Кэтэд:

	— Чи их өнгөтэй байна шүү. Чи ер нь хүүхэд олохоороо гоо үзэсгэлэн төгс бүрддэг цөөхөн хүүхний нэг юм байна гэж хэлсэнд,

	— Аливаа эмэгтэй хүн хүүхэд олохоороо царай ордог юм. Чи урьд нь ажаагүй байж л дээ... гэхэд нь Штирлиц инээмсэглэж

	— Нээрээ ажаагүй юм аа, чиний хэлдэг үнэн гэв.

	— Сүүтэй кофе уух уу? гэж Кэтийг асуухад,

	— Сүү хаанаас ол оо вэ? Би та нарт сүү авчрахаа мартаж орхижээ... Золиг... гэсэнд,

	— Би костюмаараа арилжиж авсан юм. Үүнд маань бага ч болов сүү хэрэгтэй. Жирэмсэн эмэгтэйн хоол унд гэдэг чинь их нарийн эрдэм юм байна гэж Эрвин хариулав.

	Штирлиц Кэтийн хацрыг илээд,

	— Чи нэг дуу дарахгүй юу? гэлээ.

	Кэт төгөлдөр хуурын дэргэд сууж, нот үзэж байгаад Бахын зохиолыг дэлгэв. Штирлиц цонхны дэргэд очиж, Эрвинээс аяархан асуусан нь 

	— Цаадуул чинь танай хий татах нүхэнд чагнуур тавьчхаагүй биз, чи шалгасан уу?

	— Шалгасан. Юу ч байхгүй дээ. Яагаа вэ?

	— Зүгээр. Зовох юмгүй. Зүгээр сэрэмжилж байгаа юм.

	— СД-д ажилладаг танай найзууд нэг шинэ бузар эд зохиож орхи оо юу?

	— Чөтгөр бүү мэд. Тэгснээс зайлахгүй. Хүн төрөлхтөн ер нь бусдын нууцыг мэдэх их дуртай юм аа.

	— За яаж байна? гэж Эрвин асуув.

	Штирлиц хүд хүд инээж, толгой сэгсрээд,

	— Ингэхэд байна шүү, би нэг даалгавар авсан... гээд дахин хүд хүд инээж, — Эвэртний дотроос хэн нь Өрнөдийнхөнтэй салангид хэлэлцээ хийх санаатай байгааг олж мэдэх ёстой болоод байна... Гитлерийн хавийнхныг хэлж байгаа юм. Түүнээс доогуур жаалахгүй, энэ даалгавар чамд ямар санагдаж байна? Хөгийн ч юм аа даа? Өнөөдүүл маань намайг хорин жил илэрч баригдаагүй болохоор бүхнийг чадах ид шидтэй гэж бодож байгаа юм байх аа. Би уг нь Гиммлерийн орлогч болбол аштай юу даа. Эсвэл бүр фюрер болдог ч юм бил үү. «Хайль Штирлиц» гэцгээхгүй юу, тийм ээ? Би их үглээ болж байна аа даа, чи ажиглав уу? гэсэнд,

	— Энэ чамд их зохиж байна гэж Эрвин хариулав.

	Кэтийг хөгжимдөж дуусахад нь Штирлиц асуусан нь 

	— Чи яаж амаржих бодолтой байна, хүүхээ?

	— Миний мэдэхээр шинэ арга хараахан нээж олоогүй байгаа байх аа

	— Урждар би нэг эмэгтэйчүүдийн эмчтэй ярилцлаа... Та нарыг айлгах гэсэн юм биш, хүүхээд... гээд Кэтийн дэргэд очиж, — Хөгжимд, хүүхээ, хөгжимд. Та нарыг айлгах гэсэн юм биш. Харин би өөрөө яггүй айсан шүү. Ямар ч эмэгтэй хүнийг амаржиж байх үед яс үндсийг нь мэдэж болдог гэж тэр өвгөн доктор хэлж байна лээ.

	— Учрыг ойлгохгүй байна гэж Эрвин хэлэв.

	Кэтийг хөгжим дарахаа болиход нь,

	— Хөгжимд, хүүхээ, хөгжимд. Бас бүү айгаарай. Эхлээд миний хэлэхийг сонсож бай. Дараа нь тэр болдоггүй юмнаас яаж гарахаа бодоцгооё. Эмэгтэй хүн чинь амаржихдаа хашхирдаг биз дээ гэсэнд Кэт инээд алдаж,

	— Баярлалаа. Би дуу дуулдаг байх гэж бодсон юм шүү гэжээ.

	Штирлиц толгой сэгсэрч, санаа алдаад,

	— Жаал чи мэдэж байна уу, хашхирахдаа эх хэлээрээ бүр төрсөн нутгийнхаа аялгаар хашхирдаг юм байна. Тэгэхлээр чи «ээж ээ» гэж рязань нутгийн аялгаар хашхирах нь даа... гэв.

	Кэт хөгжимдсөөр байсан боловч гэв гэнэт нүдэнд нь нулимс мэлтгэнэхийг Штирлиц харжээ.

	— Одоо яадаг бил ээ? гэж Эрвинийг асуухад

	— Та нарыг Шведэд явуулбал яасан юм бэ? Би аргалж дөнгөх байх гэсэнд,

	— Тэгээд ямар ч холбоогүй үлдэх үү? гэж Кэтийг асуухад,

	— Би эндээ үлдье гэж Эрвин өгүүлсэнд Штирлиц толгой сэгсэрч,

	— Ганцаарыг чинь гаргахгүй. Эрвинтэй хамт бол болох юм. Эрвин чинь, дайнд тахир дутуу болсон, рашаан сувилалд эмчлүүлэх шаардлагатай байна, тэгээд ч Стокгольмд суудаг герман төрөл саднаас урилга байна... Кэтийг ганцаарыг нь гаргахгүй. Шведийн нацист гэж манайд бүртгэлтэй хүн чинь Эрвиний авга ах болохоос чиний ах биш шүү дээ... гэсэнд,

	— Бид эндээ байя. Дажгүй. Би германаар хашхирамз гэж Кэтийг өгүүлэхэд,

	— Орос хараалаар жаахан хачирлаж болно. Тэгвэл заавал берлин дуудлагаар хараах юм шүү гэж Штирлиц тохуурхаад, — Энэ асуудлын шийдийг маргааш болтол хойшлуулъя. Нэг их баатарлаж сэтгэл хөөрөлгүй, тавтайхан бодоцгооё. За Эрвин ээ, явцгаая. Холбоо барих хэрэгтэй. Маргааш надад юу гэж хариулахыг харж байгаад шийдэцгээе гэлээ.

	 

	 

	Таван минутын дараа тэд гэрээс гарцгаав. Эрвин дотроо рацитай чемодан барьжээ. Тэд арван таван километр явж Рансдорф хүрээд тэнд модон дотор орж, Штирлиц мотороо асаав. Урьдын адил бөмбөгдсөөр байлаа. Эрвинийг цаг хараад.

	— Эхлэх үү? гэж асуухад нь,

	— Эхэлье гэж Штирлиц хариулаад, «Галуаз» хэмээх франц хатуу янжуур нэг сайн сорж, — Эхэлье гэж давтан хэлэв.

	 

	«Юстасаас алекст

	Өрнөдийн буурьтай улс төрийн бодлоготны хэн нь ч СС буюу СД-тэй хэлэлцээ хийхгүй гэж бат итгэсэн хэвээр байна. Гэвч нэгэнт даалгавар авсан тул биелүүлж эхэллээ.

	Хэрэв би танаас авсан мэдээний заримыг Гиммлерт мэдэгдвэл уг даалгаврыг биелүүлж болно гэж үзэж байна. Түүний дэмжлэгт тулгуурлан би цаашдаа хэлэлцээ хийх нүх сүв хайж байгаа хүмүүсийг мэдэж болно байх. Би Гиммлерт өгөх «нууц мэдээний» заримыг танаас зөвлөгөө авалгүй үүгээрээ зохион байгуулж болно. Энэ нь таны таамгийг нотлох зүйл, түүнийг няцаах зүйлийн аль алинд холбогдох бүх шинэ зүйлийн тухай танд мэдээлэхэд тус болно. Одоогоор өөр зам олдохгүй байна. Миний саналыг зөвшөөрвөл Эрвиний шугамаар «зүйтэй» гэдгээ мэдэгдэхийг хүсье.

	ЮСТАС»

	 

	Энэхүү нууц түлхүүрт мэдээг Москвад очиход тагнуулын Төвийн удирдагч нь,

	— Тэр юу юугүй илрэх нь ээ. Гиммлер дээр шууд орвол дороо илэрч, яагаад ч аврах замгүй болно. Гиммлер түүгээр жаахан тоглоё гэж шийдлээ ч гэсэн ялгаагүй... Ер нь тэгэхгүй байх. СС-ийн райхсфюрерийн тоож тогломоор том хүн ч биш. Маргааш өглөө яаралтай эрс татгалзсан хариу өг гэж хэлжээ.

	Тагнуулын Төвийн мэдэж байгааг Исаев мэдэх аргагүй байлаа. Юу вэ гэвэл, сүүлийн хэдэн сард цуглуулсан мэдээ нь Гиммлер гэгч хүнийг ойлгож таних түлхүүр болсон байжээ.

	 

	 

	...Түүнийг хажуугаас нь хүн түлхээд авсан мэт агшин зуур нойр нь сэргэж, орон дээрээ өндийж суугаад даруй ийш тийш гөлөлзөв. Огт чимээ аниргүй агаад бяцхан сэрүүлгийн гэрэлтэгч зүү таван цаг болж байгааг зааж байлаа.

	«Эрт байна. Дахиад жаахан нойр авъя» гэж Гиммлер бодоод нэгэнтээ эвшээлгэж, дэрээ засаад буруу харж хэвтэв. Онгорхой салхивчаар ойн чимээ сонстоход өчигдөр оройноос цас орсон болохоор өвлийн нам гүм, хүнгүй ойд үзэсгэлэнтэй сайхан байгааг бодсоноо гэнэт бас одоо ганцаар ойд очъё гэвэл бага хүүхэд ахуй үеийнх шиг аймшигтай байх болов уу ч гэж нэг бодлоо. 

	Гиммлер тэгснээ өөрөө мэдэлгүй

	— Үгүй, үгүй, яасан ч үгүй гэж амандаа үглэн орноосоо босож, халаад нөмрөөд ширээний дэргэд очиж, гэрэл асаалгүй, зөөлөн сандлын ирмэг дээр сандайлж хар утасны харилцуур дээр гараа тавьж, «охиндоо утасдъя байз. Охин минь баярлана. Тэр жаал баярлах нь цөөн юм даа» гэж бодов.

	Бичгийн ширээний шилэн доор хийсэн хоёр хөвгүүний зураг бүдэг бадаг харагдлаа.

	Гэнэт Гиммлерийн нүдэнд Борман тодхон үзэгдэх шиг болсонд одоо охиндоо утасдаад «Сайн байна уу, охин минь. Аав нь байна. Миний охин ямар зүүд зүүдлэв?» гэж асууж чадахгүй байгаа нь тэр муу новшийн гай гэж бодов. Бас хоёр хүү нь албан ёсоор эхнэр гэж яваа хүний нь хүүхэд биш болохоор тэдэндээ утасдах эвгүй байжээ. Гиммлерийг дөчин гурван онд хоёр хүүгийнхээ эх Мартад бөмбөгдөлтөөс холхон, Бавари нутагт бяцхан байшин бариулахын тулд намын сангаас наян мянган марк зээлүүлнэ үү гэж гуйхад Борман үг дуугараагүйг санав. Фюрер энэ тухай Борманаас сонсоод төв зооринд хамт хооллож байх үед хэдэн удаа гайхан ажиглаж байсныг санав. Гиммлер эхнэртэйгээ нэг гэрт суухаа больсоор зургаан жил болж байгаа атал үүний улмаас албан ёсоор салж чадахгүй, хүлээн авалтад хүртэл дагуулж очих албатай болж байна.

	Гиммлер үргэлжлэн бодсон нь «Энэ зүйлд Борман хамаагүй, би буруу бодож байна. Миний энэ сэтгэлийн зовлонд тэр бүдүүн мал огт хамаагүй. Би эхнэрээсээ албан ёсоор салах бүх гутамшгийг давж чадах сан. Харин би охиныхоо сэтгэлийг урж заяа нь чадахгүй»

	Гиммлер бүр анх эхнэр, бяцхан охин хоёртойгоо Нюрнберг хотноо байшингийн нэг хүйтэн тасалгаанд өлөн нойтон сууж байснаа санаад инээмсэглэв. Ай тэнгэр минь, аль эртний явдал байтлаа саяхны юм шиг тов тодхон санагдаж байна. Ердөө арван найман жилийн өмнөх хэрэг. Гиммлер тэр үед фюрерийн «ах» Штрассерын нарийн бичгийн дарга байж билээ. Тэгээд нацист намын байгууллагуудын хооронд холбоо тогтоох гэж Германы нутгаар ийш тийш хэрж галт тэрэгний буудал дээр хоног төөрүүлж, заваан талх, кофе нэртэй угаадас шиг юмаар голоо зогоож явсан сан. Тэр үед буюу 1926 онд СС-ийн харуул хамгаалалтын отряд байгуулах гэсэн Штрассерын үзэл санаа зайлшгүй шаардлагаас гарсан бус, СА-гийн удирдагч Рэмийн эсрэг тэмцэж эхэлснээс болсны учрыг Гиммлер ойлгохгүй, СС-ийг байгуулах нь намын жолоодогч нарыг улаантнаас хамгаалахад зайлшгүй чухал юм байх гэж үнэн голоосоо итгэдэг байжээ. Германы хөдөлмөрчдийн ганц анд нөхөр, их жолоодогч Адольф Гитлерийг устгах явдал улаантны гол зорилт гэж Гиммлер үнэн голоосоо итгэдэг байжээ. Гитлер нэгэн удаа Штрассер дээр очихдоо өөрийн лут том хөргийн дор зогсож буй сэвхтэй чөргөр залууг хараад,

	— Намын нэг удирдагчийг бусад үндэсний социалистаас онцгойлон ингэж өргөмжилсний хэрэг байна уу? гэж асуухад нь Гиммлер

	— Таныг зүгээр нэг удирдагч байсан бол би намд элсэхгүй сэн. Таныг жирийн нэг удирдагч бус, их жолоодогч болохоор би намын эгнээнд чинь багтааж яваа юм аа! гэж хариулсан билээ.

	Гитлер түүнийг нүдэлж авчээ. Штрассер ч гэсэн НСДАП20 намын Баварын байгууллагын техник нарийн бичгийн даргын ийнхүү хариулсанд нүүрэн дээрээ сэтгэл хангамжтай юм шиг байсан боловч цаанаа бол хар бор бэртэгчин байдлаас гаргаж удирдлагад оруулсны минь ачийг үл санах увайгүй хүн юм даа гэж Гиммлерт гомдсон байжээ. Штрассер шинэ тутам байгуулж байгаа СС-йн райхсфюрерээр Гиммлерийг тавья гэж Гитлерт санал болгохдоо СС юуны өмнө Штрассерт өөрт нь, нам болоод фюрерт нөлөөлөхийн үүднээс, Рэмтэй тэмцэхэд нь хэрэг болно гэж найдсан юм. СС-ийн анхны хоёр зуун хүн түүний удирдлагын дор нэгджээ. Дөнгөж хоёр зуухан хүн. Гэвч СС байгаагүй бол фюрер 1933 онд ялж чадахгүй байсан. Үүнийг Гиммлер мэдэж байлаа. Гэтэл фюрер дийлж гарсныхаа дараа Гиммлерийг дөнгөж Мюнхений эрүүгийн хэргийг мөрдөх цагдаагийн газрын даргаар томилжээ. Гиммлер дээр түүнийг намд авсан, намын онолч бөгөөд үзэл сурталч, СС-ийн отряд байгуулах үзэл санааг анх дэвшүүлсэн Грегор Штрассер иржээ. Штрассер тэр үед фюрерийн эсрэг бүлэгт орж, Гитлерийг аж үйлдвэрийн том толгой хөрөнгөтөнд биеэ худалдсан хэмээн намын ахмад гишүүдэд шууд ярьж явсан юм. Тэгэхэд нь Гиммлер Штрассерын үгийг тасалж, 

	— Фюрерт үнэнч байх нь НСДАП намын гишүүн бүрийн үүрэг мөн гээд, — Та санаж байгаа, эргэлзэж байгаа зүйлээ их хурал дээр ярьж болох юм, харин та сөрөг хүчний тэмцэлд өөрийн нэр хүндийг ашиглах эрх байхгүй. Энэ чинь намын нэгдэлд хохирол учруулна гэж хэлжээ.

	Гиммлер орой нь гэртээ хариад, тэр үед Герингт захирагдаж байсан цагдаагийн газрын төв аппарат байранд нь яриа чагнах хэрэгсэл тавиад чагнаж байдгийг мэдэх тул найрын ширээнд наргиж суухдаа

	— Харц гаралтай манай СС-ийнхнийг язгууртны охидтой ураг барилдуулж, герман үндэстний шилмэл хэсэг бий болгох талаар оролдож үзэхийг би мөрөөддөг юм сан. Гэтэл одоо коммунист, еврей, хар лам нар гэх мэт Герман үндэстний дайсантай үзэлцэх хэрэгтэй болж байна. Нэгэнт фюрерийн хүсэл ийм байгаа хойно би ёсоор гүйцэтгэнэ гэж хэлжээ.

	Гиммлер төвд юу болж байгааг сайтар ажиглаж байлаа. Ялалтдаа ташуурсны улмаас практик ажил тодорхой хэмжээгээр хоёрдугаар зэрэгт орох болсныг Гиммлер хараад байлаа. Берлин дэх намын удирдагчид хурал цуглаан дээр үг хэлж, дипломат хүлээн авалтад оролцон шөнийг өнгөрүүлэхээс өөр юм хийхээ больж, өөрөөр хэлбэл национал - социализмын ялалтын үр шимийг л амтархан хүртэж сууна гэж санагдах болсон нь тийм ч үндэсгүй зүйл биш байжээ. Энэ бүхэн арай эртэднэ гэж Гиммлер үзээд, ганцхан сарын дотор дахиад анхны үлгэр жишээ хорих лагерь байгуулсан байна.

	— Энэ бол коммунистуудын төлөө саналаа өгсөн найман сая хүнийг жинхэнэ герман иргэний шинжтэй болгож хөдөлмөрөөр хүмүүжүүлэх сайхан сургууль болно. Тэр найман сая хүнийг бүгдийг нь хорих лагерьд хорино гэвэл балай хэрэг. Эхлээд нэг лагерьд харгис хатуу дэглэм тогтоож, зориг шантарсан хүмүүсийг тэндээс ганц хоёроор нь суллаж гаргах хэрэгтэй. Тэр суллагдсан хүмүүс үндэсний социализмын шилдэг сайн ухуулагч болно. Тэд танил сайн нөхөд, үр хүүхдэдээ манай дэглэмийг сүслэн биширч, үг дуугүй захирагдаж байхыг ятган сургах болно гэж Гиммлер өгүүлжээ.

	Түүн дээр Герингийн бие төлөөлөгч ирж, Дахауг олон цаг үзээд, эцэст нь 

	— Энэ хорих лагерийг адаглаад үндсэн хуульд харш байна гэж Европ, Америкт эрс буруушаах юм биш үү? гэж асуув.

	— Дайсныг баривчилж хорихыг та яагаад үндсэн хуульд харш гэж үзэж байна вэ? гэсэнд,

	— Яагаад вэ гэвэл таны баривчилсан хүмүүсийг шүүхэд ядахдаа ганц удаа дуудаж байцаасангүй. Ямар ч ялын тогтоол байхгүй, хууль ёсыг баримталсны үнэр ч байхгүй байна... гэжээ.

	Гиммлер энэ асуудлыг эргэцүүлэн бодохоор амлав. Герингийн төлөөлөгчийг явсны дараа Гиммлер Гитлерт хувийн захидал бичиж, хүмүүсийг баривчлан, шүүж мөрдөлгүй хорих лагерьд хорих нь зайлшгүй чухал гэдгийг мундаг сайхан батлан харуулжээ. Фюрерт түүний бичсэн нь 

	 

	«Энэ бол үндэсний социализмын дайснуудыг ард түмний хилэнгээс аврах энэрэнгүй ёсны арга хэрэгсэл төдий юм. Герман үндэстний дайсныг хорих лагерьд хорихгүй бол бид тэдний амийг даах аргагүй, ард түмэн тэднийг дур зоргоороо нухаж орхино» 

	 

	гэжээ.

	Гиммлер энэ захидлаа Фюрерийн шадар хүмүүсийн гарт оруулахгүйн тулд тэр өдөртөө лут их цуглаан хийлгэж, уг захидалд орсон бүх зүйлийг нэгд нэгэнгүй ярьж, түүний хэлсэн үг маргааш нь бүх сонинд гарсан байна.

	1933 оны эцсээр Герингт шууд захирагдсан цагдаагийн газар бөөн хэл ам гарахад Гиммлер шөнө нь Мюнхенээс мордож, маргааш өглөө нь фюрерт бараалхжээ. Тэгээд «хуучин дэглэмийн хахуульд автсан цагдаагийн газрыг» «ард түмний шилдэг хөвгүүд» - СС-ийнхний мэдэлд өгөхийг хүссэн байна.

	Гитлер Герингийг гомдоох аргагүй байсан учир Гиммлерт товтой юм хэлсэнгүй, зүгээр л гарыг нь чанга атгаж, тасалгааныхаа үүдэнд хүртэл үдээд, ойрхноос нүдийг нь шинжин ажиж байснаа

	— Цаашдаа та өөрийн ухаалаг мэргэн саналыг нэг хоногийн түрүүн ирүүлж байвал дээр байх. Би таны надад явуулсан зурвас, Мюнхений цуглаан дээр хэлсэн адил утгатай үгийг хэлж байна гэжээ.

	Гиммлер урамгүй буцав. Тэгтэл нэг сарын дараа түүнийг Берлинд тусгайлан дуудалгүй, Мекленбург болон Любекийн улс төрийн цагдаагийн газрын удирдагчаар, дахиад нэг сарын дараа, арван хоёрдугаар сарын 20-нд Бадены улс төрийн цагдаагийн газрын удирдагчаар, арван хоёрдугаар сарын 21-нд Гессений, арван хоёрдугаар сарын 24-нд Бремений, 25-нд Саксони, Тюрингийн, 27-нд Гамбургийн улс төрийн цагдаагийн газрын даргаар томилсон байна. Ийнхүү Гиммлер ганцхан долоо хоногийн дотор, Герингт захирагдсан хэвээр үлдсэн Пруссийг эс тоолбол Германы цагдаагийн газрын удирдагч болсон байна.

	Гитлер Герингт найр тавьж: Гиммлерийг бүх райхын нууц цагдаагийн газрын даргаар томилж Герингт захируулья гэж санал болгожээ. Фюрерийн энэ найр тавьсан саналыг райхсмаршал хүлээж авлаа. Фашист дэглэмийн үед нууц цагдаагийн газрыг захирч байгаа хүн дийлж гарна гэдгийг Геринг сайн мэдээд тэр саналыг дуртай дургүй хүлээж авсан юм. Геринг шиг их хэргэмтэй хүн цагдаагийн газрыг толгойлох нь түүний нэр сүрд эвгүй байж. Геринг бол маршал, Пруссийн ерөнхий сайд, райхстагийн даргын хэргэм зэрэгтэй байлаа. Үүний дээрээс цагдаагийн газрын толгойлогч болох нь гутамшигтай юм шиг санагджээ. Ийм учраас Геринг нэг бол Гиммлерийг өөрийн хүн болгож авах, эсвэл түүний омгийг дарж эрхэндээ оруулах, ийм хоёр замын нэгээр нь орох ёстой болжээ. Геринг эхний замаар орсонгүй. Үг дуу цөөтэй, тултираа, царай муутай Гиммлерийг даанч шальгүй амьтан гэж эс тоогоод хоёр дахь замаар нь оров. Тэгээд нарийн бичгийн дарга нарынхаа газарт Гиммлерт дотоод явдлын яамны орлогч сайд бөгөөд нууц цагдаагийн газрын даргын хэргэм олгож, цагдаагийн газрын тухай асуудал хэлэлцэх үед сайд нарын хуралдаанд оролцох эрх олгох тухай фюрерийн шийдвэр бэлтгэж гаргуулах заавар өгөв. Бас «Райхын аюулгүй байдлын асуудал хэлэлцэхэд» гэсэн үг байсныг Геринг өөрийн гараар баллажээ. Гиммлерт тийм эрх олговол арай дэндүү юм болох сон. Шийдвэрийн төслийг фюрерийн бичиг хэргийн газраар дамжуулж бэлэн болгосны дараа Геринг уг баримт бичгийг сонинд нийтлэх заалт өгчээ.

	Энэхүү шийдвэр сонинд хэвлэгдсэнийг Гиммлер үзсэн даруйдаа сонин хэвлэлийн ажил эрхэлж, сэтгүүлчдийн талаар сэжиг бүхий материал цуглуулдаг хоёр ажилтнаа дуудаж, өөрийн нь энэ томилолтыг албан ёсны хэвлэлийн тайлбараас ялгаатай тайлбарлахыг хүслээ. Геринг найр тавихыг зөвшөөрөхдөө нэг сүрхий алдаа хийсэн нь Гиммлерийн гол хэргэм болох СС-ийн райхсфюрер хэргэмийг нь хэн ч өөрчлөөгүй байгааг мартаж орхисон байжээ. Тэгээд маргааш нь төвийн бүх сонинд, ялангуяа хэрүүл маргаан ихтэй сонинд тайлбар гарсан нь: эрүүгийн хэргийн болон улс төрийн цагдаагийн газар, гестапо, жандармын газрыг СС-ын райхсфюрер Гиммлерийн гарт нэгтгэсэн нь үндэсний социалист хууль цаазын чухал ялалт боллоо. Энэ нь райхын бүх дайсанд сануулга болж, сөрөг үзэлтэн, гадаад, дотоодын дайсны хэн нь ч национал - социализмын залхаан цээрлүүлэх гарын дороос мултрахгүй гэдгийг харуулж байна» гэж бичжээ. 

	Гиммлер Берлинд шилжин ирж, Риббентропынхтой зэргэлдээ Ам Доннестаг хэмээх гоёмсог сайхан байшинд суух болов. Тэгээд коммунистуудыг дийлсний баяр хөөр үргэлжилж байх хоорондуур Гиммлер өөрийн туслагч Гейдрихтэй хамт атаат дайсны талаар, гол нь анд нөхдийнхөө талаар хувийн хэрэгт холбогдох материал цуглуулж эхэлжээ. Урьд өөрийн нь дарга байсан Грегор Штрассерын хувийн хэргийг Гиммлер өөрөө гардан хөтөллөө. Гагцхүү өөрийн анхны багш, хүмүүжүүлэгч Штрассерыг нухвал замаа цэвэрлэж болно гэдгийг Гиммлер ойлгож байсан учир Штрассерыг буудан алах ялд унагаахад хэрэгтэй юм бүхнийг чимх чимхээр нь маш нягт нямбай цуглууллаа.

	1934 оны зургаадугаар сарын 20-нд Гитлер Гиммлерийг дуудаж, Рэмийн эсрэг үйлдэх гэж буй ажиллагааныхаа талаар ярилцжээ. Тэгнэ ч байх гэж Гиммлер хүлээж байв. Фюрерийн ажиллагаа ямар хэлбэртэй байхыг Гиммлер мэдээгүй боловч тийм ажиллагаа зайлшгүй хийнэ гэдэг нь Гиммлерийн өдөр тутам үзэж танилцдаг агент тагнуулын мэдээ, утсаар ярьсныг зуураас сонссон мэдээ зэрэг олон мянган хуудас мэдээ баримтаас илэрхий байсан юм.

	Рэмийн эсрэг ажиллагаа бол Гитлер хамт зүтгэж эхэлсэн бүх хүмүүсээ устгах шалтаг юм гэдгийг Гиммлер бас ойлгожээ. Хамт зүтгэж эхэлсэн хүмүүс нь бол Гитлерийг хүн шиг хүн, нэг намд багтсан журмын ах дүү гэж үздэг байсан бол Адольф Гитлер одоо германчуудын жолоодогч нь, бурхан нь болох ёстой байлаа. Тэгээд намын ахмад хүмүүсийг тээршээх болов.

	Дайсны ухуулгын нөлөөнд автсан яльгүй цөөхөн ахмад гишүүдийн дээрээс Гитлер хэрхэн аянга цахилгаан буулгаж байхыг Гиммлер чагнаад үүнийг ойлгосон байна. Гитлер туйлын ойр дотно сайн нөхдөдөө ч хамаг үнэнээ хэлж болохгүй байжээ. Үүнийг нь Гиммлер ойлгоод фюрерт тусалж, дөрвөн мянган ахмад гишүүний хувийн хэргийг ширээн дээр нь авчирч тавьсан юм. Тэд нь чухамдаа Гитлертэй хамт үндэсний социалист намыг байгуулж эхэлсэн хүмүүс бараг бүгдээрээ байв.

	Хар муу үйлээ цагаатгахад тус болсон хүнийг их үнэлж ач санадаг болохоор ингэж тус болсныг нь Гитлер мартахгүй гэж Гиммлер сэтгэхүйн талаас эгзгийг нь нарийн тааруулжээ.

	Гиммлер зөвхөн үүгээр зогссонгүй, фюрерийн далд санааг ухаж мэдээд, хойшдоо цэвэрлэгээ хийхэд өөрөө өртөхгүй байхаар үл барам цаашид хийж болох цэвэрлэгээг өөрийн хяналтын дор гүйцэтгэдэг болгохын тулд фюрерт аль нэг хэмжээгээр зайлшгүй хэрэгтэй хүн болохыг хичээсэн байна.

	Гиммлерийн бодсон нь «Би Штрассераас ялгаагүй ахмад гишүүн, харин Штрассер бол ахмад гишүүн бус, нэр зэрэг хөөцөлдсөн хорон санаатай сөрөг үзэлтэн гэж герман үндэстэнд батлан үзүүлж чадвал би өөрөө үүрд ахмад гишүүн хэвээр үлдэнэ».

	Гитлер Гиммлерийг Шорфейд дахь Герингийн зусланд хамт очъё гэж урихад нь Гиммлер нэгэн «жүжиг найруулан тавив». Юу вэ гэвэл Рэмийн СА-гийн хувцастай хуурамч этгээд фюрерийн задгай машин руу буудахад Гиммлер, жолоодогч юугаа өөрийн биеэр халхалж, намынхны дотроос хамгийн түрүүн

	— ФЮРЕР МИНЬ, би таны амийг аврахын тулд халуун улаан цусаа өгч чадах яасан азтай хүн бил ээ! гэж хашхирчээ.

	Түүнээс өмнө нэг ч хун «фюрер минь» гэж хэлдэггүй байсан юм. Гиммлер тийнхүү «бурхныг», «өөрийн бурхныг» дуудах үгийг анх зохион гаргажээ.

	— Генрих та энэ мөчөөс эхлээд миний цусан барилдлагат дүү боллоо гэж Гитлер хэлсэн бөгөөд түүний энэ үгийг тойрон зогссон хүмүүс сонссон байна.

	Тэгээд Гиммлер Рэмийг устгах ажиллагаа гүйцэтгэсний дараа, бас түүний багш Штрассер болон намын ахмад гишүүн дөрвөн мянган хүн цаазаар хороогдсоны дараа элдвийн түүх зохиогчид чухамхүү Гиммлер л энэ явдлын бүр анхнаас аваад фюрертэй мөр зэрэгцэн явж байсан гэсэн домог нэн даруй зохиожээ.

	Нэгэнт «а» гэж ам ангайсны дараа «б»-гийн тухай буурьтай бодож эхлэх хэрэгтэй байв. Төрийн машинд түшиг болох СС-ийн дивизүүд байгуулах саналыг Гейдрих сэдэн гаргав. Герингийн мэдэлд люфтваффе, жанжин штабын мэдэлд арми байж байхад Гиммлерт хэдэн агент төлөөлөгч, мөрдөгч, өдөөн тагнагчаас өөр юм байсангүй. Гэтэл цэргийн нэгтгэл хэрэгтэй болж, Гамбургт «Герман», Мюнхенд «Дейчланд» гэсэн СС-ийн дивизүүд тийм нэгтгэл болсон юм.

	1935 оны аравдугаар сарын 7-нд фюрерээс Гиммлерт төрсөн өдрийг нь тохиолдуулан илгээсэн цахилгаан утсандаа 

	 

	«Нэгэн намын нөхөр эрхэм хүндэт Гиммлер ээ! 

	Таны төрсөн өдрийг тохиолдуулан үндэсний социализмыг хамгаалах цаашдын ажилдаа амжилт олохын сайхан ерөөлийг дэвшүүлье. 

	Адольф Гитлер» 

	 

	гэж бичжээ.

	Гиммлер 1935 онд Гейдрихийн зөвлөснөөр Гитлерт Рейн мужийг цэргээр эзлэн авсан нь Парис буюу Лондоныг өдсөн хэрэг огт бус, гагцхүү Москвагийн эсрэг зэвсэглэн хөдлөхөд бэлтгэх зайлшгүй чухал арга хэмжээ юм гэж Геббельсийн суртал нэвтрүүлгийн машиныг ашиглан дэлхий дахинд тайлбарлах санал тавьсан тэр өдрөөс хойш фюрерийн дэргэд болдог «тафельрундэд»21 суулцах болжээ. «Тафельрундэд» Гитлерийн туйлын дотно сайн нөхөд л цугладаг байв.

	Гиммлер, Геринг, Гесс, Геббельс нартай уулзахдаа нөхөрсөг ёсоор гар барилцдаг бөгөөд үүний сацуу дайчин анд нөхдийнхөө хувийн хэрэгт орох материал цуглуулах ажлыг хоромхон зуур ч зогсоохгүй үргэлжлүүлж байлаа.

	 

	 

	Штирлиц одоо яаралгүй явж байлаа. Тагнуулын төвтэй холбоо барих удаа бүрд ухаан мэдрэлээ туйлд нь хүртэл хөвчилсний улмаас дараа нь хамаг бие нь няцарсан юм шиг ихэд ядардаг аж.

	Ой дотуур зам зурайж, салхи намуун, цэлмэг тэнгэрт одод жирвэлзэн байв.

	Штирлиц үргэлжлэн бодсон нь «Тийм хэлэлцээ хийж болзошгүй гэж Москвагийн үзэж байгаа зөв юм уу даа. Тэдэнд ямар нэг тодорхой баримт үгүй байлаа ч гэсэн, тийм явдал байж болох юм байна. Райхын захиргааныхан фюрерийн шадар хүмүүс бие биеэ хэрхэн отож матаж байдгийг Москвад мэднэ. Урьд тийнхүү отож матах нь фюрерт ойр шадар болох гэсэн нэг л зорилго чиглэлтэй байсан юм. Одоо эсрэг чиглэлтэй явдал гарч магадгүй. Энэ бүх Геринг, Борман, Гиммлер, Риббентроп бүгдээрээ райх, СС, нацист нам лугаа салшгүй холбоотой. Тэд райхыг сахин хамгаалахыг амин хувиар ч сонирхоно. Тэдний нэг нь салангид найрамдлын гэрээ байгуулж чадвал хар амиа авч гарна гэсэн үг болно. Ард түмний зовлонд учраад байгааг тэднүүс юманд бодохгүй, Германы төр улсын төлөө ч сэтгэл зовохгүй. Дор дороо хар амиа бодохоос биш, Герман орон германчуудын хувь заяаг огт тоохгүй. Энэ тохиолдолд тэд тавин сая германчуудыг өөрсдийн гарын тоглоом болгож байна. Тэд арми, цагдаагийн газар, СС-ийг гартаа барьж байгаа цагт хэрэв өөрсдийн нь аминд хал бал болохгүй гэсэн баталгаа байвал райхыг хааш нь ч эргүүлэхээс сийхгүй...»

	Штирлицийн нүүрэн дээр хурц гэрэл тусахад өөрийн эрхгүй нүд гялбан далдирч, тоормос гишгэв. Бутан дотроос СС-ийн хоёр мотоцикл гарч ирээд зам хөндөлсөн зогсож, мотоциклчдын нэг нь Штирлицийн машин өөд автомат буугаа чиглүүллээ.

	 

	 

	... Гиммлер зөөлөн сандлаас босож, цонхны дэргэд очвоос өвлийн ой модны үзэсгэлэнтэй сайхан нь гайхамшигтай бөгөөд цасанд дарагдсан модны мөчир мөнгөн өнгөөр гялтганан дэлхий нам жим налайж, гүн хөх тэнгэрт жирвэлзэн байгаа одод дэргэд байх шиг санагдана.

	Гиммлер өөрөө огт санаандгүй байж байгаад фюрерийн хамгийн шадар хүн - Гессийн эсрэг нэгэн ажиллагаа гүйцэтгэж чадсанаа гэнэт санав. Гэхдээ Гитлер бол учир нь олдохгүй хачин шийдвэр гаргадаг хүн болохоор Гиммлер өөрөө нэгэн үе дээсэн дөрөөн дээр дэн дун болж билээ. Тэгэхэд Гесс жорлонд ороод гар хангалга хийж байгааг буулгаж авсан кино хальсыг Гиммлер өөрийн харьяаны хүмүүсээс авчээ. Гиммлер тэр хальсыг аваад даруй Гитлер дээр очиж, дэлгэц дээр гаргаж үзүүлжээ.

	Фюрер дэлбэртлээ уурлаж хэдийгээр шөнө орой болоод байсан авч Геринг, Геббельс нарыг өөр дээрээ дуудаж ирүүлэх, тэр завсар Гессийг үүдний өрөөнд хүлээлгэх тушаал өгчээ. Геринг хамгийн түрүүнд царай нь хувхай даасан амьтан ирэв. Райхсмаршалын тийнхүү айсны учрыг Гиммлер мэдэж байлаа. Юу вэ гэвэл Геринг Вена хотын нэгэн бүжигчин хүүхэнтэй нууцгай амраглаад ид халуун дээрээ байсан үе юм (ер нь райхсмаршал туранхай бүжигчин хүүхнүүдэд сээтэн хаядгийг Гиммлер ажиглажээ. Герингийн нүгэл үйлдэж байгааг буулгасан найман кино хальсыг үзэхэд явалддаг хүүхнүүд нь дандаа дэрс шиг туранхай юмнууд байлаа). Гитлер нөхдийгөө «Гессийн энэ шившгийг хараач» гэж хүсэв. Герингийг тас тас хөхрөхөд Гитлер уурсаж «Яасан хатуу сэтгэлтэй хүн бэ!» гэж хэллээ. Гитлер Гессийг албан тасалгаандаа дуудан авчирч, дэргэд нь гүйж очоод

	— Та үзэшгүй балиар, өмхий новш юм! Гарын ужид хийдэг байна! гэж хашхирчээ.

	Гиммлер, Геринг, Геббельс гурвын хэн нь ч гэсэн намын дотор хоёрдугаарт ордог мундаг том хүний сүйдэхийг үзэж байна гэж бодож байлаа. 

	Гэтэл Гесс хэний ч санаанд ороогүй тайван дуугаар,

	— Тийм ээ, фюрер минь! Би үүнийг нуухгүй. Би яагаад ингэдэг вэ? Би яагаад жүжигчин хүүхнүүдтэй унтдаггүй вэ? (Ингэж хэлээд Геббельсийг харахад цаадах нь сандалдаа нугдайв) Яагаад оройдоо Вена орж, бүжгэн жүжиг үзэхгүй байна вэ?! Яагаад гэвэл би намынхаа төлөө л зүтгэж явдаг! Миний хувьд нам гэдэг бол фюрер минь танаас ялгаагүй! Надад амин хувийн амьдралаа төвхнүүлэх зав алга. Би ганцаар явж байна! гэж хариулав.

	Гитлер уярч, Гессийн дэргэд очиж, эвгүйхэн тэврээд, шилэн хүзүүг нь иллээ.

	Ингээд Гесс дийлж гарав. Гессийн хонзон хэцүүг Гиммлер мэдэх тул дуугаа хураалаа. 

	Гессийг гарсан хойно Гитлер өгүүлрүүн:

	— Гиммлер ээ, үүнд эхнэр олж өгөөрэй. Манай явдалд үнэнч сайныг нь би мэдэлгүй яах вэ. Эхнэр болгочихмоор хэдэн хүүхний зургийг надад үзүүлээрэй. Би нэгийг нь шилье. Миний зөвлөмжийг Гесс хүлээж авна гэжээ.

	Одоо хоромхон зуур нэгийгээ шийдэж болохыг Гиммлер ойлгож, Геринг, Геббельс хоёрын харихыг хүлээж байгаад

	— Фюрер минь, та национал - социализмын нэгэн үнэнч тэмцэгчийг аварлаа. Гессийн чин зүтгэлийг бид үнэлэн хүндэтгэдэг. Түүний хувь заяаг танаас өөр хэн ч ингэж зөв мэргэн шийдэж чадахгүй сэн. Ийм учраас зарим нэг материалыг одоо даруйхан танд авчирч танилцуулах уу! Гессэд таны тусалж байгаа шиг үнэнч байлдагч нарт чинь туслах хэрэгтэй байна гэж хэлжээ.

	Тэгээд хөдөлмөрийн фронтын удирдагч Лейн хувийн хэргийг Гитлерт авчирч үзүүлэв. Лей бол байсхийгээд агсан согтуу тавьж, хэрүүл шуугиан дэгдээдэг дүүрсэн архичин гэдгийг Гитлерээс бусад нь мэднэ. Гиммлер бас «Бабельсбергийн бухан бярууны» хувийн хэргийг дэлгэв. Райхын сайд Геббельсийг Гиммлерийн агент төлөөлөгчид мэдээндээ ийм нууц нэрээр тэмдэглэсэн байжээ. Геббельс тийм ч цэвэр цусны биш хүүхнүүдтэй завхайрч жинхэнэ нацистуудын дургүйг хөдөлгөдөг байжээ. Тэр шөнө Гитлерийн ширээн дээр бас Борманы тухай сэжиг бүхий материал гарч ирлээ. Борманыг Гесстэй банди барилцдаг байх гэж Гиммлерийн сэжиглэсэн нь оргүй зүйл биш байлаа. 

	Гитлер Борманыг өмөөрч

	— Хаанаас даа. Тэр чинь есөн хүүхэдтэй хүн. Яаж бандилдаг байх вэ. Тэр цуурхал шүү гэжээ.

	Гиммлер Гитлерт хэлснээ үнэмшүүлэх гэж зүтгэсэнгүй. Гэвч авчирсан материалыг нь фюрер маш их сонирхон үзэж, агент тагнуулын мэдүүлгийг хэрхэн дахин дахин уншиж байгааг нь хараад фюрерийг буцалтгүй итгүүлж чадсанаа ойлголоо.

	Гиммлерийг СС-ийн удирдагч болсны арван жилийн ойг бүх Герман даяар баяр ёслолын байдалтай тэмдэглэсүгэй гэж Гитлер тушаасан нь тэгж бодсон нь зөв байсныг харуулав. Түүнээс хойш Гитлерийн дараа орох бүрэн эрх мэдэлтэй ганц хүн бол Гиммлер юм байна гэдгийг мужийн намын удирдагч нар ойлгожээ. Ийнхүү бүх муж, орон нутгийн намын бүх байгууллага гол мэдээллээ намын штабт Гесст явуулахаасаа Гиммлерийн бичиг хэргийн газар илгээх нь илүү болов. Онцгой итгэмжлэгдсэн хэсэг агентаас Гиммлерт ирдэг үндсэн материал нь хэлтсүүдээр дамждаггүй, шууд түүний хувийн халдашгүй нууц архивд ордог байлаа. Тэр бол намын удирдагчдын тухай сэжиг бүхий мэдээ баримт байжээ. Гиммлер 1942 онд анх удаа төмөр авдартаа фюрерийн тухай сэжиг бүхий баримт материал хийлээ. Түүнээс өмнө Гиммлер улс төрийн тагнуулын ажил эрхэлсэн өөрийн орлогч Шелленбергтэй ярилцсан байна. Шелленберг 1942 оны наймдугаар сарын нэгэн өглөө эрт Житомирын дэргэд байсан райхсфюрерийн төв командлалын байр луу нисэх онгоцоор очсон байжээ. Дорнод фронт дээр ялгуусан давшилт өрнөж, Африкийг Роммелийн ялалт донсолгож байсан цаг. Тэгтэл Шелленберг бүх ололт амжилтын тухай даргадаа дэлгэрэнгүй илтгэсний дараа

	— Райхсфюрэр ээ, одоо надад тун жаахан зүйл, ганцхан санаа үлдээд байна гэж өгүүлэхэд нь Гиммлерийн сэтгэл зовж,

	— Тухайлсан нэг хүний эсрэг юм уу? Эвгүй явдал бол оо юу? гэж асуувал,

	— Үгүй, хаанаас. Ердөө л ширээнийхээ доод шургуулгад өөр нэг сөрөг хувилбар байхгүй бол ямар нэг ажил сэдсэний хэрэггүй гэсэн Бисмаркийн22 гэрээсийг би санаж байна. Таны ширээний аль шургуулгад дайны сөрөг хувилбар бий вэ? Райхсфюрер танаас ингэж асууж болох уу гэжээ.

	Гиммлер гай газар доороос гэгчээр энэ яриаг нь соронзон хальсанд буулгаад авчих вий хэмээн хаширлаж, радио залгаад

	— Би танд таван долоо хоногийн чөлөө олгоё. Тархи ядарч, бие чинь муудсан байна, Шелленберг ээ, ойлгов уу? Ер нь надтай ингэж ярих эрх танд хэн олгосон бэ?! гэж хариулсанд, Шелленберг үргэлжлүүлэн,

	— Бид одоо их хүчтэй байгаа болохоор найрамдлыг тулган хүлээлгэж болно. Бид алдар нэрийнхээ дээд цэгт хүрээд байна. Бисмарк алдар нэрийнхээ дээд цэгт хүрсэн үед найрамдал тогтоодог байсан юм гэжээ.

	Гиммлер тэгэхэд зөөлөн вандан дээр хэвтэж, гэдсээ илж байгаад (ходоодны нь шүүс багадсан учир өмөн үү болуузай гэж их айдаг байлаа) эцэст нь хариу хэлснээ одоо тов тодхон санаж байна. 

	Үүнд:

	— Фюрерт гадаад бодлогын талаар тэр маанаг эр Риббентроп зөвлөгөө өгч байгаа цагт найрамдал тогтоох аргагүй,

	— Риббентроп Герингтэй үзэлцдэг. Бид Герингт тусалж байгаад Риббентропыг унагаж чадна. Түүнийг зөвхөн дарс элбэгтэй Бургундийн даргаар томилоод зогсохгүй, коньяк сайтай Брабантын даргаар томилж болно. Төр архичныг ингэж шилжүүлбэл таарах байлгүй.

	Гиммлер тэгэхэд Брокгаузын газар зүйн атлас тавиастай жижиг ширээ тийш сарвайж, хуудсыг нь эргүүлэн байснаа хуруугаараа чичиж

	— Та энэ бүхнийг чухамдаа юу гэж бодож байна? Бельгийг яах вэ? Голландыг яах вэ? Украиныг яах вэ? гэсэнд

	— Асуудлыг хуваах хэрэгтэй. Орос дийлдсэн болохоор Украины асуудал гэж юм байхгүй болж байна. Бельги, Голландын тухайд бол Англи, Америктай хэлэлцээ хийнэ байх. Би харин Америк, Борман хоёроос л айж байна гэж Шелленберг хэлжээ.

	Гиммлер үл мэдэг инээвхийлж,

	— За тийм байж. Тэгвэл Францыг яах вэ? гэсэнд,

	— Францтай холбоо тогтооно. Францын колониуд нь манай хүч чадлыг сэлбэнэ гэхэд,

	— Та Фрицхенээр дамжуулж холбоотнуудыг тэнсэх санаатай байгаа юм биз дээ? гэж Гиммлер асуусан нь асуухаасаа илүү зөвлөмж болгосон өнгөтэй дуулдаж, — Бүгдийг та өөрөө толгой дааж хариуцна шүү, намайг энэ хэрэгт оруулах явдалгүй гэж хэлжээ.

	Тэгээд Шелленберг ажиллаж эхэлсэн байна. Гэвч Бернд байгаа Даллесын хүмүүстэй холбоо тогтоохыг онц яарсангүй. Бас Фрицхен хочтой фон Папеныг ч ашигласангүй. Эхлээд Риббентропыг унагах хэрэгтэй байлаа. Шелленберг Риббентропын албан аппаратаас түүнийг ил эсэргүүцэхэд бэлэн байгаа нэгэн хүнийг олсон нь төрийн нарийн бичгийн дарга Лютер байжээ. Шелленбергтэй урьдчилан ярилцсандаа өөгшсөн тэр хүн нэг хүлээн авалт дээр Гиммлерийн дэргэд очиж, хүн бүхний харсаар байтал танил сайн нөхрийн байдалтай ярилцаж байгаад гэртээ ирсэн хойно Борман, Гиммлер, Геринг гуравт Риббентропын эсрэг гурван хов мэдээ бичиж өгчээ. Гэтэл Риббентроп нь СС-ийн обергруппенфюрер цолтой байсан учир Гиммлер тэр цаг мөчийг ашигласангүй, түүний эсрэг хэрэг сэдсэнгүй. Намын ёс суртахууны үүднээс ингэхэд зохимжгүй байжээ. Риббентропыг албан тушаалаас нь зайлуулахын өмнө намын шүүхээр хэлэлцэж, дараа нь СС-ийн шүүхээр хэлэлцээд, ингэсний дараа л сайдын албан тушаалаас авч болох байлаа.

	Гиммлерийг цохилт өгч чадахгүй тээнэгэлзэж байх зуур аппарат нь ажиллаж, гестапогийн удирдагч нь Риббентропын тагнуулын агентуудын сэм дамжуулсан баримтыг үндэслэн Лютерийг баривчилжээ. Ийнхүү Риббентропын нэрийг гутаах эх сурвалж болох хүн өөрөө нэр хүндгүй болов. Түүгээр үл барам Мюллер Лютерийн хамаг паянг хуу мэдэж аваад, зарим нэг этгээд өрнөдийнхөнтэй ганцаарчилсан хэлэлцээ хийх санаатай байна гэж Борманд илтгэжээ. Борман энэ тухай фюрерт айлтгавал фюрерээс Риббентропт: дайтаж байгаа гүрнүүдтэй хэлэлцээ хийх нь урван тэрсэлсэн хэрэг мөн тул цаазаар авч цээрлүүлнэ гэсэн зарлиг гаргахыг тушаажээ.

	Тэгэхэд л Гиммлер цаг алдаж, Риббентропт дийлдсэнээ анх ойлгоод, Шелленбергт,

	— Би фюрерийн төлөө үзэлцсээр байгаад залхаж орхилоо. Фюрер өөрөө хүсээд байгаа бол түүний эсрэг хөдлөөд үзье л дээ гэж гомдол тавьсан юм.

	 

	 

	— Бичиг баримтаа нааш нь гэж мотоциклчийг өгүүлэхэд Штирлиц үнэмлэхээ гаргаж өгөөд,

	— Юу бол оо вэ? гэж асуусанд мотоциклчин үнэмлэхийг нь үзэж ёслоод, 

	— Биднийг түгшүүрийн дохиогоор босгосон. Радистуудыг эрж явна гэж хариулах зуур Штирлиц үнэмлэхээ далд хийгээд,

	— За тэгээд яав? Олдоогүй л байна уу? гэж асуусанд,

	— Таны машин анхных нь гэхэд,

	— Тээшний савыг үзэх үү? гэж Штирлиц инээмсэглэсэнд, мотоциклчид инээд алдаад,

	— Цаана чинь хоёр хонхорхой бий, мэдээтэй яваарай, штандартенфюрер ээ гэхэд нь,

	— Баярлалаа. Би дандаа болгоомжтой явдаг... гэж Штирлиц хариулжээ.

	«Эрвинийг холбоо барьсны дараа ингэж байгаа юм байна. Эд нар зүүн тийшээ, урагшаа гарсан замыг хааж байна. Германыг мэддэггүй шинэ тутам хүмүүсийг эрж байгаа бол яах вэ зөв ч гэсэн ерөнхийдөө нэлээн гэнэн хөдөлж байна даа» гэж Штирлиц бодох зуур бөмбөгний шинэхэн хоёр хонхорхойг тойрч гарахад машины салхивчаар хярвасны үнэр ханхлав.

	Штирлиц үргэлжлэн бодсон нь: «Өнөөх малуудаа дахиад бодъё. Ер нь тэд чинь Кукрыниксууд, Ефимов нарын зурдаг шиг тийм ч тэнэг малууд биш дээ. Ингээд Риббентроп, Геринг, Борман буюу Фельдмаршал Клюге нар найрамдал тогтоохыг амин хувиараа хүсэж сонирхоно гэдгийг би гол гогцоо гэж баталъя. Тагнуулын төвийн санаа зовж байгаагийн учрыг ойлгоход туслах гол зүйл энэ юм. Харин эдэнтэй хэн ганцаарчилсан хэлэлцээ хийх юм бэ? Рузвельт үү? Үгүй дээ! Их Британийн олон нийт үү? Яасан ч тэгэхгүй! Нөгөө талаар Герман улс зөвхөн Өрнөдийнхөнд бууж өгвөл бас тухайлсан дүртэй тэндхийн монопол капиталд ашиг хожоотой байж болох юм. Тэгэхлээр би райхын дээд хүрээнийхнийг тагнаж тэнссэний дараа Шпеерийг маш анхааралтай ажиж шинжих юм байна. Тэр бол Германы аж үйлдвэрийг эрхлэн мэдэж байгаа авьяастай инженер төдийгүй, тун буурьтай улс төрийн бодлоготон байж таарна. Өрнөдийн худалдаа үйлдвэрийн хүмүүстэй шулуухан холбоотой тэр хүнийг би олигтой ажиж тэнсээгүй юм байна шүү».

	Төдий л хүйтэн биш, хоёр - гурван градус орчим тул Штирлиц машинаа гараашинд тавьсангүй.

	«Тэртэй тэргүй маргааш өглөө эрт босно. Радиаторын ус хөлдөхгүй. Маргааш хэцүүхэн өдөр болно вий.

	Тэгэлгүй ч яах вэ. СД-гийн офицер хүн байж Гиммлерийн албанд биеэр элсэх гэдэг чинь... Энэ бүхний зэрэгцээгээр энэ бол төгсгөл ойртож байгаагийн этгээд хачин үзэгдэл юм. Би тангараг ёсоор Гиммлерт үнэнч байсан. Одоо энд дутагдал байна. Би СС-ийн райхсфюрер цолтой, Гиммлер овогтой тэр хүнд өөрт нь итгэл олох ёстой...» гэж Штирлиц шийдлээ.

	 

	 

	Чухамхүү 1942 оноос хойш Гейдрихийг Прагад амь эрсэдсэний дараа Шелленберг Гиммлерийн хамгийн итгэмжлэгдсэн хүн боллоо. Гейдрихийн залгамжлагч Кальтенбруннерийг эрдэм боловсрол муутай, дэндүү гүдэс шулуун болохоор нь Гиммлер таашаадаггүй байлаа. Бас архи их уудаг, өдөртөө зуугаад янжуур татдагийн дээр муухай австри аялгатай ярьдаг гэж Гиммлер зэвүүцнэ. Кальтенбруннер хиймэл шүдтэй учир Гиммлер яриаг нь бүр ч муу ойлгодог байжээ. Тэгээд нэгэн удаа Кальтеабруннерт

	— Шүдний эмчид үзүүлээч. Таныг ялангуяа хурдан ярихлаар би юу ч ойлгохгүй юм гэж хэлсэн билээ.

	Кальтенбруннерын их гомдсоныг Гиммлер ажиж мэдээд: «Золоор энэ усан тэнэг амьтныг өмнөө бариад өөрөө цохилтоос зайлах боломжтой байх юм. Харин үүнийг биеэсээ холхон байлгах хэрэгтэй. Тэнэг ч халдвартай эд» гэж боджээ.

	Борман... Ай. Борманыг Гиммлер хэчнээн их үзэн яддаг гээ... 

	Тэр Борман л фюрерт

	— Армид найдах нь туйлын эргэлзээтэйг бид маш тодорхой үзэж мэдлээ. Манайд нам, үндэсний социализмын найдвар болсон СС-ийн дивизүүд байгаа нь яасан их аз вэ. Ганц СС-ийн удирдагч, миний найз Гиммлер л дорнод фронт, «Висла»-гийн бүлэг армийг командалж чадна. Ганц түүний удирдлагаар л СС болон түүнд захирагдсан армиуд оросуудыг таягдан хаяж, бут цохиж чадна гэж хэлсэн байна.

	Гиммлер маргааш нь фюрерийн төв командлалын байранд нисэх онгоцоор ирэхдээ тэр томилолт бол нэгэнт шийдсэн асуудал байсныг мэдээгүй байжээ. Тийм учраас урьд Борманд захирагдаж байсан Германы бүх дарга нар үүнээс хойш СС-ийн райхсфюрерт давхар захирагдах ёстой болох тухай Гиммлерийн авчирсан зарлигийг Гитлер дор нь батлав. Гиммлер Борманд үхлийн цохилт өгөхөөр бэлтгэсэн нь энэ байлаа. Тэгээд ч энэ шийдвэрийг фюрер амархан батлахад нь баахан гайхаж байснаа фюрерийг уг бичигт гарын үсэг зурсны дараа дорхон нь хамаг учрыг ойлголоо.

	— Гиммлер танд баяр хүргэе. Таныг «Висла»-гийн бүлэг армийн ерөнхий командлагчаар томилсон. Танаас өөр хэн ч большевик дээрэмчдийг бут ниргэж чадахгүй. Танаас өөр хэн ч Сталиныг шанталж, түүнд найрамдал тогтоох миний болзлыг тулгаж чадахгүй! гэж Гитлер өгүүлжээ.

	Энэ бол бүрмөсөн сүйдэж дууссан хэрэг мөнийг Гиммлер ойлгов. Гиммлер алдахын ихээр алдаж, дийлдэхийн ихээр дийлджээ. 1945 оны нэгдүгээр сар болоод байсан учир ялах ямар ч найдлагагүй байлаа. Тэр уян сэтгэлийн төөрөгдлийг чөтгөр алгадаг! Өрнөдийнхөнтэй нэн даруй найрамдал тогтоож, большевик дээрэмчдийн эсрэг хамтран тэмцэх ганц л горь байна.

	Гиммлер өөрийгөө ийм хүндтэй өндөр дээд албан тушаалд томилсонд нь талархлаа илэрхийлээд гэртээ харив. Дараа нь Герингийнд очиход яриа таарч өгсөнгүй.

	... Тэгээд одоо өглөөний таван цагт сэрж орхиод нойр нь хүрч өгөхгүй, нарсан ойн нам гүмийг чагнан, Борманыг мэдчих вий гэж айхдаа охиндоо ч утасдаж чадахгүй, хэрүүл цуугиан гарах вий гэж айхдаа хоёр хөвгүүндээ, хайрт хүүхэндээ ч утасдаж чадахгүй суугаа нь энэ. «Ёс суртахууны бузар явдлыг» уучлахгүй гэж фюрер өөрөө хэлдэг. Тэмбүүрсэн муу хог. Ёс суртахууны бузар явдал гээд байгаа юм шүү...» Гиммлер утасны аппаратыг үзэн ядсан нүдээр харав. Арван найман жилийн өмнө өөрийн нь бүтээсэн машин одоо эргээд түүний эсрэг ханджээ.

	«Дүүрчээ, дүүрч, одоо даруйхан амиа аврах арга бодохгүй бол сүйдэж гүйцлээ» гэж Гиммлер бодов.

	Итали дахь цэргийн ерөнхий командлагч фельдмаршал Кессельринг Өрнөдийнхөнтэй хэлэлцээ хийхээс буцахгүй гэдгийг Гиммлер агентуудынхаа мэдээгээр гадарлаж байлаа. Энэ тухай Шелленберг, Гиммлер хоёр л мэдэж байгаа юм. Энэ тухай мэдээлсэн хоёр агентыг Кессельринг дээр очихоор буцаж явахад нь нисэх онгоц осолдож сүйдсэн маягаар устгасан юм. Нууцыг гартаа онц эрхтэй барьж байх нь амжилтын үндэс. Италиас Швейцарт очих шулуун зам бий. Тэгвэл Швейцарт Европ дахь америкийн тагнуулын албаны тэргүүн Аллен Даллес сууж байгаа. Энэ бол бүр буурьтай явдал. Энэ бол буурьтай томоотой хүмүүсийн шууд хэлхээ холбоо. Түүний дээр Кессельрингийн найз, Итали дахь СС-ийн удирдагч генерал Карл Вольф бол Гиммлерт үнэнч хүн.

	Гиммлер утасны харилцуур авч

	— Генерал Карл Вольфыг яаралтай дуудна уу гэж хэллээ.

	СС-ийн ахмад зүтгэлтэн Вольфт Гиммлер итгэдэг байжээ. Генерал Вольф өрнөдийнхөнтэй өөрийн нь өмнөөс буурьтай хэлэлцээ хийж эхэлнэ... 

	Шлаг ламыг анх байцааж байх үед Штирлиц тэр ламыг ашиглан ямар нэг ажиллагаа хийнэ гэж огт бодоогүй, зүгээр л Шелленбергийн тушаалыг биелүүлж байлаа. Штирлиц тэр ламтай гурван өдөр ярилцаад гайхмаар төлөв төвшин намбатай байгаа хүүхдэрхүү гэнэн тэр өвгөнийг сонирхох болов. Өвгөн ламтан Мюллерийн гестапчуудын гарт орсон бол дорхноо адгуус болох байсныг Штирлиц ойлгож байлаа.

	Штирлиц хэрэв бололцоо нь таарвал, олигтой эд мөрийн баримтгүй, ноцтой биш хэргээр баривчлагдсан хүмүүст туслахыг хичээнэ. Гол нь өөрийн ажил хэрэгт хал балтай юм хийхгүйг хичээдэг нь мэдээж боловч хүний хувь заяаны хажуугаар өнгөрч бас болохгүй байлаа. Штирлиц хүнийг аврах тодорхой арга хэлбэр бодож олсон нь: шальгүй хэргээр баривчлагдсан хүнийг тагнуулын ажилд «элсүүлэх» нэрийдлээр даруй суллуулах буюу эсвэл хорих лагерьд түр зуур хорьсны дараа суллуулж чаддаг байв. Тийм хүмүүсийг суллагдсаны нь дараа Шелленбергийн тагнуулын албан, бас Штирлицийн төлөөлж буй тагнуулын албаны сонирхож буй тийм газар ажиллуулахаар илгээдэг байлаа. Штирлиц ийнхүү өөрийн харьяанд орсон хүмүүсийг намын нэрд гарсан гишүүдийн талаар материал цуглуулж өгөхийг хүсдэг байв. Тийнхүү улайрсан гитлерчүүдийг дамын наймаа хийсэн, үг алдсан, ёс суртахууны хувьд тогтворгүй зан гаргасны нь учир олонд нэр хүндгүй болгодог юм. Ийм янзаар Штирлиц «гурван давхар ашиг» олохдоо нэгдүгээрт ямар нэгэн аргаар гитлеризмийг эсэргүүцсэн хүмүүсийг авардаг, хоёрдугаарт өөрийн агентуудыг ажиллуулахаар илгээсэн тэр газраас нууц мэдээ олж авдаг, гуравдугаарт тэдний материалыг ашиглан нацист дэглэмд үнэнч хүмүүсийг сүйтгэдэг байжээ.

	Штирлиц Шлаг ламтантай ярилцаж, түүний талаар цуглуулсан хавтаст хэргийг үзэж байхдаа ламтныг хожим ажил хэрэгтээ хэрхэн ашиглах боломжтойг улам олонтоо эргэцүүлэн бодох болов.

	Өвгөн ламтан нацизмыг үзэн ядахаар үл барам, одоо нууц ажиллаж байгаа хүмүүст туслахад бэлхэн байгааг нь өдөөн тагнагч Клаустай ярьсан түүний яриаг сонсож баттай мэдээд Штирлиц цаашдынхаа ажилд Шлаг ламаар зохих үүрэг гүйцэтгүүлье гэж санасан боловч харин түүнийг хэрхэн ашиглавал зохистойг хараахан шийдээгүй байлаа.

	Штирлиц ажил явдал хойшид ямар янзтай өрнөхийг ер нь урьдаас тааж мэргэлдэггүй боловч гүйцэтгэх ажиллагааныхаа ерөнхий төрх маягийг ямагт нарийн сайн мэддэг байв. Адал явдлын зарим романд холч мэргэн мөрдөгч бүр анхнаасаа аваад гэмт этгээдийг хэрхэн илчилж баривчлахаа мэдэж байгаагаар үзүүлснийг Штирлиц уншаад хөх инээд нь хүрдэг билээ. Анкара орохоор Европыг огтлон галт тэргээр явж байхдаа уншсан номын нэгэн хэсэг зүйл ой тойнд нь хадагдаж үлджээ. Нэгэн утга зохиолын судлалч бичихдээ, Пушкинээс гоо үзэсгэлэнт Татьяна сүүлдээ яах вэ гэж асуусанд «Энэ тухай тэр хүүхнээс өөрөөс нь асуугтун. Би мэдэхгүй байна» гэж унтууцан хариулсан гэдэг. Штирлиц ялангуяа атомын асуудал эрхлэн судалж байсан физикч Рунгег гестапо баривчилснаас хойш математикч, физикч нартай ярилцаж үзсэн байна. Шинжлэх ухааны онолчид шинэ нээлтийг хэр зэрэг урьдаас төлөвлөдгийг Штирлиц сонирхон асуухад «Тийм боломж байхгүй. Бид зөвхөн эрэл хайгуулын чиглэлийг тодорхойлно. Бусдыг сорьц туршилтын явцад шийдвэрлэнэ» гэж хариулцгаажээ.

	Тагнуулын ажил ч үүнтэй адил. Гүйцэтгэх ажиллагааг хэтэрхий нарийн хүрээтэй сэдэж төлөвлөвөл илэрч мэднэ. Учир юу вэ гэвэл урьдаас болзож тохирсон нэг л хэлхээ эвдрэхлээр түүний хойноос гол зүйл нь нурж унана. Харин ялангуяа ганцаар ажиллаж байгаа үед гол зангилаа зорилтыг биелүүлэхэд хүчээ чиглүүлж, янз бүрийн нөхцөл байдлыг урьдаас харгалзвал амжилт олох хамгийн их боломжтой байна. Штирлиц ингэж боддог байлаа.

	«Хар лам... Ламтай учраа олъё. Клаусыг нэгэнт устгаж, манай радист өөр хоёр хүнийг өдөөн илрүүлж чадахгүй болгосон хойно лам чухамдаа хөндлөнгийн хяналтгүйгээр миний захиргаанд орлоо. Өвгөн ламтан канцлер агч Брюнингтэй холбоотой байсан нь мэдэгдсэнгүй гэж би Шелленбергт илтгэсэн. Тэгэхлээр бүхий л байдлаас үзэхэд Шелленберг энэ өвгөнийг сонирхохоо байсан биз. Харин тагнуулын төвөөс тушаал ирсний дараа би энэ ламыг улам их сонирхох боллоо» гэж Штирлиц дотроо бодов.

	Штирлицийн санаа бодол ерөнхийдөө маш нарийн зөв байжээ. Ганц л зүйл дээр алдсан нь ламыг Шелленберг мартаагүй, харин ч чухам одоо л түүнийг үнэхээр сонирхох болсон аж... 

	Мюллер, оберштурмбанфюрер Айсманыг шөнийн гурван цагт дуудуулав. Өөрөө Кальтенбруннерын коньякийг уусны дараа унтаж нойр аваад, биеийн алжаал тайлагдсан байжээ.

	Мюллер зөв гарын эрхий долоовор хоёр хуруугаар шилэн хүзүүгээ чимхлэх завсар «Нээрээ тэр коньяк нэг л онцгой юм байна. Манай коньякийг уухад толгой хагарах гээд байдаг бол түүнийг уугаад толгой сэргэлээ» гэж бодов.

	Айсман улайж бүлцийсэн нүдээр Мюллерийг харж, балчир хүүхэд мэт цайлган инээмсэглээд,

	— Миний толгой бас хагарах нь ээ. Бүтэн долоон цаг унтвал тэнгэрийн хишиг санах байна. Нойргүй байлгаж эрүүдэх л хамгийн аймшигтай эрүү шүүлт гэж огоот бодсонгүй гэхэд нь Мюллер ам нээж хэлсэн нь:

	— Ингэхэд байна аа, энд нэг эх адаггүй холион бантан болоод байна. Өнөөдөр намайг дарга дуудсан. Манай дарга нар бүгдээрээ хоосон юм бодож суудаг байна... Тэдэнд бариад хийчих тодорхой ажил байх биш, хоосон юм бодож суухад яах вэ. Удирдах заавар тушаал өгөхийг бол циркийн сургуультай сармагчин ч дөнгөнө... Яасан гээ? Манай даргад Штирлицийн талаар айхавтар сэжиг төржээ... 

	— Хэний талаар аа?!

	— Яагаа вэ, Штирлицийн талаар. Шелленбергийн тагнуулынхнаас миний талархдаг ганц хүн юм сан. Хийрхэж хөөрдөггүй, хэнхэглэж зүтгэдэггүй, бялдуучилдаггүй, тогтуухан зантай хүн. Дарга нарын дэргэдүүр эргэлдээд, манай хурал цуглаан дээр хэрэгтэй хэрэггүй юм ярьж явдаг хүмүүсийг би нэг их итгэдэггүй... Авьяас чадалгүй, хийх ажлаа олж ядсан чалчаа юмнууд... Штирлиц бол дуугүй хүн. Би дуугай хүнд дуртай... Сайн нөхөр дуугай бол ёстой сайн нөхөр. Тийм хүн дайсан бол аргагүй л дайсан. Би тийм дайсныг хүндэтгэдэг. Тэднээс сурах юм бий шүү... 

	— Би Штирлицтэй танилцаад найман жил болж байна. Түүнтэй хамт Смоленскийн тэнд байхдаа бөмбөгдөлтийн үед ажиж байхад айхыг мэдэхгүй хатан зүрхтэй хүн билээ гэж Айсманыг өгүүлэхэд Мюллер ярвайж хэлсэн нь 

	— Та юунд чимж яриад унав аа? Ядраа юу? Манай намын удирдагч нар гоёмсог үг ярьж байг. Мөрдөн тагнагч бид бол «түүнтэй дайралдлаа», «тэр хүүхэн хэлсэн», «тэр хүн дамжуулсан» гэх шиг энгийн нэр үг, үйл үгээр сэтгэх ёстой... Та ер нь тийм байж болно гэж огт бодохгүй байна аа даа... 

	— Үгүй. Штирлицийг шударга хүн биш гэж үнэмшихгүй байна.

	— Би ч бас

	— Үүнийг Кальтенбруннерт эвтэйхэн хэлж итгүүлэх хэрэгтэй юм уу, даа гэвэл, Мюллер хэсэг дуугүй байснаа өгүүлсэн нь:

	— Яах юм бэ? Штирлицийг шударга биш байгаасай гэж Кальтенбруннер хүсээд байгаа бол яана? Ятгаж үгэндээ оруулах гээд яах юм бэ? Явж явж Штирлиц бол манай конторын хүн биш, зургаадугаар газрын хүн. Шелленберг л тэвдэж байг... 

	— Шелленберг нотолгоо шаардана... Энэ талаар түүнийг райхсфюрер дэмжинэ гэдгийг та мэдэж байгаа.

	— Тэгж бодож байна уу?

	— Бат итгэж байна

	— Яагаад?

	— Үүнийг нотлоход хэцүү байна... Зүгээр л эргэлзээгүй итгэж байна, обергруппенфюрер ээ гэжээ.

	Мюллер дахиад зөв гарын эрхий долоовор хоёр хуруугаар шилэн хүзүүгээ чимхэлж,

	— За тэгээд яах вэ? гэж асуусанд Айсман дал мөрөө хавчаад

	— Би хувьдаа өөрийн өмнө туйлын шударга байх ёстой гэж үздэг. Ингэвэл хойшдын бүх үйлдэл, ажиллагаа тодорхой болно гэж өгүүлсэнд,

	— Үйлдэл ажиллагаа гэдэг чинь нэг л зүйл. Тушаал биелүүлэхээс өөр ажилгүй улсад би мөн их атаархах юм! Би мөн дан тушаал биелүүлдэг болох юм сан! «Шударга байх» гэнэ! Би сав л хийвэл яасхийгээд шударга биш байя даа гэж боддог юм шиг болж байх шив. Ер нь танд шударга байх бүрэн бололцоо олгоё. Энэ материалыг авагтун гэж Мюллер өгүүлээд машиндсан бичигтэй хэдэн хавтсыг дөхүүлэн өгч, — Өөрөө дүгнэлт хийгээрэй. Туйлын шударга дүгнэлт. Би шалган байцаасны дүнгийн тухай даргад илтгэхдээ таны дүгнэлтэд тулгуурлана гэсэнд,

	— Энэ ажлыг яагаад заавал би хийх болж байна, обергруппенфюрер ээ? гэж Айсманыг асуухад Мюллер инээд алдаж

	— Таны нөгөө шударга чинь яалаа, найз минь?! Шударга бай гэж бусдад зөвлөхөд амархан. Хүн болгон дор дороо шударга биш явдлаа яасхийгээд шударга болгож үзүүлье, үйлдлээ яасхийгээд цагаатгая гэж бодож явдаг юм... гэсэнд,

	— Би рапорт бичихэд бэлэн байна гэвэл,

	— Юун рапорт? гэсэнд,

	— Би Штирлицийг олон жил танина, түүний талаар ямар ч батлан даалт гаргаж чадна гэсэн рапорт бичье гэлээ.

	Мюллер хариу дуугаралгүй, сандал дээрээ хавьчиж байснаа Айсманд нэг хуудас цаас гаргаж өгөөд,

	— Бичвэл бич гэжээ.

	Айсман үзэг гаргаж, эхний өгүүлбэрийг удаан бодсоноо цэвэр бичиг бичиж байгаа юм шиг гоёмсог сайхан хэлбэртэй бичгээр: 

	 

	«Газрын дарга, СС-ийн обергруппенфюрер Мюллер танаа. 

	 

	СС-ийн штандартенфюрер фон Штирлицийг фюрер, НСДАП намд үнэнч жинхэнэ цэвэр герман хүн гэж үздэг тул түүний хэргийг шалган байцаах ажилд намайг оролцуулахгүй байхыг хүсье. 

	 

	СС-ийн Оберштурмбанфюрер Айсман» 

	 

	гэж бичив.

	Мюллер уг бичгийг уудаг цаасаар дарж, хоёр дахин уншаад

	— За тийм байж... Их сайн байна... Би таныг хэзээнээс хүндэтгэж, бүрэн итгэдэг байсан. Таныг журмын сайн хүн юм гэдгийг одоо дахин бат ноттой мэдлээ гэж аяархан өгүүлсэнд,

	— Баярлалаа, обергруппенфюрер ээ гэхэд,

	— Надад баярлах юмгүй. Би л танд баярлаж байна. За энэ гурван хавтсыг авагтун. Үзэж байгаад Штирлицийн ажлын тухай саналаа бичээрэй. Та надаар заалгах юу байх вэ. Тагнуулчийн уран чадвартай, мөрдөн байцаагчийн нарийн ухаантай, эр зоригтой, үнэнхүү үндэсний социалист гэх биз. Үүнийг гүйцэтгэхэд танд хэдий хэрийн хугацаа хэрэгтэй вэ? гэсэнд Айсман хавтастай бичгийг эргүүлж үзээд,

	— Бүх зүйлийг сайхан янзалж, бодит баримтаар нотлохын тулд долоо хоног гаргаж өгнө үү гэж танаас хүсэх байна гэвэл,

	— Дээд тал нь тав хоног гэсэнд,

	— За тэгье гэхэд нь Мюллер нэг хавтсыг зааж

	— Бас тэр ламтай хийсэн ажлын нь талаар Штирлицийг сайн талаас нь онцгой харуулахыг хичээгээрэй. Одоо зарим нэг этгээд хар лам нараар дамжуулан Өрнөдтэй холбоо тогтоохыг оролдож байна гэж Кальтенбруннер үзэж байгаа юм. Ватикан энэ тэр гээд... гэсэнд,

	— Мэдлээ гэвэл,

	— За танд сайн сайхныг хүсье. Явж унтагтун. Танд долоон цаг өгч чадахгүй. Таван цаг бол болно. Тавтай сайхан нойрсоорой гэжээ.

	Айсманыг гарсны дараа Мюллер нөгөө бичгийг нь тусгай хавтсанд хийгээд удтал бодол болон суув. Дараа нь оберштрумбанфюрер Холтофф гэдэг өөр нэг ажилтнаа дуудаж, орж ирэхэд нь залуу хүн учир суу ч гэж хэлсэнгүй,

	— Та сонсож бай. Танд маш нууц, маш чухал даалгавар өгнө... гэсэнд,

	— За, обергруппенфюрер ээ гэв.

	«Энэ ч хүний дор нүх ухах хүн дээ. Толгойгоо хаялж байгааг нь хараач. Морь шиг. Манайхны тоглоомоос одоохондоо уйдаагүй, сайхан юм шиг санаж яваа хүн. Юу ч гэж донгосож байхаа сийхгүй... Сайн л биз... Шелленбергтэй арцалдах юмтай болно» гэж Мюллер бодох зуур,

	— Та энд байгаа материалыг судлах хэрэгтэй. Энд штандартенфюрер Штирлицийн сүүлийн нэг жил хийсэн ажил бий. Энэ бол өшөө авах зэвсэгт холбогдолтой... өөрөөр хэлбэл атомын зэвсэгт холбогдолтой ажил... Физикч Рунгед... Товчоор хэлэхэд хөгцөрсөн эд. Гэвч та ухаж байгаад юм олохыг хичээгтүн. Асуух юм гарвал над дээр ирээрэй гэж хэлжээ.

	Холтофф баахан гайхаж мэгдсэн боловч мэгдсэнээ нуухыг хичээн, гестапын даргын тасалгаанаас гарч явтал Мюллер дуудан зогсоож

	— Бас фронт дээр байсан дээр үеийн хэдэн ажлыг нь сөхөж үзээд, Штирлиц, Айсман хоёрын замын хүзүү нийлж байж уу, үгүй юу, шалгаарай гэж нэмж хэлэв.

	 

	 

	1942 оны зуны түгшүүрт үед Францын нутгаар нэгэн учир битүүлэг америк хүн дайрч өнгөрөх ёстойг гестап, абвер, Вишийн23 сөрөг тагнуулын аль алин нь мэдэж байжээ. Францын сөрөг тагнуулын албан, гестап, адмирал Канарисын албан газар тэр хүнийг эрж эхэлсэн юм.

	Галт тэрэгний буудал, нисэх онгоцны буудлын шилэн байшинд нууц тагнуулууд өдөр шөнөгүй жижүүрлэж, америк хүн байж болмоор болгоныг нүд ширтэн ажиглах болжээ.

	Тагнуулууд тэр хүнийг барьж чадсангүй. Тэр хүн ресторанд нуугдаж байгаад гэв гэнэт нисэх онгоц дотор үзэгддэг байв. Ухаантай хэрсүү, уужуухан дотортой, зүрхтэй тэр хүн германы аюулаас хамгаалах албан, Вишийн сөрөг тагнуулыг аятайхан араар нь тавьчхаад, 1942 оны эцсээр төвийг сахисан Швейцарт гайхмаар нэвтрэн очсон байна.

	Тэр бол өндөр, хавчуур шилнийхээ цаана гялалзан байх нүд нь хүлцэнгүй зөөлөн мөртөө ширүүн харцтай хүн байлаа. Англи шулуун гаанс амнаасаа салгахгүй зууж явдаг тэр хүн үг дуу цөөтэй, инээх дуртай агаад хүний үгийг ойшоон чагнадаг эелдэг намбатай зан төрхөөрөө хүнийг бишрүүлж чаддаг, наргиа наадмын хошин үг хэлбэл ч хэлчихдэг, хэрэв буруутвал буруугаа дор нь шууд хүлээдэг байлаа.

	Түүний ямар хүн байсныг Гиммлер, Канарис, Петений албан мэдсэн сэн бол 1942 оны эцсээр германы арми Францад цөмрөн орж, Вишид нийслэлтэй «бүрэн эрхт» гэгдэх Францыг зүйл дуусгасан болохоор бүр Францад байхад нь бариад авахын тулд арван давхар хүч чармайлт тавих байсан биз ээ. Тэр бол Берн хот руу генерал Донованы илгээсэн стратегийн албаны газрын ажилтан Аллен Даллес гэдэг хүн байлаа.

	Швейцарт түүнийг асар удалгүй ерөнхийлөгч Рузвельтийн бие төлөөлөгч гэж ярилцах болжээ.

	Даллес няцаалт бичиж хэвлэлд гаргав. Тэр няцаалт нь жигтэй хачин учир битүүлэг зүйл байлаа. Цуу үг дэлгэрсэн, түүнийг жигтэй хачин няцаасан энэ хоёр давхар зарлал нийлээд өөрт нь тус болно гэж Даллес бодсон нь оносон байжээ. Түүнийг Бернд очоод сар болов уу, үгүй юу, банкны эзэн, биеийн тамирчид, дипломат, хэлний шинжлэлч, угсаа залгамжлах хунтайж, жүжигчин гэхчилэн ер энэ дэлхийн тагнуулын албаны аль олигтой тагнуул төлөөлөгчдөө олж авдаг хэсгийнхэн тал талаас цувж очих болжээ.

	Даллес Швейцарт америкийн стратегийн албаны газрын салбараа байгуулахын өмнө өөрийн ажилтан нарын талаар цуглуулсан материалыг туйлын нарийн нягт судлав. Тийм ажилтнуудын хувийн хэргийг шалгаж, цэгцлэх ажил эрхэлдэг Холбооны мөрдөн байцаах товчооны хүн Даллест учир байдлыг танилцуулж

	— Энэ хөх хавтсанд төрөл садан, найз нөхөд нь тэнхлэгийн орон мөн төвийг сахисан оронд байдаг хүмүүсийн хэрэг бий. Энэ хавтсанд Герман, Европт төрсөн хүмүүс, бас герман эцэг эхтэй хүмүүсийн хувийн хэрэг бий. Энд таны ажилтан нарын захидал харилцаатай хүмүүсийн нэр бий... Бас энд... гэхэд нь Даллес түүний үгийг тасалж

	— Энэ чинь ажил хэрэгт ямар хамаатай юм бэ? гэж гайхан асуусанд,

	— Уучлаарай... гэхэд нь 

	— Би дор дурдсан зүйлийг сонирхож байна: надтай хамт ажиллаж байгаа хүмүүсийн дотор герман - америкийн институтийн идэвхтэн байна уу, үгүй юу? Коммунист намын гишүүн биш биз? Эр нь бандилаад, эм нь эмлээд байхгүй биз. Гэр орон нь ямар вэ? Гэр бүлийн талаар тогтвортой юм уу, эсвэл эхнэр нь муухай ааштай болохоор нөхөр нь архи уудаг, хэрүүл уруул тасардаггүй гал голомтоо орхиод арилах юм сан гэж хүсдэг хүн байна уу? Герман, Италид төрөл садан нь байдгийн тухайд гэвэл миний нэг холын садан бүр өнгөрсөн зууны үед Германд ирж суурьшсан юм гэнэ билээ гэжээ.

	«Who is who»24 лавлах номд тэр хүний урьд өнгөрснийг бага өгүүлсэн нь хяслантай. Угтаа бол үүх түүхийг нь Германы сөрөг тагнуулын албан эртний мэдээд авбал таарах хүн байтал их хожуу олж мэдсэн байна.

	Гиммлерийн албан газар Даллесын гэрт тагнуул төлөөлөгч шургуулж чадаад (Аллен Даллесын тогоо барьдаг хөөрхөн хүүхэн бол империйн аюулаас хамгаалах албаны зургаадугаар газрын ажилтан байлаа) Шелленберг, Гиммлер, Гестапын Мюллер гурав гурвуулаа, хожим бас Кальтенбруннер тэр тагнуул төлөөлөгчөөсөө авсан аар саар мэдээг атга чимхээр цуглуулсаар байгаад нүдэнд үзэгдэж гарт баригдмаар олон чухал сонирхолтой зүйлийг олж мэджээ. Жишээлбэл, Аллен Даллесын ширээн дээр байдаг хамгийн дуртай нь бололтой ном бол Сун Цзы хэмээх хятад хүний зохиосон «Дайтах эрдэм» гэдэг ном гэж тэр төлөөний тагнуул нь мэдээлжээ. Хятадын онолч уг номдоо тагнах ажлын үндсийг тайлбарласан байна. Манай эриний өмнөх 400 онд Хятадад хэрэглэж байсан тагнуулын ажлын үндсийг зохиогч тайлбарлажээ.

	Хятадын зохиогчийн номоос ялангуяа тагнуулын ажилд чухам ямар агент хамгийн чухал байдаг тухай өгүүлсэн хэсгийг Аллен Даллес дахин дахин эргэж үздэг байлаа. Сун Цзы уг зохиолдоо нутгийн тагнуул, дотоодын тагнуул, давхар тагнуул, эргэлтгүй тагнуул, амьд тагнуул гэж таван төрлийн агент тагнуулыг ялгаж заасан байна.

	Даллес тэр номоос жижиг жижиг цаасан дээр хуулж авдаг бөгөөд түүний нь гэрэл зураг Шелленбергийн байгууллагад очно. Даллес бичихдээ нутгийн болон дотоодын тагнуул гэдэг нь одоо бидний нэрлэдэг хэсгийн агенттай таарч байна. Давхар тагнуул гэдэг бол дайсны тагнуулыг олзлон баривчлаад, дараа нь элсүүлэн авч, барьж авсан тэр орны тагнуул болгон өөрийнхөн дээр нь буцааж явуулахыг хэлж байна гэжээ.

	«Эргэлтгүй тагнуул» гэдэг нэр томьёог Аллен Даллес улаан харандаагаар зурж тэмдэглэсэн байв. Хятадын ийм нарийн ухаан Даллест их сайхан санагдсан аж. Сун Цзы дайсан этгээдэд худал хуурмаг мэдээ өгөхдөө ашигладаг тагнуул төлөөлөгчийг эргэлтгүй агент гэж нэрлэсэн байна. Дайсан уг тагнуулчийн өгсөн мэдээлэл нь худал хуурмаг болохыг илрүүлж мэдээд тагнуул төлөөлөгчийг лав алах ёстой гэж үзсэн дээрээс Сун Цзы тийм агентыг эргэлтгүй тагнуул гэж нэрлэжээ.

	Сун Цзын өгүүлсэн амьд тагнуул төлөөлөгчийг өнөө үед нэвтрэх тагнуул төлөөлөгч гэж нэрлэсэн байна. Тийм тагнуул дайсан оронд очиж ажиллаж байгаад дараа нь амьд мэнд эргэж ирдэг юм гэж Даллес тэмдэглэлдээ онцлон заажээ.

	Жинхэнэ сайн тагнуулч бол нэг зэрэг таван төрлийн тагнуул төлөөлөгчтэй байх ёстой гэж Сун Цзы бичсэн байна. Тийм таван төлөөлөгчтэй тагнуулч бол нэг олсоор холбосон бөгөөд нүдэнд үзэгдэхгүй атал маш бөх өдий төдий нарийн утаснаас бүрдсэн загасны торыг гартаа барьж байгаатай адил гэж Сун Цзы өгүүлжээ.

	Сун Цзы маш их юм бичсэн байх бөгөөд Сун Цзын зохиолоос сөрөг тагнуулын тухай, хуурамч мэдээллийн тухай, сэтгэхүйн дайны тухай, тагнуул төлөөлөгчийн аюулгүй байдлыг хангах тактикийн тухай гэх зэрэг их зүйлийг Даллес тусгай тусгай цаасан дээр хуулж авчээ.

	Сун Цзын тагнуулын ажиллагаа нь эртний Грек, Ромын тагнуулын ажиллагаатай өрсөлдсөн байна. Эртний Грек, Ромынхон сүнс, сүлд, тэнгэр бурхны заалтад ихээхэн найддаг байжээ. Тагнуулын ажилд бол сүнс сүлд, тэнгэр бурхны алинд ч найдаж болохгүй, дайсан ч бай, нөхөр ч бай, хүнд л найдах хэрэгтэй гэж Сун Цзы үзэж байсан аж.

	Захын нь зай дээр америкийн тагнуулчийн өдий төдий тэмдэглэл хийсэн Христосын шашны их хөлгөн судрыг гестапын тагнуул төлөөлөгч гэрэл зураг татуулан авч чаджээ. Тэр судрын дотор Есүс Навин бүх зүйлийг сэм ажиглаж иртүгэй хэмээн Иерихон хотод хоёр хүн илгээсэн тухай өгүүлсэн хэсгийг тэмдэглэсэн байв. Тэр хоёр хүн чивэлт эм Раабын гэрт очжээ. Энэ бол Даллесын бодсоноор, мөн нөхдөдөө ярьснаар одоо мэргэжлийн тагнуулчдын «нуугдах байр» гэж нэрлэдэг зүйлийн тухай түүх шастирт бичиж тэмдэглэсэн анхны жишээ болох аж. Рааб хүүхэн тагнуулчдыг гэртээ нууж байгаад дараа нь хотод нэвтрүүлжээ. Тэгээд Израильчууд Иерихон хотыг эзлэн авсныхаа дараа гагцхүү Рааб хүүхэн, түүний гэр бүлийнхнийг амьд үлдээж, бусад бүх хүн ардыг хүйс тэмтэрсэн байна. Чухам тэр цагаас эхлэн тагнуулд тусалсан хүнд шан харамж өгдөг уламжлал тогтжээ.

	Гестапын тагнуул - төлөөлөгч хүүхний төвдөө мэдээлснээр, Аллен Даллесын нэг дуртай ном нь Даниель Дефогийн «Робинзон Крузо» гэдэг ном байв. Даллес бас «Молль Флендерс», «Тахал дэлгэрсэн жилийн тухай тэмдэглэл» гэдэг номыг эргэн эргэн үздэг байжээ. Эдгээр номыг мөн л нэн гайхамшигт сайн тагнуулч агсан Даниель Дефо зохиожээ. Даниель Дефо тагнуулын томоохон сүлжээг биеэ дааж зохион байгуулснаар үл барам, английн тагнуулын газрын анхны удирдагч болсныг дэлхий дахин нас барснаас нь хэзээ хойно сая олж мэдсэн билээ.

	Даллес, Дефогийн номыг үзэж байхдаа Британийн эзэнт улсын тагнуулын газрын удирдагч хүн зохиосныг цухас ч болтугай санагдуулмаар зүйл эрсэн байна. Гэтэл тийм юмны сэжүүр ч гарсангүй.

	Түүнчлэн Аллен Даллес зав чөлөөгөөрөө XIX зууны үеийн Европын тагнуулын томоохон байгууллагын практик, аргыг анхааралтай судалдаг гэж Шелленбергийн тагнуул төлөөлөгч хүүхэн мэдээлжээ.

	Гиммлерийн байгууллагын халдашгүй нууц архивд Аллен Даллесын тухай өөр бусад мэдээ баримт ч их цугларчээ. Гэвч гуравдугаар райхын удирдагч нар XX зууны дунд үеийн тэр хэрсүү чамбай тагнуулчийн намтрыг нарийн цэгцтэй болгож чадсангүй.

	Даллесын намтарт гойдорхох юм байсангүй. Хорин гурван настайдаа урлагийн мэргэжилтний диплом аваад Энэтхэг, Хятадад ном номлогчоор ажиллаж байснаа 1916 оны тавдугаар сард анх удаа Вена хотноо дипломат ажил хийсэн байна. Мөн Парис хотноо Будро Вильсоны толгойлсон төлөөлөгчдийн бүрэлдэхүүнд оролцон ажиллаж байв. Дараа нь тусгай даалгавраар Швейцар, Австрид ажиллаж байхдаа Австри - Унгарын эзэнт улсыг хэвээр үлдээхийг оролдсон байна. Тэнд 1918 онд анхныхаа хуйвалдааныг бэлтгэв. Даллес тэр хуйвалдаанаа туйлд нь хүргэж чадсан бол мундаг явдал болох байсан юм. Гэтэл Германд коммунистаар манлайлуулсан арван нэгдүгээр сарын хувьсгал гарч, уг хуйвалдааныг биелүүлэх замд саад болсон юм. Тийнхүү Европт большевизм дэлгэрэх замд сэрэмжлэх халхавч, хуягласан бамбай болж өгөх ёстой байсан Габсбургийн хаант улс үүсэж завдалгүй сүйрэн уналаа.

	Нэг жилийн дараа, 1919 онд Даллес Америкийн Нэгдсэн Улсаас Германд суугаа элчин сайдын яамны нэгдүгээр нарийн бичгийн даргаар томилогджээ. Аллен Даллес тэнд Вильгельмплацын 7 дугаар байшинд ажиллаж байхдаа Европт большевизмыг эсэргүүцэх явдлыг гол зорилт болгосон хүмүүстэй нүүр учирсан байна. Аллен Даллес чухам тэнд Герман дахь Америкийн Нэгдсэн Улсын хэргийг түр хамаарагч Дресселийг Кремль тийш давших германы анхны төлөвлөгөө боловсруулсан генерал Гофмантай уулзуулсан юм.

	Түүнд Гофман өгүүлэхдээ: «Би энэ насандаа нэг л зүйлийг харамсаж явдаг. Би Брест - Литовскийн хэлэлцээний үед тэр хэлэлцээг таслаад, Москва тийш хөдлөөгүйдээ харамсдаг. Тэр үед би үүнийг хялбархан хийж болох байсан» гэжээ.

	Чухам тэр үед чухам Гофман л Даллестай ярилцахдаа хожим «дранг нах остен25» номлол гэж томьёолсон тийм номлолыг гоёмсог бөгөөд баталгаатай зөвтгөсөн байна.

	Берлиний дараа Аллен Даллес Зөвлөлт Холбоот Улстай шууд хил залгаа орны нийслэл Константинополь хотод, нэг талаар Хар тэнгис, Газрын Дундад тэнгист хүрэх түлхүүр болж, нөгөө талаар дэлхийн нефтийн нөөцөд хүрэх замд гол тулгуур болж байгаа тийм орны нийслэлд хоёр жил ажиллав.

	Аллен Даллес тэндээс Вашингтонд буцаж очоод Төрийн департаментад Ойрх Дорнодын хэрэг эрхэлдэг хэлтсийн удирдагч болсон байна. Тэр үед Ойрх Дорнод бол энэ дэлхийн хамгийн түгшүүртэй халуун голомт байлаа. Ойрх дорнод бол тэр аяараа нефть гэсэн үг. Тэр нь дайны тэжээл юм. Нефтийн ажил эрхэлдэг америкийн аж үйлдвэрийн том толгой хөрөнгөтнүүд тэр үед дэлхийн зах зээл дээр англи өрсөлдөгчийн асар их амжилт олж байгаа явдалд сэтгэл түгшиж байжээ.

	Яг тэр үед «Стандард ойл оф Нью-Жерси» компанийн захиргааны дарга Бетфорд: «Америкийн Нэгдсэн Улс одоо түрэмгий бодлого явуулах нь чухал» гэж мэдэгдсэн юм.

	Тэгээд Даллес гар хумхилгүй ажиллаж байлаа. Их Британийг анх удаа Даллесийн удирдлагаар давж гарсан юм. Тэр бол 1927 оны явдал бөгөөд тэгэхэд Рокфеллерын компани «Ирак Петролеум компани» хэмээх нефтийн компанийн хувь нийлүүлсэн тэмдэгтийн 25 хувийг олж авсан билээ.

	Мөн тэр жил Меллоны бүлгийн «Гауф ойл» нефтийн нэгдэл Бахрейны арлуудыг мэдэх давуу эрх олж авсан байна.

	Даллес эдгээр ялалтыг бэлтгэж өгөөд огцрохоор шийдэв. Ротшильдын банкны эздийн тагнуулын албыг судалж байгаад Төрийн департаментад алба хаах нь хойч өдөр ихээхэн буурьтай алба хаахад ердөө л гараа төдийхөн юм байна гэсэн бодол төржээ.

	Аллен Даллес «Салливен энд Кромвел» гэдэг хууль цаазын фирмд ажилтай боллоо. Тэр бол Уолл - стритийн томоохон фирмийн нэг бөгөөд Рокфеллер, Морган зэрэг толгой хөрөнгөтөнтэй нягт холбоотой байв. Аллен Даллес чухам тэр хууль цаазын фирмд ажиллаж байхдаа бүгд найрамдах Колумби улс дахь нефть мэдэх эрхийг Америкийн Нэгдсэн Улсын гарт атгуулах лут их ажиллагаа гүйцэтгэв.

	«Салливен энд Кромвел» фирм л Панамын сувгийг барьж байх яг тэр үед Панамын засгийн газартай ажиллаж байлаа. Яг тэр үед «Салливен энд Кромвел» фирм Германтай буюу өөрөөр хэлбэл Версалийн гэрээ байгуулснаас хойш Америкийн аж үйлдвэрийн эзэд асар их долларын хөрөнгө оруулсан оронтой туйлын нягт хэлхээ холбоо тогтоожээ.

	Чухам тэр үед Аллен Даллес болон түүний ах Жон Фостер Даллес нар Тиссений «И. Г. Фарбениндустри» трест, «Роберт Бош» нэгтгэлтэй нягт холбоо тогтоосон байна. Ах дүү хоёр Даллес тэр герман нэгдлүүдийн америк тагнуул - төлөөлөгч болжээ.

	Дайны бүр эхэн үед Аллен Даллес сүйрдгийн даваан дээр очсон юм. «Роберт бош» нэгтгэл Америкийн Нэгдсэн Улсад өөрийн салбартай, тэр салбарыг нь «Америкен Бош корпорейшн» гэж нэрлэдэг байлаа. Дэлхийн хоёрдугаар дайны эхээр тэр пүүс хар дансанд орох аюул учирчээ. Тэгэхэд эзэд нь Шведийн банкны эзэн ах дүү Валленбергтэй нэн даруй хэлэлцээр байгуулсан байна. Тэр хэлэлцээрт «Америкен Бош корпорейшнийг» шведийн банк хяналтдаа авсан хэмээн нэрийдэх болж, гагцхүү дайн дууссанаас хойш уг пүүсийг эздэд нь буцаан шилжүүлэх болзол заасан байна.

	Валленбергтан зөвшөөрсөн боловч шаардлага бүхий бүх ёс журмыг гүйцэтгэх сөрөх тагнуулч америк хүн хэрэгтэй байлаа. Энэ үүргийг ах дүү Даллес нараар гүйцэтгүүлэх болсон юм. Аллен Даллес америкийн эрх баригчдыг мэхэлж, нацистуудын өмчийг шведийн далбаагаар халхлан нууж чадсан байна. Цаашдаа Аллен Даллес «Салливен энд Кромвел» фермийн нэг эзэн болсноор барахгүй, «Шредер трест компанийн» захирал, мөн үүний зэрэгцээгээр «Ж. Генри Шредер бэнкинг корпорейшний» захирал болжээ.

	Шредер гэж ямар хүн байгаа вэ?

	Тэр бол Германд байхдаа германы харьяат, Америкийн Нэгдсэн Улсад америкийн харьяат, Их Британид очоод английн харьяат болдог байсан хүн. Гучаад оны үед уг нэгтгэлийг барон Курт фон Шредер толгойлж байлаа. 1933 оны нэгдүгээр сарын 7-нд Кельн хот дахь Шредерийн байшинд Гитлер фон Папентай уулзсан юм. Гитлер тэнд нацистууд засгийн эрхийг булаан авах төлөвлөгөө боловсруулжээ. Үүний ачаар Курт фон Шредер СС-ийн группенфюрер цолтой болсон юм. Бас «Френден Крейсс» гэдэг нууц байгууллагын дарга болов. Тэр байгууллага Рурийн том хөрөнгөтнүүдээс райхсфюрер Генрих Гиммлерийн СС-ийн отрядуудад хэрэгтэй хөрөнгө цуглуулж байлаа.

	Шредерийн нэгтгэлийн англи дахь салбар нь Лондонд «англи - германы нийгэмлэгийг» санхүүжүүлж байв. Тэр бол Их Британид фюрерийн үзэл санааг сурталчлах үүрэг гүйцэтгэж байсан нийгэмлэг билээ. «Ж. Генри Шредер бэнкинг корпорейшн» пүүс Америкийн нэгдсэн Улсад юу хийж байсныг гадарлаж болно. Тэр пүүсийн захирал нь Аллен Даллес байлаа.

	Европ, Герман, нацизм, ашиг хонжоо, нефтийг гарын арван хуруу шигээ мэддэг тэр хүн Европ дахь Америкийн Нэгдсэн Улсын стратегийн албаны газрын удирдагч боллоо. 

	Даллес, Берн хотод Рузвельтийн бие төлөөлөгч биш байсан нь мэдээжийн хэрэг. Даллес стратегийн албаны газрын тагнуулын ажилд шилжсэн түүх нь тухайлбал япончууд Пирл Харборт довтолсноос хойш долоо хоногийн дараа их ашиг хонжоочдын нэг төлөөлөгч лүгээ Даллесын уулзаж ярилцсантай холбоотой байжээ.

	Даллес сурсан зангаар амнаас салгадаггүй англи гаансаараа тамхи баагиулан бодлогоширч

	— Хэтийн төлөвийн тухай та асууж байна. Би бүрэн гүйцэд хариулт өгөх бэлтгэлгүй байна. Хэтийн төлөвийг төлөвлөхийн тулд санхүүгийн ажил, тэр оронд ярилцдаг наргиа яриа, театрын шинэ жүжиг, Нюрнберг дахь намын хурлын тайланг судлах хэрэгтэй. Герман дуугүй байхгүй гэдгийг л би товтой мэдэж байна. Огцруулсан Шахт мэтийн буурьтай санхүүч нартай, аргагүйд хавчигдахын эрхээр латин хэлнээс орчуулах ажил хийж байгаа зохиолчидтой Германыг би хэлж байна гэсэнд,

	— Шахт ч амаргүй дээ. Харин зохиолчид нь... гэхэд,

	— Тэр ч бас буурьтай. Бүр таны бодож байгаагаас илүү буурьтай. Гиммлер аль гучин дөрвөн онд Нобелийн шагналт фон Осецкийг26 хорих лагерьд хорьсноороо анхны том алдаа хийсэн байна. Осецкий бол зовлонт сэтгүүлч. Тэр зовлонт хүнийг хорих лагерьд хорихын оронд алдар нэр, эд хөрөнгө, эмс хүүхнээр хахуульдан талдаа оруулах хэрэгтэй байсан юм... Жүжигчин, зохиолч, зураач нар шиг биеэ худалддаг улс байхгүй. Тэднийг сурамгай хахуульдаж чадах хэрэгтэй. Хахуульдана гэдэг бол хүний нэр сүрийг гутаах хамгийн шилдэг хэлбэр гэсэнд,

	— Үүнийг бид сонирхохгүй байна. Энэ бол жижиг зүйл... гэхэд нь Даллес өөрийнхөөрөө зүтгэж,

	— Жижиг зүйл биш. Жижиг зүйл огт биш. Гитлер далан сая хүнийг нүдэн балай захирагддаг болгож хүмүүжүүлжээ. Түүний театр, кино, уран зураг нь хүнийг нүдэн балай дуулгавартай амьтан болгож байна. Энэ нь бидэнд зохимжгүй. Нүдэн балай дуулгавартай амьтан худалдаа хийх, хүнтэй харилцах, ашиг хонжооны хүрээнд хожоотой ажиллагаа хийхийг хүсэх сэтгэл байхгүй. Нүдэн балай амьтдад Шахт хэрэггүй, харин Шахт бидэнд хэрэгтэй. Ингэхлээр энэ зүйлд юм бүхэн хоорондоо туйлын нягт холбоо уялдаатай. Энэ холбоо уялдаа нь арми дахь сэхээтэнд заавал хүрнэ... Армийн сэхээтэн гэж хошуучаас эхлээд фельдмаршал хүртэл цолтой хүмүүсийг хэлж байна. Үүнээс доогуур ярихгүй. Доошоо болохоор ямарваа тушаалыг нүдэн балай биелүүлдэг амьтад болно... гэсэнд,

	— Энэ санаа чинь харин зүгээр юм. Хэтийн төлөвтэй болохоор сонирхолтой байна. Гэтэл та миний асуултыг хариулж чадахгүй гээд байсан шүү... гэх Аллен Даллестай ярилцсан хүн өгүүлжээ.

	 

	 

	Карл Вольфыг тасалгаанаасаа гарсны дараа райхсфюрер Гиммлер хөшиж орхисон юм шиг удтал хөдөлгөөнгүй суув. Айсандаа тэр биш ямар ч гэсэн айсных биш гэж бодож байлаа. Ердөө энэ насандаа анх удаа тэрслүү хэрэг үйлдсэн нь энэ байв. Тэрслэгчдийг Гиммлер мэддэг, тэгэхдээ саад хийдэггүй, харин хэн нь дийлж гарч ирэх нь вэ гээд дөчин дөрвөн оны долоодугаар сар хүртэл ажиглаж байсан бол одоо харин өөрөө төр улсад тэрсэлсэн ажиллагаа үйлдлээ. Дайсан этгээдтэй хэлэлцээ хийсэн хүнийг цаазаар хороох ганц л ял байдаг. Герингтэй ярилцахдаа бол ямагт хаяагаа манаж, улс төрийн идэвхтэй ажиллагаанаас холдсон хүний санаа сэтгэлийн байдлыг тэнсэж байсан хэмээн эргэж буцаж болох учир айх зүйлгүй байлаа. Өнгөрсөн оны долоодугаар сарын хуйвалдааны27 тухай Гиммлерийн мэдэж байсан зүйл илэрвэл үүнийг ч гэсэн бүх хуйвалдагчдыг хэчнээн түргэн баривчилсан гэдгээр няцааж «Бүгдээрээ миний атгад байсан болохоор би байдлыг харзнаж байсан юм. Штауфенберг бол эстремист этгээд. Санамсаргүй зүйл гарч болно. Гэхдээ фюрерийн дэргэд, төв зооринд байсан. Энэ чинь уг хэрэгт миний холбогдолгүйг баталж байгаа бус уу?» гэх болно.

	Гэтэл одоо Карл Вольф, Даллестай шууд холбоо барихын тулд Швейцар орохоор явлаа. СС-ийн дээд офицер холбоотны дээд тагнуулчтай холбоо тогтооно.

	Гиммлер дадсан зангаар нүднийхээ шилийг (өнөөдөр сургуулийн багш нарын зүүдэгтэй адил хүрээгүй шил зүүжээ) аваад илгээр алгуурхан зүлгэж эхлэв. Өөрийгөө урьдынхаас нэг л өөр болсныг мэдэвч чухам юу өөр болсныг тэр даруй ойлгохгүй байснаа дараа нь инээмсэглэв. «Би хөдөлж эхэлсэн байна. Биеэ аг бариад хөдлөхгүй байх хамгийн аймшигтай. Энэ бол хар дарж зүүдлэхтэй адил» гэж ойлголоо.

	Тэгээд Шелленбергийг дуудав. Улс төрийн тагнуулын удирдагч гуравдугаар давхарт, тасалгаандаа байгаагүй, энэ үүдний өрөөнд сууж байсан юм уу, гэмээр, тэр даруй орж ирэхэд

	— Волфи Даллестай холбоо тогтоохоор нислээ гэж Гиммлер өгүүлээд, хуруугаа нугачин шажигнуулсанд

	— Мэргэн оножээ... 

	— Энэ солиотой ажил, Шелленберг ээ, энэ бол солиотой болоод адал балмад ажил.

	— Та нурж болзошгүй гэдгийг хэлж байна уу?

	— Болзошгүй өч төчнөөн явдлыг хэлж байна! Энэ бол таны л хийсэн ажил! Та л намайг энэ рүү түлхлээ!

	— Вольф баларвал бүх материал нь манайд ирнэ.

	— Тэр материал эхлээд Вена хүний гарт орж мэднэ... гэсэнд Шелленберг учрыг ойлголгүй Гиммлерийг гайхан харсанд цаадах нь унтууцаж

	— Кальтенбруннерыг хэлж байна. Тэгээд сүүлд нь тэр материалыг Борманд явуулах уу, надад ирүүлэх үү, мэдэхгүй байна. Борман иймэрхүү материал авмагцаа юу хийхийг та мэднэ. Энэ бүхнийг фюрер хажууд нь Борманы тайлбартай сонсоод яаж хилэгнэхийг та багцаалж байгаа биз дээ?

	— Би ингэж ч магадгүйг бодолцсон гэхэд нь Гиммлер дургүйцэн ярвайв.

	Гиммлер одоо Вольфыг буцаан ирүүлж, энд үлдээгээд, түүнтэй ярилцсанаа мартаж, тархинаасаа бүрмөсөн авч хаямаар санагджээ. 

	Шелленберг түрүүн хэлснээ давтаж

	— Би ингэж магадгүйг бодолцсон. Нэгдүгээрт, Вольф, Даллестай миний өмнөөс юм уу, ялангуяа таны өмнөөс ярих үүрэггүй, фельдмаршал Кессельрингийн өмнөөс ярилцах учиртай. Вольф, Италид Кессельрингийн захиргаанд яваа, Итали дахь командлагчийн орлогч болохоос танд шууд захирагддаггүй... гэж хэллээ.

	Гиммлер Шелленбергийг түргэн харж: «Ухаантай хүн юм. Ер нь бүгд ил байна шүү! Бас Герингтэй ярьсан зүйлтэй маань санаа нийлж байна» гэж бодов.

	— Энэ чинь сайн байна. Та үүнийг урьдаас бодсон юм уу, сая толгойд чинь оров уу? гэж Гиммлер асуусанд,

	— Вольфын явсан тухай дуулмагц ийм санаа миний дотор орж ирсэн юм. Энд тамхи татаж болох уу? гэж Шелленбергийг өгүүлэхэд,

	— Болно л доо гэж Гиммлер хариуллаа.

	Шелленберг тамхи гаргаж татав. Гучин зургаан оноос хойш дан ганц «Кэмэл» янжуур татах болж, өөр ямар ч тамхийг тоохоо больсон байжээ. Нэгэн удаа дөчин хоёр онд Америкийг дайнд орсны дараа түүнээс «Та дайсны янжуур хаанаас олдог юм бэ?» гэж асуусанд «энэ чинь америк янжуур татсан хүнийг эх орноосоо урвасан гэж хэлэх нь шив» гэж Шелленберг хариулсан байжээ... Шелленберг түрүүчийнхээ хэлснийг үргэлжлүүлэн

	— Би ингэж магадгүйг бодолцсон. Хамгийн олиггүй боломжийг ч... гэхэд нь,

	— Энэ чинь юу гэсэн үг болж байна? гэж Гиммлер хаширлан асуув. 

	Сэтгэл нь тайвширч, нэгэнт хэрэг бүтмээр төлөвтэй байтал ийм эвтэйхэн болж байгаа юманд бас олиггүй юм юу байдаг бил ээ?

	— Кессельринг юм уу, бүр болиод түүний өмөг түшиг бологч Геринг энэ хэрэгт холбогдолгүйгээ баталж чадвал яах вэ гэхэд нь,

	— Тийм байдалд хүргэхгүй байж болно. Энэ талаар эртнээс бэлдээрэй гэсэнд,

	— Бид ч бас тэгнэ. Харин манай энэ ажиллагаанд таны орлогч Кальтенбруннерыг оруулахгүй үлдээсэн нь зүйтэй байна. Тэр чинь ийм байдалд хүргэж магадгүй. Мюллертэй хоёулаа гэхэд нь,

	— За, за. Тэгээд та ямар саналтай байна вэ? гэж Гиммлер алжаангуй асуусанд,

	— Нэг сумаар хоёр туулай авлах саналтай байна гэхэд нь,

	— Тэр бүтэшгүй ажил. Тэгээд ч би анчин хүн биш... гэж Гиммлер улам урамгүй дуугарчээ.

	— Холбоотнуудыг эвдрэлцдэгийн даваан дээр байгаа гэж фюрер ярьдаг биз дээ? Тэгэхлээр холбоотныг эвдрэлцүүлэх нь манай нэг гол зорилт мөн биз дээ? СС-ийн генерал Вольф өрнөдийн холбоотонтой ганцаарчилсан хэлэлцээ хийж байгааг Сталин дуулбал яах вэ? Сталиныг тэгнэ ингэнэ гэж би товтой хэлж зүрхлэхгүй. Харин нэг хөдлөх нь хөдөлнө гэдгийг өчүүхэн ч эргэлзэхгүй байна. Тэгэхлээр Сталиныг мэхлэх гэсэн хуурамч ажиллагаа гэж бидний нууцлаад байгаа Вольфын аялал маань фюрерт тус болно биз дээ? Өөрөөр хэлбэл хэлэлцээ хийнэ гэдэг манай яриа бол Сталиныг мэхлэх арга! Хэрэв уг ажиллагаа нурвал бид фюрерт ингэж тайлбарлая гэлээ.

	Зөөлөн сандалд дургүй, ямагт албан тасалгааны хатуу сандал дээр суудаг Гиммлер суудлаасаа босож, цонхны дэргэд очиж нурж эвдэрсэн Берлин хотыг удтал харав. Зарим газар нялх ногоо цухуйж байлаа. Сургуулийн тэндээс хүүхдүүд хөгжилтэй инээлдэн явж байгаа харагдав. Хоёр хүүхэн хүүхдийн тэрэг түрж явлаа. Гиммлер энэ бүхнийг харж сэтгэл нь тайвшраад гэнэт «Ойд очиж, түүдэг галын дэргэд хоновол сайхан аа. Вальтер яасан ухаантай хүн бэ, тэнгэр минь...» гэж боджээ. 

	Гиммлер эргэж харалгүй:

	— Би таны хэлснийг бодъё гэлээ. 

	Гиммлер өөрөө дийлж гарахыг хүссэн байна. Шелленберг ч хэзээний рейхсфюрерт дийлдсэн хүн болж найр тавьж сурсан учраас

	— Та жижиг сажиг зүйлсийг нь сонирхох уу, эсвэл би гүйцээж бодох уу? гэхэд нь,

	— Өөрөө бод гэж Гиммлер хариулснаа Шелленбергийг гарах гэхэд нь дуудаж, — Чухмыг хэлбэл энэ ажилд жижиг сажиг гэх юм байх ёсгүй. Та чухам юу хэлж байна вэ? гэсэнд,

	— Нэгдүгээрт, халхлах ажиллагааг... Өөрөөр хэлбэл Өрнөдийнхөнтэй хэлэлцээ хийлгэхээр манайхны биш, өөр нэг хүн явуулъя. Дараа нь бид тэр хүний тухай... материалыг фюрерт өгнө... Хэрэв шаардагдвал... Ингээд манай тагнуулын албаны ялалт болж дайсны хорон санааг тасалдуулна. Геббельс тэгж хэлдэг шиг санаж байна. Хоёрдугаарт, Швейцарт Вольфыг өдий төдий хүн ажиж ширтэнэ. Тэр олны дотор тагнуул төлөөлөгч оролцож нааш нь даруй мэдээлж болох юм. Мэдээ хэний гарт орох вэ? Минийх үү, Мюллерийнх үү, хэний тагнуул төлөөлөгч мэдээ өгөх вэ? Цагийн байдлыг зөв дүгнэсэн сэхээтэн үү, эсвэл Кальтенбруннер мэтийн хэнээтэн амьтан уу? Ингэхлээр өрнөдийн холбоотны өдий төдий ажиглагчийг бас манай тав зургаан хүн ажиглаж байгаасай гэж хүсэх байна. Манай тэр хүмүүсийн тухай Вольфод мэдэгдэхгүй. Тэд мэдээллээ шууд надад өгнө. Энэ бол нөгөө талаар хэрэгт холбогдолгүйг маань батлах гурав дахь баримт болно. Хэрэв нурвал Вольфыг гаргуунд нь гаргахаас өөр замгүй болно. Харин түүнийг ажиглаж байсан материал нь бидний холбогдолгүйг батлах баримт болно гэхэд нь,

	— Ганц танд хамаарна шүү гэж Гиммлер залруулж хэллээ.

	Шелленбергийн бодсон нь «Би үүнийг дахиад айлгачихлаа. Ийм нарийн зүйлээс айгаад байна. Энэ хүн зоригтой ажиллагаанаас айж, ер нь юм бүхнээс айгаад байна. Энэ хүнээс зарчмын хувьд л зөвшөөрөл аваад цааш нь өөрөө бүгдийг хийх хэрэгтэй болох юм»

	— Тийш нь хэнийг явуулах санаатай байна?

	— Боломжийн хүн хэд хэд байна. Энэ ч таныг илүү чухал ажлаас хөндийрүүлэлгүй би өөрөө шийдэж болох жижиг асуудал юм гэж Шелленберг хариулжээ.

	Шелленберг эхний зорилтыг шийдвэрлэхэд хэрэг болох боломжийн хүмүүсийн жагсаалтад фон Штирлицийг түүний «асрамжийн» ламтай хамт оруулсан байжээ.

	Эрвинийг Төвөөс хариу авах ёстой тэр өглөө Штирлиц гудамжаар тэдний байшин тийш алгуурхан явж байлаа. Машины нь арын суудал дээр нүсэр том цахилгаан эгшигт хайрцаг байв. Эрвин бол зохиомол намтар ёсоор эгшигт хайрцгийн жижиг пүүсийн эзэн юм. Энэ нь түүнд Герман орноор явж, харилцагч нарыгаа үйлчлэх бололцоо олгодог байлаа.

	Шөнийн бөмбөгдөлтийн үед зургаан давхар байшингийн хана нурж, замыг тагласан байх бөгөөд замын отрядын ажилчид цагдаа нартай хамт машин тэрэг нэвтрэх зай гаргах гэж шалмаг түргэн ажиллацгааж байлаа.

	Штирлиц эргэж харвал «Хорьх» машины нь хойно гучаас доошгүй машин эгнэн зогсжээ. Ачааны машины жолооч нэгэн залуу хархүү Штирлицэд

	— Одоо хүрч ирээд бөмбөгдвөл ёстой нэг холион бантан болно доо гэж чанга хэлэхэд нь Штирлиц тэнгэр харж, үүл ихтэй, хар саарал өнгөтэй байхыг бодвол цасны үүл баймаар тул,

	— Бөмбөгдөхгүй ээ гэж хариулав.

	«Шөнө дулаан байсан юм сан. Одоо хүйтэрч байна. Цас орохын тэмдэг» гэж Штирлиц бодлоо. Бас нарны идэвхжилийн жил гэж нөгөө одон орны судлалчийн хэлсэн үг санаанд оров. Бөмбөрцөг дээрх юм бүхэн харилцан уялдаатай, бид бүгдээр хоорондоо уялдаатай, бөмбөрцөг маань нартай, нар нь орчлонт ертөнцөстэй холбоотой гэж ярьж байсныг санаад Штирлицийн инээд хүрч «Гестапын тагнуулын сүлжээтэй адил юм байна. Хоёр дахь тагнуул бүр гурав дахийгаа тэнсэж, гурав дахь нь хоёр дахийг тэнсэх даалгавар авдаг. Биднийг од гэвэл манийг гийгүүлэгч наран нь аугаа их фюрер... дээ. Арваад жилийн дотор ард түмэн ингэж эвдэрсэн юм болов уу?» гэж боджээ.

	Урд зогсож байсан цагдаа гараа огцомхон даллаж

	— Яваарай! хэмээн хоолойгоо шахан хашхирав.

	«Манайх шиг цагдаа нар командлах, шийдмээр дохих дуртай газар, дэлхий дээр өөр хаана ч байхгүй» гэж Штирлиц бодож байснаа Герман орон, герман үндэстнийг өөрийн эх орон, өөрийн үндэстэн шиг бодсоноо гэнэт мэдэж «Ер нь ийм байхгүй бол болохгүй байх. Би өөрийгөө салгаж боддог бол аль хэдийний илэрч баригдах байсан биз. Жигтэй хачин юм даа, би энэ ард түмэн, энэ оронд хайртай юм... Ер нь үнэндээ гитлертэн ирээд өнгөрөх зуурдын үзэгдэл юм уу даа?!» гэж бодлоо.

	Цаашдаа зам чөлөөтэй болж, Штирлиц хар хурдаараа давхив. Огцом эргэхэд хаймар амархан элэгддэгийг, машины дугуй одоо их ховор болсныг мэдэх боловч аазгай нь хөдлөөд дугуйны хаймар чахран дуугарч, машин нь хүчит давалгаанд автсан завь мэт далжийгаад иртэл огцом огцом эргэх дуртай байдаг ажээ.

	Эрвин, Кэт хоёрын байшин тийш эргэдэг Кепеникт цагдаа нар зам хаасан байв.

	— Юу бол оо вэ? гэж Штирлиц асуусанд

	— Гудамж нурсан. Тэднүүс маш хүчтэй торпед шиг бөмбөг хаяжээ гэж зэвхий царайтай залуухан цагдаа хариулав.

	«Яг тэгж. Тэдний байшин бас адил бол оо биз» гэж дор нь ойлгоод Штирлицийн духны хөлс чийхрав.

	Өнгөрсөн хэдэн жилийн дотор зөн совингоо шинжиж сурчээ. Элдвийн зөн совин байдаг гэж итгэх нь утгагүй балай зүйл гэж батлан өгүүлдэг хүмүүсийг Штирлиц гайхдаг байлаа. Штирлиц өөрөө чухал хэрэг явдлыг нэг, хоёр хоногийн өмнөөс зөн бэлгээрээ эндэлгүй мэддэг нь орчин тойрны байдлыг радартай адил хүртэн мэдэрч байгаа юм шиг байдаг. Ер хүн бүрд ийнхүү зөн бэлгээрээ мэдэх чадвар бий гэж бат итгэдэг бөгөөд гагцхүү олонх хүн өөртөө заяасан ийм авьяас чадварыг сайтар дасгалжуулдаггүй байна гэж бодно.

	— Есдүгээр байшин бас нурсан уу? гэж Штирлицийг асуухад,

	— Юу ч үгүй нурсан гэж хариулав.

	Штирлиц машинаа явган замд тулгаж зогсоогоод салаа гудамжаар баруун тийшээ явган явж байтал нөгөө түрүүчийн зэвхий царайтай залуу цагдаа зам хөндөлсөж:

	— Хориотой шүү, ноёнтон минь гэхэд нь Штирлиц пиджакийнхаа энгэрийг эргүүлж үзүүлсэнд цагдаа ёслоод,

	— Энд удаан дэлбэрдэг бөмбөг байж магадгүй гэж саперууд айж байгаа юм... гэхэд нь,

	— Тэгвэл ханиндаа дэлбэ үсрэх юм байна гэж Штирлиц хааш яаш өгүүлээд есдүгээр байшингийн балгас тийш очлоо.

	Штирлиц даанч их ядарч, маш алгуурхан явмаар санагдавч ерийн байдлаар намс намс алхалж, бас учир битүүлэгхэн инээвхийлэх ёстой гэж бодоод яг тэгж явж, яг тэгж инээмсэглэв. Харин нүдэнд нь Кэт үзэгдэнэ. Ихэд томорч бөөрөнхий болсон гэдэс нь үзэгдэнэ. «Эмэгтэй хүүхэд байх. Гэдэс өргөст хэмх шиг зууван байвал эрэгтэй хүүхэд байдаг. Надаас лав эмэгтэй хүүхэд гарна» гэж Кэт нэгэн удаа хэлж билээ.

	Гал командынхны ажиллаж байгааг ажиглан зогссоор байгаа цагдаагаас

	— Бүгд амь үрэгдсэн үү? гэж Штирлиц асуусанд,

	— Хэлэхэд хэцүү байна. Өглөөгүүр бөмбөг унасан, эмнэлгийн машин олон байсан... гэхэд нь,

	— Эд юм их үлдсэн үү? гэсэнд

	— Юуны эд юм... Ийм ундуй сундуй байгааг харж байгаа биз дээ... гэжээ.

	Штирлиц хүүхэдтэй уйлж байгаа эмэгтэйд хүүхдийн тэргийг явган замаас буулгалцаж өгөөд машин дээрээ эргэж ирэв... 

	 

	 

	— Эжий минь! Ай тэнгэр минь! Ээж ээ! Хүн байвал туслаач! хэмээн Кэт оросоор орилж байлаа.

	Кэт ширээн дээр хэвтэж байв. Түүнийг толгой нь хоёр газар цөм цохиулаад байхад амаржих газар авчирчээ. Кэт утга авцалдаагүй хачин өрөвдөлтэй үг оросоор хашхирч байлаа.

	Сөөнгөдүү орилоо, их мариалаг том хөвгүүнийг нь хүлээн авч байгаа доктор, эх баригч хүүхэнд

	— Польш хүүхэн юм байна, ямар том хүүхэд вэ, хараач! гэхэд,

	— Польш хүүхэн биш ээ гэж эх баригчийг хариулахад,

	— Тэгвэл орос уу, чех уу? гэхэд,

	— Паспортаараа бол герман хүүхэн байх ёстой. Пальтоны нь хармаанд Кэтрин Кин гэсэн нэртэй герман хүүхний паспорт байсан гэсэнд,

	— Хүний пальто биш биз? гэхэд,

	— Магадгүй. Хараач, яасан мариалаг лут жаал вэ. Таван кило-оос доошгүй байх. Мундаг эр байна... Та гестапод утасдах уу, эсвэл би сүүлд утасдах уу? гэхэд нь,

	— Та утасдаарай. Сүүлд болох биз дээ... Бидэнд өөр ажил их бий шүү... гэжээ.

	Штирлиц тэнхээ алдран, өөр хүний тухай бодож байгаа юм шиг: «Дүүрчээ. Одоо би гав ганцаар үлдлээ. Одоо би огоот ганцаараа боллоо...» гэж бодов.

	Штирлиц ажлынхаа өрөөнд орж, хаалгаа түгжээд утас дуугарсан ч авахгүй сууж байлаа. Утас есөн удаа дуугарсныг тогтоож авав. Хоёр хүн их удаан утасдсан нь чухал хэрэг байсан юм уу, эсвэл доод хүмүүс нь байж таарна. Тэд дандаа удаан утасддаг. Бусад нь тэгж удаан утасдсангүй. Дээд дарга нар буюу сайн нөхөд л ингэж богинохон утасддаг билээ.

	Дараа нь ширээнээс нэг хуудас цаас гаргаж бичиж эхэлсэн нь 

	 

	«СС-ийн райхсфюрер Генрих Гиммлер танаа. 

	Бат нууц 

	Гарт нь 

	 

	Рейхсфюрер ээ!

	Герман үндэстнийхээ эрх ашгийн үүднээс би танд энэ зурвасыг бичлээ. СД албаны ар хударгаар, СС-ийн райхсфюрерээс далдуур ямар нэгэн этгээдүүд дайсантай хуйвалдах боломжийг тэнсэн дайсантай холбоо тогтоох арга эрэлхийлж байгааг төвийг сахисан орны сэтгүүлчдэд ойр уг сурвалжаас би олж мэдлээ. Энэхүү мэдээг би хөдөлбөргүй баримттай баталж чадахгүй ч гэсэн намайг хүлээн авч, хойшлуулж болшгүй чухал гэж үзэж буй энэ асуудлын талаар миний саналыг анхааран сонсохыг хүсье. Би өөрийн холбоог ашиглан энэ талаар танд ихээхэн дэлгэрэнгүй мэдээлж, үнэн байж тун болзошгүй энэ таамгийг боловсруулах төлөвлөгөөгөө танилцуулахыг зөвшөөрнө үү.

	 

	Хайль Гитлер! 

	СС-ийн штандартенфюрер фон ШТИРЛИЦ»

	 

	Штирлиц энэ тухай ярихдаа гурав хоногийн өмнө бөмбөгдөлтийн үед амь үрэгдсэн Португалийн кино мэдээний оператор Пуэблос Вассерманы нэрийг барихаар шийджээ. Тэр Вассерман шведүүдтэй нягт холбоотой байсан болохоор түүний таамаглал мадаггүй байх юм.

	 

	 

	Гиммлер өөрийн илээч доктор Кестнерээс гадна ганц Шелленберг л өөртөө итгэхийн адил итгэдэг болов уу. Шелленбергийг бүр гучаад оны эхэн үеэс, сургуульд сурч байх цагаас нь ажих болсон байна. Хорин гурван настай цэвэрхэн тэр залуу иезуит шашны сургуулийн дараа их сургууль төгсгөж, урлагийн зэрэгтэй болсныг Гиммлер мэдэж байв. Бас их сургуульд байхад Шелленбергийн хайртай профессор нь еврей үндэстний хүн байсныг мэднэ. Шелленберг анхандаа үндэсний социализмын үзэл санааг дооглодог, фюрерийн тухай хааяа эвгүй үг хэлдэг байсныг мэднэ.

	Гиммлерт эцсийн дусал цусаа хүртэл үл хайрлах үнэнч зүтгэл бүхий чадалтай чадалгүй хүн хэдэн мянгаад бий. Гэтэл Гиммлерт хэдийгээр итгэл муутай ч бол бодлогоо оновчтой нарийн зохиоход нь туслан зүтгэх ядахдаа дөрөв - таван ухаантай хүн хэрэгтэй байжээ.

	Тийм учраас Шелленбергийг гуравдугаар райхын тагнуулын газар ажиллана уу гэсэн санал тавихад нь Гейдрихтэй хэдэнтээ уулзан ярилцаж, Гиммлертэй нэг уулзсаныхаа дараа тэр үед нуур усны хөвөө, Берлиний орчин тойрны нарсан ойн нам гүмд орон байшиндаа шигдэн суугаад Гитлерийн хорт муу үйлсийг харамсан ярилцаж, түүний хэнхэг хэнээрхүүг далдуур шоолохоос хэтрэхээ больсон германы сэхээтний үзэл бодолд нэгэнт урам хугараад байсан тул Гейдрихийн саналыг хүлээж авсан аж.

	Тэгээд Киттийн танхимд анх тагнуулын ажилтай танилцжээ. Эрүүгийн хэрэг мөрдөх цагдаагийн газрын удирдагч Небе данс бүртгэлээ ашиглан тэр язгууртны танхимд Берлин, Мюнхен, Гамбургийн хамгийн ганган сайхан янхан эмсийг гаргаж өгдөг байв. Шелленберг дараа нь Гейдрихийн даалгавраар дипломат буюу цэргийн дээд тушаалтны залуу сайхан эхнэрүүд, үргэлж ганцаар байсаар уйдаж хагссан эмэгтэйчүүдийг (эр нөхрүүд нь өдөр шөнөгүй хурал зөвлөгөөн хийж Германы нутгаар явж, эсвэл гадаадад явдаг) олох ажил хийж байлаа. Уйдаад зугаа цэнгэлийг хүсэх болсон тэр эхнэрүүд Ази, Америк, Европын дипломатууд цуглардаг Киттийн танхимд очиж зугаагаа гаргадаг байжээ.

	Аюулаас хамгаалах СД албаны техникийн хэлтсийн мэргэжилтэн нар тэр танхимд давхар хана гаргаж, яриа чагнах, гэрэл зураг авах аппарат хэрэгсэл тавьсан байна. Гейдрихийн үзэл санааг Шелленберг гардан биелүүлж, язгууртны хооронд зуучийн үүрэг гүйцэтгэн, тэр танхимын эзэн нь болж байлаа.

	Шелленберг Гейдрих хоёр сүүлд нь найз нөхдийнхөө авгай нарыг гадаадын дипломатуудтай хэрхэн цаг өнгөрүүлж байгааг харуулсан жигтэй хачин гэрэл зургийг үзэж, бяцхан кино танхимд удаан сууцгаадаг байв.

	Тагнуул төлөөлөгч элсүүлэх ажлыг хоёр чиглэлээр хийдэг байлаа. Үүнд: зохисгүй хэрэг үйлдэж илэрсэн дипломатууд Шелленбергийн харьяанаа тагнуулын газар ажиллах болж, гуравдугаар райхын цэрэг, нам, төрийн зүтгэлтний нэрээ хугалсан авгай нар нь гестапын удирдагч Мюллерийн данс бүртгэлд ордог байжээ.

	Ер нь бол тариачин эрийн төрхтэй, бүдүүлэг наргиа үгтэй Мюллер тэр танхимд цуглардаг улсыг айлгачхаж магадгүй гээд танхимын ажилд түүнийг оролцуулдаггүй байжээ. Тэгэхэд л Мюллер, хорин гурван настай жаал хүүгийн эрхшээлд орсноо сая мэдэж, туслагчдаа

	— Намайг будаг шунхтай садар эмсийнхээ гуянаас базаад авна гэж бодож л дээ, цаадах чинь. Гайгүй байгаа даа. Хөлсийг нь өгье гэсэн ч би тэр муусайнуудтай нь хонохгүй. Манай тосгонд тийм эмсийг баасны хорхой гэдэг юм гэж хэлжээ.

	Тэгээд Гейдрихийн авгай нөхрийгөө эзгүй хойгуур Шелленбергт утасдаж уйдаж байна гэж гомдол мэдүүлээд, Шелленберг тэр хүүхэнд хотоос гадагш гарч, нуур устай нэг газар очъё гэж хэлснийг Мюллер даруй олж мэдээд, одоо л тэр цэвэрхэн жаалын аман хүзүүг мушгих цаг боллоо гэж боджээ. Шелленбергийг номын сангаас латин, испани хэлээр ном авч үздэг, гангалах дуртай, хүнээс нууж хаалгүй хүүхэн эргүүлдэг, машин байсаар байтал Принц Альбрехтштрасст явган ирдэг болохоор нь томоожоогүй амьтан. Тохитой томоотой тагнуулчин хүн ийм байж болох уу, дэмий донгосож, инээд наад хийж, архи ууж явах юм» гэж зэмлэцгээдэг гестапын «хашруудын» саналыг Мюллер дотроо зөвшөөрдөггүй байжээ. Шелленберг бол шинэ үеийнхний дотроос анхных нь юм байна, түүнийг дагалдаад өөр олон ийм амьтан гарч ирэх нь байна гэдгийг тариачин эрийн гүдэс муйхар байдалтай ч гэсэн шинэ сэргэг юмыг хурдан тусгаж авдаг Мюллер хар ухаанаараа ойлгосон байна.

	Шелленберг Гейдрихийн эхнэрийг Плойнер нуурын хөвөөнд дагуулан аваачив. Тэр бол Шелленбергийн гүнээ хүндэтгэн үздэг ганц эмэгтэй бөгөөд түүнтэй Элладын эрхэмсэг эмгэнэлт жүжгийн тухай юм уу, Ромын бүдүүлэг тачаангуй сэтгэлийн тухай, юу бол юу ярьдаг байлаа. Тэр хоёрыг нуурын хөвөөгөөр ам булаалдан ярилцаж явахад Мюллерийн байгууллагын хоёр банхар залуу хүйтэн усанд шумбаж, даалгасан ёсоор 2 дугаар объект, 75 дугаар объектыг ажиглан харуулдаж байжээ. Мюллер, Гейдрихийн гэргийг империйн аюулаас хамгаалах газар нөхрийн нь эзэлдэг албан тушаалын зэрэг дэвд тохируулан 2 дугаар объект гэж нэрлэсэн байжээ. Шелленберг мөс шиг хүйтэн усанд орж байгаа тэр хоёр гайхал эрийг гестапын тагнуул төлөөлөгч байж болохын чинээ санасангүй. Тагнуул төлөөлөгч бол бусдын анхаарлыг ингэж ил татах ёсгүй гэж Шелленберг үздэг байжээ. Тийнхүү Мюллерийн тариачин заль мэх нь Шелленбергийн нарийн ухаанаас давж гарсан байна. Тэр хоёр тагнуулууд хэрэв ажиглаж буй «объектуудаа» Мюллерийн өгүүлснээр «бутан доогуур орох ахул» гэрэл зургийг нь авах ёстой байлаа. Шелленберг, Гейдрихийн эхнэр хоёр задгай газар хээрийн цай уугаад хотод эргэн иржээ. Гэвч битүү жөтөөрхөх нь ил мэдсэнээс илүү аймшигтай гэж Мюллер үзээд Гейдрихийн ширээн дээр эхнэр нь Шелленбергтэй хамт хоёул ойд очиж Плойнер нуурын хөвөөнд өдрийн хугасыг өнгөрүүлсэн гэсэн хов бичээд тавьчихжээ. Гейдрихийн биеэ их өргөж боддог, хүний санаа оноонд ормооргүй хачин шийдвэр гаргадгийг Мюллер мэдэх тул тэр мэдээндээ элдэв тайлбар хийсэнгүй.

	Гейдрих уг мэдээг уншиж үзээд Мюллерт юу ч хэлсэнгүй, толгойгоо нэг дохиод гарч явахыг зөвшөөрлөө. Гейдрихийн ширүүн дүртэй шөвгөр царайг харахад дотроо юу бодож байгаа нь огт мэдэгдсэнгүй тул Мюллер хий бухимдан өдрийг арайхийн өнгөрүүллээ. Орой нь Гейдрих урьдаар Мюллерт утасдаад, Шелленбергийн албан тасалгаанд орж, мөр дээр нь алгадаад

	— Өнөөдөр сэтгэл тавгүй байна, явж архидацгаая гэж хэлжээ.

	Тэгээд гурвуул өглөөний дөрвөн цаг хүртэл архины жижиг балиар гуанз мухлагаар хэсэж, орилоо чарлаа янхан хүүхнүүд, мөнгөн тэмдэгт дамлагчидтай нэг ширээнд сууж инээд хөөр болж, нийтийг даган дуу дуулж өнгөрүүлээд, бүр өглөө болсон хойно царай нь зэвхий даасан Гейдрих, Шелленбергийн дэргэд очиж, найзынхаа холбоог бататгаж уух санал тавьжээ. 

	Хоёул хундага тулгаж уусны дараа Гейдрих Шелленбергийн хундагыг алгаараа таглаж

	— За би таны архинд хор хольж уулгасан. Манай эхнэртэй яаж цаг өнгөрүүлсэн хамаг үнэнээ хэлэхгүй бол та үхнэ. Миний чихэнд хэчнээн гашуун байлаа ч гэсэн үнэнийг хэлбэл би танд хорын ерөндгийг нь өгнө гэж хэлэв.

	Шелленберг ямарваа юмыг дор нь ухаардаг хурц хүн тул дөрвөлжин царайтай хоёр гайхал эр нуурын усанд шумбаж байсныг санаж бүх учрыг ойлгоод Мюллерийн худлаа инээж хий гөлөлзөн байгааг хараад

	— За яах вэ дээ, танай гэргий над руу утасдаж, уйдаж байна гэж хэлсэн. Тэгээд бид хоёр Плойнер нуурын хөвөөнд очсон юм. Бидний цаг яаж өнгөрүүлснийг мэдэх гэрчийн этгээдүүдийг тантай уулзуулж болно. Зүгээр зугаалж, Грекийн сүр жавхлангийн тухай, түүнийг нь Ромд урван тэрсэлсэн ховч этгээдүүд хөөдсөн тухай ярилцсан. Ер нь Грекийг ганц тэр явдал ч хөөдсөн юм биш. Би танай гэргийтэй салхинд гарсан нь үнэн. Би тэр эмэгтэйг үнэн аугаа их хүн гэж үздэг хүний маань гэргий гэж бишрэн хүндэтгэдэг юм. За хорын ерөндөг нь хаа байна? Аваад ир! гэж хэлэв.

	Гейдрих жуумалзан байж хундаганд нь жаахан мартини дарс хийж Шелленбергт өглөө.

	Түүнээс хойш хагас жилийн дараа Шелленберг Гейдрих дээр ирж, «Би эхнэр авах санаатай байна. Харин хадам эх маань польш хүн юм» гэж учраа хэлээд гэрлэх зөвшөөрөл хүсэв. Энэ асуудлыг СС-ийн райхсфюрер Гиммлерийн дэргэд зөвлөн ярилцсан байна. Шелленбергийн эхнэр, хадам болох хүмүүсийн гэрэл зургийг Гиммлер өөрөө үзэж, бас Розенбергийн байгууллагаас тусгай мэргэжилтэн нар ирж, гавал ясны байгууламж, магнайн хэмжээ, чихний хэлбэрийг бичил гортигоор хэмжин шалгажээ. Ингэсний эцэст Гиммлер Шелленбергт гэрлэх зөвшөөрөл өгчээ.

	Хурим дээр нь Гейдрих ахиухан шиг балгаж орхиод, Шелленбергийг сугадан цонхны дэргэд аваачиж

	— Танай эхнэрийн эгч нь банкны эзэн еврей хүнтэй суусныг намайг мэдээгүй гэж бодож байна уу? гэж асуухад нь Шелленбергийн дотор арзасхийж, гар хуруу нь хүйт оргиж байтал,

	— Гэмгүй! гэж Гейдрих өгүүлээд гэнэт санаа алдав. 

	Гейдрихийн яагаад санаа алдсаныг Шелленберг тэгэхэд мэдээгүй юм. Бүр хожим дуулах нь ээ империйн аюулаас хамгаалах газрын удирдагчийн өвөг эцэг нь Вена хотын нэгэн жижиг инээдэмт дуурьд хийл барьдаг еврей хүн байсан юм санж.

	Штирлицийг райхсфюрерийн үүдний өрөөнд байхад нь Шелленберг тааралдав. Штирлиц Гиммлерт бараалхахаар нэрээ бичүүлээд алтан хүрээтэй бор ногоон өнгийн шахмал ширэн хавтас барьсан байлаа. Хавтас дотор нь нэгэн хуудас цаас бий. Тэр бол Штирлицийн Кепеникээс буцаж ирэнгүүтээ бичсэн зурвас билээ.

	Жижүүрийн туслах офицер, Гиммлер дээр СС-ийн аж ахуйн газрын дарга генерал Полийг оруулаад, Штирлицэд

	— Дараа нь та орно. Обергруппенфюрер удахгүй гарах байх, бага шиг асуудлаар яваа юм даг гэж хэлжээ. 

	Энэ үед Шелленберг орж ирээд, хэлсэн нь 

	— Сайн байна уу, Штирлиц ээ. Би таныг эрж явна.

	— Амрыг эрье. Та яасан ядарсан царайтай байх юм бэ?

	— Мэдэгдэж байна уу?

	— Андашгүй байна.

	— Манай өрөөнд очъё. Тантай ярих хэрэг байна.

	— Би райхсфюрерт бараалхах учиртай юм сан.

	— Юун тухай асуудал вэ?

	— Хувийн асуудал.

	— Нэг цаг юм уу, бүтэн хагас цагийн дараа эргэж ирээрэй. Райхсфюрер өнөөдөр орой болтол эндээ байна, орохыг хойшлуулж өгнө үү гэж гуй гэж Шелленбергийг хэлэхэд,

	— За тэгье. Уг нь эвгүй л юм даа гэж Штирлиц бувтнав.

	Шелленберг жижүүрийн туслах офицерт

	— Би фон Штирлицийг аваад явлаа. Бараалхах хугацааг нь хоёр цагаар хойшлуулна уу гэж хэлсэнд,

	— Мэдлээ, бригаденфюрер ээ! гэжээ.

	Шелленберг Штирлицийг сугадан авч, тасалгаанаас гараад:

	— Сонс оо биз дээ? Инээдэмт дуурийн жүжигчин шиг, хүнд тоогдох гэсэн илт санаагаар хэвлийн хөндийгөөс гарсан дууны өнгөөр рапорт өгч байна гэж хөгжилтэй шивгэнэхэд нь,

	— Би туслагч офицеруудыг өрөвддөг юм. Эд нар үргэлж цаанаа нэгийг мэдсэн дүр гаргаж байхгүй бол огт хэрэггүйг нь улс амьтан мэдэж орхино гэж Штирлиц өгүүлсэнд,

	— Та буруу хэлж байна. Туслагч нар маш их хэрэгтэй. Ухаандаа гоё тайган нохойноос ялгаагүй. Ажлын зав чөлөөгөөр үг сольж ч болно, гадаад үзэмж сайтай бол бусад анчид атаархана гэхэд нь хоёул, гудмаар явж байх зуураа Штирлиц үргэлжлүүлэн

	— Зарлагчийн үүрэг гүйцэтгэж, даргыгаа суут авьяастай хүн гэж ойртсон бүхэндээ ярьж явдаг тийм нэг туслагч байсныг би мэднэ. Гэтэл түүнийг ой гутмаар дэндүү нялуун юм гээд сүүлд нь машин осолдсон нэрийдлээр цааш нь харуулсан... гэж ярьсанд Шелленберг инээд алдаж,

	— Үнэн юм уу, зохиомол юм уу? гэж асуувал

	— Мэдээжээр, зохиомол юм аа... гэв.

	Голын шатны дэргэд Мюллер дайралдаад,

	— Хайль Гитлер, найзууд аа! гэж мэндлэхэд нь,

	— Хайль Гитлер, найз минь гэж Шелленберг хариулж,

	— Хайль! гэж Штирлиц зүүн гараа өргөлгүй хариулав.

	— Чөтгөрүүд та нарыг хараад баярлаж байна. Дахиад нэг хорон санаа сэдэж байна уу даа? гэж Мюллерийг өгүүлэхэд,

	— Сэдэж байна. Сэдэхэд яадаг юм бэ? гэж Шелленберг хариу өчсөнд, Штирлиц хажуугаас нь,

	— Таны хорон санаатай жишихэд биднийх юу базаах вэ. Таны дэргэд бид чинь хорхойд хоргүй амьтад байхгүй юу гэсэнд,

	— Миний дэргэд үү дээ? За ер нь хүн намайг босоо ороолон гэж бодож байвал сайн л биз. Хүн үхэхэд дурсгал нь үлддэг. Босоо ороолон байсан ч хамаагүй гэж Мюллер өгүүлээд Шелленберг, Штирлиц хоёрын мөрийг найрсгаар алгадаж, нэг ажилтныхаа тасалгаанд оров. Мюллер ер нь ялангуяа уйтгартай байцаалтын үеэр ажилтан нарынхаа албан тасалгаанд зөвшөөрөлгүй давхиж орох дуртай байжээ.

	 

	 

	Гитлерийг дайны сүүлийн хэдэн сард англи - америк - зөвлөлтийн холбоо нурж унах асуудал бол хэдхэн долоо хоногийн асуудал гэж амны уншлага мэт давтан үглэж, Өрнөдийнхөн шийдвэртэй ялагдсаныхаа дараа германчуудаас тусламж гуйх цаг ирнэ гэж батлан өгүүлж байхад үүнийг хийрхүү ухаандаа ургуулан бодсон хий юманд итгэдэг фюрерийн зан чанарын илрэл гэж олон хүн үзэж байжээ. Гэвч энэ зүйл дээр Гитлер бодит баримтад тулгуурласан юм. Борманы тагнуулын албан нь адмирал Канарисын зан байдлын улмаас нэр хүндээ алдсан цэргийн тагнуулын газар байтугай, Гиммлер, Риббентроп нарын тагнуулынхнаас ч далдуур бүр 1944 оны дундуур Лондоноос маш нууц баримт бичгийг олж авсан байна. Тэр баримт бичигт тухайлбал: «Оросын зэрлэгүүд Европын эртний улсуудын соёл, тусгаар тогтнолыг устгах ахул аймшигт сүйрэл болох сон» гэж өгүүлсэн байжээ. Гитлерийн жигтэй хачин ухаан энэ зүйлийг 1936 онд Нюрнбергт болсон Германы үндэсний социалист намын их хуралтай даруй холбон боджээ. Тэгэхэд Гитлер өөрөө: «Хэрэв большевикуудын арга амжилттай болбол Европын соёл урьд хожид байгаагүй туйлын аймшигт зэрлэг балмад явдлаар солигдоно» гэж хэлсэн юм.

	Тэрхүү хулгайлсан баримт бичгээс гитлерийн байсхийгээд анхааран ханддаг болсон догол мөрийг Уинстон Черчилль бичсэн байв. Черчилль үүнийг 1942 оны аравдугаар сард, оросуудыг Польшид ирээгүй, Сталинградын дэргэд байхад Румынд ирээгүй, Смоленскийн тэнд байхад, Югославт ирээгүй, Харьковын дэргэд байх үед нууц мэдэгдэлдээ бичсэн байна.

	1943—1944 оны үед холбоотны цэргийн гол цохилтын чиглэлийн талаар англи, америкчуудын санал их зөрөөтэй хурц ширүүн байсныг Гитлер мэдсэн сэн бол хэлэлцээ хийх аливаа оролдлого хийсэн этгээдийг нэн даруй цаазаар авч цээрлүүлэх зарлиг гаргахгүй байсан биз ээ. Черчилль Балканы хойгт цэрэг буулгахыг шаардаж, үүнийгээ учирлан тайлбарлахдаа

	— Балканыг, бас аягүйтвэл Италийг эв хамтжуулах явдалтай бид эвлэрэх ёстой юу, үгүй юу? гэсэн асуулт тулгарч байна. Эв хамт ёс шургалах, нэвтрэх явдлыг эсэргүүцэх бол манай дүгнэлт байх ёстой. Манайхны арми Будапешт, Венаг эзлэн авч, Прага, Варшавыг чөлөөлбөл өрнөдийн ардчилалд хэчнээн их ашигтай болохыг сайтар бодох хэрэгтэй... гэсэн байжээ.

	Гитлерт гол цохилт өгөхдөө Францад биш, Балканы хойгт голлох гэсэн Черчиллийн оролдлого нь туйлын аминчхан санаа мөнийг эрүүл зөв бодолтой америкчууд ойлгож байлаа. Бас Черчиллийн үзэл дийлж гарвал Газрын Дундад тэнгист Их Британи жанжлах болно, тэгэхлээрээ чухамхүү Их Британи л Африк, Араб Дорнод, Итали, Югослав, Грект эзэн сууна гэдгийг америкчууд ойлгож байлаа. Ийнхүү хүчний харьцаа Америкийн Нэгдсэн Улсад илт ашиггүй тийшээ хандах байсан тул Францад цэрэг буулгахаар төлөвлөсөн байна.

	Черчилль 1945 оны өвөл хамгийн дотно шадар ажилтан нартаа өөрийн бодлогыг тайлбарлан тодорхойлсон нь 

	— Нэгдүгээрт, Зөвлөлт Орос Улс эрх чөлөөт ертөнцөд үхлийн аюултай болж байна; хоёрдугаарт, Зөвлөлт Оросын эрчимт давшилтын эсрэг нэн даруй шинэ фронт байгуулъя, гуравдугаарт, тэр фронт нь Европт зүүн тийшээ аль болох хол ахисан байх ёстой; дөрөвдүгээрт, англи - америкийн армиудын хамгийн гол жинхэнэ зорилго бол Берлин мөн; тавдугаарт Чехословакийг чөлөөлж, америкийн цэрэг Прагад орох нь чухал ач холбогдолтой; зургаадугаарт, Вена хот болон чухамдаа нийт Австри орныг өрнөдийн гүрнүүд удирдах ёстой... гэсэн байна.

	Хашир болгоомжтой зоримог улс төрийн бодлоготон Черчилль оросууд Европт маш эрчимтэй давшин орж ирлээ ч гэсэн гитлерийн намын удирдлагын нэг ч хүнтэй хэлхээ холбоо тогтоож болохгүй гэдгийг мэдэж байв. Учир нь Черчилль өөрөө Оросыг үхлийн аюултай гэж үздэг байхад гитлеризмийн дэглэмийн дор зовж тарчилсан ард түмэнд Орос орон бол эрх чөлөөний бэлгэ тэмдэг байлаа. Бас гитлерийн дээд эрх баригчдын итгэлийг эвдэн тэрслэх нь хязгааргүйг мэдэх тул Берлинтэй холбоо тогтоох аргагүй байсан бөгөөд ардчиллынхан гитлерчүүдтэй холбоо тогтоовол дэлхий дахины олон нийт хэзээ ч уучлахгүй гэдгийг ойлгож байлаа... Черчилль эгзэгтэй тодорхой нөхцөл байдалд, оросуудын Атлантын далайн эрэг рүү дайран орж ирэхийг хорьж зогсоох чадалтай нэгдмэл фронт байгуулахын тулд фюрерийг сөрөн эсэргүүцэж байгаа хүчинтэй холбоо тогтоож болох байсан бөгөөд оросуудыг тийнхүү давших вий гэж Черчилль хамгийн их айдаг байжээ. Гэтэл 1944 оны зун хуйвалдагсдыг устгаснаас хойш Германд тийм сөрөг хүчин үлдсэнгүй. Гэхдээ Вермахтын28 армиудыг Өрнөдийнхөнд дагаар оруулахыг оролдож буй гитлерийн удирдлагын тийм хүмүүстэй хянуур болгоомжтой «ойртох» явдал хэдийгээр Рузвельт болон дэлхий дахины Орост талтай хүмүүсийн хатуу байр суурийн улмаас бүтэл муутай байгаа ч гэсэн ялангуяа польш, грекийн асуудлын хувьд Сталинтай харилцахдаа илүү хатуу бодлого баримтлах бололцоо олгоно гэж Черчилль үзэж байжээ.

	Тэгээд германчууд холбоотонтой хэлхээ холбоо тогтоох арга зам сүвэгчилж байгааг Черчилльд цэргийн тагнуулын газраас мэдээлэхэд нь 

	— Британи орныг алгуур назгай, омгорхог давилуун, шогломхой ухаан санаатай гэж зэмлэж болно... Харин Британийг хар муу санаатай гэж хэн ч зэмлэж чадахгүй. Тэгээд хойч өдөр биднийг хэзээ ч бүү ингэж зэмлэх болтугай гэж би тэнгэр бурханд залбирна. Харин гэснээ нүдний нь харц ширүүсэж, гагцхүү тэр цаана инээвхийллийн оч гялсхийгээд: — Үндэстний хамтын нөхөрлөлийг бэхжүүлэхэд зорьсон дипломат арга явууллага, зүй зохисгүй шулуухан хорон санаа хоёрыг нарийн зааглаж байгаасай гэж би ямагт хүсдэг. Азийнхан л нарийн ээдрээтэй дипломат арга явууллагыг хар санаа гэх юм биз ээ. Ер нь арга явууллага хийхдээ шаардлагатай гэж үзвэл хажуу тийш алхам хийж болно шүү! Хүүхэд багачууд тэгж ярьдаг. Хүүхэд бол хамгийн шударга бодлоготой улс байгаа юм... гэж хариулсан байна.

	Ийнхүү германчуудтай хэлхээ холбоо тогтоож болно, харин энэ нь тодорхой нөхцөл байдалд тийнхүү холбоо тогтоосноо гитлерийн эзэрхийллийг эсэргүүцсэн тэмцэлд, холбоотны нийтийн үйлсэд тустай арга явууллага, сорилт тэнсэлт байсан гэж бухаж болохоор байх ёстой гэж Черчилль тагнуулын албаны хүмүүст битүүхэн ойлгуулжээ. 

	Бас

	— Манай америк түншүүд учир байдлыг биднээс дутуугүй, харин ч илүү мэдсэн байж болох тул энэ ажилд тэднээр гол үүрэг гүйцэтгүүлэх хэрэгтэй гэж нэмж хэлэхэд нь,

	— Зүй зохисын үүднээс уг арга явууллага нь тоглоом биш, нэлээд буурьтай ажиллагаа болбол яах вэ? гэж тагнуулын албаны даргын туслагчийг асуухад,

	— Таны бодлоор тоглоом гэдэг чинь буурьтай ажил биш үү? Тоглоом бол энэ дэлхий дээр хамгийн буурьтай зүйл шүү. Тоглоом, уран зураг хоёр. Бусад нь бүгдээрээ зуурдын аахар шаахар юм гэж хариулжээ. 

	Черчилль өдрийнхөө амралтын дараа босоогүй орондоо хэвтэж байсан бөгөөд сэтгэл тэнүүн, сайхан зантай байлаа. Тэгээд яриагаа үргэлжлүүлэн

	— Улс төрийн бодлого бидний үзэж дассан тэр хэлбэрээрээ нэгэнт мөхсөн. Дэлхийн аль нэг районд гайхамшигтай сайхан ажиллагаа явуулдаг орон нутгийн чанартай бодлогын буурин дээр дэлхийг хамарсан нэлэнхий бодлого гарч ирлээ. Энэ бол хувь хүний дураар дургидаг цаг өнгөрч, энэ бол ямар нэг хэсэг хүний аминчхан хүсэл эрмэлзлээс болдог цаг нэгэнт өнгөрсний тэмдэг. Улс төрийн бодлого бол одоо тооны ухаан шиг нарийн оновчтой, анагаах ухааны сорьцын сацраг идэвх шиг аюултай шинжлэх ухаан мөн. Уран зураач буюу одон орны судлалч, цахилгаан шатны үйлчлэгч буюу тоо бодлогын эрдэмтэн, хаад ихэс буюу суу билигтэн цөмөөрөө дэлхийг хамарсан бодлогод захирагдах болно гэж өгүүлээд, оройвчоо засаж, — Хаад ихэс болоод суу билигтнийг нэг дор оруулсан нь хаад ихсийн эсрэг хандсан зүйл огт биш. Энэ хэсэгт ингэж сөргүүлэн жишсэн нь санамсаргүй тохиол болохоос чиглэсэн зорилготой юм биш. Дэлхийг хамарсан бодлогын үед санаанд багтамгүй хэлхээ холбоо байгуулж, стратегийн талаар туйлын жигтэй хачин эргэлт хийдэг болох тул 1941 оны зургаадугаар сарын 22-нд Сталинд явуулсан миний илгээлт ч ухаалаг тууштайн дээд туйл шиг санагдах вий. Ер нь гэхэд миний илгээлт ухаалаг байсан, харин тууштай байх асуудал бол хоёрдугаар зэрэгт орно. Хамгийн гол нь үндэстний хамтын нөхөрлөлийн эрх ашиг. Бусдыг нь түүх өршөөх болно... гэж нэмж хэлжээ.

	 

	 

	Нэгэн хүн орны нь толгой дээрээс тонгойж,

	— Кин та сайн байна уу? гэхэд нь,

	— Сайн, та сайн уу гэж Кэт сонстохтой үгүйтэй хариулав.

	Кэтийн тархи дүйрэн чих нь шуугьж, хөдлөх гэхлээр л дотор нь муухай болоод ярихад их хэцүү байлаа. Хүүхдээ хөхүүлсний дараа л сэтгэл нь хэсэг амардаг, хүүгээ унтахад бас хамт зүүрмэглэдэг байв. Дахиад нүдээ нээмэгц бас л толгой нь эргэж, нүд нь эрээлжлэн, гол дээр нь бөөн юм горойж, бөөлжис хутгах бөгөөд гагцхүү хүүгээ хараад урьд өмнө үзээгүй нэгэн сонин сэтгэл төрөх аж. Энэ нь тийм гэхийн тэмдэггүй жигтэй хачин сэрэл байх бөгөөд айж ширвэгдэх сэтгэл, бие нь хөнгөрч нисэж яваа юм шиг санагдах сэрэл, өөрийн эрхгүй бахархан баярлаж сайрхах сэтгэл, урьд өмнө үзэгдээгүй уужуу тайван байдал, энэ бүхэн хослон холилджээ. 

	Нөгөө хүн үргэлжлүүлэн хэлсэн нь:

	— Кин танаас хэдэн асуулт асуумаар байна. Та миний хэлснийг дуулж байна уу?

	— Дуулж байна,

	— Би таныг удаан чилээхгүй... 

	— Та хаанаас яваа вэ?

	— Би даатгалын компанийн хүн байна... 

	— Миний нөхөр... байхгүй болсон уу?

	— Та сайн бод доо. Бөмбөг унахад нөхөр тань хаана байсан бэ?

	— Угаалгын өрөөнд байсан

	— Танайд шахмал түлш байсан юм уу? Одоо олдохоо байсан шүү дээ... Манай даатгалын газрынхан ч даараад сууж байна... 

	— Манай нөхөр... хэдэн ширхгийг санамсаргүй худалдаж авсан юм... 

	— Та ядарч байна уу?

	— Нөхөр минь... байхгүй юу?

	— Би фрау Кин танд гунигтай мэдээ авчирлаа. Нөхөр чинь байхгүй болсон... Тэр балмад бөмбөгдөлтөд хэлмэгдсэн хүмүүст манайх тусалдаг юм. Та эмнэлэгт байхдаа даатгалын газраас ямар тусламж авмаар байна? Таныг эндээс хоол хүнсээр хангах байх. Гарах үед чинь бид хувцсыг бэлтгэнэ, хүүхэд та хоёрын хувцсыг... ямар хөөрхөн жаал вэ... Охин уу?

	— Хүү,

	— Орилоо уу?

	— Үгүй... Би дууг нь дуулаагүй л байна гэж Кэт хариулаад гэнэт хүүгийнхээ дууг одоо болтол дуулаагүй байгаадаа сэтгэл зовж, — Хүүхэд чинь их уйлдаг биз дээ, та мэдэх үү? гэж лавлав.

	— Манай хүүхдүүд муухай их чарладаг байсан. Уйлж чарлаад чихний хэнгэрэг хагалчих дөхнө. Харин манай хүүхдүүд хариугүй туранхай гардаг. Таны хүү баатар эр байна. Баатар эрс ер нь дуугүй улс... фрау Кин уучлаарай. Та онц их ядраагүй бол бас нэг юм асууя. Танайх эд хөрөнгөө хэдий хэрийн мөнгөөр бодож даатгасан бэ?

	— Мэдэхгүй... Манай нөхөр л мэддэг байсан... 

	— Ямар тасагт даатгуулсан бэ, бас санахгүй байна уу?

	— Кудам, Кантштрасс хоёр гудамжны буланд байна уу даа

	— Аа мөн, хорин долоодугаар тасаг байж... Энэ чинь лавлаж магадлахад их тус болно... Ингэхэд та даатгуулсан мөнгөний хэмжээг санахгүй байна уу?

	— Арван мянган марк байна уу даа... 

	— Их мөнгө юм байна... гэж тэр хүн өгүүлээд энэ бүхнийг үнгэгдсэн дэвтэртээ тэмдэглэн авч, дахин хоолойгоо засаад, Кэтийн дээрээс тонгойж маш аяархнаар хэлсэн нь:

	— Залуу ээж хүн уйлж, сэтгэл үймж огт болохгүй шүү... Гурван хүүхдийн эцэг болсон миний үгийг итгээрэй. Эхийн сэтгэл үймэрвэл хүүхдийн гэдсэнд даруй нөлөөлж, хүүхэд чинь уйлна... Та ганц өөрийгөө бодож болохгүй, тэр цаг нэгэнт өнгөрсөн. Одоо та юуны өмнө энэ жаалыгаа бодох хэрэгтэй... 

	— Би уйлахгүй гэж Кэт шивгэнэн хариулаад, тэр хүний чийг даасан дулаан гарт мөс шиг хүйтэн гараа хүргэж, — Танд баярлалаа... 

	— Танай эцэг эх хаана байдаг вэ? Манай даатгалын газраас тэдний ирэхэд тусалж болно. Бид замын зардлыг төлж, орон сууцаар хангана... Одоо зочид буудлын зарим нь эвдрээд, заримд нь цэргийнхэн сууж байгааг та бэлхнээ мэднэ. Гэхдээ манайд амь хүний байр байдаг. Танай эцэг эхийг бид гомдоохгүй. Хааш нь захиа бичих вэ?

	— Миний эцэг эх Кенигсбергт үлдсэн. Яасныг мэдэхгүй байна.

	— Нөхрийн чинь төрөл садан хаана вэ? Гай зовлон тохиолдсоныг хэнд мэдэгдэх вэ?

	— Төрөл садан нь Шведэд байдаг... Тэдэнд захиа бичихэд эвгүй. Манай нөхрийн авга ах нь Германы анд сайн нөхөр. Тэгээд биднийг өөртөө захиа битгий бичээрэй гэж гуйсан юм... Бид боломжийн хүнээр юм уу, элчин сайдын яамаар дамжуулж захиа явуулдаг... гэсэнд,

	— Хаягийг нь та санахгүй байна уу? гэв.

	Энэ үеэр хүүхэд нь уйлсанд,

	— Уучлаарай. Хүүгээ хөхүүлчхээд дараа нь танд хэлье гэж Кэт өгүүлсэнд,

	— Саад хийх зүрх алга гэж нөгөө эр хэлээд тасгаас гарав.

	Кэт тэр хүний хойноос харж, хоолой дээрээ тээглэсэн бөөн юмыг алгуурхан залгив. Толгой нь дүйрэн өвдсөөр боловч бөөлжис хутгах нь гайгүй болжээ. Саяын хүний асуусан зүйлийн учрыг сайтар бодож завдаагүй байтал хүү нь хөхөө амлаж, сэтгэлийн хамаг түгшүүр дорхноо замхраад, хөхөө ховдоглон хөхөж, гараа түргэн түргэн сарвалзуулан байгаа хүүгээсээ өөр юу ч бодож санах сэхээгүй болов. Кэт өлгийг нь тайлж, хуруу гарыг нь утсаар боочихсон юм шиг манцгар улаан хүүгээ өхөөрдөн харж байв.

	Дараа нь хоёр хоногийн өмнө өөр том тасагт, олон эмэгтэйчүүлтэй хамт хэвтэж байснаа санав. Бүх хүүхдийг нэг зэрэг авчирч хөхүүлдэг болохоор тасагт шов шувхийх чимээ тэртээ холоос дуулдах шиг болно.

	«Би яагаад энд ганцаар байна вэ? Би хаа байна вэ?» гэж Кэт гэнэт бодоод дотор нь палхийлээ.

	Нөгөө хүн хагас цагийн дараа эргэн ирж, унтаж буй хүүг нь удтал шохоорхон харж байснаа нэгэн хавтас дотроос хэдэн гэрэл зураг гаргаж, өвдөг дээрээ дэлгэж тавиад

	— Танай авгын хаягийг бичиж байх хооронд энэ хэдэн зургийн дотор танай эд хогшлоос юм байна уу, үгүй юу үзээч. Бөмбөгдөлтийн дараа танай байшингаас зарим эд хогшлыг олж авсан. Ийм гай тотгор дайрсан үед ганц чемодан ч олз шүү дээ. Зарим юмаа худалдаад хүүдээ хэрэгтэй юм авч болно... Бид таныг гарах үед юм болгоныг бэлтгэхийг хичээнэ, гэхдээ... гэхэд нь садны хаягаа хэлсэн нь 

	— Стокгольм. Франц Паакенен, Густав Георгплац, 25.

	— Баярлалаа. Та ядраагүй биз?

	— Жаахан ядарч байна гэж Кэт хариулав. 

	Учир нь тэдний байшингийн дэргэд гадаа гаргаж нямбайлан өрж тавьсан чемодан, хайрцгуудын дотор өөр чемодантай яагаад ч андуурахын аргагүй нэгэн том чемодан байсан нь Эрвиний радио станцаа хадгалдаг чемодан байжээ... 

	Нөгөө хүн гэрэл зургийг Кэтэд сарвайж,

	— Та сайн хараарай, тэгээд би ч явъя гэхэд нь 

	— Энд манай чемоданаас алга... шиг байна.

	— За баярлалаа. Тэгвэл энэ асуудлыг шийдсэн гэж үзье гэж нөгөө хүн хэлээд, гэрэл зургийг дөмөгхөн барьж цүнхэндээ далд хийгээд суудлаасаа өндийж, мэхийн ёслохын хамт, — Маргааш нөгөөдрөөс дахин ирж, хөөцөлдөж яваа ажил маань ямар үр дүнтэй болсныг танд хэлье... Одоо цаг хэцүү болохоор яая гэх вэ, би танаас жаахан хөлс авна, гэхдээ таныг гомдоохгүй... гэхэд нь,

	— Танд маш их баярлаж байна гэж Кэт хариулжээ.

	Кэт дээр очсон гестапын районы тасгийн мөрдөн байцаагч, Кэтийн хурууны хаяурыг шинжлүүлэхээр магадлах мэргэжилтний хэсэгт даруй илгээв. Чемоданы зурагтай гэрэл зургийг лабораторид тусгай уусмалаар хучиж бэлтгэсэн байжээ. Чемодан дотор угсарсан радио нэвтрүүлэгч дээрх хурууны хаяур нэгэнт бэлэн болсон байлаа. Радио станцтай чемодан дээр гурван өөр хүний хурууны хаяур гарсан нь илэрчээ... Тэр мөрдөн байцаагч хоёр дахь магадалгааг империйн аюулаас хамгаалахын зургаадугаар газар илгээж, шведийн харьяат Франц Паакенены амьдрал, үйл ажиллагаанд холбогдолтой бүх зүйлийг лавласан байна... 

	 

	 

	Айсман тасалгаа дотуураа удтал холхив. Нуруугаа үүрч, хурдан хурдан алхалж байхдаа дасаж дадсан, нэг чухал юм дутаад байгааг цаг үргэлж битүү мэдэрч, энэ нь бодлоо цэгцлэхэд саад болж, гол зүйлээс самууруулаад байлаа. Тэгээд Штирлиц яагаад хар авхуулсныг гүйцэд нарийн бодож чадахгүй, сэтгэл шаналан байжээ.

	Тэгж байтал агаарын түгшүүрийн дохио чихэнд чийртэй муухай сунжран дуугарахад нь түрүүнээс хойш бөмбөгдөлт л үгүйлэгдээд байсныг Айсман ойлгов. Дайн гэдэг ахуйд бүрмөсөн нэвтэрч, нам гүм байдал аюултай юм шиг санагдах болж, бөмбөгдөж байснаас нам гүм байх үед хий айдаг болсон аж.

	Түгшүүрийн дохио баахан орилж байгаад нам гүм болоход «Ай тэнгэрийн минь аврал. Одоо суугаад ажиллахад болно. Одоо бүгдээрээ яваад өгөхөөр нь би суугаад юм бодож болно. Хэн ч орж ирэхгүй, элдэв балай юм асууж шалгаахгүй санаа амар...» гэж Айсман бодлоо.

	Айсман ширээнийхээ дэргэд сууж, 1944 оны зун төрийн эсрэг үйл ажиллагаа явуулсан хэрэгт сэжиглэгдэн баривчлагдсан протестант шашны санваартан Фриц Шлагийн хэргийг үзэж эхэллээ. Баривчлах шийд гарахын өмнө Барбара Крайн, Роберт Ниче гэдэг хоёр хүнээс хов мэдүүлэг ирсэн байв. Тэр хоёр хоёулаа уг ламын сүмд мөргөдөг хүмүүс бөгөөд мэдүүлэгт нь Шлаг лам ном номлохдоо бүх улс түмэнтэй энх амгалан, ах дүүгийн найрамдалтай байхыг уриалж, дайны зэрлэг балмад явдал, цус асгаруулахын учир утгагүйг буруушаан шүүмжилдэг гэж өгүүлжээ. Мөрдөн шалгаж үзэхэд тэр ламтан, одоо Швейцарт дүрвэн сууж буй канцлер агсан Брюнингтэй хэд хэдэн удаа уулзаж байсан нь илэрчээ. Тэд энгийн найрсаг харилцаатай байсан боловч ламтан гадаадад дүрвэсэн канцлер лугаа улс төрийн хэлхээ холбоотой байсныг батлах ямар нэг мэдээ баримт байсангүй. Энд Германдаа, бас Швейцарт ч туйлын нарийн нягт шалгаж үзэхэд тийм баримт олдоогүй байна... 

	Шлаг ламыг яагаад тагнуулын газар шилжүүлсэн юм бол? Яагаад гестапод илгээсэнгүй вэ? Яагаад Шелленбергийн хүмүүс сонирхох болов? гэж Айсман гайхаад энэ асуултын хариуг хэрэгт хавсаргасан товчхон магадалгаанаас олж мэдлээ. Юу вэ гэвэл тэр лам 1933 онд пацифистуудын29 их хуралд оролцохоор хоёр удаа Их Британи, Швейцарт очиж байжээ.

	«Шлаг ламын хэнтэй холбоо барьж, тэнд хэнтэй уулзаж байсныг тагнуулын газрынхан сонирхсон юм байна. Тийм учраас түүнийг тагнуулын газрынхан аваачиж, тийм учраас түүнийг Штирлицэд шилжүүлсэн юм байна. Үүнд Штирлиц ямар хамаатай юм бэ? Даалгасныг нь биелүүл ээ л биз... гэж Айсман бодов.

	Хэргийг эргүүлж тойруулж үзэхэд байцаалт нь товчхон, бага байлаа. Айсман дүгнэлтээ учир шалтгаантай, баримттай болгож, үнэнийг батлахын тулд зарим зүйлийг тэмдэглэж авах гэтэл тэмдэглээд авчихмаар юм олдсонгүй. Байцаалтыг Штирлиц ерийнхөө байдлаас нэг л өөр, ямар ч хурц тод юмгүй, албаны улиг болсон асуултаар дуусгасан байв.

	Айсман тусгай картын санд утасдав. Утсаа авахгүй их удлаа. Бөмбөгдөлтөөс хоргодох байранд орцгоосон биз гэж бодоод харилцуураа! тавих гэж байтал яг тэр үеэр нэг хүн утсаа авахад нь,

	— Дөрөвдүгээр газрын Айсман ярьж байна. Сайн байна уу. Картынхаа санд үзээч: Мянга есөн зуун дөчин дөрвөн оны есдүгээр сарын хорин есөнд Шлаг ламыг штандартенфюрер Штирлиц байцаасны техник бичлэг нь танайд байна уу? гэж лавлав.

	 

	 

	— «Та баривчлагдсан гэдгийг сануулмаар байна. Буруутай этгээдийг цээрлүүлж, ард түмнийг элдэв муу сайнаас хамгаалах үүрэгтэй үндэсний социализмын үнэн шүүхийн гарт нэг орсон хүн эндээс мултарч хэвийн амьдрал, ажил үйлсдээ орох боломж бараг байхгүй. Түүнчлэн танай төрөл садан ч хэвийн байдлаар аж төрөх боломж байхгүй. Гэхдээ тайлбар бий. Нэгдүгээрт та буруугаа хүлээгээд, манай төрд үнэнч биш шашны бусад зүтгэлтнийг илчилбэл, хоёрдугаарт цаашдаа манай ажилд тусалбал танд дээрх боломж олдоно. Та энэ саналыг хүлээж авах уу?

	— Би бодъё доо

	— Бодоход тань хэдий хэрийн хугацаа хэрэгтэй вэ?

	— Хүн үхэхээ бодоход хэдий хэрийн хугацаа хэрэгтэй байдаг юм бол доо?

	— Миний саналыг дахин нэг эргэж үзнэ үү гэж хүсэх байна. Та өөрийгөө ямар ч байсан дүүрсэн хүн гэж байна. Та Германы эх оронч биш юм уу?

	— Мөн. Харин «Германы эх оронч» гэдэг маань ямар утгатай үг болж байна вэ?

	— Манай үзэл сурталд үнэнч байхыг хэлж байна.

	— Үзэл суртал бол улс орон хараахан биш.

	— Ямар ч атугай фюрерийн үзэл суртал манай орны амин сүнс болж байна. Манай үзэл суртлыг номлож байгаа ард түмэнтэй хамт байх нь шашин номын хүн таны үүрэг бус уу?

	— Би тантай эрх тэгш маргалдаж байгаа бол юу хариулахаа мэдэх сэн.

	— Таныг надтай эрх тэгш маргалдахыг урья.

	— Ард түмэнтэй хамт байна гэдэг бол нэг хэрэг, өөрийгөө зөв шударга үйл хийж, үнэн сүсэг барьж явна гэж итгэж явах нь жич хэрэг. Энэ хоёр зүйл таарахдаа таарч үгүйдээ ч үгүй байна. Одоо бол та миний итгэж баримталсан үзэлд таарахгүй санал тавьж байна. Надаар ямар нэг мэдэгдэлд гарын үсэг зуруулж, улмаар ямар нэг хүч гаргах зүйл болгон ашиглах гэж байна. Ийм санал тавихдаа намайг хувь хүн гэж үзэж байгаа юм шиг байна. Надаар бамбай барих гэж байгаа атлаа хувь хүнтэй ярьж байгаа юм шиг харилцахын хэрэг юу байна? «Нэг бол бид чамайг ална, эсвэл энэ бичигт гарын үсэг зур» гээд шулуухан хэлэхгүй юу. Германы ард түмэн хаашаа явж байгаа, ямар хэлээр ярьж байгаа нь надад онц чухал биш. Юу вэ гэвэл би чухамдаа үхээр болоод байна.

	— Энэ чинь буруу. Би учрыг нь хэлье. Таныг ямар нэг бичигт гарын үсэг зур гэж гуйгаагүй. Би анхны асуултаа буцаж, таныг хэвлэл буюу радиогоор ил үг хэлүүлж, манай дэглэмийн талаар сөрөг үзэлтэй шашин номын ах дүү нарынхаа эсрэг юм яриулах гэсэн анхны саналаа буцааж авлаа гэж бодъё. Би таныг эхлээд манай үндэсний социализмын үнэний талд орж, дараа нь хэрэв та боломжтой гэж үзвэл энэ үнэнийг зөвшөөрч, манай үнэнд итгэснийхээ хэрээр бидэнд туслахыг хүсэж болох байна.

	— Асуудал ийм байгаа юм бол национал - социализм хүн ардад бусад юунаас ч илүү тустай гэдгийг надад сэнхрүүлээд өгнө үү.

	— Болно доо. Үндэсний социализм гэдэг маань фюрерийн аугаа их үзэл санаагаар удирдуулсан манай төр шүү дээ. Энэ төрийн өөдөөс шашин номын хүмүүс ямар нэг өөр зам дэвшүүлээгүй байна. Та зөвхөн ёс суртахууныг сайжруулах санал тавьж байна.

	— Яг үнэн.

	— Хүн зөвхөн хоол хороохын тулд амьд явдаггүй ч гэсэн, бас зөвхөн төгс ёс суртахууны төлөө амьд явдаг биш биз ээ. Тэгэхлээр бид манай ард түмэнд сайн сайхныг хүсэж байна. Үүнийг цаашдаа манай үндэстний ёс суртахууныг сайжруулах замд анхны алхам болно гэж үзэцгээе.

	— За тийм байж. Тэгвэл би танаас нэг юм асууя: хорих лагерь буюу шашин номын хүн миний талаар таны хийж байгаа байцаалт мэт нь танай төрт ёсны зайлшгүй үр дагавар болж байна уу?

	— Яриангүй. Учир нь таныг фюрерийн дайсан, манай үзэл суртлын дайсан гэж мэдвэл таныг даруй хөнөөн устгах манай үндэстний уур хилэнгээс бид таныг хамгаалж байна.

	— Гэтэл эх нь хаана, үр дагавар нь хаана байна вэ? Үндэстний уур хилэн хаанаас гарч ирдэг байна вэ? Үндэстний уур хилэн гэдэг чинь таны номлож байгаа дэглэмийн зайлшгүй шинж байна уу? Хэрэв тийм юм бол уур хилэн хэдийнээс эхлээд биеэ даасан эерэг хүчин зүйл болсон юм бэ? Энэ чинь уур хилэн биш, энэ бол нүгэлт үйлийн хариу. Та нар хэрэв уур хилэнг суурь дэвсгэр болгодог, хэрэв уур хилэнг шалтгаан гэж үзээд бусдыг нь үр дагавар гэж үздэг, товчхон хэлэхэд та нар нүгэлт үйлсийг шалтгаан болгож өргөмжилдөг юм бол нүгэлт үйлийг буянт үйл гэж надад итгүүлэх гэсний хэрэг юу байна?

	— Үгүй, та л өөрөө «нүгэлт үйл» гэж ярьсан. Би бол «ардын хилэн» гэж хэлсэн. Гутамшигт Версалийн гэрээнээс хойш, банк, мухлагийн эзэн еврей нар олон жил эз дийлж байсны дараа амар жимэр аж төрөх бололцоо олж авсан ард түмний хилэн. Шашин номын хүн ч бай, хэн ч бай ялгаагүй, Их фюрерээр удирдуулсан манай намын авчирсан аугаа их ололтыг эргэлзэх гэж оролдоход ард түмэн хилэгнэдэг юм.

	— Маш сайн... Амар жимэр аж төрөх, дайтах хоёр чинь ижил зүйл болж байна уу даа?

	— Бид амьдралын орон зай олж авахын тулд л дайтаж байна.

	— Хүн амын дөрөвний нэгийг хорих лагерьд хорьж байдаг чинь бас миний амиа дүйж зүтгэх ёстой буянт үйл юм уу, өнөөх нийцтэй амьдрал гэдэг нь болж байна уу?

	— Та эндүүрч байна. Манай хорих лагериудад тус орны хүн амын дөрөвний нэг хоригдож байгаа гэдэг нь худлаа. Ялдамд хэлэхэд хорих лагерь бол устгадаг газар биш. Та дайсан этгээдийн тараасан мэдээг ашиглаж байгаа бололтой. Түүнээс гадна манай хорих лагерь болгоны хашааны хаалган дээр «Ажил хийж эрх чөлөө олно» гэж бичээстэй байдаг юм. Бид төөрөлдсөн хүмүүсийг манай хорих лагерьд хүмүүжүүлж байна. Харин төөрөлдсөн биш, манай дайсан этгээдүүдийг бол устгах ёстой нь мэдээжийн хэрэг.

	— Тэгвэл таны өмнө хэн буруутай, хэн буруугүйг та шийдэх болж байна уу?

	— Яриангүй.

	— Тэгвэл тухайн хүн юу хүсэж байгаа, хаана эндсэн, хаана эндээгүйг урьдаас мэддэг юм уу?

	— Ард түмний юу хүсэж байгааг би мэднэ.

	— Ард түмэн. Ард түмэн хэнээс бүрдэх вэ?

	— Хүнээс

	— Та хүн бүр юу хүсэж байгааг мэдээгүй байж ард түмэн юу хүсэж байгааг яаж мэдэх болж байна? Нарийн хэлбэл юу хүсэж байгааг нь урьдаас мэдэж, яах, юу хийхийг зааж тушааж байгаад уу? Энэ ч балай хэрэг.

	— Худлаа. Ард түмэн сайхан хоол хүсэж байна... 

	— Түүний төлөө дайтаж байгаа юм уу?

	— Байзнаарай. Сайхан хоол, сайхан орон байшин, автомашинтай, гэр дүүрэн жаргалтай байхыг хүсэж байна. Тийм жаргалынхаа төлөө дайтаж байна! Дайн гэдэг тийм л юм даа!

	— Ард түмэн бол өөр санаа бодолтыг лагерьд хорьж байгаасай гэж хүсэж байна уу? Нэг нь нөгөөгөөсөө зайлшгүй уламжлан гарч байгаа бол танай жаргалын нэг юм нь буруу байж таарна. Учир нь иймэрхүү аргаар олж авсан жаргал миний үзлээр заяаны жаргал байж чадахгүй. Би юмыг үзэх талаар танаас өөр байгаа байх. Таны үзлээр зорьсондоо хүрч байвал ямар ч арга хэрэглэсэн хамаагүй байдаг бололтой. Иезуитүүд мөн тэгж номлодог байсан юм.

	— Та шашин номын хүн болохоор христосын ёсны бүх хөгжлийг хянан засварлах гэдэггүй биз дээ? Эсвэл та бас ч христосын сургаалын хөгжлийн зарим нэг үеийг аваад хаячихдаг юм уу? Тухайлбал цээрлүүлэлтийн үеийг?

	— Би танд юу хариулахаа мэднэ. Христос шашны түүхэнд цээрлүүлэлтийн үе байсан л даа. Далимд хэлэхэд миний бодлоор испаничууд үндэстний хувьд унаж доройтсон нь зорилгоо арга хэрэгслээр сольсонтой холбоотой. Анхандаа шашныг ариутгах хэрэгсэл болгож цээрлүүлэлт тогтоосон нь сүүл сүүлдээ туйлын зорилго болсон юм. Анхандаа шашныг ариутгах арга болгохоор бодож сэдсэн тэр ариутгал, шатаах цээрлэл, догшин ширүүн шийтгэл нь яваа яваандаа нүгэлт үйлийг туйлын зорилго болгосон байна.

	— Ойлголоо. Христос шашны түүхэнд бусад сүсэгтнээ жаргалтай сайхан аж төрдөг болгохын үүднээс өөр үзэл санаатныг устгаж байсан явдал олон гарч байгаа биз дээ?

	— Таны хэлснийг ойлголоо. Зүй ёсоор буруу номтныг устгаж байсан. Христос шашны түүхэнд буруу ном бол эд агуурсын сонирхолд үндэслэсэн самуун юм. Буруу номтон бүгдээрээ эрх тэгш биш байдлыг номлодог бол Христос тэнгэр тэгш эрхийн суртлыг номлож байсан. Христос шашны түүхэнд дийлэнх буруу номыг ядуу баян хоёр адилгүй, ядуу нь баяныгаа устгах буюу өөрөө баяжиж буурийг нь эзлэх ёстой гэсэн сурталд үндэслэж байсан бол Христосын суртлаар зарчмын хувьд хүн хүнээсээ ялгаа байхгүй, баян, хоосон алин нь ч гэсэн зуурдын үзэгдэл гэж үздэг. Христос тэнгэр хүн ардыг эвлэрүүлэхийг хичээдэг байхад буруу номтон цус урсгахыг уриалж байсан юм. Ялдамд хэлэхэд нүгэлт үйлийн суртал буруу номын сургаалаас гарч байсан юм. Тэгээд хүч хэрэглэхийг христосын ёсны суртахуунд оруулахгүйн үүднээс буруу номтны эсрэг хүч хэрэглэж байсан юм.

	— Зүйтэй. Харин хүч хэрэглэхийг зөвшөөрдөг буруу номын эсрэг шашин тэмцэхдээ хүч хэрэглэдэг байсан биз дээ?

	— Хэрэглэж байсан. Гэхдээ үүнийг зорилго болгоогүй, зарчмын хувьд зөвтгөдөггүй байсан юм.

	— Миний мэдэхээр буруу номтны эсрэг найм - есөн зууны турш хүч хэрэглэсэн байх. Тийм үү? Тэгвэл хүч хэрэглэхийг арилгахын тулд найм - есөн зуун жил хүч хэрэглэж ирсэн байна. Дөнгөж 1933 онд засгийн эрхийг авсан биднийг та яа гээ вэ? Бид өөр санаа бодолтын эсрэг хүч хэрэглэж байгаад арван нэгэн жилийн дотор ажилгүйдлийг арилгаж, арван нэгэн жилийн дотор бүх германчуудыг идэх хоолтой болгосон! Гэтэл та ам хэлээр бидэнд саад хийж байна! Хэрэв та манай дэглэмийг зөвшөөрдөггүй тийм бат үзэлтэй хүн юм бол сэтгэл оюуны хүчинд тулгуурласнаас материаллаг хүчинд тулгуурлавал дээр юм биш үү? Тухайлбал өөрийн сүсэгтний дотор төрийн эсрэг бүлэг юм байгуулаад бидний эсрэг тэмцэхэд яана? Ухуулах хуудас гаргах, хясан саатуулах, хорлон сүйтгэх, засгийн зарим төлөөлөгчийн эсрэг зэвсэг хөдөлгөх мэтээр?

	— Үгүй, Би ийм замаар хэзээ ч орохгүй эгэл нэгэн шалтгаан байна... Би ямар нэг юмнаас айсандаа ч биш... Ердөө ийм замыг зарчмын хувьд хүлээн авч болохгүй гэж үзэж байгаагийн учир бол би та нарын эсрэг та нарын аргаар тэмцэж эхэлбэл өөрөө аяндаа та нартай адил болно.

	— Тэгвэл танай сүсэгтний дотроос нэг залуу хүн тан дээр очоод «Гэгээн ламтан аа, би энэ дэглэмийг зөвшөөрөхгүй, түүнтэй тэмцмээр байна» гэж хэлбэл... 

	— Би түүнд саад хийхгүй.

	— Тэр залуу «Би мужийн намын удирдагчийг ална» гэж хэллээ гэе. Тэр мужийн намын дарга гурван охинтой, тэд нь хоёр настай, таван настай, есөн настай байг. Бас хөл нь татсан эхнэртэй байг. Та яах вэ?

	— Мэдэхгүй байна.

	— Би тэр хүний тухай асуувал та юу ч хэлэхгүй юу? Та гурван балчир охин, өвчтэй эхнэрийн амийг аврахгүй юм уу? Эсвэл та надад туслах уу?

	— Үгүй. Би танд юу ч ярихгүй. Юу вэ гэвэл нэг хэдийг нь аварлаа гэхэд нөгөө хэдийн нь амийг заавал үрнэ. Ийм хүний нүнжиггүй тэмцэл болж байхад аливаа нэг идэвхтэй ажиллагаа улам л их цус урсгахад хүргэнэ. Энэ тухайд шашны суртгаалт хүний зан байдлын ганц зөв зам гэвэл яргачны талд орохгүй, хэрцгийллээс зайлах зам мөн. Даанч энэ бол идэвхгүй зам юм. Гэтэл энэ тухайд аливаа идэвхтэй зам нь улам их цус урсгахад хүргэнэ.

	— Танд байцаалтын гурав дахь шатны арга хэрэглэвэл энэ нь биед их шаналгаатай байдаг болохоор та уг хүний нэрийг ямар ч байсан бидэнд хэлнэ гэж итгэж байна.

	— Намайг өвдөж шаналсандаа адгуус болж хувирвал танд хэрэгтэй зүйлийг хийгээд өгнө гэж хэлэх гээд байна уу? Би тийм юм хийх ч магадгүй. Харин тэр бол би өөрөө биш байх болно. Тэгэх юм бол надтай ийм юм ярьсны хэрэг юу байна? Хэрэгтэй гэсэн аргаа хэрэглээд намайг адгуус мал буюу машин шиг ашиглагтун... 

	— Хорон санаат дайсан, солиотой этгээд мэтийн хүмүүс таныг гадаадад, Их британи, Орос, Швед юм уу, Швейцарт очиж, зуучийн үүрэг гүйцэтгэж, ямар нэг захидал дамжуулахыг хүсвэл та тийм хүсэлтийг биелүүлэх үү?

	— Зууч болох нь миний хувьд зүй ёсны зүйл.

	— Яагаад тэр вэ?

	— Яагаад гэвэл тэнгэр бурханд хандахад нь хүмүүсийн хооронд зуучлах явдал миний үүрэг. Хүн тэнгэр бурханд хандах нь өөрийгөө үнэхээр хүн гэж мэдрэхэд хэрэгтэй. Ийм учраас хүн бурхан тэнгэрт хандах, нэг хүн нөгөө хүндээ хандах хоёрыг би ялгаж салгадаггүй. Энэ бол зарчмын хувьд нэг л зүйл, нэгдмэл харилцаа юм. Иймээс хүмүүсийн хооронд зуучлах нь миний хувьд зарчмын талаар жам ёсны зүйл юм. Ингэхдээ би өөрт тавих ганц болзол гэвэл, ингэж зуучлах нь буянт үйлсэд зорьсон, буянт сайн аргаар гүйцэтгэх ажил байх ёстой.

	— Тэгж зуучлах нь манай улсад хортой үйлс байлаа ч гэсэн ялгаагүй юу?

	— Та намайг аргагүй ерөнхий дүгнэлт хийхэд хүргэж байна. Хэрэв төр улс хүчирхийлэлд үндэслэсэн байвал би шашин номын хүн болохоор түүнийг зарчмын хувьд сайшаах аргагүйг та бэлхнээ мэдэж байгаа. Уг нь би хүн ардын аж байдал өөр болоосой гэж хүсэх нь хүснэ. Даанч би үүнийгээ яаж биелүүлэхийг мэдэхгүй. Зарчмын хувьд би одоо национал - социалист улсыг бүрэлдүүлж байгаа хүн ард бүгд энх мэнд үлдэж, өөр ямар нэг эв нэгдэл болоосой гэж хүсэх байна. Би хэнийг ч алж хөнөөхийг хүсэхгүй сэн.

	— Урван тэрслэх нь аймшигтай боловч яаж тийнхүү урван тэрсэлж, алж хядаж байгааг хий ажиглаад санаа амарлингуй сууж байх нь бүр ч аймшигтай даа.

	— Тэгвэл энэ тухайд алж хядахыг зогсоох ганц л зам бий.

	— Энэ ч танаас шалтгаалахгүй.

	— Надаас шалтгаалахгүй. Та урван тэрслэх гэж юуг хэлж байна вэ?

	— Идэвхгүй байх нь урван тэрсэлсэн хэрэг.

	— Үгүй. Идэвхгүй байх нь урван тэрсэлсэн хэрэг арай биш.

	— Энэ бол аймшигтай урван тэрсэлсэн хэрэг мөн...»

	Байшин доргиж байгааг Айсман мэдээд «Бодвол энүүхэн ойр бөмбөгдөж байгаа байх. Эсвэл маш том бөмбөг хаяж байгаа байх... Хачин яриа байна... Их сонин мөртөө өнгө аяс нь жигтэй хачин байна...» гэж бодов.

	Жижүүрт утасдсанд үнсэн хөх царайтай, хөлс нь бурзайсан хүн орж ирэв.

	— Энэ албан ёсны бичлэг үү, хяналтынх уу? гэж Айсман асуусанд,

	— Одоо мэдээд ирье гэж жижүүр аяархан хариулав.

	— Ойрхон бөмбөгдөж байна уу?

	— Манай цонх хагарсан... 

	— Хоргодох газар орж болдоггүй юм уу?

	— Болохгүй. Заавар ёсоор хориотой гэж жижүүр хариуллаа.

	Айсман саяынхаа бичлэгийг үргэлжлүүлэн сонсох гэж байтал жижүүр эргэж ирээд, Штирлиц бичлэг хийгээгүйг мэдээлэв. Энэ бичлэгийг сөрөг тагнуулын заалтаар төв аппаратын ажилтан нарыг хянан шалгахын тулд хийсэн байжээ... 

	— Бүтэн тонноос доошгүй бөмбөг хаяж байна гэж Шелленбергийг өгүүлэхэд,

	— Тийм бололтой гэж Штирлиц зөвшөөрөв.

	Штирлиц одоо даруйхан энэ албан тасалгаанаас гарч, хавтасны завсар байгаа нөгөө бичгээ буюу «СД-гийн урвагчид» Өрнөдтэй хэлэлцээ хийж буй тухай рапортоо шатаах юм сан гэж тогтож ядан байлаа. «Шелленбергийн энэ ов мэх тийм ч амархан эд биш байна. Шелленберг бүр анхнаасаа ламтныг сонирхож байсан бололтой. Хожим халхавч хийх хүн болгох гэсэн байна. Шелленбергт чухам одоо л ламтан хэрэг болсон нь цаанаа учиртай. Гиммлерийн зөвшөөрөлгүйгээр ийм юм хийхгүй хүн!» гэж Штирлиц бодов. Хэдийгээр сэтгэл тогтож ядан байгаа боловч Шелленбергтэй одоо хийх ажиллагааны нарийн зүйлсийг яаралгүй бөгөөд инээд наадмын үг хавчуулан ярилцах ёстойг Штирлиц ойлгож байлаа. Штирлиц одоо хэдий чинээ яаралгүй тавтай ярьж чадвал өөрийн ажил төдий чинээ бүтэмжтэй болно.

	Шелленберг чимээ чагнаж байснаа

	— Яваад өгөх шив. Эсвэл үгүй юу? гэсэнд,

	— Дахиж бөмбөг авчрахаар явж байна... гэвэл,

	— Үгүй, эднүүс одоо бааздаа очиж зугаалцгаана... Эднийхэнд манайхыг тасралтгүй бөмбөгдөж хүрэлцэхээр онгоц бий... За тэгээд ламын дүү охиныг хүүхэдтэй нь барьцаанд бариад байвал ламтныг заавал эргэж ирнэ гэж та үзэж байх шив дээ? гэсэнд,

	— Заавал ирнэ... гэв.

	— Эргэж ирээд Мюллерт байцаагдахдаа чухам таны хүсэлтээр холбоо тогтоохын тулд тийшээ явснаа хэлэхгүй юу?

	— Баттай мэдэхгүй. Хэн байцаахаас шалтгаална... 

	— Ламын яриатай соронзон хальс танд үлдээд, ламтан өөрөө... ухаан нь бөмбөгдөлтийн үед амь үрэгдвэл дээр байх.

	— Бодъё.

	— Удаан бодох уу?

	— Энэ санааг эцээхэн бясалгах зөвшөөрөл өгөхийг хүсэх байна... 

	— «Эцээхэн бясалгахад» хэдий хугацаа орох вэ?

	— Орой тийшээ нэг санал бэлтгэхийг хичээе.

	— За тэг. Ашгүй бөмбөгдөхөө болих шив... Кофе уухгүй юу?

	— Уумаар л байна. Гэхдээ ажлаа дуусгаж байж болохоос.

	— За тэг. Та юм бүхнийг ийм нарийн зөв ойлгосон нь сайшаалтай байна, Штирлиц ээ. Энэ чинь Мюллерт сайн сургамж болно. Мюллер хуншгүй загнах болжээ. Райхсфюрерийн өөдөөс хүртэл. Бид хийх ажлыг нь өрсөж хийчхээд, өлхөн ханхалзъя... Бид райхсфюрерт их тус болно шүү.

	— Энэ тухай райхсфюрер мэдэх юм уу?

	— Мэдэхгүй... Мэдэхгүй л гэж хэлье л дээ... Ойлгоо биз? Ер нь тантай хамт ажил хийхэд надад тааламжтай байна... 

	— Надад ч бас

	— Та яагаад ийм ууртай байна вэ?

	— Уурлаагүй л дээ. Би уурлахаараа бүүр ч баргар царайтай. Одоо зүгээр юм бодож байна гэж Штирлиц бувтнав.

	Шелленберг, штандартенфюрерийг хаалга хүртэл үдэж гар бариад

	— Ажил явдал урагштай байвал та ууланд очиж тав хоног амрахад болно. Тэнд одоо цанаар гулгахад хавтай сайхан байгаа даа. Нар салхинд сайхан борлоно... Ай тэнгэр, ямар сайхан байгаа бол оо? Та бид дайны үед олон юмнаас төсөөрч байна даа... гэхэд нь,

	— Юуны өмнө бид өөрсдийгөө мартчихжээ. Улаан өндөгний баяраар ахиухан балгаж орхиод хувцасны өлгүүрт пальтогоо мартсантай адил... гэж Штирлицийг хариулахад Шелленберг санаа алдаад,

	— Нээрээ тийм. Хувцасны өлгүүрт пальтогоо мартсантай адил... Шүлэг бичихээ болиод удаж байна уу? гэхэд нь,

	— Ерөөс бичиж үзээгүй... гэсэнд Шелленберг хуруу занган занаж,

	— Жаахан худал хэлснээс болж их сэжиг төрүүлдэг юм шүү, Штирлиц ээ... гэхэд нь, Штирлиц инээмсэглэж,

	— Тангарагласан ч болно. Шүлгээс бусдыг л бичиж үзлээ. Би шүлэгт ясны авьяасгүй хүн... гэжээ.

	Штирлиц Гиммлерт өгөх гэсэн нөгөө бичгээ устгаад, Принц Альбрехтштрассын байшингаас гарч, Шпрее гол тийш гудамжаар яаралгүй алхлав. Явган зам дээр шөнө хагархай туйпуу овоолгоотой байсныг цэвэрлэсэн байлаа. Одоо шөнөдөө хоёр буюу гурван ч удаа бөмбөгдөх болжээ.

	Штирлицийн бодсон нь «Би илэрдгийн даваан дээр очсон байна шүү. Шелленберг, намайг Шлаг ламтантай ажиллахыг даалгахдаа л одоо Швейцарт дүрвэн сууж байгаа канцлер агч Брюнингийг сонирхсон хүн юм байна. Тэгээд л тэр. Ламтныг хэнтэй ч холбоотой байж магадгүй гэж сэтгэл зовсон юм байна. Тийм болоод ламтныг бидэнтэй хамтран ажиллана гэж намайг хэлэхэд өвгөн ламыг суллахыг Шелленберг тийм амархан зөвшөөрсөн хэрэг байж. Шелленберг надаас их алгуур боджээ. Ламыг өөрсдийнхөө буурьтай ажил явууллагад зууч болгохоор найдсан юм байна. Инээдтэй юм, Вольфын ажиллагаанд ламыг яаж оруулах юм бэ? Тэр ер нь хэнд ашигтай юун ажиллагаа вэ? Шелленберг Вольфыг Швейцарт очсон тухай хэлэхдээ радио залгасны учир юу вэ? Үүнийг чанга ярихаас айж байгаа болохоор ямар нэг лут булхай явууллага сэдэж, обергруппенфюрер Карл Вольфт бүхий л бүрэн эрх олгосон байж таарна. Тэр чинь СС-д Риббентроп буюу Фегеляйнтай адил хэргэм зэрэгтэй. Шелленберг Вольфын тухай хэлэхгүй байх арга байсангүй. Хэлээгүй бол би өөрөө асуух байсан. Ерөөс иш мухаргүй ажиллагаа яаж бэлтгэх бил ээ? Ерөнхийдөө Гиммлер бол цаанаа их хүчтэй хүн гэдгийг тэд мэдэж байгаа. Хүчгүй хүмүүстэй хэлэлцээ хийх нь учир утгагүй хэрэг. Тэднийг хэлэлцээ хийхээр нэг ширээнд сууна гэж ухаанд багтахгүй байна... За яах вэ... Шлаг ламыг өгөөш, халхавч, туршлага хийх молтогчин болгохоор эднүүс сэдсэн байна. Харин тэнд Шлаг ламын танил тал сайтайг эд бодолцоогүй шиг. Тэгэхлээр би өвгөн ламыг тэнд очоод танил талынхнаа ашиглаж, өөрийгөө илгээсэн хүмүүсийн эсрэг хөдлөх чиг баримжаа өгөх ёстой юм байна. Би уг нь тэр ламыг холбоо бариулж ашиглах санаатай нөөгөөд байсан юм сан. Гэтэл тэр лам их хариуцлагатай үүрэг гүйцэтгэх нь шиг байна. Тэр лам Швейцарт очоод өөрөө хэлхээ холбоо тогтоох гэлтгүй. Би түүнийг Шелленбергийнхтэй адилгүй, өөрийн зохиомол намтраар хангавал Ватиканыхан ч тэр, англи - америкчууд ч тэр, ламтантай холбоо тогтоохыг хичээнэ. Би тэр ламд дээгүүр зиндааныхны анхаарлыг татахуйц, тийшээ очсон буюу очих гэж байгаа бусад германчуудаас илүү анхаарал татахуйц тийм зохиомол намтар бэлтгэж өгөх хэрэгтэй байна. Хэн нь хэнийгээ шахаж гаргахыг үзье. Ямар ч атугай, нэгдүгээрт би ламтны зохиомол намтрыг бэлтгэх, хоёрдугаарт ламтан энд Гитлер, Гиммлерийг сөрөн эсэргүүцдэгийн хувьд хэн хэнийг төлөөлөх учиртай вэ, тэр хүмүүсийн нэрсийг бэлтгэх хэрэгтэй боллоо» гэж боджээ.

	Штирлиц «Вайнштюббед» орж, ганц хундага коньяктай удаан суув. Тэнд юм бодож суухад хэн ч саад болохгүй нам гүм байлаа. Штирлиц зөвтгөж болохгүй буюу олигтой ойлгогдохгүй юмтай тулгарахаараа хэзээд няхуур сайн эргэцүүлэн боддог зантай тул энэ удаа мөн хөмхий зуун, нарийн нягт бодож үзлээ.

	Тэр хүнийг мэдэх хүн нэг ч байхгүй. Тэр хүн кино мэдээнд харагдах нь цөөн фюрерийн дэргэд гэрэл зураг татуулсан байх нь бүр ховор. Намхан нуруутай, бөөрөнхий толгойтой, ирүүл тулалдаанд оролцож байсан юм шиг хацар дээрээ сорвитой тэр хүн гэрэл зурагчдыг аппаратаа час нясхийлгэхэд хажуугийнхаа хүний араар нуугдахыг хичээдэг юм.

	Түүнийг 1924 онд улс төрийн шалтгаанаар хүн алсны учир арван дөрвөн сар шоронд суусан, дараа нь өршөөгдсөн ч юм уу, шоронгоос оргосон ч юм уу, нууц байдалд орсон гэх боловч товтой мэдэх хүн нэг ч байсангүй. Гессийг Англи орохоор нисэх өдрийг хүртэл түүнийг хэн ч мэдэхгүй байлаа. Гиммлер фюрерээс «тэр муу саравчийг» цэгцлэх тушаал авчээ. Гессийн удирдсан намын захиргааны газрыг фюрер тийнхүү нэрлэсэн байна. Намын гишүүдийн дотроос фюрертэй «би, чи»-дээ тулдаг ганц хүн нь Гесс байлаа. Гиммлерийнхэн ганцхан шөнийн дотор долоон зуу гаруй хүнийг баривчилжээ. Сүүлд нь зарим хүнийг суллаж, заримыг нь хорих лагерьд удаан хугацаагаар хорихоор явуулсан байна. Гессийн шадар ажилтан нарыг баривчилсан боловч намын захиргааны удирдагчийн хамгийн шадар туслагч болох нэгдүгээр орлогч Мартин Борманыг тойрон өнгөрчээ. Түүгээр үл барам Борман бол Гиммлерт хэрэгтэй хүмүүсийг баривчлагдахаас аварч, хэрэггүй нэгийг нь хорих лагерьд илгээхэд зохих хэмжээгээр чиг гаргаж өгсөн хүн юм.

	Борман, Гессийн залгамжлагч болсноосоо хойш зан нь огт хувирсангүй, өнөө л үг дуу цөөнтэй янзаараа, өнөө л хармаандаа үргэлж тэмдэглэлийн дэвтэртэй явдаг, Гитлерийн хэлсэн үг болгоныг тэмдэглэж авдаг янзаараа, олны нүднээс далд, төлөв даруухан аж төрдөг янзаараа байлаа. Бас Геринг, Гиммлер, Геббельс нарыг өнөө л онц хүндэлдгээрээ боловч яваандаа хоёрхон жилийн дотор фюрерт чухлын цаадах чухал хүн болсон учир фюрер наргиан дундаа түүнийг «миний сүүдэр» гэж нэрлэх болов. Ухаан нь Гитлер үдийн хоолны өмнө аль нэг асуудлыг сонирхсон байлаа гэхэд хоол идэж дуусахын үед Борман уг асуудлын хариуг бэлэн болгосон байх жишээтэй, тэгэхдээ энэ бүхнийг өнгөцхөн ажиглавал онц гойд юмгүй гэмээр, элдэв шахалтгүй сэмээрхэн амжуулдаг байлаа. Нэгэн удаа Берхтесгаденд фюрерийг олноор уухайлан угтаж, санаандгүй байтал лут их жагсаал цуглаан болох үед Гитлерийг наранд ил зогсож байгааг Борман ажиглажээ. Маргааш нь яг тэр газар царс суулгасан байхыг Гитлер харав. Борман тэр шөнөдөө лут том царс авчирч суулгах ажил зохиосон байжээ... Гитлер өнгөн дээрээ Борманыг загнасан боловч цаанаа бол туслагчийнхаа ийм анхаарал халамжид баярласан байна. Борман бас Гитлерийн бүх захидал харилцааг бэлтгэж, фюрерт танилцуулбал зохих бүх материалыг урьдчилан үздэг байв. Нэгэн удаа Геббельсээс Гитлерт нисэгчдийн эр зоригийг шагшин магтсан альбом ирүүлэхэд Борман «Суртал нэвтрүүлгийн ийм илт худал юмаар фюрерийн зүрхийг хөөргөхийн хэрэг байна уу?» гэсэн зурвас хавсаргаад уг альбомыг буцаасан байна.

	Гитлер бэлэн үг цээжнээс аяндаа урсан гарна гэж найддаг, тэр нь ч их төлөв санасан ёсоор болдог тул хэлэх үгээ хэзээ ч урьдаас бичиж бэлтгэдэггүйг Борман мэдэж байлаа. Гэвч ялангуяа гадаадын төрийн зүтгэлтэн нартай уулзах үед буюу арван нэгдүгээр сарын 9-ний хувьсгалын баярын өдрүүдэд бол Борман өөрөө ихээхэн анхаарвал зохих болов уу гэж үзсэн зарим сэдвээ фюрерт тусгайлан тэмдэглэж өгөхийг мартдаггүй байжээ. Хөндлөнгийн хүн ажигламгүй энэ маш чухал хэрэгтэй ажлаа аятайхан эвийг нь олж, хийг нь тааруулаад хийчихдэг болохоор Гитлер юу хэлэх хөтөлбөрийг минь миний орноос өөр хүн бичиж өгөөд байна гэж даанч бодсонгүй, Борманы ажлыг нарийн бичгийн дарга хүний л хийх ёстой цаг үеийн зайлшгүй чухал ажил гэж үздэг байлаа. Тэгээд нэгэн удаа Борманы биеийг чилээрхэхэд Гитлер юм хийх гэхээс барьцгүй болчхоод байгаагаа мэдэж, Борманыд өөрийн эмчийг явуулжээ.

	Фюрерт хэн ямар асуудлаар бараалхах гэж байгааг Борман хавчиж хяхалгүй, хүндлэнгүй уриалагхан мэдэж чаддаг, тэгээд бараалхах үед биеэ хэрхэн авч байхыг зөвлөж чаддаг байв. Бас уулзах хүний бодол нь фюрерийн бодолтой нийлж байхаар зохион байгуулдаг байлаа.

	Нийтээр хүлээж авсан үзлээс зөрөөтэй өөрийнхөө үзлийг хамгаалан фюрертэй маргалдаж зүрхэлсэн хүнийг хойшдоо Гитлер дээр оруулахгүйг хичээдэг байв.

	Борман тултираа хэлтэй боловч ажилд хэрэгтэй бичгийн эхийг маш сайхан зохиож чаддаг, их ухаантай мөртөө түүнийгээ нуугаад гэнэн хонгор, чиг шулуун дүр үзүүлдэг; бүхнээс чадалтай мөртөө ямарваа нэг хариуцлагатай шийдвэр гаргахынхаа өмнө «зөвлөн ярилцах» дуртай эгэл хүний ааш араншин гаргадаг байлаа... 

	Чухамхүү Мартин Борман гэгч тэр хүн СД-гийн нууц шуудантай хамт «гарт нь» гэсэн бичиг бүхий нэгэн захидал ирснийг задалж үзвэл

	 

	«Намын нөхөр Борман! 

	Танай нарийн бичгийн дарга нарын газарт СД албаны тагнуулууд бий. Тэр хүмүүсийн нэрийг би мэдэхгүй боловч Танаас шууд даалгавар авбал нэрсийг тодруулж чадах сан. Энэхүү захидлыг Танд хүрнэ гэж бат итгэхгүй байгаа юм. Хэрэв хүрвэл би Танд төрийн чухал хэргээр хандаж байна. Одоо миний мэдэх хүмүүс фюрерээс далдуур Швед, Швейцарт өрнөдийн ялзарсан ардчиллын төлөөлөгчидтэй налигнан хуйвалдаж эхлэв. Нийтийг хамарсан дайны үед ийм хэрэг үйлдэж, тулалдааны талбарт ертөнцийн хувь заяа шийдвэрлэгдэж байгаа үед ийм явдал үйлдэж байна. Энэхүү урван тэрсэлсэн хэлэлцээний тухай бүх нарийн зүйлийг би Танд мэдээлж болох байна. Харин миний энэхүү захидал СД-гийн аппаратын гарт орвол намайг нэн даруй устгах тул надад баталгаа хэрэгтэй байна. Чухам ийм учраас би нэрээ тавьсангүй. Хэрэв Та миний энэ мэдээллийг чухал зүйл гэж үзвэл байгалийн шинжлэлийн музейн өөдөөс харсан «Нойе Тор» зочид буудлын тэнд маргааш 13.00-д ирнэ үү. 

	Фюрерт үнэнч НСДАП-ын гишүүн»

	 

	Борман энэхүү захидлыг бариад удаан суув. Гестапын удирдагч Мюллерт утасдахаар харилцуур тийш хэдэнтээ сарвайлаа. Мюллер бол өөрт нь тус болж чадах, тус болох ч ёстой хүний нэг гэдгийг Борман мэднэ. Эртний тагнан мөрдөгч Мюллер гучаад оны эхээр үндэсний социалист намын Баварын байгууллагыг бут ниргэсэн юм. Дараа нь тус намыг Германы төрийн нам болсноос хойш уг намд хүчин зүтгэж эхэлжээ. Гэвч Веймарын бүгд найрамдах улсын үед хичээнгүйлэн зүтгэж байсныг нь аюулаас хамгаалах албанаа хамт ажилладаг хүмүүс мартаагүй учир гестапын удирдагч 1939 он хүртэл нам бус байлаа. Чухамхүү Борман өөрөө Мюллерийг фюрерийн өмнө батлан дааж намд элсэхэд нь тусалсныг Мюллер мэднэ. Тэгэхдээ Борман Мюллерийг хэзээ ч биедээ ойртуулдаггүй байв. Борман цаагуур санаандаа бол СС-ийнхэнд төдий л итгэдэггүй байжээ. СС-ийнхэн ямар нэг янзаар Гиммлерт хүчин зүтгэдэг тул Борман төдийгөөс өдий хүртэл Мюллерийг хянаж иржээ. Өөртөө ойртуулбал ойртуулахын дүртэй ойртуулж, хамаг нарийн нандин нууцыг мэдүүлэх хэрэгтэй байлаа. Эс тэгвэл сохор зоосны өртөггүй ажил болно.

	Борман уг захидлыг арвантаа үзэж бодсон нь «Энэ юу вэ? Өдөөн хатгаж байна уу? Юу л бол. Солиотой хүн бичив үү? Бас л биш. Үнэн гэмээр юм байна... Тэр хүн гестапын хүн байгаад энэ явууллагад Мюллер бас оролцсон байвал яах вэ? Живж байгаа хөлөг онгоцноос үхэр оготно зугтаадаг. Яаж ч мэднэ... Ямар ч атугай энэ чинь Гиммлерийн өөдөөс гаргаж болох гол гогцоо байж магадгүй. Тэгвэл би тэр өөдгүй амьтнаас айлгүй, намын бүх мөнгийг түүний хүмүүсийн нэр дээр биш, өөрийн нэр дээр төвийг сахисан орны банканд шилжүүлж чадах сан...»

	Борман энэ захидлын талаар бодож бодож, тодорхой шийд гаргаж чадалгүй орхилоо.

	Айсман түрүүнд чагнаж байсан бичлэгээ дахин залгаж, тамхиа яаралгүйхэн баагиулах зуур Штирлицийн сөөнгөдүү дууг анхааралтай чагнав.

	«— Та яагаад бидний өөдөөс хүчирхийллийн ажиллагаа хийхгүй байгаа юм бэ? Яг үнэнээ хэлээрэй. Бидний яриа энэ тасалгаанаас гадагшаа гарахгүй гэж танд амлая.

	— Бодвол би өөрөө хүч хэрэглэхээс түдгэлздэгийнх биз ээ. Гэхдээ аливаа хүн тэсэж чадахаа болих цаг байдаг. Та намайг устгана гэж занаад байвал би бас л хариу хийнэ шүү дээ. Харин би нүгэл хийж байхдаа яаж буян үйлдэж байна гэх вэ. Та бол нүгэл хийгээд буян хийлээ гэж хэлдэг байхад би аргагүйн эрхээр нүгэл хийхдээ ч нүгэл хийж байна гэдгээ үргэлж санаж байна.

	— Манай шоронд өнгөрүүлсэн энэ хоёр сар танд аймшигтай байв уу?

	— Аймшигтай байлаа.

	— Тэгнэ дээ. Ид шидтэй юм болж, бид таныг суллалаа гэхэд та энд дахин орохгүй биз дээ?

	— Орохгүй. Би ерөөс та нартай хавьтахгүйг бодно.

	— Сайн байна. Харин таныг надтай жинхэнэ хүн ёсны найртай сайхан харилцаатай байвал таныг суллана гэсэн болзол тавивал яах вэ?

	— Мэдээжээр, тантай жинхэнэ хүн ёсоор найрсаг сайхан харилцаатай байх нь миний хувьд хүнтэй харилцах жам ёсны байдлын илрэл болно. Та үндэсний социалист намын ажилтны хувьд биш, надтай зүгээр хүн шиг харилцвал тэр чинээгээр би таныг хүн гэж үзнэ.

	— Би тан дээр амийг чинь аварсан хүний ёсоор очно.

	— Тийм л дээ.

	— Та энэ тухай мартахгүй биз?

	— Хаанаас даа

	— Таны сүмийг буцааж өгөхгүй нь зүйн хэрэг. Та олны хөлөөс зайдуу суух болно. Та ном номлохгүй гэж ам өгөх үү?

	— Тэгэхээс биш яах бил ээ дээ?

	— Би таныг суллаж чадвал ачийг минь санаж яваарай.

	— Та намайг хүн гэж үзээд дотоод сэтгэлдээ хөтлөгдөж байна уу, эсвэл надаар далим гаргах санаа байна уу?

	— Тэгмээр байна.

	— Тэгвэл таныг сайны төлөө явж байгаа хүн гэж үзэх бат итгэл хэрэгтэй. Эс тэгвэл би зөвшөөрөхөд хэцүү байна.

	— Миний зорилгыг туйлын чин шударга гэж бодоорой.

	— Та надаар юу хийлгэх юм бэ?

	— Манай төрийн байгуулалд эрдэмтэн, намын ажилтан, цэргийнхэн, сэтгүүлчид гэх мэт миний сайн нөхөд бий. Хэрэв би дарга нарыг үгэндээ оруулж, таныг суллаж чадаад тэр хүмүүстэй ярилцуулбал сонин байх юм. Таны ярьсан юу болсон бэ гэж Танаас нэхэхгүй. Харин хамар өрөөнд нь яриа буулгагч аппарат байхгүй гэж би батлан хэлж чадахгүй. Гэвч та ойд очоод ярьж болно. Би сүүлд нь тэр хүмүүсийн буян, нүглийн алийг сонирхов гэж танаас асуухад сонин сайхан байх болно. Та найрсаг сэтгэлээр ийм тус болж чадах уу?

	— Чадна аа... чадна... Харин яагаад надад ийм санал тавьж байна вэ гээд л олон юм асуумаар байна.

	— Асуу л даа.

	— Нэг бол та намайг хэтэрхий итгээд хүнээс дэмжлэг авах боломжгүй зүйлээ надаар дэмжүүлэх гэж байна, эсвэл намайг хатган өдөөж байна. Намайг хатган өдөөж байгаа бол бидний яриа мухардана.

	— Юу гэнэ ээ?

	— Бид дахиад хэл амаа ололцохгүй болно. Та нацист намын ажилтан хэвээр үлдэж, би тийм үүрэг гүйцэтгэгч болохгүйн тулд чадах чинээгээрээ хичээдэг хүн хэвээр үлдэнэ.

	— Хутган үймүүлж байгаа юм биш гэдгийг танд яавал итгүүлэх вэ?

	— Нүдний харцаар л

	— Та бид хоёр итгэмжлэх жуух бичгээ солилцсон гэж үзье».

	 

	 

	Айсман энэ бичлэгийг чагнаж дуусаад

	— Тэр лам шоронд байхдаа ямар авир байдалтай байсан тухай магадалгаа авчирч өгнө үү. Ямар зан араншинтай байсан, хэнтэй уулзсан, хоригдлуудтай юу ярилцсан... ер нь аль болох тодорхой мэдээ хэрэгтэй байна гэж хэлэв.

	... Нэг цагийн дараа бэлтгэн авчирч өгсөн хариу нь туйлын их гайхмаар зүйл байлаа. 1945 оны нэгдүгээр сард Шлаг ламыг шоронгоос сулласан байжээ. Хэргийг нь шүүрдэж үзэхэд тэр лам СД-д хүчин зүтгэхийг зөвшөөрсөн юм уу, эсвэл өөр ямар нэг ойлгомжгүй шалтгаанаар сулласан юм уу, мэдэхийн аргагүй байв. Гагцхүү Шлаг ламыг Штирлицийн хяналтын дор сулла гэж Шелленберг амаар заалт өгсөн байлаа. Тэгээд л тэр. Өөр юу ч байсангүй.

	Айсман босож тасалгаа дотуураа холхиж эхлэхэд өөрийгөө арчаагүй дорой амьтан юм даа гэж үзэх жигтэй хачин бодол төрж зүрх нь түгшээд болохгүй байжээ.

	Хагас цагийн дараа сүүлчийн баримт авчирч өгснийг үзвэл: Шлагийг суллагдсаны нь дараа зургаадугаар газрын тусгай тагнуул төлөөлөгч түүнтэй ажиллаж байсан байна.

	— Материал нь хаа байна вэ? гэж Айсман асуув.

	— Тэр тагнуул - төлөөлөгч штандартенфюрер Штирлицтэй шууд холбоо барьж байсан.

	— Бичлэг нь үлдээгүй юм уу? гэсэнд, картын сангийн хүн

	— Үгүй. Ажиллагааг нь бодоод бичлэг хийхгүй байсан юм... 

	— Тэр тагнуул - төлөөлөгчийг надтай уулзуулаач. Энэ тухай тэр хүн, та бид гурваас өөр хүнд мэдэгдэж болохгүй шүү... гэж Айсман хүсэв.

	 

	 

	Кальтенбруннер Мюллерт утасдаж, Прагад, гестапын генерал Крюгерт фюрерийн нууц тушаалын төсөл илгээж өгөхийг хүсээд,

	— Эс тэгвэл цаадах чинь алмайрч байгаад Краковыг алдсан шигээ Прагыг бас алдаж орхино. Бас тушаалыг өөрөө үзэж танилцаарай. Фюрерийн эр зориг, суу залийн үлгэр дээ гэжээ.

	 

	«Фюрер дор дурдсан тушаал өгөв.

	Агуулга нь: Германы нутаг дахь барилгыг нураах тухай.

	Манай ард түмний оршин тогтнохын төлөө тэмцэхийн үүднээс Германы нутаг дэвсгэрт ч гэсэн дайсны байлдааны чадварыг сулруулж, давшилтыг нь саатуулж болох бүхий л арга хэрэгслийг ашиглах шаардлагатай болж байна. Дайсны байлдааны чадалд шууд буюу дам аргаар дээд зэргийн их хохирол учруулахын тулд бүхий л бололцоог ашиглах хэрэгтэй. Алдсан нутаг дэвсгэрийг буцааж авсны дараа ухрахын өмнө эвдээгүй буюу ялимгүй хугацаагаар жагсаалаас гаргасан зам харилцаа, холбооны хэрэгсэл, аж үйлдвэрийн газар, нийгэм - ахуйн газрыг дахин ашиглаж болох юм шиг бодох нь буруу. Дайсан этгээд ухрахдаа орон нутгийн ард иргэдийн хэрэгцээг харгалзахгүй зөвхөн үнсэн товрог үлдээх болно.

	Ийм учраас тушаах нь:

	1. Германы нутаг дэвсгэрт байгаа бүх зам харилцаа, холбооны хэрэгсэл, аж үйлдвэрийн газар, нийгэм - ахуйн газар, түүнчлэн дайсны ямар нэг хэмжээгээр ашиглаж болох бүх материаллаг нөөцийг нэн даруй буюу хэсэгхэн хугацааны дараа устгавал зохино.

	2. Ийнхүү устгах ажлыг: цэргийн холбогдолтой бүх газрыг (зам барилга, холбооны хэрэгслийг оролцуулаад) цэргийн командын байгууллага, бүх аж үйлдвэрийн газар, нийгэм ахуйн газар болон элдэв төрлийн материаллаг нөөцийг мужийн намын удирдагч нар улсын батлан хамгаалах комиссарууд хариуцан гүйцэтгэнэ. Гаулейтер, улсын батлан хамгаалах комиссаруудад тулгарсан үүргээ биелүүлэхэд нь цэргийн ангиуд зохих тусламж үзүүлэх ёстой.

	3. Энэхүү тушаалыг цэргийн бүх дарга нарт нэн даруй танилцуулбал зохино. Энэхүү тушаалд харш аливаа заавар тушаал хүчингүй байна.

	ГИТЛЕР»

	Штирлиц дэгээндээ амттайхан өгөөш хийсэн болохоор Борманыг ирнэ гэж ихэд найдаад Бормантай уулзахаар гарч, гудамжаар машинтай алгуурхан явж байхдаа юмыг яаж мэдэх вэ гэж, хойноос дагуул байгаа эсэхийг үе үе шалгаж явлаа. Хойноос хүн дагана гэж сэжиглэсэндээ ч биш, гагцхүү жирийн л байдлаараа өөрийн эрхгүй тийнхүү шалгаж байжээ. Сүүлийн хэд хоног сэтгэл түгшмээр юм огт гараагүй шиг санагдах бөгөөд урьдынх шиг сэтгэл түгшээх юм байгаа нь хурууны өндөг, үсний үзүүрт хүртэл мэдэгдэх шиг болж, шөнө дунд гэнэт сэрдэг нь гайгүй болжээ. Штирлиц тийнхүү шөнө дунд сэрвэл гэрэл асаалгүй удтал нүд хараастай хэвтэж, өнгөрсөн хором бүрийг нарийн нягт задлан шинжиж, аливаа хүнтэй ярьсан яриа, тэр ч байтугай сүүний худалдагч юм уу, метроны вагонд хамт сууж явсан танихгүй хүнтэй ярилцсан үгээ хүртэл нэгд нэгэнгүй эргэн санадаг байжээ. Юу вэ гэвэл санамсаргүй дайралдсан танихгүй хүнтэй ярьж байтал цаадах нь хараанд орсон хүн байвал Штирлиц өөрийгөө сэжигт оруулах осолтой. Тийм учраас Штирлиц элдэв хүнтэй хавьтах, ярилцахаас зайлсхийж, машинаар явахыг урьтал болгодог байжээ. Гэхдээ хорвоогоос өөрийгөө бүрмөсөн тусгаарлах нь балай хэрэг гэж үздэг байв. Ямар даалгавар ирэхийг яаж мэдэх вэ. Олон хүнтэй уулзаж учрахыг шаардах тийм даалгавар ирвэл Штирлицийн зан гэнэт хувирахлаар түүнийг ажиж байсан хүмүүс сэжиг авна. Одоо Германы хүн бүр хараанд байдаг нь Штирлицэд нууц зүйл биш билээ.

	Штирлиц музейд олон очихыг үл цээрлэнэ. Нэгдүгээрт, музейд үзэгчид голдуу цөөхөн байх бөгөөд байрны нь адар өндөр, анир чимээ бага тул нэг танхимд байхдаа хойноос хүн явж байна уу, үгүй юу гэдгийг мэдэж болно. Хоёрдугаарт, музейн харгалзагч нар нь ёс шиг районы гестапын тагнан мэдээлэгч байдаг тул Штирлицийг музейд очсон байхад ихэвчлэн цэргийн дарга хувцастай очдог болохоор хэнтэй хэдийд хэр зэрэг удаан уулзаж ярилцсаныг бүх харгалзагч нар гэрчлэн нотолж өгнө. СС-ийн албаныхнаас музей үздэг хүн цөөн, ялангуяа Штирлицийн гоёмсог сайхан дарга хувцас хэний ч нүдэнд содон тусна гэдгийг мэдээд музейд зориуд өмсөж очдог байлаа.

	Өөртэй нь адил тагнуулч хүмүүс ихэвчлэн шальгүй жижиг зүйлийн улмаас илэрч сүйддэг. Чухамхүү аар саар зүйлийг нарийвчлан бодож явбал илэрч баригдахаас авардаг тул Штирлиц жижиг сажиг зүйл бүхнийг нарийн нягт бодож боловсруулдаг байв. Ер нь энэ хорвоод анхаарамжгүй хайнгууд салан хүн гэж байхаас биш, аар саар юм гэж байдаггүй билээ.

	... Штирлиц өмнөх толио зэрвэсхэн харснаа Курфюрстендамын тэнд хойно нь явсан нөгөө «Вандерер» машин салахгүй дагасаар явааг мэдээд гайхан исгэрэв. Штирлиц хурдлуураа огцомхон гишгэсэнд «Хорьх» машин нь ухасхийлээ. Штирлиц Александерплацаар дайрч, дараа нь Баргштрасс тийш эргэж, оршуулах газрын дэргэдүүр Ветераненштрассыг зүглээд эргэж харвал нөгөө машин нь үнэхээр дагуул байсан юм бол хоцорсныг мэдлээ. Штирлиц улам баттайг бодож дахин нэг тойрч шалгаад өөрийн дуртай «Бүдүүлэг Готлиб» гуанзны дэргэд очиж, бас нэлээд хугацаа үлдсэн байх тул тэндээ зогсов.

	«Хэрэв дахиад дагавал нэг явдал болсон байж таарна. Ер нь юу болсон байж таарах вэ? Одоо энд сууж, коньяк ууж байх зуураа юу болсон байж болохыг бодъё...»

	Штирлиц хуучин цагийн энэ гуанзанд орох их дуртай. Энэ гуанзыг «Бүдүүлэг Готлиб» гэж нэрлэсний учир нь гуанзны эзэн нь орж ирсэн хүнтэй уулзаад хэргэм зэрэг, албан тушаал, нийгмийн байдлыг нь үл харгалзан

	— Тарган гахай чи юу гэж яваа вэ? Бас нэг эм дагуулаад ирж шүү, хөөе. Сүрхий амьтан бол... Пивоны торх, хөгшин үнээний гулууз, өвчтэй анаашны дэлэн! гэхчлэн муухай харааж угтдаг байжээ.

	Готлиб хүндтэй зочдоо бүр илүү муухай хараал ширээлээр угтдагийг Штирлиц яваандаа ажиглав. Бодвоос тонгоргосон хүндэтгэл бололтой... 

	Готлиб Штирлицийг хараад:

	— Сайн уу, эргүү минь! Тийшээ очиж гудар... гэж хайхрамжгүйхэн дуугарав.

	Штирлиц түүнтэй гар барилцаж, хоёр марк өгөөд баганын цаадах захын царсан ширээнд очиж суув. Дээр нь Мекленбургийн загасчдын дэндүү балиар муухай хараал бичсэн байлаа. Тийм муухай хараалыг аж үйлдвэрийн эздийн нас ахиж яваа авгайчуул ихэд таашаадаг байжээ.

	Штирлиц коньяк шимж суух зуур «Юу болсон байж болох вэ? Над дээр холбоочин ирээгүй. Тэгэхлээр энэ талаар илрэх аюул байхгүй. Хуучин хэрэг үү? Одоо Герман даяар элдэв хэрэг түвэг урьд үзэгдээгүй их болж, эднүүс хуучныг байтугай, шинийгээ дийлэхгүй байгаа юм чинь. Байз. Эднийхэн нэвтрүүлэгчийг маань олсон байвал яана?» гэж бодов.

	Штирлиц тамхи гаргаж ирснээ чухамхүү хэд сайн сорох хорхой хүрээд байхлаар нь тамхи татахаа бүр болив. Эрвин, Кэт нарын нурсан байшин руу одоо даруйхан явмаар байлаа.

	«Би өөрөө бүх эмнэлгээр явж тэднийгээ эрдэггүй том алдаа хийж дээ. Шархтсан байвал яана? Утасдаад болно гэж найдсан маань дэмий юм болжээ... Бормантай ярьсны дараахан энэ ажлыг аялуулъя... Борман ирэх ёстой. Эднийг эцээхэн хавчвал ардчилсан үзэлтэй болдог. Эдний ажил нь бүтэмжтэй байвал ихэрхээд байдаг, баларч дуусах нь ойртохлоороо аймхай хулчгар, нялуун уриалгахан, ардчилсан зантай болдог. Одоогоор би Эрвин, Кэт хоёрыг олохыгоо хүртэл бусад бүх ажлаа түр хойшлуулаад урьдаар энэ муу яргачинтай хэлэлцэж тохиръё. Сая «Вандерер» машин хойноос мөрдөх шиг болсон нь миний санаа дагасан юм биш байгаа даа?» гэж Штирлиц бодов.

	Штирлиц машинаа жолоодон байгалийн шинжлэлийн музей байдаг Инвалиденштрасс тийш яаралгүй явлаа. Тэнд, «Нойе Тор» зочид буудлын дэргэд нэг цагийн дараа Борман хүлээж байх учиртай. Хэрэв хойноос дагуул гаргасан байвал мөрдөлтөөс зайлах цаг бас байна.

	Штирлиц жижиг толио байн байн харж их аажуухан явлаа. Араас нь нөгөө хар «Вандерер» машин харагдсангүй.

	«Эсвэл Шлаг ламыг ашиглаж ажиллагаа хийхийн өмнө Шелленберг намайг тэнсэж байгаа юм уу? Бас ч байж болох л хэрэг. Эсвэл миний мэдрэл больж байна уу?» гэж Штирлиц бодоод жижиг толио дахин харвал, гудамжинд хоосон байлаа. Бөмбөгдөлтийн хооронд амсхийх чөлөөгөөр явган зам дээр өнхрүүлэгтэй хүүхдүүд хөөцөлдөн тоглож, хангинатал инээлдэн шуугьж, сийчүүлсэн байшингийн хана даган олон хүн зогссон нь мах гарахыг хүлээж байгаа бололтой.

	Штирлиц «Шарите» эмнэлгийн дэргэд машинаа орхиод, больницын том цэцэрлэгийн дундуур явж, Инвалиденштрасс дахь музей тийш гарав. Тэнд гудамжинд нэг ч хүнгүй нам тайван байлаа. Эндээс хавь ойрын газар алга дээр байгаа юм шиг илхэн байх тул энэ газрыг зориут сонгож авсан ажээ.

	«Ер нь тэднүүс ажиглах хүмүүсээ зочид буудалд суулгасан ч байж болох юм. Борман Гиммлерт мэдэгдсэн бол тэгэх л болно. Мэдэгдээгүй бол ажиглах хүмүүс гудамжны эсэргэн талд, эрдэм шинжилгээний ажилтны дүр гарган, хаалганы дэргэдүүр холхих биз, тэгэхээс зайлахгүй...» гэж Штирлиц бодов.

	Штирлиц өнөөдөр энгийн хувцас өмсөж, бас том эвэр хүрээтэй шил зүүж, дугуй малгайгаа дарж өмссөн тул холоос танигдмааргүй болжээ. Музейн үүдний өрөөнд хаалганы нь дэргэд Уралын лут том ногоолин, Бразилийн аметист байна. Штирлиц ороод дандаа бразил аметистын дэргэд зогсож, Уралын эрдэнийн чулууг харж нүд хужирладаг байлаа.

	Дараа нь хагархай цонхтой лут том танхимын дундуур явж өнгөрөв. Тэнд гайхалтай хачин үлэг гүрвэлийн хиймэл дүрс байлаа. Тэндээс музейн өмнөх талбай, зочид буудлыг ажиглахад тохиромжтой байлаа. Бүгд нам тайван бөгөөд бүр дэндүү нам гүм байх шиг санагдав. Музейд Штирлицээс өөр хүн байсангүй. Энэ нь түүнд ашиггүй хэрэг байлаа.

	Штирлиц нэг сонин үзмэрийн дэргэд очиж зогссон нь гавал ясны хөгжлийн арван гурван үе шатыг харуулсан байв. Найм дахь гавал нь нохой сармагчных, ес дэх нь гиббоных, арав дахь нь орангутаных, арван нэг дэх нь гориллынх, арван хоёр дахь нь шимпанзынх, арван гурав дахь нь хүнийх байлаа.

	Штирлицийн инээд нь хүрч: «Яагаад арван гурав дахь нь хүн байдаг юм бэ? Тоо хүртэл хүний эсрэг байх юм. Арван хоёр дахь юм уу, арван дөрөв дэх нь байхгүй яав даа. Заавал арван гурав30 дахь нь байдаг байна шүү...» гэж бодох зуур Бобби гэдэг гориллын чихмэлийн дэргэд саатан зогсож: Эргэн тойрон дандаа сармагчин. Сармагчныг яагаад ингэж их анхаарч тооно вэ? гэж гайхна.

	Пайз дээрх тайлбарыг үзвэл «Бобби хэмээх гориллыг 1928 оны гуравдугаар сарын 29-нд гурван настай байхад нь Берлинд авчрав. 1935 оны наймдугаар сарын 1-нд үхсэн. 1 метр 72 сантиметр өндөр, 266 килограмм хүнд» гэжээ. Штирлиц тэр чихмэл мичин хүнийг бас дахин харж: «Харахад мэдэгдэхгүй юм байна шүү. Тийм ч тарган биш юм шиг. Би үүнээс өндөр мөртөө далан хоёр килограмм жинтэй» гэж бодов.

	Штирлиц тэр сармагчныг холоос харж байгаа юм шиг хажуу тийш болоод, том цонхны дэргэд очвол тэндээс Инвалиденштрассын эсрэг талын явган зам илхэн харагдлаа. Цагаа харвал болзсон цагт хорин минут дутуу байв.

	Чухам яг одоо л тагнуул - төлөөлөгч Клаус энд ирж уулзах ёстой юм. Штирлиц өнөө өглөө нарийн бичгийн дарга нарын газраар дамжуулан түүний нэр дээр нууц бичиг илгээсэн юм. Штирлиц ерөөс тагнуул төлөөлөгчтэйгөө музейд уулздагийг тэд бүгд мэднэ. Энэ бол энэ явдлыг нь сонирхож шиншвэл биеэ өмөөрөх баталгаа болно. Штирлиц Клаусыг дуудсан бичиг илгээхдээ хоёр зорилго тавьжээ. Хамгийн гол нь хэрэв Борман нөгөө захидлын тухай Гиммлерт мэдүүлсэн байгаад Гиммлер нь бүх район, бүх байшин барилгыг нэгжиж үзэх тушаал өгсөн байвал уг хэрэгт холбогдолгүйгээ батлах; хоёрдугаарт Клаусын сураггүй алга болсон хэрэгт холбогдолгүйгээ шууд биш боловч дахин нотлох гэсэн юм.

	Штирлиц дараачийн танхимд оров. Инвалиденштрасст хүн амьтан үзэгдэхгүй хэвээр байлаа. Тэнд ороод арван наймдугаар зууны үед Веденшлоссын ойгоос олдсон нэг ховор сонин үзмэрийн дэргэд саатан зогслоо. Модны тайрдаснаас бугын эвэр, бяц үсэрсэн гавал ясныхаа хэсэгтэй ёрдойж байв. Тэнхээ ихтэй тэр амьтан хаврын орооны үед тулалдаж байгаад хар эрчээрээ дайран мөргөтөл өрсөлдөгчөө онолгүй мод мөргөсөн бололтой... 

	Олон хүний дуу, хөлийн чимээ гарахад нь Штирлиц анхандаа «Барилж байна!» гэж боджээ. Гэтэл хүүхдүүд дуугарахад нь эргэж харвал эрэгтэй хүний майжгий шаахай гялалзтал тосолж өмссөн багш эмэгтэй зургаадугаар ангийнхан болов уу гэмээр сурагчдаа дагуулан ургамлын судлалын хичээлийг энд хийхээр ирсэн байв. Хүүхдүүд нь үймүүлж шуугилдахгүй, үзмэрийг нүд бүлтийн харцгаах бөгөөд түргэн түргэн шивгэнэлдэх нь сэтгэлийн түгшүүрийг илтгэнэ.

	Штирлиц тэр хүүхдүүдийг харвал үнсэн хөх царайтай, шөвийсөн хамартай, нүдэнд нь бага хүүхдийн хийморь золбоогүй байх бөгөөд багшийнхаа яриаг том улс шиг анхааралтай чагнацгаах аж.

	Штирлицийн бодох нь «Энэ ард түмэн яасан их нүгэлтэй вэ? Яагаад хэнээрхэг солиотой үзэл санаа дийлж энэ хүүхэд багачуудыг өлсөөж, нялхаараа өтлөхөд хүргэв? Бэхэлж баталсан зооринд шивээлж нуугдаад, өдий төдий бурам, сардин загас, бяслаг нөөж авсан нацистуудын балай үзэл суртлыг яагаад энэ багачуудын турьгүй биесээр халхлах ёстой болов? Хамгийн аймшигтай нь чухам хэн энэ багачуулыг фюрерийн эрхэм зорилгын төлөө амиа өгөх нь амьд явахын эрхэм дээд утга учир мөн гэсэн нүдэн балай бат итгэлтэй болгож хүмүүжүүлэв?»

	Штирлиц хоёр цаг тавин минутад нөгөө хаалгаар гадагш гарахад зочид буудлын дэргэд хүн байсангүй. Байшингийн араар явж Шпрей голд хүрч, тойруу замаар алхаж машиндаа суугаад СД албаныхаа газар ирлээ. Буцах замд ч араас нь дагаж байгаа юм үзэгдсэнгүй.

	«Энэ ч нэг л биш ээ. Нэг л жигтэй хачин юм боллоо. Борман хүлээж байсан сан бол би харалгүй яах вэ. Хойноос машин дагалаа гэдэг ч би л өөрийгөө дэмий айлгав бололтой...» гэж Штирлиц боджээ.

	 

	 

	... Танхимд олон хүн цуглараад фюрер үг хэлж Борман өөрөө зүүхэн талд нь зогсож байгаа тул байрнаас гадагшаа гарч чадаагүй ажээ. Борман нөгөө захидал бичсэн хүнтэй очиж уулзмаар, явмаар л байсан боловч Фюрерийг үг хэлж байхад гараад явах арга даанч байсангүй. Тэгэх юм бол солиотой ажил болох сон. Ингээд арайхийж гурван цагт хоргодох төв байрнаас гарав.

	Борман намын захиргааны байр өөд буцаж явахдаа «Тэр хүнийг яаж олох вэ? Би түүнтэй уулзахад алдах юм байхгүй харин очиж уулзаагүй маань осолтой ажил болж байна» гэж бодлоо.

	 

	«Д—8-аас МЮЛЛЕРТ

	Маш нууц. 

	Ганц хувь машиндсан.

	 

	«Хорьх» маркийн ВКР 821 дугаартай машин Ветеранштрасс районд хяналтаас зайлан одов. Бүхий л байдлаас үзэхэд жолооч нь хянах машиныг харсан бололтой. Бидний машин хүч нэмэгдүүлсэн мотортой учир хөөн гүйцэж болох байсан боловч таны зааврыг санаад хойноос нь хөөсөнгүй. «Хорьх» ВКР 821 машины явсан чиглэлийн тухай мэдээг Н—2 албанд уламжлаад бид бааздаа эргэж ирлээ. 

	Д—8».

	 

	«В—192-оос МЮЛЛЕРТ

	Маш нууц. 

	Ганц хувь машиндсан.

	 

	Манай ажилтан нар ВКР 821 дугаартай «Хорьх» маркийн машиныг хяналтдаа аваад уг машины эзэн нь 12. 27-д байгалийн шинжлэлийн музейд орсныг олж мэдлээ. Хараанд орсон хүнийг тусгай мэргэжлийн нарийн сайн бэлтгэлтэй гэж Та сануулсан болохоор түүнийг музейд байхад нь ганц хоёр үзэгчээр тагнуулахгүй байх нь зүйтэй гэж үзлээ. Тэгээд би өөрийн төлөөлөгч Ильзед зургаадугаар ангийн сурагчдыг дагуулан байгалийн шинжлэлийн музейд очиж хичээллэх даалгавар өгсөн болно. Ильзегийн хянасан мэдээнээс үзэхэд хараанд орсон хүн хөндлөнгийн ямар нэг хүнтэй уулзаж ярилцаагүйг туйлын баттай мэдээлж болох байна. Хараанд орсон хүний илүүтэй их саатан зогсож үзсэн үзмэрийн тойм зургийг хавсаргав. Хараанд орсон хүн 13. 04-т музейн ажилтан нарын орж гардаг арын хаалгаар гарч одсон болой. 

	В—192».

	 

	Мюллер энэ мэдээнүүдийг хавтсандаа хийгээд утасны харилцуурыг авч

	— Мюллер байна гэсэнд

	— Нөхөр Мюллерт нөхөр Шелленберг мэнд хүргэж байна. Эсвэл таныг «Мистер» гэж дуудвал илүү таатай байх болов уу? гэж улс төрийн тагнуулын газрын даргыг тоглоом тохуу хийхэд,

	— Намайг зүгээр «Мюллер» гэж дуудаж байвал илүү аятай байна. Эрс шулуун, төлөв даруу, эвтэйхэн ч юм... Таны үгийг сонсъё, анд аа гэж гестапын дарга хэллээ.

	Шелленберг утасны харилцуурыг алгаараа таглаж, Штирлиц өөд харсанд нөгөө нь 

	— За, шулуухан хэл. Тэгэхгүй бол цаадах чинь үнэг шиг амьтан, бултаад явчихна... гэхэд нь Шелленберг утсаар Мюллерт

	— Ай хө, над дээр Штирлиц ирсэн юм. Та үүнийг санаж байгаа байх... тийм үү? Яасан сайн юм бэ. Штирлиц аль ч учраа олохгүй тэвдэж байгаа юм байна. Нэг бол түүнийг гэмт этгээдүүд мөрдөж байгаа бололтой. Штирлиц ойд ганцаараа суудаг юм шүү. Үгүй бол танайхан дагаад байгаа бололтой. Энэ хэргийн учрыг олоход туслахгүй юу? гэхэд, Мюллер хавтаснаас нөгөө мэдээнүүдээ гаргаж,

	— Машин нь ямар маркийнх вэ? гэж асуусанд, Шелленберг бас л харилцуурыг алгаар таглаад,

	— Таны машин ямар маркийнх вэ? гэж асуусанд,

	— «Хорьх» гэж Штирлицийг хариултал, Мюллер цаанаас нь 

	— Харилцуураа битгий алгаар таглаад бай. Утсаа Штирлицид өгнө үү?

	— Та чинь далдыг хардаг хүн үү? гэж Шелленберг асуусанд,

	— Тэгэлгүй яах вэ гэжээ.

	Штирлиц харилцуурыг аваад,

	— Хайль Гитлер! гэсэнд,

	— Амрыг эрье, түнш ээ. Ингэхэд таны машины дугаар ВКР 821 биш биз? гэж Мюллер асуусанд

	— Яг мөн, обергруппенфюрер ээ... 

	— Тэд таныг хаанаас дагаж эхэлсэн бэ? Курфюрстендамаас уу?

	— Үгүй. Фридрихштрассаас,

	— Та Ветеранштрассын тэнд тэднээс салсан уу? гэхэд

	— Яг тэгсэн.

	— Тэднийг харсан уу?

	— Харалгүй яах вэ гэсэнд Мюллер инээж

	— Тэр муусайнуудын толгойг авъя, гайгүй. Үхсэн хойноо ажил хий! Штирлиц та санаа бүү зов. Таныг гэмт этгээдүүд дагаагүй юм байна. Ой модондоо санаа амар сууж болно оо. Тэр чинь манайхан мөн юм байна. Уг нь танайхантай адил «Хорьх» машин хайж байгаа юм... Өмнөд америкийн нэг хүнийх. Та хуучин янзаараа ажиггүй байж бай. Хэрэв миний хэлснээр болохгүй, таныг дахиад өмнөд америкчуудтай хутгаж, Кудам дахь «Цыгойнакеллер» гуанзанд очдог гэж надад мэдээлэх юм бол би таныг өмөөрөхгүй шүү... гэлээ.

	«Цыгойнакеллер» («Цыганы зоорь») гэдэг нь цэргийн хүмүүс, намын гишүүдийн орохыг хориглосон жижиг гуанз юм.

	— Би тэнд очих ажил төрөлтэй байвал яах вэ? гэж Штирлицийг асуухад, Мюллер инээмсэглэж,

	— Тэгсэн ч ялгаагүй. Өөрийнхөө хүмүүстэй угаадасны нүхэнд уулзах гэж дурлаад байгаа бол «Мехикод» аваачиж байсан нь дээр гэжээ.

	Тэр «Мехико» гэдэг нь сөрөг тагнуулын ажилладаг Мюллерийн «отдог» гуанз юм. Штирлиц үүнийг Шелленбергээс олж мэджээ. Шелленберг уг нь үүнийг хэлэх эрхгүй л байсан юм. Тэр гуанзанд намын гишүүд, цэргийнхэн орохыг хориглосон тусгай заавар нийтлэгдсэн учир гэнэхэн хүмүүс тэнд айх аюулгүй гэж итгээд, ширээ бүрийг нь гестап чагнаж байдгийг мэдэлгүй цуурдаг аж. 

	Штирлиц

	— За тэгвэл баярлалаа. Хэрэв та зөвшөөрвөл би өөрийн хүмүүстэй «Мехикод» уулзаж байя. Харин намайг багалзуурдаад байвал танаас тусламж эрнэ шүү гэсэнд,

	— Тэгээрэй. Тантай уулзахдаа хэзээд баяртай байна, хө. Хайль Гитлер! гэжээ.

	Штирлиц аль ч учраа олохгүй эргэлзсээр гэртээ ирэв. Мюллер илэн далангүй шулуухан ярьсан болохоор ерөнхийдөө үгийг нь үнэмшлээ. Харин дэндүү ил задгай байгаа юм биш үү? Хэр хэмжээг тохируулах нь ер нь аливаа ажилд, ялангуяа тагнуулын ажилд чухлаас чухал асуудал. Заримдаа хэтэрхий сэжигч байх нь дэндүү ил задгай байснаас аюултай юм шиг Штирлицэд санагддаг байлаа. Ямар ч атугай орой нь чухал ажлаар гадагш явахдаа албаны машин дуудав.

	 

	 

	«ВЕРНЕРЭЭС МЮЛЛЕРТ.

	Маш нууц. 

	Ганцхан хувь машиндсан.

	 

	Хараад буй хүн өнөөдөр 19. 42-т ВКН 441 дугаартай албаны машин дуудав. Тэр хүн өөрийгөө эс-баны «Митльплатц» зогсоолд хүргэж өгөөч гэж жолоочдоо хүсжээ. Тэнд машинаасаа гарсан байна. Уг хүнийг бусад зогсоол дээр эрээд олсонгүй. 

	Вернер»

	 

	Мюллер энэ мэдээг хамгийн нууц, чухал бичиг баримт дадгалдаг элэгдсэн хавтсандаа хийгээд Штирлицэд холбогдолтой материалыг дахин судалж эхэллээ. Хараанд орсон хүн завтай цагтаа музей үзэх дуртай гэж мэдээлсэн хэсгийн доогуур улаан харандаагаар зурж тэмдэглэв. Мөн тэнд уг хүн өөрийн тагнуул - төлөөлөгч нартайгаа музейд болзож уулздагийг мэдээлсэн байлаа

	«Сонин хүн юм даа. Ухаантай болоод маш сонин хүн. Кальтенбруннерыг ийм мэргэн ухаан зарна гэж даанч санасангүй шүү. Эндхийн аппаратад таван жил ажиллах юм бол дор хаяад ёстой Фуше31 болох нь байна» гэж Штирлицийн тухай Мюллер боджээ.

	СС-ийн обергруппенфюрер Карл Вольф, Гиммлерийн хувийн нисэгчид захидлаа өгөөд, ерийнхөө чихэнд зөөлөн дуугаар:

	— Дайн болсон хойно дайн. Юу ч болох юм билээ, яаж мэдэх вэ. Замд таны онгоцыг унагавал та шүхрийнхээ оосрыг тайлахаас өмнө энэ захидлыг шатаагаарай гэсэнд, цаадах ёсорхуу нисэгч нь 

	— Намайг газар татаад байхад би шүхрийнхээ оосрыг тайлахаас өмнө энэ захидлыг шатааж чадахгүй. Харин шүхрийнхээ оосрыг тайлангуут захидлыг шатаана гэж хариулахад Вольф инээмсэглэж

	— За сайн. Энэ ёсоор тохиролцъё. Тэгэхдээ таныг райхын нутаг дээр унагасан ч та энэ захидлыг шатаах ёстой гэжээ.

	Карл Вольф ингэж айх нь хэр билээ. Түүний захидал Гиммлерээс өөр ямар нэг хүний гарт орох ахул Карл Вольфын хувь заяа өнгөрсөн хорвоо болох байжээ.

	Долоон цагийн дараа уг захидлыг Гиммлер задалж үзэв.

	 

	«РАЙХСФЮРЕР ЭЭ!

	Миний бие Италид эргэж очсон даруйдаа Даллесыг олж уулзах төлөвлөгөө боловсруулж эхлэв. Тэгэхдээ зохион байгуулалтын хувьд гэхээсээ стратегийн хувьд илүү бодов. Энд надад байгаа мэдээ баримтыг үзэхэд Умард Италид коммунист засгийн газар байгуулж болзошгүй бодит хэтийн төлөв байгаа явдалд холбоотнууд бидний нэгэн адил сэтгэл түгшиж байна гэсэн гол чухал дүгнэлт хийж болох байна. Тийм засгийн газрыг зөвхөн нэрийн төдий байгууллаа ч гэсэн оросууд Титогийн коммунистуудаар дамжуулан, Италийн коммунист удирдагчид, бас Морис Торезын тусламжтайгаар Ла-Маншид хүрэх шулуун зам олж авна. Ийнхүү Белградаас Генуяг дамжин Канн, Парист хүртэл «Большевикийн бүслүүр» байгуулах аюул хаяанд тулаад байна.

	Энэхүү ажиллагаанд би Эуген Дольманыг өөрийн туслагчаа болгов. Ялдамд өгүүлэхэд түүний эх нь итали хүн нацистын эсрэг боловч германд талтай байдаг дээд язгууртны дотор туйлын их танил талтай хүн юм. Миний хувьд «Герман орон», «Үндэсний социализм» гэдэг бол салшгүй ухагдахуун бөгөөд Дольман авгайн германыг талархах нь их тул ажиллагааны нарийн зүйлийг боловсруулахад Эугенийг татан оролцуулбал зүйтэй гэж үзлээ. Үүнд холбоотнуудыг зохих ёсоор ятган боловсруулахад Эугений эхийн танил талын холбоо нь бидэнд хэрэг болж магадгүй гэж үзсэн болно.

	Хийж магадгүй хэлэлцээний утга нь коммунистуудыг эзэн суухаас өмнө бүх Умард Италийг Өрнөдийн хяналтад оруулах боломжийн тухай асуудал юм гэдгийг италийн шугамаар дамжуулан Даллест мэдээлэхээр шийдсэнийг минь Дольман гүйцэтгэх гэж байна. Тэгэхдээ бидний зүгээс эхлэн санаачилга гаргах ёсгүй гэж бид үзсэн болно. Миний санаа сэтгэлийн ийм байдлыг холбоотнууд өөрсдийн тагнуул - төлөөлөгчдөөр дамжуулан «мэдэж» авбал илүү зүйд нийлэмжтэй гэж бодож байна. Ийм учраас Дольманд дор дурдсан ажлыг хийх зөвшөөрөл өглөө. Үүнд: гестапын мэдээгээр СС-ийн танкны цэргийн бага офицер Гидо Циммер италичуудтай ярилцахдаа бид дайнд ялагдаж, одоо ямар ч горьдлогогүй болсон гэж удаа дараа ярьж байсан нь мэдэгджээ. Нэгэн нөхөрсөг үдэшлэгт Дольман «санамсаргүй» очиж, хүмүүс ихэд архидаж, бүр өглөө болох гэж байхад мөнөөхөн Циммерт: энэ ямар ч ашиггүй гайтай хөөтэй дайнаас залхаж гүйцлээ гэж хэлжээ. Циммер маргааш нь барон Луижи Париллитай ярилцахдаа нэгэнт Дольман энэ дайныг гайтай хөөтэй дайн гэж ярьж байгаа хойно Карл Вольф ч мөн тэгж боддог байх ёстой. Волф бол бүх Умард Италийн хувь заяа, энд байрласан германы бүх цэргийн хувь заяаг гартаа барьж байгаа хүн шүү гэж ярьсныг би тагнуул төлөөлөгчийнхөө мэдээнээс олж тодорхойлов. Энд нэр гарч буй Луижи Парилли бол урьд америкийн «Цэлвилэйшен корпорейшен» компанийн төлөөлөгч байсан бөгөөд хэдийгээр дуче32-гийн дэглэмийг ямагт дэмждэг боловч Америктай хэлхээ холбоотойг эндхийнхэн сайн мэднэ. Үүний нөгөөтээгүүр барон Париллийн хадам эцэг нь британийн хийгээд францын капиталын аль алинтай нь хэлхээ холбоо бүхий ливаны банкны томоохон эзэн болно. Циммерийн Париллитай ярьсан яриа нь Гидо Циммерийг нууц уулзалтын байранд урьж аваачаад, түүний талаар цуглуулсан бүхий л сэжигтэй мэдээ баримтыг дэлгэн үзүүлэхэд хангалттай шалтаг болсон юм. Циммерт Дольман өгүүлэхдээ: «Энэ бол таныг дүүжилж алахаар илгээхэд бүрэн хангалттай баримт мөн. Та гагцхүү Германы төлөө шударга тэмцэхийг зөвшөөрвөл амиа аварч чадна. Энэ тэмцэлд нүднээ ил үзэгддэггүй дипломат тулалдаан ч чухал байна» гэж хэлжээ. Товчоор хэлэхэд Циммер манай талд ажиллахыг зөвшөөрсөн байна.

	Циммер маргааш нь барон Цариллитай уулзаад Итали орны уулархаг нутаг, хот оронд түйвээж буй партизаны дагуулж ирэх коммунист аюул заналаас Умард Италийг гагцхүү Итали дахь СС-ийн удирдагч Вольф л аварч чадна, харин Вольф холбоотонтой хамт ажиллавал энэ хэргээ эрчимтэй түргэн баттай гүйцэлдүүлж чадах сан гэж хэлжээ. Турин, Генуя, Мцланд мөнгөн санхүүгийн ихээхэн сонирхолтой барон Парилли, Циммерийн үгийг ихэд анхааран сонсоод өрнөдийн холбоотнуудтай тиймэрхүү холбоо тогтоох талаар бидэнд туслахаар амлажээ. Циммер энэ ярианыхаа тухай миний нэр дээр рапорт бичиж ирүүлсэн нь мэдээжийн хэрэг бөгөөд ийнхүү энэ мөчөөс эхлээд бүхий л ажиллагааг аюулгүй болгож, фюрер болон райхын эрх ашгийн үүднээс СС-ийн хяналтын дор явуулж байгаа холбоотнуудын янзыг үзэх ажиллагааны дүртэй болгосон болно.

	Барон Парилли хоёрдугаар сарын 21-нд Цюрих орохоор гарч, тэнд очоод танил Макс Гюсмантайгаа холбоо барьсан байна. Улмаар барон Париллийг швейцарын тагнуулын офицер хошууч Вайбельтай холбоо тогтооход нь Гюсман тусалжээ. Вайбель, СС-ийнхэн, америкчуудын хооронд хэлхээ холбоо тогтооход туслахыг зөвшөөрснөө Швейцарын харьяат хүний амин хувийн эрх ашгийн үүднээс тайлбарласан байна. Хэргийн учир юу вэ гэвэл: Генуя бол гол төлөв швейцарын фермүүдийн ашигладаг боомт юм. Итали орон коммунистуудын дарлалд орвол швейцарын фирмүүд ч хохирох болно. Үүний нөгөөтээгүүр хошууч Вайбель бол Германд боловсролтой болж, Базелийн, Франкфуртын их сургууль төгссөн хүн болохыг би олж мэдэв.

	Хошууч Вайбель барон Париллитай ярилцахдаа ийм холбоо тогтооход тусалж ихээхэн осолтой ажил хийж байгаа тул дээд хэмжээгээр болгоомжтой байвал зохино гэж хэлжээ. Вайбель цааш нь хэлэхдээ энэ нь Швейцарын төвийг сахисан байдлыг зөрчиж байна, гэтэл одоо оросуудын байр суурь маш хүчтэй байгаа тул нууц задарвал Швейцарын засгийн газар өөрөөс нь хөндийрч байгаад бүхий л цохилтыг ганц Вайбелийн бие дээр тохох болно гэсэн байна. Үүнд оросууд буюу коммунистуудаас өөр хэн ч нууцыг задруулахгүй гэж хошууч Вайбельд Парилли батлан мэдэгдээд, «Бидний дотор нэг ч коммунист лав байхгүй хэмээн би найдаж, ялангуяа орос хүн байхгүй гэж найдаж байгаа тул нууц мэдээлэл задарна гэж айх явдалгүй биз» гэж хэлжээ.

	Вайбелийн мэдээлснийг үзвэл Париллитай ярилцсаныхаа маргааш нь Аллен Даллес, түүний туслагч Геверниц нарыг үдийн хоолонд урьж, «Миний хоёр найз сонин сайхан санал дэвшүүлж байгаа юм. Хэрэв таныг хүсвэл танилцуулж болох байна» гэж хэлжээ. Гэвч Даллес хариулахдаа Вайбелийн найз нөхөдтэй урьдаар туслагчийгаа ярилцуулсны дараа өөрөө уулзмаар байна гэжээ.

	Тэгээд Парилли, Геверниц нар уулзаж ярилцсан байна. Энэхүү Геверниц бол Эгон Геверницийн хүү биш, Берлиний их сургуулийн эдийн засгийн профессор Герхард фон Шульц-Геверницийн хүү болохыг би танд нэгэнт мэдээлсэн билээ. Геверниц нь Франкфуртэд докторын зэрэг хамгаалсныхаа дараа Америкт очоод (ялдамд өгүүлэхэд Вайбель, Геверниц нар нэг их сургууль төгссөн хүмүүс тул бүр түрүүн Германд анх холбоо тогтоосон юм биш биз гэж би бодож байна) Нью-Йорк дахь олон улсын банкны нэгтгэлд ажиллаж эхэлсэн байна. Мөн тэр үед тэнд Аллен Даллес зүтгэж байжээ.

	Ярилцаж байхдаа Парилли «Та бүхэн энэ асуудал болоод бусад нэлээд асуудлыг ихээхэн тодорхой хэлэлцэхийн тулд СС-ийн штандартенфюрер Дольмантай уулзахад бэлэн байна уу? гэж асуусан байна. Геверниц энэ саналыг хүлээн авсан байх. Гэхдээ Париллийн үзэж байгаагаар Геверниц нь тагнуулын албанд шилжиж ирсэн сэхээтний зангаар уг саналыг баахан үл итгэн сэжиглэх янзтай угтсан байна.

	Би Дольманыг Швейцарт очих зөвшөөрөл өглөө. Тэнд Чиасо нуур дээр түүнийг Гюсман, Парилли нар угтан авчээ. Тэд Лугано хотноо «Бьянки» хэмээх бяцхан ресторанд очоод Дольман урьд нь надтай ярьж тохиролцсон ёсоор «Бид Умард Италид коммунист засгийн газар байгуулах талаар Москвагийн төлөвлөгөөг тасалдуулахын тулд өрнөдийн холбоотнуудтай хэлэлцээ хиймээр байна. Үүний улмаас бид урьдын гомдлоо умартаж, хойч өдрийг бодох цаг боллоо. Урьд бие биеэ гомдоож байсныг дурсахгүй баймаар байна. Энх тайван байдалд шударга бөгөөд нэр төртэй байх ёстой гэж мэдэгджээ.

	Үг дуугүй бууж өгөх тухай хэлэлцээнээс өөр ямар нэг хэлэлцээ хийх боломжгүй гэж Гюсман хариулсан байна. Үүнд Дольман хэлэхдээ: «Би тэрслүү хэрэг үйлдэхгүй. Ерөөс Германд ийм хэрэг үйлдэх хүн байхгүй» гэжээ.

	Гюсман «үг дуугүй бууж өгөх» үзлээ тулган шаардсаар байсан боловч Дольманыг бидний урьдчилан зохиож боловсруулсан төлөвлөгөөнийхөө дагуу буцалтгүй хатуу байр суурь баримталсаар байхад яриа хэлцээгээ зогсоосонгүй.

	Цаашлаад Гюсманы үгийн хоорондуур А. Даллесын туслагч Поль Блюм ярианд оролцсон байна. Чухамхүү Блюм л Италийн эсэргүүцлийн хөдөлгөөний удирдагч Ферручи Парри, Усмияни хоёрын нэрийг Дольманд өгчээ. Энэ хоёр хүн манай шоронд байгаа юм. Эд нар бол коммунист биш. Тийм учраас америкчууд, бидний нэг адил Италид коммунист аюул заналхийлж байгаа явдалд сэтгэл түгшиж байгаа юм байна гэсэн дүгнэлт хийж болох байна. Хэрэгтэй цагт Өрнөдийн эрхэм зорилгод үнэнч засгийн газрыг толгойлж чадахуйц, эсэргүүцлийн хөдөлгөөний коммунист бус баатрууд америкчуудад хэрэгтэй байжээ.

	Даллесын төлөөлөгч «Хэрэв энэ хүмүүсийг суллаж Швейцарт авчрах ахул бид уулзалтаа үргэлжлүүлж болох байна» гэж өгүүлжээ.

	Дольманыг эргэж ирэхэд нь хэлэлцээ нэгэнт эхэлжээ гэдгийг миний бие ойлгосон болно. Тэгээгүй сэн бол хоёр итали хүнийг суллая гэснийг өөрөөр тайлбарлах арга алга. Даллес өөрөө намайг Швейцарт хүрэлцэн очихыг хүлээж байгаа болов уу хэмээн Дольман таамаглаж байна. Миний бие фельдмаршал Кессельринг дээр очиж уулзлаа. Таван цаг ярилцсаны дүнд фельдмаршал Кессельринг бодвоос аюулаас хамгаалах албаны хүмүүстэй илэн далангүй ярихаас болгоомжилдог уламжлалын эрхээр ямар нэг шууд зүйл батлан илэрхийлээгүй ч гэсэн нэр хүндтэй бууж өгөхөд бэлэн байгаа юм байна гэсэн дүгнэлт хийлээ.

	Парилли маргааш нь Гард нуурын дэргэдэх нууц байранд надтай уулзаад, Цюрихийн зөвлөгөөнд намайг урьж байгааг уламжилсан болно. Ийнхүү би нөгөөдөр Швейцар орохоор завдан байна. Хэрэв энэ нь урхидан барих ов мэх байх ахул намайг хулгайлав гэсэн сэдвийг миний бие албан ёсоор дэвшүүлэн тавина. Хэрэв энэ нь хэлэлцээ эхэлсний баримт мөн ахул миний бие төв байрандаа эргэнгүүтээ танд захидал бичиж мэдээлнэ.

	 

	таны КАРЛ ВОЛЬФ»

	 

	Кохын нэрэмжит эмнэлгийн ерөнхий эмч нь саад дайруулан нас баржээ. Түүний ах бөгөөд урьд Килийн их сургуулийн орлогч захирал байсан профессор Плейшнер Дахаугийн хорих лагерьд сэргийлэх журмаар хоригдоод гарснаасаа хойш цаг үргэлж хүн царайчилж, худлаа инээсэн номхноос номхон амьтан болжээ. Түүнийг баривчлагдсанаас хойш асар удалгүй эхнэр нь хаясан байна. Тийнхүү салахыг эхнэрийн төрөл садан шаардсан аж. Юу вэ гэвэл Плейшнерийн гэргийн дүү Гуго фон Энс нь саявтар Найратаас Июпани дахь райхын элчин сайдын яамнаа эдийн засгийн асуудал эрхэлсэн зөвлөгчөөр томилогдсон байна. Тэр залууг ахих дэвших төлөвтэй хүн гэж үздэг, НСДАП-ын орон нутгийн аппаратынхан ч тоож дэмждэг болохоор ах дүү төрөл садан нь зөвлөж ярилцаад Плейшнерийн гэргийд нэг бол төрийн дайсан болсон нөхрөөсөө сал, эс тэгээд хар амиа бодох юм бол ах дүү, авга нагац, төрөл садныхан чинь бүгдээрээ ураг төрлийн ямар ч холбоогүй болсон гэдгээ хэвлэлээр дамжуулан нийтэд зарлана гэж тулган шаарджээ.

	Профессор Плейшнерийн гэргий нөхрөөсөө арав дүү, дөчин хоёр настай бөгөөд нөхөртөө хайртай байжээ. Зундаа хоёул Берлиний «Пергамон» музейгээс эрхлэн зохиодог шинжилгээний ангитай Африк, Азиар хамт жуулчилж, профессор тэнд малтаж шинжлэх ажил хийжээ. Гэргий нь анхандаа нөхрөөсөө салахгүй гэсэн учир, сүүлийн зуун жилийн турш нэхмэлийн худалдаатай холбоотой явж ирсэн тэдний овгийнхон хэвлэлээр дамжуулан тэр хүүхнээс садан төрлийн холбоогоо таслахыг шаардаж байв. Овгийн ахмад үеийнхэн ингэж шаардахдаа хөрөнгөтөн буюу худалдаачин гэр бүлээс гаралтай хүмүүсийн алба тушаал ахихад шинэ төр, национал - социалист нам төдий л их тусалдаггүй гэсэн учир шалтгаан заажээ. Гэтэл төртэй холбоогүйгээр худалдаа оршин тогтнож чадахгүй. Харин овгийн нэгэн хүн шинэ төрийн гадаад яаманд албан тушаалтай болж, тэр мөртөө Испани дахь эдийн засгийн зөвлөгчийн албан тушаалд орвол тэдний пүүс Пиренейн хойгт гарч худалдаа хийдэг болох тодорхой хэтийн төлөв нээгдэж байлаа. Гуго фон Энс бол олны өмнө ингэж хэрүүл шуугиан дэгдээсний хэрэггүй гэж төрөл садныхнаа ятгаад, «Тэгэх юм бол үүнийг бидний өстөн этгээд ашиглах болно. Хүний атаа жөтөө хэмжээ хязгааргүй байдаг. Ийм хэрүүл дэгдвэл миний нэрд ч хир орно. Тэгэлгүй энэ хэргийг сэмээрхэн, цэвэрхэн хийчихвэл дээр» гэж тайлбарлажээ.

	Тэгээд Гуго фон Энс дарвуулт завины клубээс өөрийн нэгэн найзыг Плейшнерийн авгай дээр дагуулан иржээ. Гучин настай тэр гоо эрийн нэр Гетц. Түүнийг «Гетц бол Берлихинген33 биш» гэж дооглодог байв. Тэр бол цэвэрхэн сайхан эр бөгөөд мөн түүнийхээ дайтай мангар амьтан байлаа. Гетцийг нас харьж яваа авгайчуулын хөрөнгөөр туйлж байдгийг Гуго мэдэх байжээ. Тэгээд гурвуул нэгэн бага шиг ресторанд сууж байхдаа Гетцийн авир байдлыг ажаад Гуго фон Энсийн санаа амарчээ. Гетц мангар нь яриагүй мангар эр боловч хийх юмаа нэгэнт тогтсон арга маягаар сурамгай хийдэг, тогтсон арга маягийг бүр төгс нарийн боловсруулж чадсан хүн байжээ. Гетц үг дуу цөөтэй, сүр бараатай байлаа. Хоёр ч удаа хошин шог юм ярьж, дараа нь Плейшнерийн гэргийг бүжиглэе гэж эелдэгхэн урив. Эгч нь аяархан инээд алдан Гетц ч эвтэйхэн тэвэрч, биедээ улам улам наалдуулан, чихэнд нь юм шивгэнэж явааг Гуго хараад санаа нь амрав.

	Гетц хоёр хоногийн дараа профессорын гэрт бүрмөсөн ирж тэндээ цагдаагийн анхны шалгалт болтол долоо хоног суугаад алга болсон байв. Плейшнерийн гэргий дүү дээрээ давхин ирж, нулимс асгаруулан «Түүнийг минь олоод аль. Бид хоёр хамт байхгүй бол давахгүй нь» гэж хэлжээ. Тэгээд маргааш нь нөхрөөсөө салах тухай өргөдөл өгсөн байна. Үүнээс болоод профессорын сэтгэл бүрмөсөн эвдэрчээ. Профессор эхнэрийгээ өөрийн нэн тэргүүний санаа нэгтэн гэж үздэг, мулгуу эзэрхгүүдийн дэглэмийг хэрхэн үзэн яддагаа ганц эхнэртээ л ил ярьдаг байсан билээ. Хорих лагерьд зовж байхдаа эхнэрийнхээ шударга сайн нэр, чөлөөтэй бодож сэтгэх эрхийг хамгаалж байна гэж итгэж байжээ.

	Нэгэн шөнө Гетц, профессорын эхнэрээс «Та хоёр сайхан байсан байх аа?» гэж асуусанд хүүхэн аяархан инээд алдаж, түүнийг тэврээд, «Хаанаас даа, хонгор минь... Тэр чинь сайхан ярихаас цаашгүй хүн...» гэж хариулжээ.

	Плейшнер суллагдсаныхаа дараа Киль хотоор оролгүй, шууд Берлинд очсон байна. Штирлицтэй холбоотой байсан дүү нь түүнийг «Пергамон» музейд ажилд оруулж, тэнд Эртний Грекийн тасагт ажиллах болов. Чухам тэнд нь Штирлиц тагнуул төлөөлөгчидтэйгөө болзож уулздаг байсан учир зав гарвал Плейшнер дээр ирж, хоёул сүр жавхлант «Пергамон» музейн том том хоосон танхимаар удтал сэлгүүцэн явах удаа олон тохиолддог байлаа. Штирлицийг «Өргөс авч буй хөвгүүн» гэдэг баримлыг удтал сонирхдог, бас хар чулуугаар сийлж, хачин тунгалаг эрдсээр хийсэн догшин сүрлэг нүдтэй Цезарийн баримал хөргийг хэдэнтээ тойрдог зантайг Плейшнер мэдэх болжээ. Профессор музейн танхимаар ийнхүү зугаалахдаа эмгэнэл, инээд баясгалан, гүн бодлыг харуулсан эртний уран багийн дэргэд Штирлицийг саатан зогсож болохуйцаар явдлаа тааруулдаг байв. Харин Штирлиц гэртээ хариад угаалгын өрөөний толины өмнө удаан зогсож, жүжигчин хүн шиг нүүр царайгаа хувьсган дасгал хийдгийг профессор мэдсэнгүй. Тагнуулчин хүн нүүр царайнхаа байдлыг өөрийн дураар зохицуулж сурах ёстой гэж Штирлиц үздэг байв. Эртний Грек, ромынхон энэ уран чадварыг төгс эзэмшсэн байжээ... 

	Штирлиц нэгэн удаа Самос арлаас авчирсан бяцхан хүрэл хөшөө хадгалдаг шилэн хайрцгийн түлхүүрийг профессороос гуйж

	— Энэ ариун шүтээнд гар хүрмэгц гайхамшгийн ид шид бүрдэж эртний мэргэдийн цээл ухаан надад шингэж, би огт өөр хүн болох байх гэж бодогдоод болохгүй юм гэж хэлжээ.

	Профессорыг түлхүүр авчирч өгөхөд Штирлиц сэмхэн хэв буулган авав. Тэнд, тэр эмэгтэй хүний бяцхан хөшөөний дор нууц шуудан байгуулсан ажээ.

	Штирлиц, профессортой ярилцах дуртай.

	— Грекчүүдийн урлаг нь авьяас билиг төгөлдөр боловч дэндүү туяхан болоод нэг л эмэгчин шинжтэй байх юм. Ромчууд илүү омголон байдалтай, тийм болоод ч германчуудад ойр байдаг байх. Грекчүүд ерөнхий дүрс төрх, бодол сэтгэлийн илэрхийллийг эрхэмлэдэг байхад ромчууд бол утга санаа төгс гаргахыг эрмэлздэг, үүнээс уламжлаад хэсэг болгоныг нарийвчлан боловсруулдаг байсан болов уу. Жишээ нь Марк Аврелийн34 хөргийг хар даа. Том хүн бол биширмээр, хүүхэд багачууд бол дуурайж тогломоор баатар эр байна гэж Штирлицийг өгүүлэхэд урьд бол ном хэлэлцэж байгаа хүнтэйгээ эрс ширүүн маргалдаж, өөрийн зөвийг батлах гэж улайран зүтгэдэг байснаа хорих лагериас гарч ирээд маргаж мэтгэх, цэц булаалдах гэдгийг мартчихсан юм шиг, үргэлж хаяагаа манаж хааяа болгоомжтойхон үг солих төдийгөөс хэтрэхээ больсон профессор

	— Хувцас хунарын хуниас, их биеийн дүрсийг нарийн гаргасан нь нээрээ гоц байна. Гэхдээ та царайг нь анхааралтай хар даа. Аврелий ямар гүн бодлыг илэрхийлж вэ? Ямар ч бодол илэрхийлээгүй, зөвхөн сүр жавхлангаа л илтгэсэн хөшөө байна. Та арван наймдугаар зууны сүүл үеийн Францын урлагийг анхааралтай ажвал чухам Грек л Парист нүүн очиж, якобины чөлөөт сэтгэгчдэд аугаа их Эллада шилжсэнийг үнэмшиж итгэх болно... гэв.

	Нэгэн удаа Плейшнер Штирлицийг хүн толгойтой, галзуу бодонгийн биетэй хүн - араатны зургийн дэргэд дагуулан аваачиж,

	— Энэ танд ямар байна? гэж асуужээ.

	Штирлиц Плейшнерт хариу хэлсэнгүй, «нийгмийн авиа» дуугарах төдийгөөр өнгөрчээ. Штирлиц дуугаръяа дуугарахад хэцүү, дуугүй өнгөрүүлье, дуугүй өнгөрөхөд хэцүү үед «ээ-хээн», «нээрээ «аа-ая» гэх мэтчилэн хоёрын хооронд, гурвын дунд дуугарахыгаа ингэж нэрлэдэг юм.

	Нэгэн удаа Штирлиц, профессортой хамт эртний Тройн танхимаар явж байгаад

	— Эндхийн хананд залгуур байгаа нь даанч ой гутмаар харагдаж байна. Энд лаа юм уу, эсвэл лаа дуурайлгаж хийсэн цэцгэн дэн баймаар юм байна даа. Эс тэгвэл эртний үеийн эрхэмсэг эмгэнэлийн дунд хорьдугаар зууны гутамшиг ороод ирсэн юм шиг болно... гэж хэлжээ.

	Штирлиц «Пергамон» музейн эл хуль танхимаар явж байхдаа: «Энэ үлэмжийн сайхан урлагийг бүтээсэн хүмүүс яагаад суу билигтэндээ хэрцгий балмад ханддаг байгаа вэ? Тэд яагаад уран баримлыг эвдлэн сүйтгэж, шатааж, хөсөр хаяж байгаа вэ? Уран барималч, уран зураач нарын хосгүй авьяас билгийг яагаад тэгж үзэшгүй муухай эс тоомсорлодог байгаа вэ? Тэдний тэнэглэж, ялт хэрэг үйлдэж, зэрлэг балмад авирлан бүрэлгэсний эцэст үлдсэн өчүүхэн өөдсийг бид цуглуулж, тэр өөдсөөр нь манай залгамж хойч үеийнхэнд гоо сайхныг зааж сургахад хүрсний учир юу вэ? Эртний хүмүүс яагаад амьд бурхдаа зэрлэгүүдийн гарт ухваргүй өгдөг байгаа вэ?» гэж өөрөөсөө асуудаг билээ.

	... «Пергамоныг» англичууд бөмбөгдөж нураасны дараа профессор эрдэм шинжилгээний бусад ажилтантай дүрвэн зайлсангүй, Берлинд үлдэж, музейн барилгын бүтэн үлдсэн хэсгийн ч болтугай харгалзагчаар үлдээж өгөхийг хүсжээ.

	Одоо чухамхүү түүнтэй уулзахаар яваа Штирлиц харилцаа холбоогоо алдсанаас хойш энэ байдлаас гарах арга зам сүвэгчилж үйлээ үзэв. Хэний тулд юуны төлөө юу хийж байгаагаа ухамсарлаагүй нэг ёсны «шуудангийн хайрцаг» шиг нүдэн балай ажиллаж байгаа хүнээр дамжуулан холбоо барих нь энэ ажилд ухваргүй хэрэг болно гэж Штирлиц үзжээ.

	Хэрэв Швейцарт Шлаг ламтай «халхлах» ажиллагааг зохион байгуулахын тулд Шелленберг Штирлицийг тийш нь явуулбал Швейцарт байгаа өөрийн хүмүүстэй холбоо тогтоохыг хичээе гэж боджээ. Гэтэл Штирлиц бүх ажиллагааг бэлтгэж өгөөд өөрөө райхед үлдэж, ламыг Бернд өөр хүмүүс «удирдах» ч магадгүй. Тэгэхгүй гэх газар байхгүй. Уг нь Борманы дэмжлэгийг авч чадвал «хэлэлцээг биечлэн ажиглахын тулд» Штирлицийг Швейцарт илгээх асуудлыг нэгэнт шийдвэрлэгдсэн хэрэг хэмээн үзэж болохыг ойлгоод Бормантай уулзах арга замыг эрэлхийлсээр байлаа. Гэтэл Бернд очоод дэлхий дахины бүх тагнуулын албаны цаг үргэлжийн хараа хяналтад байгаа зөвлөлтийн иргэдтэй ямар нэг холбоо тогтоох гэвэл бүхий л ажиллагааг засаж болшгүй бүрмөсөн нурах аюулд учруулах нь зайлшгүй.

	Ийм учраас үнэнч шударга гэж бат итгэж болох нэгэн хүн хэрэгтэй байлаа. Штирлиц Плейшнерийг шударга хүн гэж итгэдэг боловч хэрэв илэрч баригдвал гестапын байцаалтыг дааж тэсэх эсэхийг эргэлздэг байжээ.

	Плейшнер Штирлицийг үзээд хөл алдан баярлаж, зоориндоо дагуулан аваачиж, цахилгаан пийшин дээр данхтай цай тавиад

	— Таныг ингэтлээ үгүйлж санана гэж огт бодоогүй юм сан. Манай талийгаач дүүгийн анд сайн нөхөр гэж мэдэхээс биш ямар мэргэжилтэй хүн болохыг чинь мэдэхгүй юм. Гэлээ гээд эрхэм Штирлиц тантай ярихад хэзээд сонин сайхан байдаг гэж өгүүлэхэд нь,

	— Баярлалаа. Надад ч гэсэн тантай ярьж байхад сонин сайхан байдаг. Та энд даардаггүй юм уу? гэсэнд,

	— Даарахаар барах уу, бээрээд хөшиж орхидог. Яая гэх вэ дээ. Одоо даараагүй хүн хаана байна? гэхэд,

	— Фюрерийн хоргодох төв байранд халуу дүүгтэл галладаг... гэсэнд,

	— Тэр ч аргагүй л дээ... Жолоодогчийг тохитой дулаан байлгах ёстой. Түүний сэтгэлийн түгшүүр, элдэв ажил төрлийг биднийхтэй жишиж болох уу даа? Бид бол дор дороо амиа хоохойлж яваа улс, фюрер бол бүх германчуудын төлөө санаа зовж яваа хүн гэж хэлжээ.

	Штирлиц зоорины доторхыг анхааралтай ажиглавал хий татах нүх ч байхгүй, ер чагнах аппарат зоочихмоор өөр газар үгүй байлаа Тиймээс хатуу янжуур нэг сайн сороод

	— Боль доо, профессор оо... Тэр солиорсон хэнхэг амьтан сая сая хүний толгойг бөмбөг дор орхичхоод өөрөө аюулгүй газар сууж, бүлэглэсэн дээрэмчидтэйгээ хамт кино үзэж суугаа... гэж хэлсэнд Плейшнерийн царай хувхай цагаан болоход нь Штирлиц энэ бүхнийг хэлсэндээ харамсан амаа барьж, энэ хөөрхий өвгөн дээр өөрийн ажил төрлийн тухай ярихаар ирсэндээ харамслаа. Тэгснээ «Ер нь яагаад «миний» ажил төрөл байдаг юм бэ? Энэ бол юу юуны түрүүн германчуудын ажил, тэгэхлээр энэ өвгөний ч ажил мөн. Эдний өөрснөө хийх ёстой ажлыг би орноос нь хийж байна гэж бодоод,

	— За та хариу хэлээч... Миний хэлснийг зөвшөөрөхгүй байна уу? гэсэнд профессор бас л дуугарсангүй. 

	Штирлиц үргэлжлүүлэн

	— За ингэхэд таны төрсөн дүү, миний анд найз бол фашизмын эсрэг үзэлтэй... Нууц ажилтан байсан юм... Дүү чинь надад тусалж байсан. Та урьд миний ажил мэргэжлийг сонирхож байгаагүй. Би тагнуулын газар ажилладаг, СС-ийн штандартенфюрер хүн гэсэнд профессор, хүн цохиод авах гэж байгаа юм шиг гараа сарвалзуулан нүүрээ таглаж,

	— Үгүй. Яасан ч тийм байх ёсгүй! Миний дүү хэзээ ч өдөөн тагнагч байгаагүй, байх ч учиргүй! гээд, дуу нь бүр чангарч, — Үгүй! Таны үгийг үнэмшихгүй! гэхэд нь 

	— Дүү чинь өдөөн тагнагч байсан юм биш ээ. Би тагнуулын газар ажилладаг минь үнэн. Зөвлөлтийн тагнуулд... гэж Штирлиц хариулаад Плейшнерт нэгэн захидал өгөв. Тэр нь Плейшнерийн дүүгийн үхэхийнхээ өмнө бичсэн захидал байв.

	 

	«Анд найз аа. Найртай сайн байсанд чинь баярлав. Би чамаас их юм сурсан. Хэрхэн хайрлахыг сурч, тэр хайрынхаа төлөө Германы ард түмэнд боолчлол авчирч буй этгээдүүдийг хэрхэн үзэн ядахыг сурч авлаа. 

	Плейшнер» 

	 

	гэжээ.

	— Дүү чинь гестапогоос болгоомжлоод ингэж бичсэн юм гэж Штирлиц тайлбарлаад захидлыг эгүүлэн авч, — Германы ард түмэнд большевик дээрэмчид юм уу америкийн нисэх онгоцнууд боолчлол авчирч байгааг та мэдэж байна... Тийм биз дээ? Таны дүүгийн бичсэнээр тэднийг л бид үзэн ядах ёстой... Эсвэл та нарт Гитлер, нацистууд боолчлол авчирсан юм биш биз? гэв.

	Плейшнер хуучин маягийн том зөөлөн сандалд шигдэн, дуугүй сууж сууж эцэст нь 

	— Танд баяр хүргэе. Би ойлгож байна... Та ямар ч зүйл дээр надад найдаж болно. Харин намайг бөөр лүү минь ташуурдаад авахтай зэрэг хамаг нууцаа хэлчихнэ гэдгийг би танд эртхэн хэлье гэв.

	— Мэднэ. Танд хор идээд дорхноо үхсэн нь дээр үү, эсвэл гестапод эрүүдүүлсэн нь дээр үү? гэж Штирлиц асуусанд Плейшнер гэнэт өрөвдмөөр хачин инээмсэглэж,

	— Өөр арга мөр байхгүй бол хор идсэн нь дээр л дээ гэхэд,

	— Та намайг өөрийнхөө тухай хэлэхэд юу бодов? гэсэнд,

	— Дотор онгойсон. Бүр нэг санаа амарсан. Миний хилэн бадарч, арчаагүйдээ багтарч байсан юм гэхэд нь,

	— За тэгвэл та бид нэг бантан хутгана даа, их сайхан бантан хутгана... гэж хэлээд Штирлиц инээмсэглэв.

	— Би юу хийх ёстой вэ?

	— Зүгээр л аж төрөөд сууж бай. Тэгээд хэрэгтэй ажлыг хийхэд хэзээд бэлэн байгаарай

	— Хэний төлөө тэр вэ?

	— Германы төлөө... 

	— Хэний гэнэ ээ?! гэж лавлахад нь,

	— Германы төлөө. Тэгэхдээ райхыг хэлээгүй, Герман орныг хэлж байна. Энэ хоёр ухагдахуун хоорондоо асар их ялгаатайг та зөвшөөрөх үү? гэлээ.

	Штирлиц оронгуут хаалгаа шалавхан хаагаад,

	— Ламтан таны амрыг эрье. Ийм орой ирснийг минь уучлаарай. Та унтаж байв уу? гэв.

	— Амрыг эрье. Би унтаж байлаа, гэхдээ та сэтгэл зовсны хэрэггүй.

	— Дахиад уучлал гуйя.

	— Таныг уучилсан гэж бодоорой. Дотогшоо орно уу. Би одоо лаа асаая.

	— За.

	— Нэг хэрэг гар аа юу?

	— Гарсан... 

	— Суу даа.

	— Баярлалаа. Хаана суух вэ?

	— Хаа дуртай газраа. Энд, энэ ваарын дэргэд дулаан... Ийшээ суухгүй юу?

	— Би дулаан газар байж байгаад гадагшаа гарахлаар дороо салхинд цохиулчихдаг юм. Халуун хүйтэн дандаа тогтмол байвал дээр. Ламтан танайд сүүлийн долоо хоногт хэн сууж байсан бэ?

	— Байцааж байгаа юм уу?

	— Үгүй.

	— Тэгвэл би хариулахгүй байж болох уу?

	— Хариулах ёстой.

	— Татгалзвал яах вэ?

	— Та татгалзахгүй.

	— Яагаад?

	— Таныг хариу хэлсний дараа би учрыг тайлбарлая.

	— Манайд нэг хүн сууж байсан.

	— Юун хүн бэ?

	— Мэдэхгүй

	— Тийм хүн гэдгээ танд хэлээгүй юу?

	— Хэлээгүй.

	— Юун хүн болохыг нь та сонирхож асуусангүй юу?

	— Үгүй. Тэр хүн аргаа бараад манайд толгой хоргодъё гэхэд нь би дургүйцээгүй.

	— Ингэж нүүр баатар худал хэлж байгаа тань догь байна. Тэр хүн танд марксист гэдгээ хэлсэн. Та түүнийг коммунист гэж мэдээд маргалдаж байсан. Ламтан аа, тэр чинь коммунист биш юм шүү, ерөөс коммунист байгаагүй, миний тагнуул төлөөлөгч гестапын өдөөн тагнагч хүн.

	— Уухай, тийм юм бий... Коммунист байна уу, танай төлөөлөгч байна уу, хамаагүй... Би түүнийг чинь хүн гэж бодоод ярилцсан. Амиа авраач гэж гуйсан... Би үгүй гэж чадаагүй гэж ламыг өгүүлэхэд,

	— Тэр хүн коммунист байна уу, гестапын төлөөлөгч байна уу, танд хамаагүй байж, тэгэхдээ та үгүй гэж болох байсан гээд Штирлицийн царайд хилэгнэсэн байдал илэрч, — Та «зүгээр хүн», хийсвэр хүнийг хамаатай гэж үзсэний харгайгаар биет тодорхой хүмүүс дүүжлүүлж үхэхэд хүрвэл энэ танд хамаагүй юу?! гэсэнд,

	— Тэгвэл ч хамаатай даа... гэвэл,

	— Бүүр тодорхой ярихад, танай дүү хүүхэн хүүхдүүдтэйгээ дүүжлүүлэхэд хүрвэл энэ танд падгүй юу?! гэж Штирлиц тулган асуулаа.

	Ламтан суудлаасаа босож, гараа сарвайгаад Штирлиц тийш нэг алхаж

	— Энэ чинь нүгэлтэй муухай ажил! гэхэд нь, Штирлиц сууж, ярьсан нь 

	— Таны өмнө коммунист байна уу, гестапын төлөөлөгч байна уу, танд хамаагүй гэж хэлдэг чинь бүүр илүү нүгэлтэй ажил. Тэр мөртөө таны нүгэл бол таны ягштал баримталсан ном болохоор бүр ч аймшигтай. Суу. Тэгээд миний үгийг сонсож бай. Манай тагнуул төлөөлөгчтэй таны ярьсан яриаг хальсанд буулгаж авсан. Үүнийг би хийгээгүй, манай тэр хүн л гүйцэтгэсэн юм. Түүний яасныг бүү мэд? Надад нэг хачин захиа явуулчхаад сураггүй алга болчихлоо... Ер нь хальсыг би устгачихсан болохоор хэлсэн үгийг нь хүн үнэмшихгүй. Тэр бол миний тагнуул төлөөлөгч болохоор түүнтэй ерөөс тоож ярихгүй. Танай дүү хүүхний тухайд гэвэл Таныг Швейцарын хил давмагц түүнийг баривчлах ёстой юм.

	— Би Швейцарын хил давах гээгүй л байна шүү

	— Та хил давах болно. Би үүгээр танай дүү хүүхнийг аюулгүй газар аваачих арга бодно.

	— Та чинь хувилгаан хүн шиг... Таныг ийм олон дүрээр хувилаад байхад би яаж итгэх юм бэ?

	— Ламтан та, намайг итгэхээс өөр замгүй. Бас та ядахдаа л ойр дотнынхоо хүмүүсийн амийг аврахын тулд Швейцарт очих болно. Эсвэл үгүй юу?

	— Тэгье. Тэднийхээ амийг аврахын тулд би явна.

	— Та Швейцарт очоод юу хийх юм бэ гэж яагаад асуухгүй байна вэ? Би таныг тэнд очоод нэг сүм тэслэх хэрэгтэй гэвэл та үгүй гэх биз дээ, тийм үү?

	— Та ухаантай хүн байна. Миний юу чадах, юу чадахгүйг нарийн бодолцсон юм байгаа биз... 

	— Зүйтэй, Та Герман орныг өрөвддөг үү?

	— Би германчуудыг өрөвддөг.

	— Тийм байж. Хоромхон зуур ч алгуурлалгүй найрамдал тогтоовол германчуудад арга зам болно гэж та бодохгүй байна уу?

	— Энэ бол Герман оронд арга зам болно... 

	— Хоосон заль байна, ламтаан, хий булзааруулж байна. Энэ бол германчуудад, Герман оронд, бүх хүн төрөлхтөнд арга зам болно. Бидэнд үхэхээс айх юм алга. Бид үздэгийгээ үзээд өнгөрсөн, бас гон бие эрчүүл... Харин хүүхдүүдийг яана?

	— Таны үгийг сонсъё

	— Та Швейцарт очоод пацифист хөдөлгөөнд хамт ажиллаж байсан хуучин танилуудаасаа хэнийг нь олж чадах вэ?

	— Дарангуйлалд пацифистууд хэрэг бол оо юу?

	— Үгүй, дарангуйлалд пацифистууд хэрэггүй. Дайн үргэлжлээд байх тусмаа л их гарз хохирол учруулна, тэр мөртөө утга учиргүй гарз хохирол учруулна гэдгийг ойлгоод, цаг үеийг зөв дүгнэж байгаа хүмүүст пацифистууд хэрэгтэй байна.

	— Гитлер хэлэлцээ хийх нь үү?

	— Гитлер хэлэлцээ хийхгүй. Өөр хүмүүс хэлэлцээ хийнэ. Энэ бол эртдэх яриа байна. Эхлээд надад зохих хэмжээний хүндтэй хүмүүстэй холбоо барьж чадна гэсэн таны баталгаа хэрэгтэй байна. Өрнөдийн гүрнүүдийн төлөөлөгчидтэй хэлэлцээ хийхэд бидэнд тусалж чадах хүмүүс хэрэгтэй байна. Энэ талаар танд хэн тусалж чадах вэ? гэвэл, ламтан дал хавчаад, асуусан нь:

	— Бүгд найрамдах Швейцар улсын ерөнхийлөгчийг хэлбэл танд ямар байна?

	— Үгүй. Тэр таарахгүй. Ийм албаны хүн дээгүүрдэнэ. Дэлхий дээр хүндтэй шашны зүтгэлтэн нарыг би хэлж байна.

	— Шашны зүтгэлтэн нар бүгдээрээ энэ дэлхийд хүндтэй гэж ламтан хэлснээ Штирлицийн царай дахин хувьсхийхэд нь бушуухан залган, — Тэнд миний сайн нөхөд олон бий. Ийм тийм юм амлах нь миний зүгээс гэнэхэн хэрэг болох сон. Гэхдээ би энэ асуудлыг байртай хүмүүстэй хэлэлцэж чадна гэж бодож байна. Жишээ нь Брюнинг байна... Түүнийг өрнөдийнхөн хүндэтгэдэг. Харин намайг хэний төлөөлөгч вэ гэж асуух болно доо гэв.

	— Германчуудынх гээрэй гэж Штирлиц товчхон хариулаад, — Чухам хэн хэлэлцээ хийх гэж байгаа юм бэ гэж танаас асуувал; «Өрнөдийн талаас чухам хэн хэлэлцээ хийх юм бэ?» гэж сөргөөгөөд асуугаарай. Энэ бол танд өгөх холбоогоор дамжуулах миний ажил... гэсэнд ламтан учрыг ойлгосонгүй:

	— Юугаар дамжуулна аа? гэж лавлахад нь Штирлиц инээмсэглэн хэлсэн нь:

	— Нарийн зүйлийг бид сүүлд ярилцана. Одоогоор зарчмын хувьд хэлэлцэж тохирох нь чухал байна.

	— Охин дүү маань хүүхдүүдтэйгээ дүүжлүүлэхгүй гэсэн баталгаа хаа байна?

	— Би таныг шоронгоос гаргасан уу?

	— Тэгсэн.

	— Түүнийг амархан ажил байсан гэж бодно уу?

	— Үгүй байлгүй дээ.

	— Өдөөн тагнагчтай ярилцахдаа фюрерийг харааж зүхэж байсан таны ярианы бичлэг миний гарт байсан болохоор таныг би шатаах зууханд явуулчхаж болох байсан уу, та юу гэж бодож байна?

	— Яриа байхгүй.

	— За тэгвэл би таны асуудлыг хариулчихлаа. Та германы энгийн өвгөд өтгөс, хүүхэд багачуудыг энэрэн хайрладаг хүний хувьд хийвэл зохихыгоо хийж байгаа цагт таны дүү хүүхний амь насыг аюулгүй байлгана.

	— Та намайг сүрдүүлж байна уу?

	— Танд сануулж байна. Хэрэв та өөр янзаар аашилбал би таныг охин дүүтэй чинь аваръя гэсэн ч аварч чадахаа болино... 

	— Хэдийд энэ бүхнийг гүйцэтгэх болж байна?

	— Шаардлага гарсан цагт.

	— Хэдийд тийм шаардлага гарах юм бэ?

	— Удахгүй. Эцэст нь хэлэхэд бидний энэ ярианы тухай хэн ч асуусан... 

	— Би үг дуугарахгүй.

	— Танд итгэе... 

	— Энэ ажил та бид хоёрын хэнд илүү халтай вэ?

	— Та юу гэж бодож байна?

	— Танд илүү халтай болов уу.

	— Зүйтэй.

	— Та германчуудыг энх амгалан болгоё гэж үнэн голоосоо хүсэж байна уу?

	— Хүсэлгүй яах вэ.

	— Ард түмэнд энх амгалан байдал олж өгөх ийм санаа танд саянаас төрсөн үү?

	— Юу гэлтэй юм бэ дээ. Хамаг үнэнийг хэлэхэд хэцүү байна. Би үнэн хариулах тусмаа танд худалч хүн болж харагдана.

	— Чухам тодорхой хэлбэл би юу хийх учиртай болж байна? Бичиг баримт хулгайлах, сэм хүн буудахыг бол би чадахгүй шүү дээ... гэхэд нь Штирлиц инээвхийлж,

	— Нэгдүгээрт, тийм юмыг сурахад зовлонгүй. Хоёрдугаарт, таныг сэм буудаж сур гэж би шаардахгүй. Зүгээр л таны танил талын холбоо хэрэг болж мэднэ. Та танил сайн нөхдөдөө, Гиммлер өөрийн төлөөлөгч тийм хүнээр гээд миний сүүлд хэлэх хүнийг нэрлэж, өрнөдийнхнийг өдөөж байна гэж яриарай. Гиммлерийн тэр хүн юм уу өөр хүн ч байсан үнэнээсээ энх тайвныг хүсдэг байж чадахгүй, тэр бол ядахдаа СС-д ч нэр хүндгүй хүн гэж та учрыг тайлбарлаарай. Тийм хүнтэй хэлэлцээ хийх нь балай гэхэд багадахаар инээдтэй ажил гэж хэлээрэй... СС-ийнхэнтэй, Гиммлертэй хэлэлцээ хийх нь солиотой хэрэг гэж дахин давтан яриарай. Өөр хүмүүстэй хэлэлцээ хийх хэрэгтэй гэж хэлээд хүчтэй, ухаантай хүмүүсийг нэр цохож хэлээрэй... За үүнийг бид хожим боломз... гээд гарахынхаа өмнө, — Танайд зарц нараас чинь өөр хүн байхгүй биз? гэж асуусанд,

	— Зарц нар ч байхгүй. Тогооч хүүхэн хөдөө эцэг эх дээрээ очсон гэхэд,

	— Танай байшинг үзэж болох уу? гэсэнд,

	— Бололгүй дээ... гэжээ.

	Штирлиц хоёрдугаар давхарт гарч хөшигний цаанаас гадагшаа харвал жижиг хотын мод тарьсан төв гудамж нь наад захаасаа цаад үзүүрээ хүртэл тов тодхон харагдаж байв. Төв гудамжинд нэг ч хүнгүй байлаа.

	Штирлиц дөчин минутын дараа «Мехико» гуанзанд очив. Тэнд «цээрлүүлэх зэвсгийн» нууцыг хадгалах асуудлаар ажиллаж байгаа тагнуул - төлөөлөгчтэйгөө уулзахаар болзсон байжээ. Тэнд ярилцах яриаг нь маргааш гестапын дарга сонсоод баярлаг гэж боджээ. Тэр бол нацистын ухаалаг эрдэмтэнтэй нацистын ухаалаг тагнуулчийн ярьсан сонин сайхан яриа байх болно. Атомын физикийн мэргэжилтэн Рунгег гестапогийнхон баривчилснаас хойш Штирлиц үе үе биеэ сэргийлэхийг мартдаггүй байлаа. Тэгэхдээ хааш яаш биш, бүх талаас буурьтай сэргийлж сэрэмжилдэг байжээ.

	 

	 

	— Фрау Кин таны амрыг эрье... Ажил маань яаж байна? Хүү сайн уу?

	— Баярлалаа ноёнтон минь... Хүү маань чарладаг болж миний санаа амарлаа. Миний бэртсэнээс болж хүүхдийн маань хоолойд гэм суусан юм болов уу гэж айж байсан. Эмч үзээд зүгээр л байна гэсэн.

	— Яамай л даа, тэнгэр минь! Хөөрхий хүүхдүүд... Дөнгөж хорвоогийн нүүр үзэж байгаа балчир амьтад ийм ч зовлон амсах гэж дээ... Энэ аймшигт хорвоо... Би танд дуулгах сонинтой ирсэн... 

	— Баяртай мэдээ юу?

	— Одоо цагт муу юм дуулдах нь их болжээ. Гэвч би танд тийм ч муугүй мэдээ дуулгана.

	— Баярлалаа. Таны сайн санааг хэзээ ч мартахгүй гэж Кэт хариу дуугарсанд,

	— Толгой чинь өвдөх нь гайгүй юу? гэвэл,

	— Овоо гайгүй. Юу ч бол толгой эргэх, дотор муухай болох нь намдсан гэсэнд,

	— Тархи хөдөлсний тэмдэг дээ гэхэд,

	— Тийм ээ. Миний энэ бөөн үс байгаагүй бол энэ хүү ч ерөөс байхгүй байсан сан... Тэр төмөр гулдан толгой дээр унахад энэ овгор үс маань зөөлөвч болжээ... гэсэнд,

	— Овгор үс ч юу байх вэ дээ сайхан үстэй юм байна... Би бүр анх ирэхдээ хараад гайхаж байсан юм... Та тусгай шингэн саван хэрэглэдэг байсан уу? гэхэд нь,

	— Тийм ээ. Авга ах маань Шведээс иран будаг, сайхан америк шингэн саван өгч явуулдаг байсан юм гэлээ. Кэт урьд шөнө, «даатгалын газрын ноёнтны» асуусан асуултыг эргэн эргэн санаад хамаг учрыг ойлгожээ. Тэгээд аль илүү хамгаалалт сайтай талаасаа цохиулъя гэж шийдсэн юм. Стокгольмд байдаг авга ахын тухай зохиомол намтар бол нэгэнт шалгагдсан найдвартай зүйл байв. Бас чемоданы асуудал бол хамгийн хэцүү нь гэдгийг мэдээд хэд хэдэн янзын шалтгаан зохиож бодлоо. Кэт өөрийн зохиосон шалтгааны хэр үнэмшилтэй болсныг мэдэх гэж санчгаараа хатгуултал боджээ. Тэгээд чемоданы тухай асуудал гарч ирвэл бие муу байна гэж шалтаглаад ядаж өнөөдөртөө булзаж зайлахаар боллоо. «Даатгалын газрын төлөөлөгчийг» ажил дунд нь харзнахаар шийдэв. Шведэд байгаа авга ах гэдэг бол Кэтийн хэрэгт хамгийн хялбар нь. Үүгээр л бие биеэ шалгаад үзье. Хамгийн гол нь түрүүлж эхлэх хэрэгтэй... 

	— Авга ах гэснээс... Тэднийх Стокгольмд утастай юу?

	— Бүү мэд ээ. Нөхөр маань тийшээ ер утасддаггүй л байсан даг... 

	Кэт Эрвинийгээ байхгүй болсон гэж нэг л итгэхгүй, итгэе гэсэн ч итгэж чадахгүй байлаа. Анх чимээгүй эхэр татан мэгшиж, бахардаж байгаад гайгүй болсны дараа настай асрагч авгай түүнийг аргадаж,

	— Хэрэггүй, охин минь... би бас хүүгээ сүйд боллоо гэж бодож байсан чинь эмнэлэгт хэвтэж байсан шүү. Одоо өрөөсөн хөлгүй догонцож байдаг. Цэрэгт авахаа больсон хойно амьд мэнд үлдэх биз... гэж ярьжээ.

	Кэт одоо даруйхан Штирлицэд зурвас бичиж, Эрвиний яасныг мэдэж өгнө үү гэж хүсмээр байсан боловч яасан ч ингэж болохгүй гэдгийг мэдэж, бас нөгөөтээгүүр Штирлицтэй холбоо барихгүй бол яагаад ч болохгүй гэдгийг бас мэдэж байлаа. Тийм учраас муу юм бодохгүйг аль болохоор хичээж, Штирлицтэй хэл авалцаж чадвал Эрвин нэг эмнэлгээс олдоно, тэгээд хамаг юм сайн сайхан болж, алтан нарны туяа гийж, гоолиг сайхан хус моддын навч намиа дэрвэлзсэн, дандаа өвөлгүй хавраараа, зунгүй намраараа байдаг жаргалтай сайхан цаг ирж, Эрвин минь хүүгээ хөтлөөд Москвагийн гудамжаар зугаална гэж элдэв сайхныг хүсэмжлэн бодож сэтгэлээ хуурч хэвтлээ... 

	Өнөө хүн үргэлжлүүлэн ярьсан нь:

	— Эмч нар таныг босож болно гэж зөвшөөрөхтэй зэрэг ахтайгаа ярихад тань манай пүүс тусална. Тэр шведчүүд чинь төвийг сахидаг болохоор баян чинээлэг улс байдаг юм шүү. Ах чинь танд туслах үүрэгтэй. Та хүүгийнхээ уйлж орилж байгааг харилцуураар ахдаа сонсгоорой. Тэгэхлээр сэтгэл нь уярна... За одоо ийм нэг юм байна... Танай даатгалын мөнгийг ерөнхийд нь шалгахыг хүлээлгүй ойрын өдрүүдэд танд анхны тэтгэмжийг өгье гэж би манай компанийн удирдлагатай ярьж тохирсон. Харин бидэнд батлан даах хоёр хүний нэр хэрэгтэй байна.

	— Юун хүн гэнэ ээ?

	— Уучлаарай. Би бол жирийн нэг түшмэл шүү дээ... Таныг үнэнч шударга хүн гэж батлан даах хоёр хүн хэрэгтэй байна... Надад битгий муу санаарай гэж дахин гуйя...

	— Тийм баталгаа өгөх хүн хаанаас олдох вэ?

	— Танд дотнын сайн нөхөд байхгүй юу?

	— Сайн нөхөд үү? Тийм сайн нөхөд байхгүй... 

	— За тийм байж... Танил талын хүн байгаа биз дээ? Таны нөхрийг таньдаг байсан гэж бидэнд батлан хэлэх энгийн танил... 

	— Зүгээр л «таньдаг» гээч гэж Кэт залруулав.

	— Нөхөр чинь амьд уу?!

	— Тийм.

	— Хаана байгаа вэ? Энд ир ээ юу? гэхэд нь, Кэт толгой сэгсэрч,

	— Үгүй. Нэг эмнэлэгт байгаа байх. Би нөхрийгөө амьд гэж итгэж байна гэлээ.

	— Би эрсэн... 

	— Бүх эмнэлгээр үү?

	— Тийм.

	— Цэргийн эмнэлэгт үзсэн үү?

	— Та нөхрийгөө яагаад цэргийн эмнэлэгт хэвтэнэ гэж бод оо вэ?

	— Манай нөхөр дайнд тахир дутуу болсон... офицер хүн... Ухаангүй хэвтэж байхад нь цэргийн эмнэлэгт аваачсан байж болно... гэвэл, тэр хүн инээмсэглээд,

	— Одоо би таны төлөө санаа зовохгүй байна. Таны ухаан саруул болж, бие чинь илт засарч байна. Удахгүй босож болох биз. Хүүхдээ салхинд гаргах хэрэгтэй. Өнөө үед цэвэр агаар бол хамгийн сайн эм. Одоогоор та надад нөхрийнхөө танилуудаас ганц нэг хүний нэр хэлнэ үү. Би тэр улсыг ятгаж байгаад маргааш болоход баталгаа гаргуулъя гэжээ.

	Кэтийн чих нь хий шуугьж, санчгаар нь хатгуулаад ирлээ. Юм асуух тутам чих нь удам шуугиад бүр толгой руу нь хангинуур төмөр алхаар цохиод байгаа юм шиг санагдав. Гэвч бүх тодорхой асуудлаас булзаж орхиод одоо дуугарахгүй бол дийлдсэн хэрэг болно гэдгийг ойлгов. Тэгээд өөрийн гудамжинд байдаг хамгийн их нурсан байшингуудыг саналаа. Аа тийм. Чөлөөнд гарсан генерал Нуш гэдэг хүн Эрвинээр радиолоо засуулж байсан юм байна. Тэр генерал Рансдорфт нуурын дэргэд суудаг. Түүнээс асуугаад үзэг гэж бодохын хамт

	— Ноёнтон минь, чөлөөнд гарсан генерал Фриц Нуштэй яриад үзэхгүй юу. Рансдорфт, нуурын дэргэд суудаг юм. Манай нөхөртэй эртний танил. Ийм үед бидэнд найртай хандаасай гэж тэнгэрт залбиръя... гэсэнд нөгөө хүн нэр хаягийг дэвтэртээ тэмдэглэв.

	— Фриц Нуш, Рансдорфт суудаг. Гудамжийг нь санахгүй байна уу?

	— Санахгүй байна... 

	— Лавлах товчооноос генералын хаягийг олж болох байх... 

	— Нас нь их дээр гарсан хүн юм шүү... Дайнд явахаа больсон... Ная гарсан.

	— Тархи нь гашлаагүй юм биз?

	— Юу гэнэ ээ?

	— Зүгээр ээ... Тэр генералыг зөнөсөн байх вий гэж айж байна... Миний дураар болдог сон бол далаас дээш насны бүх хүнийг ажлаас нь албан журмаар зайлуулаад, настныг асрах тусгай бүсэд явуулах сан. Өвгөд өтгөсөөс л энэ хорвоогийн хамаг гай үүсдэг... 

	— Та юу хэлнэ вэ, ноёнтон минь... их сайн генерал шүү... 

	— За тийм байж. Өөр хэн байна?

	«Корн авгайн нэрийг хэлэх үү? Осолтой юм. Бид тэднийд очиж амрахдаа нөгөө чемоданаа авч очсон. Гэрэл зургийг нь үзээд таних магадгүй. Нөхөр нь СС-ийн хошууч болохоор их зохимжтой хүн юм сан...» гэж Кэт бодох зуураа

	— Айхельбреннер авгайтай хэл авалцахыг оролдоод үзнэ үү. Потсдамд суудаг. «Тээрэм тийш» гудамжинд хувийн байшинтай гэж хэлсэнд,

	— Баярлалаа. Энэ чинь боломжийн хүн байна. Би энэ улсаар батлан даалт гаргуулахыг хичээе, фрау Кин ээ. Бас өөр нэг юм байна... Танай байшингийн харгалзагч, олдсон эд юмны дотроос танай хоёр чемоданыг таньсан. Би маргааш тэр хоёр чемоданыг авчраад тэр хүнийг эмчтэй байлцуулан чемоданыг онгойлгоно. Зарим нэг илүүчилмээр юм байвал та дор нь хэлээрэй. Бид танай хүүд хэрэгтэй цагаан хэрэглэлээр арилжъя гэлээ.

	Кэт дотроо «Энэ хүн ийм хэргээр л ирсэн нь ил байна. Өнөөдөр намайг нөхөдтэйгөө хэл мэдээ авалцахыг оролдоно гэж санажээ» гэж бодов.

	— Их баярлалаа. Таны буянт үйлийг тэнгэр харах болтугай. Буянт үйлийг тэнгэр бурхан хэзээ ч мартахгүй... гэж Кэтийг өгүүлэхэд,

	— Та лютерийн шашинтан уу? гэж асуув.

	— Үгүй. Манай гэрийнхэн хэзээнээс протестант шашин шүтэж ирсэн.

	— Би лютерийн шашинтан... Энэ яах вэ. Хүн бүр сэтгэлдээ нэг бурхантай байх хэрэгтэй... Хамгийн сүүлд нь ... гээд тэр хүн Кэтэд нэгэн бичиг өгч, — Тэтгэмжийн зарим хэсгийг даруй олгоно уу гэсэн энэ хүсэлтэд гарын үсэг зурна уу. Энд зурах юм. Баярлалаа. Хурдхан эдгээрэй. Баатар хүүгээ миний өмнөөс үнсээрэй... гэжээ.

	Тэр хүн жижүүрийн эмчийн өрөөнд асрагч авгайг дуудан аваачиж

	— Энэ хүүхэн таныг нэг тийшээ утасдаад өгөөч гэх юм уу, зурвас дамжуулаад өгөөч гэж гуйвал тэр дор нь надад утасдаарай. Ажил руу, гэр лүү, аль нь ч болно, бас хэдийд ч хамаагүй. Өдөр шөнө, хэдийд ч хамаагүй шүү. За бас энэ хүүхэн дээр хүн ирвэл ийш нь мэдэгдээрэй гээд утасны дугаар өгч, — Энэ хүмүүс танай эндээс гуравхан минут явах зайтай газар байгаа. Ирсэн хүнийг та ямар нэг шалтгаар, ямар ч хамаагүй шалтгаар саатуулж байгаарай гэж хэлжээ.

	 

	 

	Штирлицийг тасалгаанаасаа гарч явтал гудмаар Эрвиний чемоданыг бариад явж байгаа харагдлаа. Дотор нь радио нэвтрүүлэгч хадгалж байсан тэр чемоданыг мянгын дотроос ч андууралгүй таних билээ.

	Хоёр хүн хөгжилтэй хүүрнэлдсээр тэр чемоданыг штурмбанфюрер Рольфын тасалгаа тийш авч одоход Штирлиц огт ажиггүй тайван янзтай хойноос нь алгуурхан алхав.

	Лабораторид шинжилж үзэхэд Кэтийн хурууны мөр чемоданы гадна талд үлдсэнээр барахгүй, тааруулах хүрд, хуванцар чихэвч дээр бас үлдсэн байжээ. Үүнийг Штирлиц огт мэдээгүй яваа нь зүйн доторх хэрэг.

	Штирлиц нөгөө хоёр хүнийг мөрдөн байцаагч Рольфын тасалгааны үүдэнд хүртэл дагаж яваад, тэрхэн агшинд: штурмбанфюрерийн тасалгаанд одоо орох уу, эсвэл сүүлд болох уу гэдгийг эргэцүүлэн бодов. Штирлицийн хамаг бие сэтгэл хөвчийг нь татсан нум адил чангарч, чухам яавал зохихыг гүйцэд бодох завдал болсонгүй, гагцхүү сэтгэлийнхээ зөн бэлгэд дулдуйдаад Рольфын тасалгааны хаалгыг долоовор хурууныхаа үеэр хэд тогшиж, хариу хүлээлгүй дотогш ороод

	— Чи чинь дүрвэхээр бэлтгэж байгаа юм уу, даа? гэж инээд алдан асуулаа. 

	Штирлиц ингэж хэлье гэж урьдаас бэлтгэсэнгүй, сая л толгойд нь аяндаа ийм үг орж ирсэн нь тухайн энэ байдалд хэдэн цаг бодож байж олсон үгнээс ч илүү зохисон үг болов бололтой.

	— Үгүй ээ, энэ чинь радио нэвтрүүлэгч гэж Рольф хариулав.

	— Аа мөн... Цуглуулга хийдэг юм уу? Эзэн нь хаа байгаа вэ?

	— Эзэгтэй нь гээ. Эзэн нь мажийсан байх аа. Эзэгтэй нь нярай хүүхэдтэйгээ эмнэлгийн тусгай өрөөнд хэвтэж байгаа

	— Нярай хүүхэдтэй гэнэ ий?

	— Тийм ээ. Тэр шулмын толгой нь бэртсэн юм билээ.

	— Чи тэр өвчтэй хүүхнийг яах санаатай байна? Өвчтэй байхад нь байцаалтай биш дээ... 

	— Би бол яг тийм байхад нь байцаамаар байна. Эс тэгвэл лазагнасаар байтал... Гестапын салбарын манай нэг маанаг юм үүнтэй адил чемоданы зургийг тэр хүүхэнд үзүүлчихжээ. Өөрийн нь эд юмнаас байна уу гэж асуусан юм байж... Тэнгэрийн авралаар тэр хүүхэн зугтааж чадахгүй нь яамай. Хүүхэд нь тэнд бий. Хүүхдийн тасагт нэг ч хүн оруулдаггүй юм... Хүүхдээ орхиод явчихна гэж бодохгүй байна... Ер нь юмыг яаж мэдэх вэ дээ, золиг бол... Тэр хүүхнийг өнөөдөр энд авчрахаар шийдээд байна.

	— Зүйтэй. Тэнд харуул манаа тавьсан уу? Өөр хүнтэй холбоо барьчихаж магадгүй, цагдаж байх хэрэгтэй шүү дээ... 

	— Бид тэнд манай асрагчийг суулгаж, бас манаачийг манай хүнээр сольсон.

	— Тэгвэл нааш нь авчирсны хэрэг байгаа юм уу? Хамаг ажил хөөдөж мэднэ. Өөрсдийнхөнтэйгөө хэл мэдээ авалцах гэж оролдвол яана?

	— Би бүр эргэж орхиод байна. Сэхээ авчих вий гэж айж байна. Энэ оросуудыг халуун сэргэг дээр нь атгаж авах хэрэгтэй байдаг юм... 

	— Тэр хүүхнийг яагаад орос гэж мэд ээ вэ?

	— Үүнээс л хамаг хэрэг мандсан юм аа. Төрөхдөө оросоор чарласан юм байна лээ.

	— Хаана байгаа вэ?

	— «Шаритад». Тэгэхлээр нааш нь авчрахад аравхан минутын ажил гэжээ.

	Штирлиц нэг суниагаад хаалга тийш явж байхдаа

	— Бушуухан авчир... Нэг бодоход бүх ажиллагааг хөөдөж мэдэх юм... Тэр хүүхэн өөрсдийнхөнтэйгөө хэл мэдээ авалцах гэж оролдвол их сонин явдал үүсэж болох юм. Түүнийг өөрсдийнхөн нь одоо эмнэлэг бүрээр эрж байгаа байлгүй..,

	— Энэ таамгийг бид гүйцэд боловсруулаагүй байна... 

	— Боловсруул... Үүнийг та нар өнөөдөр хийхэд ч хожимдохгүй. Амжилт хүсье... гээд Штирлиц хаалганы тэндээс эргэн харж, — Энэ их сонин явдал даа. Тун сонин байна. Яарч түргэдүүзэй. Бас том дарга нарт илтгэсний хэрэггүй байх. Тэд чамайг яаруулна шүү дээ гэжээ.

	Штирлиц хаалга онгойлгон гарах гэснээ духаа алгадаж, инээд алдаад

	— Ээ мангуу.., Би уг нь чамаас нойрны эм гуйх гэж ирсэн юм шүү. Чамд шведийн нойрны сайн эм байдгийг хэн эс мэдэх билээ. Тэгээд ийм л хэргээр ирсэн юм... гэжээ.

	Штирлицийн хэлсэн сүүлийн үг сэтгэлд орцтой болжээ. Яриагаа эвтэйхэн дуусгасан нь геометрийн баталгаа шиг болсон байна. Хэрэгтэй яриагаа үүсгэж чаддаг байхын нөгөөтээгүүр яриагаа эвийг нь олж дуусгах эрдэм бүр илүү чухал байдаг. Одоо Рольфоос өөр дээр нь хэн ямар хэргээр орж ирсэн бэ гэж асуувал Штирлиц ирж нойрны эм гуйсан гэж хариулах биз ээ. Рольфын авга ах нь эмийн сангийн хүн тул Рольф энэ газрынхны тэн хагасыг нойрны эмээр хангадаг юм.

	... Рольфтой ярьсны дараа Штирлиц одоо дэлбэртлээ уурласан хүний дүр гаргах ёстой болов. Тэгээд Шелленберг дээр орж

	— Бригаденфюрер ээ, би өвчтэй гэж шалтаглаад ер нь ч бие тааруухан байгаа болохоор, сувиллын амралтад арваад хоног явах чөлөө гуйвал дээр байна. Эс тэгвэл би тэсэхгүй нь ... гэлээ.

	Штирлиц тагнуулын газрын даргад үүнийг хэлэхдээ царай нь зэвхий цонхигор, бараг үнсэн хөх болсон байв. Энэ нь гагцхүү Кэтийн хувь заяа, тэгэхлээрээ өөрийн нь хувь заяа шийдвэрлэгдэж байгаагаас болсон ч юм биш. Кэтийг энд авчраад яахыг Штирлиц төсөөлж байлаа: дөрвөн цаг байцаасны дараа нярай хүүхдийн нь шилэн хүзүүнд буу тулгаад, үнэнээ өчихгүй бол хүүхдийг эхийн нь нүдэн дээр буудан ална гэж сүрдүүлнэ. Энэ бол Мюллер өвгөний хэзээний сурсан гэнэдүүлэг. Тэд нэг ч хүүхдийн шилэн хүзүү рүү буудан алж байгаагүй. Тэр нь өрөвдсөнийх биш ээ, огт тийм биш. Мюллерийн хүмүүс энэ байтугай энэнээс булай муухай хэрэг үйлдэхээс сийхгүй. Гагцхүү хүүхдийг буудан албал эх нь солиороод бүх ажиллагаа нурна гэдгийг тэд мэднэ. Гэвч ингэж сүрдүүлэх арга нь баараггүй болдог байжээ.

	Штирлиц Кэтийг хэргээ улайвал өөрийг нь хэрхэн тамлахыг бодож хирдхийсэндээ ч царай нь үнсэн хөх болсон юм биш. Ердөө л Штирлицийг ихэд хилэгнэсэн хүний дүр үзүүлэхэд сэтгэлийн нь хөдлөл бие цогцсоо бүрэн захираад, бие сэтгэл хоёр хослон нийцсэнээс царай нь тийнхүү хувирчээ. Гагцхүү аугаа их жүжигчид ингэж чаддаг билээ. Ёстой тагнуулч хүн бол жүжигчин буюу зохиолчтой ойролцоо. Тагнуулч хүн өөрийн үнэнийг бүтээхдээ жүжигчин буюу зохиолчийн хуулийг дагадаг. Харин жүжигчин хүн алдаж тогловол ялзарсан жимс ногоогоор шидүүлээд өнгөрдөг, зохиолч хүн учир шалтгааны холбоо авцалдаагүй худлаа юм бичвэл шүүмжлэгч нарт дооглуулаад өнгөрдөг байхад тагнуулч хүн нэг л алдвал амиа алдах аюултай билээ.

	— Юу бол оо вэ? Та яах нь энэ вэ? гэж Шелленбергийг гайхан асуухад,

	— Битгий муурч унаарай, гэхдээ миний бодлоор бид бүгдээр сэжиглэгдэж, Мюллерийн хараанд орсон улс юм байна. Өчигдөр Фридрихштрасст миний хойноос дагуул явуулж өвчигнөсөн. Өнөөдөр бүр түүнээс илүү хөгтэй юм болоод байна. Маш идэвхтэй ажиллаж байсан бололтой орос хүүхнийг нэвтрүүлэх аппараттай нь олсон байх юм. Би тэр радио нэвтрүүлэгчийг найман сарын турш эрж байгаа хүн. Гэтэл энэ хэргийг яагаад Рольфод шилжүүлдэг юм бэ? Рольф радио тагнуулын учрыг хэр зэрэг мэддэг бол би ч хоёр эмийн хоорондоо явалдахыг тэр зэрэгтэй мэдэж таарна! гэлээ.

	Шелленбергийг тэр даруй утасны харилцуур тийш сарвайхад нь Штирлиц хорьж,

	— Хэрэггүй. Огт хэрэггүй. Хэрүүлийн нэмэр. Тагнуул, сөрөг тагнуулын хооронд өнөөх салдаггүй хэрүүл маргаан дахиад даамжирна. Хэрэггүй. Тэгснээс надад зөвшөөрөл өгнө үү. Би одоо тэр орос хүүхэн дээр очиж, нааш нь авчраад ядахдаа эхний байцаалтыг хийе. Би биеэ дээгүүр бодож байгаа байж магадгүй. Гэхдээ би Рольфоос дээр байцааж чадна. Дараа нь тэр хүүхнийг Рольфод шилжүүлбэл шилжүүлнэ биз. Би нэр алдар хөөхгүй, ажлын ашиг тусыг илүү бодож байна гэсэнд,

	— Одоо тийшээ яв. Би юу ч гэсэн райхсфюрерт утасдъя гэж Шелленбергийг хэлэхэд,

	— Та өөрөө очвол дээр биз. Энэ мундартай явдал надад нэг л тусгүй санагдаад байна гэж Штирлиц өгүүлсэнд,

	— Одоо тийшээ явж хийх ажлаа хий. Дараа нь нөгөө ламын тухай ярилцъя. Бидэнд тэр лам өнөө маргаашгүй хэрэг болно... гэхэд нь,

	— Би хоёр ажлын хооронд биеэ хувааж чадахгүй гэсэнд,

	— Чадах л хэрэгтэй. Тагнуулчин хүн нэг бол дороо бууж өгдөг үгүй бол огт бууж өгдөггүй юм. Ганц нэг ховор тохиолдлыг эс тоолбол Мюллерийн зандалчдыг тусгай аргаа хэрэглэсний дараа улайж орхидог. Эхний хэдэн цагийн дотор танд бүх учир тодорхой болно. Тэр хатагтай өчиг өгөхгүй бол Мюллерт шилжүүлээрэй. Тэднийхэн хад мөргөж тархиа хагалаг. Хэрэв өчиг өгвөл амжилтынхаа дансанд бүртгэж аваад баваар хөгшний өмнө ханхалзъя, гэжээ.

	Шелленберг зэвүү нь хүрсэн үедээ өөрийн хамгийн их үзэн яддаг хүний нэг — гестапын дарга Мюллерийг ийнхүү «баваар хөгшин» гэж нэрлэдэг байжээ.

	 

	 

	Штирлиц эмнэлгийн хүлээн авахад СС-ийн тэмдгээ үзүүлээд Кэтийн хэвтэж буй тасагт оров. Кэт Штирлицийг хармагц бүлтгэнээд дорхноо нүд дүүрэн нулимс мэлтгэнүүлж гараа сарвайхад нь Штирлиц түүнд ам ангайх завдал өгсөнгүй, аппарат тавьчихад тохиромжтой салхи оруулах хоёр нүх байх тул дуу хураагч байж магад хэмээн хаширлаж

	— Фрау Кин та юмаа бэлтгээрэй. Та нэгэнт дийлдсэн. Тагнуулчин хүн дийлдэхийн дүртэй дийлдэж чаддаг байх ёстой. Таны зөрж мэтгэнэ гэдгийг мэдэж байна. Тэр дэмий. Манайх таны нууц түлхүүрт дөчин мэдээг барьж авсан. Одоо таны хувцсыг авчрахлаар би таныг аваад явна. Хэрэв бидэнтэй хамтран ажиллавал таны амь биед хор хүргэхгүй гэж амлая. Таныг зөрж зүтгээд байвал юу ч амлаж чадахгүй шүү гэлээ.

	Асрагч авгай, Кэтийн костюм, пальто туфлийг авчрахыг хүлээж байх зуур Кэт ямар зан аягтай байх ёстойгоо Штирлицийн үгнээс ойлгож мэдээд

	— Намайг хувцсаа өмстөл та гадаа хүлээж байхгүй юу? гэж өгүүлсэнд,

	— Үгүй. Би гарахгүй. Би буруу хараад ярих юмаа ярьж байя. Та юу хариулахаа бодож байгаарай гэж Штирлицийг хэлэхэд,

	— Би юу ч хэлэхгүй. Над ярих юм байхгүй. Би тамир муутай хэвээр, чухам юу болсныг ч мэдэхгүй байна. Энэ хэргийн учир нь амархан олдоно гэж бодож байна... Миний нөхөр бол дайнд тахир дутуу болсон офицер хүн... гэж хэллээ.

	Кэт өөрийн хүний барааг хараад жигтэйхэн баярлах сэтгэл төрж, нэгэнт аймшигтайн дотроос аймшигтай зовлон, ганцаар байхын зовлон хойно үлдсэн болохоор одоо ямар ч хэцүү сорилт шалгалтыг давж чадна гэсэн итгэл төржээ.

	Штирлиц түүний үгийг тасалж

	— За боль доо. Танай радио нэвтрүүлэгч манайд бий. Радио мэдээ чинь бас бий. Нууц түлхүүрийг нь тайлаад уншчихсан. Энэ бол яагаад ч мэлзэхийн аргагүй эд мөрийн баримт мөн. Танаас нэг л юм шаардана. Бидэнтэй хамт ажиллах хэрэгтэй! гээд эргэн харж, нүдний харц нүүр царайн байдлаар учир таниулан, сайтар анхааран сонсож, ойлгож авбал зохих маш чухал юм ярьж байгаагаа мэдүүлэхийг аль болохоор хичээж, цааш ярьсан нь: — Миний саналыг хүлээж авсан нь дээр шүү. Нэгдүгээрт, таны мэдэх юм бага байлаа ч гэсэн өөрийн мэдэх бүхнийг ярих хэрэгтэй, хоёрдугаарт хойшлуулж алгуурлалгүй, хоёр гурван хоногийн дотор манай талд ажиллаж эхлэх хэрэгтэй... гэв.

	Машинд суусан хойно ярьж болохгүйг Штирлиц мэдэж байв. Хойноос тагнах машин явж байсныг Мюллер санамсаргүй тохиолдол болсон юм шиг ярилаа ч гэсэн дуу хураагч аппарат тавьсан байж тун болзошгүй. Тэгэхлээр гудамд гараад хамгийн гол чухал юмаа ярих боломжтой байлаа. Гэхдээ энд ярьж байгаа үгийг сонсоод Кэт гол зүйлийг ойлгох ёстой байлаа. Гудмаар явж өнгөрөхөд хоёр минутын хугацаа орохыг Штирлиц сая дээшээ гарч ирэх хооронд цаг харж мэдсэн байна.

	Асрагч авгай, Кэтийн хүүхдийг авчирч өгөөд

	— Хүүхэд бэлэн... гэж хэлэхэд нь Штирлицийн дотор арзасхийв. 

	Энэ нялх амьтныг гестапод, шоронд аваачих гэж байгаа болохоор ингэж дотор арзасхийхээсээ илүү, бас адилхан эх хүн байж таармаар осолгүй эм хүн ийнхүү «хүүхэд бэлэн» гэсэн аймшигт үгийг санаа амарлингуй хэлэхэд нь хирдхийн цочжээ.

	— Та хүүхэд тэврэхдээ түүртэх байх. Би машинд аваачаад өгье гэж асрагч авгайг хэлэхэд, Штирлиц

	— Хэрэггүй. Та яв. Фрау Кин хүүхдээ өөрөө тэврэг. Бас гудамд өвчтөн байлгахгүй байх талаар анхаараарай гэлээ.

	Асрагч авгайг гарахад Штирлиц хаалга онгойлгож, Кэтийг түрүүндээ гаргаад, сугадан авч, хүүхдээ тэврэхэд нь тусалж явсан болов. Кэтийн гар салгалаад байгааг мэдэж, хүүхдийг нь авч тэврээд

	— Сайн чагнаж бай, жаал минь. Тэд бүгдийг мэдчихсэн шүү... гэж амандаа янжуур зуусан чигтээ аяархан өгүүлсэнд,

	— Тамхиа хая. Утаа нь хүүхдийн нүдэнд орчихно гэж Кэтийг гуйхад,

	— Болохгүй. Тухайн байдалд энэ хамгийн аймшигтай нь биш. Хоромхон зуурын хугацаа байна. Анхааралтай чагнаж бай. Тэд чамаар манайханд дамжуулах мэдээлэл өгнө. Сайн арцалдаж, баталгаа шаардаж, заавал хүүхэдтэйгээ хамт байна гэж зүтгээд байгаарай... Хүүхдээ л гэж зүтгээд бай. Бидний яриаг хальсанд бичээд авах магадгүй. Тийм учраас миний тасалгаанд яг зохицуулж аашлах хэрэгтэй. Бидний радио мэдээний нууц түлхүүрийг тайлаагүй байгаа. Чи нууц түлхүүрийг мэдэхгүй гээрэй. Нууц түлхүүрийг Эрвин тайлдаг байсан, чи өөрөө зөвхөн радист байсан гээрэй. Бусдыг нь би даая. Эрвин тагнуулын удирдагчтай уулзахаар Кантшрасс, Рансдорфт очдог байсан, хэн байсныг мэдэхгүй гээрэй. Эрвин дээр Гадаад яамны нэг хүн ирдэг байсан гээрэй. Машинд суугаад зургийг нь чамд үзүүлнэ. Гүйцлээ. Мэдсэн биз? гэв.

	Гадаад яамны хүн гэдэг нь долоо хоногийн өмнө машинтай явж байгаад осолдож амь үрэгдсэн дорнод газрын зөвлөгч Хайнц Корнер юм. Энэ бол төөрөлдүүлэх буруу мөр. Гестапынхан үүнийг шалгах гэж мунгинаж байх хооронд арав - арван таван хоногийн зай гарах нь гарцаагүй. Одоо бол ганц өдрийн дотор ч олныг шийдэж болох байв.

	Рольф радист орос хүүхэн «Шарите» эмнэлгээс алга болсныг таван цагийн дараа Мюллерт илтгэжээ. Мюллер галзууртлаа уурлав. Дахиад хоёр цагийн дараа түүнд Шелленберг утасдаж

	— Амрыг эрье. Түншээ! Штирлиц, радист орос хүүхнийг авчирч байцаагаад манай талд ажиллахыг зөвшөөрүүлж чадсан байна. Бидэнд сайхан бэлэг барилаа. Штирлицийн энэ амжилтад Райхсфюрер баяр хүргэсэн гэж хэлжээ.

	 

	 

	Нууц түлхүүрийг тайлж чадаагүй байгааг Штирлиц мэдэж байв. Ер нь тэр бол Штирлицийн хувийн шифр бөгөөд түлхүүр нь гестапод байхгүй болохоор яагаад ч тайлах аргагүй. Тагнуулын төвөөс Штирлицэд ирүүлж байсан радио мэдээ өөрөө түлхүүртэй, түүнийг радист мэдэхгүй ч байж болно. Ийм зүйлийг зөвхөн нууц түлхүүр тайлагч мэдэх үүрэгтэй билээ. Гэтэл тэр хүн нь нурсан байшин дор булагдаж, үүрд дуугүй болжээ.

	Шелленбергийн тасалгаанд Мюллер тэр хоёрын хөгжилтэй сул яриа дэлгэж байхыг Штирлиц чагнаж суухдаа өөрийн дайчин нөхөр Катенька Козлова буюу Кэт Кин, Инга, Энрикийг энд авчирсан нь зөв үү? гэж өөрөөсөө зуунтаа асуулаа. Уг нь Кэтийг машиндаа суулгаж аваад, СС-ийн тэмдгээ үзүүлж, Бабельсбергт аваачиж, дараа нь байр олж, шинэ бичиг баримт олоод өгч болох л байв. Ингэвэл Кэтийн амийг аврах боловч харин тагнуулын төвөөс өөрт нь итгэж даалгасан ажиллагаа, олон зуун мянган орос цэргийн амь настай холбоо бүхий ажиллагаа, Европын ирээдүйн хувь заяанд аль нэг талаар нөлөөлж болох ажиллагааг нураана гэсэн үг болох байлаа. Кэтийг эмнэлгээс хулгайлан босгосны дараа гестапынхан бүгдээрээ эрэлд гарна гэдгийг Штирлиц ойлгож байлаа. Бас Кэт зугтан зайлж чадлаа ч гэсэн нууц цагдаагийн газрын тэмдэг, машин, гадаад дүр төрхөөр хөөгөөд мөрдөхөд зайлшгүй Штирлиц дээр хөтлөн ирэхийг ойлгож байлаа. Тэгэхлээр Штирлиц өөрөө ч нууц байдалд орох хэрэгтэй болно. Энэ нь ажиллагааг нурааснаас өөрцгүй болно. Туйлын найдлагатай юм шиг санагдах ямар нэг байшинд хоргодох нь хэдийгээр гайхалтай мэт боловч Кэтийн хувьд гестапын талд ажиллахыг зөвшөөрөөд гестапын нэг нууц байранд сууж байснаас илүү аюултай. Гестапынхан өөрсдийн талд шилжин ирж, хуучин эзнийхээ эсрэг ажиллахыг зөвшөөрсөн тагнуул - төлөөлөгчид гайгүй нэг ханддаг юм. Штирлиц толгойгоо тавьж байгааг мэдэж байв. Сүйрч дуусах цаг нь ойртож байгаа Мюллерийн зандалчид улам улайрч, шорон гяндандаа байгаа хүн бүхнийг устгана гэдгийг мэдэж байлаа. Ийм учраас Штирлиц Кэтэд үг зааж өгөхдөө нөхөр нь амь үрэгдсэн, өөрөө ямар ч байсан хуучин даргынхаа гарт орж болохгүй болсон тул Орос оронтой ямар ч холбоогүй боллоо гэж хэлээрэй гэсэн юм. Кэтийг гестапод шилжүүлж орхивол ийм арга хэрэглэхээр бэлтгэжээ. Хэрэв Кэтийг цаг үргэлж Штирлицийн мэдэлд байлгана гэсэн бат итгэл байвал нэг их сэтгэл зовох юмгүй, зөв үү, буруу юу? гэж өөрөөсөө зуунтаа асуухын ч хэрэггүй байх сан. Штирлиц, Кэтийг СС-ийн харуул хамгаалалтын дор нууц «радио байранд» суулгаж байгаад, хэрэгтэй цагт хүүхэдтэйгээ хамт яагаад ч олдохгүйгээр алга болох тийм арга зохиож болох сон. Одоо фронтын байдал туйлын эмгэнэлтэй бөгөөд герман орны төв нутгаар тоймгүй олон оргодол босуул хүн хөлхөж байгаа боловч гестап урьдын адил эмх цэгцтэй ажиллаж, хоёр хүн тутмаас нэг нь хөршийнхөө талаар хов мэдээлэл өгч, цаадах нь ховлон мэдүүлэгчийнхээ талаар бас мэдээлэл өгсөн хэвээр байгаа юм. Германы нууц цагдаагийн газрын бүтэц байгууллыг мэдэхгүй гэнэхэн хүн л тэр булингарт уснаас саадгүй зайлж чадна гэж найдах юм биз ээ.

	 

	 

	Орос эмэгтэйг байцаасан анхны байцаалтыг Мюллер гурван цагийн турш шалгаж, Штирлицийн ирүүлсэн тэмдэглэлийг СС-ийн штандартенфюрер фон Штирлицийн ширээний хажуугийн залгуурт тавьсан дуу хураагчийн хальстай тулган үзлээ.

	Орос хүүхний хариулт бүрэн тохирч байв. Штандартенфюрерийн асуултыг түргэн бичлэгээр тэмдэглэсэн байх бөгөөд радист орос хүүхэнд хэлснээс нь зөрөөтэй байлаа.

	— Ямар ч бол энэ Штирлиц догь ажиллаж байна. Тэр хүүхнийг хэчнээн мундаг бэлтгэснийг сонс л доо гэж Мюллер Рольфт хэлээд хальсыг буцаан ороож, Штирлицийн яриаг залгасанд

	— Таны баривчлагдсан нь Москвад таны тухай ялын тогтоол нэгэнт гарсантай адил юм. Хэний ч мэдээжийн ийм юмыг би танд дахин давтан хэлээд яах вэ. Гестапод баригдсан хүн үхэх ёстой. Гестапаас амьд гарсан хүн заавал урвагч байдаг. Тийм биз дээ? Нэгдүгээрт ийм. Би хүний хувьд, райхын офицерын хувьд таныг өрөвдөж байгааг ойлгож байгаа биз ээ. Бид таны хүүхдийг салгаж аваад хүүхэд тэжээх газар өгөхөөс өөр аргагүйд хүрвэл эх хүн яаж зовохыг мэдэж байна. Хүүхэд чинь эхээсээ үүрд хагацна. Миний үгийг зөв ойлгоорой. Таныг сүрдүүлж байгаа юм биш. Би өөрөө таны хүүхдийг салгахаа байя ч гэсэн миний дээр дарга нар байдаг. Таны хүүхдээ тэврээд сууж байгааг хараагүй хүн тушаал өгөхөөсөө торохгүй шүү дээ. Би тушаалыг дагахгүй байж болохгүй. Миний эх орон танай оронтой дайтаж байна. Дөрөвдүгээрт. Алма-Ата хотод Москвагийн киноны зүтгэлтнүүдийн авсан танай кино зургийн хуулбарыг бид тухайн үедээ олж авсан. Тэр кинонд германчуудыг мал шиг тэнэг амьтад байдаг юм шиг, манай байгууллагыг галзуугийн газар шиг үзүүлсэн байна билээ. Тэр бүгд үнэн юм бол, бид тийм мал шиг тэнэгүүд юм бол яагаад Кремлийн хаалганы дэргэд хүрч, Ижил мөрний тэнд очиж чадсан юм бэ?..

	Штирлиц ингэж хэлээд Кэт өөд нүд ирмэснийг Мюллер яагаад ч харж чадахгүй байсан нь мэдээжийн хэрэг. Тэгээд Кэт даруй учрыг ойлгож,

	— Тийм нь тийм. Одоо бол Улаан Армийн ангиуд Берлиний хаалганы дэргэд ирээд байгаа гэхэд нь,

	— Тэр үнэн. Манай цэргийг Кремлийн үүдэнд очоод байхад та нар Берлин хүрнэ гэж итгэж байсан. Түүн шиг бид ч гэсэн одоо удахгүй Кремлийн дэргэд эргэж очно гэж бат итгэж байна. За хоосон маргааныг орхиё. Энэ тухай ярьсны учир гэвэл манай нууц түлхүүрийн мэргэжилтэн нар ерөөс тийм тэнэг улс биш гэдгийг хэлэх гэсэн юм. Тэд таны нууц түлхүүрээс олон зүйлийг мэдэж авсан. Таны хийж байсан радистын ажлыг манай нэг хүн гүйцэтгэж чадна... 

	Штирлицийг ингэж хэлээд дахин нүд ирмэхэд нь Кэт

	— Танай радист миний нэвтрүүлгийн хэлбэрийг35 мэдэхгүй. Манай тагнуулын төв бол миний хэлбэрийг маш сайн мэднэ гэсэнд

	— Тэр үнэн. Гэвч таны нэвтрүүлгийг бичээд авсан хальс манайд бий. Түүгээр манай нэг хүнд таны хэлбэрийг сургахад амархан. Тэр хүн таны орноос ажилладаг болно. Ингэснээр та бүрмөсөн сэжиглэгдэнэ. Таныг эх орондоо очиход хэрхэвч өршөөхгүй. Та үүнийг миний адил юм уу, бүр надаас илүү сайн мэдэж байгаа гэлээ.

	Штирлицийг дахин толгой дохиход Кэт хариу хэлсэнгүй, унтаж байгаа хүүгээ тэврэн дуугүй суусаар байв.

	— Таныг болох бүтэх талаас нь бодъё гэвэл танай удирдлагад таны тухай огт мэдэгдэхгүй өнгөрөх арга олдоно гэхэд Кэт Штирлицийн дохио өгөхийг хүлээлгүй хариулсан нь 

	— Тийм арга байхгүй

	— Та эндүүрч байна. Тийм бололцоо бий. Таны баривчлагдсаныг манай нэг ч бичиг баримтад бичиж тэмдэглэхгүй. Би таныг сайн нөхөдтэйгөө хамт тусгай байранд суулгана. Тэнд таны охин аятай тохитой байх болно.

	— Хүү юм шүү... 

	— Уучлаарай... Та сүүлд өөрсдийнхөн дээрээ очоод нөхрийг чинь амь үрэгдсэнээс хойш тан дээр нэг хүн ирж нууц болзооны үгийг хэлсэн гээрэй... 

	— Нууц болзооны үгийг би мэдэхгүй... 

	— Нууц болзооны үгийг та мэднэ. Түүнийг та мэдэх учиртай гэж Штирлиц шургуу давтан хэлээд, — Гэхдээ тэр үгийг заавал хэлүүлнэ гэхгүй. Тэр бол шальгүй зүйл, хоосон хөөрүү тоглоом. За тэгээд нууц болзооны үгийг хэлсэн тэр хүн таныг энэ байранд авчирч, нууц түлхүүрт цахилгаан мэдээ өгснийг нь та Төвд нэвтрүүлсэн гээрэй. Энэ бол таныг хэрэгт холбогдолгүй болгож цагаатгах арга. Тагнуулчдын тухай жүжиг, кинонд бодох цаг гаргаж өгдөг юм билээ. Би танд бодох цаг гаргаж өгөхгүй. За юу, үгүй юу, одоо даруй хэл гэжээ.

	Хэсэг дуугүй болов.

	... Мюллер Рольф өөд харж:

	— Хүүхдийн хүйсийг андуурч ганц л алджээ. Хүүг нь охин гэсэн байна. Бусад талаар гарамгай сайхан ажиллаж шүү гэж хэлэв.

	— ... За... гэж Кэт шивгэнэх шахуу аяархан хариулсанд,

	— Дуулдахгүй байна гэж Штирлицийг өгүүлэхэд.

	— За гэж байна! За! За! гэж Кэт хашхирав.

	— Сайн байна. Орилж чарлаад яах вэ. Та анх манай эсрэг ажиллахыг зөвшөөрөхдөө юу хийж байгаагаа мэдсэн хүн байгаа биз.

	— Надад бас хэлэх нэг үг бий шүү.

	— За тэрийгээ хэл

	— Нөхөр маань үрэгдэж, би өөрөө баривчлагдсанаас хойш эх орноо эргэж харах нүүргүй боллоо. Хойшдоо намайг миний хуучин удирдагчдын гарт оруулахгүй гэж батлан даах юм бол би танай талд ажиллана... 

	Гэнэт Кэтийн царай хувхай дааж, сандлаасаа алгуурхан гулсахад нь Штирлиц завдан ухасхийж, хүүхдийг нь шүүрэн аваад жижүүрийг дуудаж

	— Баривчлагдсан эмэгтэйг манай шоронгийн эмнэлэгт хэвтүүл. Тун эвлэг зөөлөн харилцах талаар анхаараарай... Мэдрэлийн цочролоос ийм болж байна, зүгээр болно, гайгүй!.. гэж хэллээ.

	 

	 

	Штирлицийг Шелленбергт,

	— Бид энэ хүүхнийг алдаж болохгүй. Алдвал ангайсан тэнэгийн ажил болно. Ялангуяа ламыг ашиглан ажиллагаа хийх гэж байгаагаа бодох хэрэгтэй байна. Та райхсфюрерийн дэмжлэгийг авч чадвал ёстой сайхан ажил болох юм сан гэж өгүүлсэнд,

	— Үзээд алдъя. Учир шалтгаан нь юу бил ээ? гэж Шелленбергийг лавлахад Штирлиц далаа хавчиж,

	— Учир шалтгаан олон бий гэсэнд

	— Португалиар дамжуулаад хуурамч мэдээ өгч болно, Москвад бид өөрсдөдөө ашигтай мэдээ өгч байгаад тархийг нь эргүүлнэ. Ямар вэ дээ? гэж Шелленбергийг өгүүлэхэд,

	— Сайхан л юм. Даанч осолтой доо... гэхэд,

	— За яах вэ, бодоцгоомз. Штирлиц таны амжилтад баяр хүргэе. Одоо ч бид хөгшин Мюллерийн өмнө ханхалздаг хэрэг ээ. Сайн байна, тун сайн байна гэжээ.

	 

	 

	Штирлиц атомын шинжилгээний салбарт хийж буй ажлын хэмжээг олж мэдэхийг өөрийн нэн тэргүүний зорилт хэмээн үзэж, чухамхүү энэ талаар учрыг олж хужрыг тунгаавал зохих хамгийн чухал асуудлууд бий гэж үздэг боловч нөгөөтээгүүр ганц хүн олноос онцгой, түмнээс төгөлдөр арилсан ухаантай байлаа ч бүх зүйлийг яагаад ч дийлэхгүй гэдгийг маш сайн мэдэж байв.

	Чухам ийм учраас Төвтэй холбоогүй болсондоо ихэд харамсаж байлаа. Дайсан этгээд тагнуулчин хүний ийм байдлыг идэвх санаачилга муугийнх гэх буюу хариуцлагаас айж, зоримог шийд гаргахаас хужийсных, биеэ дааж сэтгэж чаддаггүйнх гэж үзэх хандлагатай байдаг. Гэтэл энэ нь жинхэнэ хэрэг дээрээ нэг талаар тагнуулчин хүний уг ажил мэргэжилдээ нэвтэрхий сайныг, нөгөө талаар түүний үзэл суртлын мятаршгүй батыг харуулж байгаа юм. Төвөөс удирдамж, заавар авахгүй бол цаг хоосон өнгөрүүлэх буюу ямар ч ашиггүй осолтой байдалд орж болзошгүйг жинхэнэ нууц ажиллагч мэднэ. Юу вэ гэвэл тагнуулчин хүн төвтэйгөө холбоо тасраад өөрөө толгой мэдэж нэг зорилт тавилаа гэхэд тэр нь дэлхийн бөмбөрцгийн өөр хэсэгт өөр үед өөр хүн хэдийн шийдвэрлэчихсэн зорилт байж магадгүй. Гадаадад сууж буй тагнуулчин хүн Төвтэйгөө холбоогүй бол өөрийн ажлын үр ашгийг гүйцэд үнэн зөв үнэлж чадахгүй.

	Штирлиц олон жил харь газар суухдаа Төвөөс ирсэн цөөн үгтэй нууц мэдээний өнгө аялгыг маш нарийн ойлгож сурчээ.

	Борманыг халз дайрсан нь үл ойлгогдох шалтгаанаар бүтэлгүй болсны дараа Штирлицэд Москватай холбоо барих нь зайлшгүй чухал хэрэгтэй болжээ. Төвөөс Бормантай шууд буюу дам холбоогүй ч бол ядахдаа түүний тогоочийн хадам ахын дүү хүүхэнтэй суусан хүний үеэл ахын зээ охинтой ч болтугай танил талын холбоотой ганц хоёр хүний нэр, ганц хоёр хаяг ирвэл их тус болох байлаа... 

	Садан төрлийн ийм холбоо сонин хачин санагдаж Штирлиц хүд хүд инээв.

	Штирлиц «Алгуурлавал аминд хүрэх аюултай болоод байна. Би Плейшнерийг явуулахаас нааш ламыг Бернд явуулж болохгүй. Гэтэл Борманы хөлд нь суух арга олоогүй байж Плейшнерийг хил давуулаад ямар ч ашиггүй. Төвөөс радист ирүүлэхийг хүлээнэ гэвэл бүтэн сараас наашгүй хугацаа өнгөрнө. Гэтэл одоо бүтэн сар хүлээж байх нөхцөл алга. Бүхий л байдлаас үзэхэд хэдхэн хоног юм уу, сайндаа л долоо хоногийн дотор хэрэг нэг тийшээ болох төлөвтэй байна» гэж бодов.

	Штирлицийн цааш нарийвчлан бодсон нь: Борман яагаад уулзахаар ирсэнгүй вэ? Нэгдүгээрт миний захиа хүрээгүй байж болох юм. Тэр захиаг Гиммлерийн хүмүүс зуураас нь барьж авсан байх магад. Гэвч юу л бол. Захидлыг Борманы гарт бариулах ёстой нууц бичиг захидлын хамт явуулж чадсан болохоор тэр дундаас захидлыг хулгайлж авна гэдэг бол дэндүү осолтой хэрэг. Учир нь бүх шуудан харилцааг райхсфюрерийн нарийн бичгийн дарга нарын газрын нууц хэлтсийн ажилтан нарыг шалгасны дараа Штирлиц захиагаа хамтруулсан юм. Хэдий тийм боловч захидлыг зуураас хулгайлсан байж болохыг Штирлиц үгүйсгэсэнгүй. Хоёрдугаарт Штирлиц илгээсэн захидлаа эргэн бодож үзээд хэд хэдэн аягүй алдаа хийснээ мэдэв. Штирлиц өөрийн зан байдал, хүнтэй ярьсан зүйл, бичсэн захидлаа эргэн эргэн шинжиж, үзээд алдаж эндсэн байвал «аз мэдсэн хэрэг» гээд орхичихдоггүй, алдаа эндэгдлийн харгайгаар үүсэж болох байдлаас гарах арга замыг даруй сүвэгчилж эхэлдэг заншилтай болсон нь олон удаа түүний аминд орсон билээ. Борманд захидал илгээсэн нь Штирлицийн биед ямар ч аюулгүй. Штирлиц тэр захиаг бөмбөгдөлтийн үед бичиг хэргийн машинаар машиндсан тул шууд хөөж мөрдөх зам байхгүй. Ердөө л Борман шиг их гарын хүнд дэндүү ая тал зассан өнгөтэй, тодорхой баримт багатай, үүнээс болоод биет тодорхой санал багатай захидал болсон байна. Төрийн том хүний ухаан нь фашист төрийн зэрэг дэвийн шатны доод давхарт байгаа хүмүүсийн ухаан бодлоос ялгаатай. Чухамдаа хэний ч хяналт шалгалтгүйгээр асар их хариуцлагатай шийдвэр гаргадаг Борман шиг төрийн том хүн гагцхүү урьд нь хэний ч мэдээгүй бөгөөд төрийн ажлын үүднээс цаашдаа хэрэг болох тийм зүйлийг мэдээлсэн байвал захирагдсан хүнтэйгээ уулзаж ярилцдаг аж. Штирлицийн цаашид эргэцүүлэн бодсон нь нөгөө талаар Борманд, Гиммлерийн нэрийг гутаах сэжиг бүхий материал атга чимхийн төдий ч байсан чухал хэрэгтэй. Гиммлер, Борман хоёрын юунаас болоод хоорондоо ингэж арцалдах болсныг Штирлиц мэднэ. Харин тэр тэмцэл одоо яагаад улам их хурцдаж байгаагийн учрыг ойлгохгүй байлаа. Бас гуравдугаарт Борман аргагүй ажилтай байгаад уулзахаар ирж чадаагүй байж болохыг Штирлиц бодолцлоо. Уулзъя гэсэн иймэрхүү хүсэлтийг Борман хоёр гуравхан удаа л хүлээж авсныг Штирлиц мэднэ. Үүнийг утсаар ярьсан яриаг зуураас сонссон мэдээ баримтаас олж үзжээ. Уг нь намын болон цэргийн аппаратын дээгүүр зэрэг дэвтэй хүмүүсийн дотроос өдөртөө наад зах нь хорь, гучин хүн Бормантай уулзах хүсэлт тавьдаг бололтой.

	«Би ер нь эхнээсээ аваад эцсээ хүртэл хөнгөн гэхэд дэндүү хөнгөн хуумгай хөдөлжээ. Би сохор таамгаар жаалсан байна. Тэр хүний хэр тэнд тааруулж чадсангүй. Муу байна. Засаж болдог болов уу? Зарчмын хувьд болмоор юм. Жинхэнэ хэрэг дээр яаж засах вэ?» гэж Штирлиц бодож суув.

	Түгшүүрийн дохио хангинав. Штирлиц цагаа харвал оройн арван цаг болж байлаа. Өнөөдөр нар жаргасны дараа тэнгэрийн хаяа хөхдүү улаан ягаан өнгөтэй байлаа. Жавартай тэнгэрийн хаяа улаан гэж шөнөдөө хүйтрэх биз. «Сарнай цэцэг маань хөлдөж орхино доо. Арай эрт тарьж дээ. Урь унахгүй ийм удна чинээ хэн санах вэ» гэж Штирлиц бодоод өндийлөө.

	Энүүхэн дэргэд бөмбөгдөж байв.

	«Ээ золиг, хоргодох байранд орохоос. Тэд нар манай энэ байгууллагыг няхах л гэж хичээх байх. Одоо мажийвал тоогүй хэрэг» гэж Штирлиц бодоод тасалгаанаасаа гарч, хоргодох байр луу ордог шатны тийш хүнгүй гудмаар явж байснаа шууд харилцах өрөөний үүдэнд очоод саатан зогсов. Штирлиц анх юунд саатан зогссоноо ч мэдсэнгүй. Тэгтэл гэнэт сэтгэл сэртхийж, түлхүүр нь хаалгандаа байгааг харлаа.

	Штирлиц хөмсөг зангидаж, ийш тийш яаралгүй харвал бүгдээр хоргодох байранд ороод, гудамд нэг ч хүнгүй байв. Хаалгыг түлхэж үзвэл онгойсонгүй. Штирлиц хаалгыг онгойлгон орлоо. Гэрэл халхлах зузаан хөшгөөр цонхыг халхалсан байх атал гэрлийг унтраажээ. Штирлиц ханыг тэмтэрч байж гэрэл асаалаа. Фюрерийн хоргодох төв байр, Борман, Геббельс, Кейтель нартай шууд харилцдаг хоёр том цагаан утас бусдаасаа гоц ялгарч харагдав.

	Штирлиц гудам руу шагайвал хүнгүй хэвээр байлаа. Энүүхэн дэргэд бөмбөг унаж, цонхны шил доргиж байв. Штирлиц хаалгыг хаах уу байх уу? гэж хоромхон зуур бодов. Тэгснээ аппаратын дэргэд очиж, 12 00 54-т залгалаа.

	— Борман байна гэж харилцуураар эрдүү бүдүүн дуу сонстоход нь Штирлиц дуугаа хувиргаад, асуусан нь 

	— Та миний захиаг авсан уу?

	— Хэн бэ?

	— Намын нэг үнэнч гишүүнээс танд бичсэн нууц захидлыг та авсан байх ёстой.

	— Аа тийм. Сайн байна уу. Та хаа байна? Өө тийм л дээ... Мэдлээ. Миний машины дугаар... гэхэд, Штирлиц үгийг нь тасалж,

	— Мэднэ. Хэн барих вэ? гэсэнд,

	— Тэр хамаатай юм уу? гэхэд нь,

	— Тийм ээ. Таны нэг жолоочийг... гэсэнд Борман үгийг нь тасалж,

	— Мэднэ гэжээ.

	Тэр хоёр үг цухуйлгамагцаа бие биеэ ойлгож байв. Утсаар ярьсан яриаг нь хэрхэн зуураас чагнадгийг мэдэх хүн ярьж байна гэж Борман ойлголоо. Энэ бол райхын хамаг нууцыг мэддэг хүн ярьж байгаагийн баримт байв. Нөгөө талаас Борман ч үг цухуйлгамагц мэдэж байгааг Штирлиц мэдээд хэрэг бүтэх нь байна гэж баярлажээ.

	— Та бид хоёрын түрүүн уулзах ёстой байсан газар таныг хүлээж байя. Маргааш таны хэлсэн цагт очно гэж Борманыг өгүүлэхэд,

	— Одоохон. Түрүүн болзсон цагаас хоёр цаг хагасыг хасаад одоогийн цаг дээр нэмнэ үү гэсэнд,

	— Хайль Гитлер! гэж Борман хэлээд утсаа тавилаа.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 СС-ийн обергруппенфюрер — хурандаа генералтай дүйх цол. СС-ийн албаныхан нь цэргийнхнээс өөр жичдээ цолтой байжээ




	[←2]
	 СС — «Хамгаалах баг» гэсэн утгатай герман үгийн товчлол. Анхандаа. Гитлерийн намын зэвсэгт отряд байгаад сүүлдээ армийн зэрэгцээгээр цэргийн томоохон байгууллага болжээ




	[←3]
	 СД — «аюулаас хамгаалах албан» гэсэн үгийн товчлол. СС, СД бол мөрдөн хавчих, залхаан цээрлүүлэх, тагнах байгууллага




	[←4]
	 Бригаденфюрер — Хошууч генерал




	[←5]
	 Штандартенфюрер — дэд хурандаа




	[←6]
	 Принц Альбрехтштрассе — Берлин хотын нэгэн гудамж. Тэнд СС, СД албаны төв байр байжээ




	[←7]
	 Райх — «Гүрэн» гэсэн утгатай үг. Фашист германыг «райх», «гуравдугаар райх» гэж нэрлэж байжээ




	[←8]
	 Фюрер — Гитлерийг ийнхүү нэрлэж байжээ




	[←9]
	 Рейхсфюрер — СС-ийн дээд удирдагчийн цол




	[←10]
	 Абвер — Армийн тагнуулын газар




	[←11]
	 Чезаре Ломброзо (1835—1909 он) — Италийн хий судлалын эмч бөгөөд эрүүгийн хэргийн судлалч, хөрөнгөтний ухааны эрүүгийн эрхийн хүн судлалын харгис чиглэлийн эхийг тавьсан хүн (зохиолчийн тайлбар)




	[←12]
	 Генрих Брюнинг — германы улс төрийн харгис зүтгэлтэн, 1930—1932 онд рейхсканцлерийн албан туршаалд байжээ. (Зохиогчийн тайлбар)




	[←13]
	 «Хохдейч» аялга — цэвэр герман аялга




	[←14]
	 Айсбайн — Гахайн махаар хийсэн нэгэн зүйл хоол




	[←15]
	 Рейхслейтер — нацист намын удирдагчийг хэлж буй




	[←16]
	 Райх — «гүрэн» гэсэн утгатай. Фашист Германыг «райх», «гуравдугаар райх» хэмээн нэрлэж байв




	[←17]
	 Райхстаг — Германы парламент




	[←18]
	 Үндэсний социалист нам — Гитлерийн намыг хэлж байна. Энэ номд гарч буй национал - социалист нам, нацист нам, НСДАП гэдэг нь нэг л нам болохыг уншигч анхаарна уу




	[←19]
	 Рейхсканцлер — ерөнхий сайд




	[←20]
	 НСДАП — нацист намын албан ёсны товч нэр




	[←21]
	 «Тафельрунде» — Гитлерийн дэргэд хийдэг оройн уулзалт (Зохиолчийн тайлбар)




	[←22]
	 Отто Бисмарк (1815—1898) — Германы төрийн харгис зүтгэлтэн. 1871—1890 онд канцлер байжээ




	[←23]
	 Виши — Франц дахь Гитлерийн талыг баримталсан дэглэм. «Нийслэл» хотын нэрээр ийнхүү нэрлэжээ




	[←24]
	 Хэн нь хэн бэ? (англиар)




	[←25]
	 Дранг нах остен - үгчилбэл «Дорно зүг довтолно» гэсэн үг. Зөвлөлт Холбоот Улсад довтлох санааг илэрхийлжээ




	[←26]
	 Карл Осецкий (1889—1938) — германы дэвшилт сэтгүүлч, нийтлэлч (зохиолчийн тайлбар)




	[←27]
	 1944 оны долоодугаар сарын 20-нд, фашистын армийн хурандаа Штауфенберг тэргүүтэй баахан дарга нар Гитлерийг хорлож засгийг авахаар оролдоод бүтээгүй




	[←28]
	 Вермахт — фашист Германы арми




	[←29]
	 Пацифизм — энх тайван байдал тогтоохыг уриалах төдийгөөр хязгаарладаг хөрөнгөтний идэвхгүй үзэл




	[←30]
	 Христос шашинтан 13-ыг муу ёрын тоо гэж үздэг




	[←31]
	 Жозеф Фуше — XIX зууны үеийн Францын улс төрийн зүтгэлтэн. Улс төрийн тагнуулын өргөн салбарласан систем байгуулснаараа нэрд гарчээ




	[←32]
	 Дуче — Италийн фашист дарангуйлагч Муссолинийг хэлж буй




	[←33]
	 Гейтц фон Берлихинген — XIX зууны үеийн герман туульсын баатар. (Зохиолчийн тайлбар)




	[←34]
	 Марк Аврелий — Эртний Ромын эзэн хаан




	[←35]
	 Хүн бүрийн бичгийн хэлбэр ялгаатай байдгийн адил радист бүрийн мэдээ нэвтрүүлэх хэлбэр ялгаатай байдгийг хэлж байна

